ಮರವೇ ಮರ್ಮರವೇ : ಮುನ್ನುಡಿ
ಜಾನಪದದಲ್ಲಿ ‘ಪರಿಸರ’ ಎಂದರೆ ತರುಮರಗಳೆ. ಮಳೆ, ಗಾಳಿ, ಮೋಡಗಳ ಬಗ್ಗೆ ಒಂದೆರಡು ಜನಪದ ಕಥೆಗಳಿವೆಯಾದರೂ ಅವುಗಳಿಗೆ ಪ್ರಾಮುಖ್ಯತೆ ಇಲ್ಲ. ಮರಗಳೆಂದರೆ ಪ್ರತ್ಯಕ್ಷ ದೇವತೆಗಳೆಂದು ಹೇಳುವ ಕಥೆಯೊಂದಿದೆ:
ದೇವತೆಗಳು ಭೂಲೋಕದ ಮೇಲಿನ ಬೆಳದಿಂಗಳಿಗೆ ಮಾರುಹೋಗಿ ಮನರಂಜನೆಗಾಗಿ ಇಲ್ಲಿಗೆ ಹೊರಟರು. ಶಿವ ಪಾರ್ವತಿ ಮಕ್ಕಳನ್ನು ಕರೆದು “ಸುರ್ಯೋದಯವಾಗುವುದರೊಳಗೆ ಮಿರಿಲೋಕಕ್ಕೆ ಬಂದು ಬಿಡಿರಿ” ಎಂದು ತಾಕೀತು ಮಾಡಿ ಕಳಿಸಿದರು. ಒಪ್ಪಿಕೊಂಡು ಬಂದವರು ಬೆಳ್ಳಿ ಮೂಡಿದರೂ ಗೊತ್ತಾಗದೆ ಆಟದಲ್ಲಿ ಮೈಮರೆತರು. ಮೂಡು ಬೆಟ್ಟದಲ್ಲಿ ಸೂರ್ಯನಾರಾಯಣಸ್ವಾಮಿ ಮೂಡಿದಾಗ ಮ್ಯಾಲಿನ ಮಿರಿಲೋಕ ಮಾಯವಾಗಿತ್ತು. ಭೂಮಿಯ ಮ್ಯಾಲಿದ್ದ ದೇವತೆಗಳೆಲ್ಲ ದೇವಲೋಕಕ್ಕೆ ಹೋಗಲಾರದೆ ಇಲ್ಲಿಯೇ ಉಳಿದುಬಿಟ್ಟರು.
ಪುನಃ ಸಂಜೆಯಾದ ಮೇಲೆ ದೇವಲೋಕಕ್ಕೆ ಹೋಗಬೇಕೆಂದರೆ ಆಗಲೇ ನೆಲದಲ್ಲಿ ಬೇರುಬಿಟ್ಟಿದ್ದರು! ಕಿತ್ತುಕೊಂಡು ಹೋಗಲಿಕ್ಕಾಗದೆ ಇಲ್ಲಿಯೇ ಉಳಿದರು. ಕಳೆದು ಹೋದ ಮಕ್ಕಳಿಗಾಗಿ ಶಿವ ಪಾರ್ವತಿ ಕಣ್ಣೀರು ಸುರಿಸಿದರು. ಆ ಕಣ್ಣೀರೇ ಮಳೆಯಾಗಿ ಮರಗಳಿಗೆ ಜೀವನಾಧಾರವಾಯಿತು.
ಇದೇ ಕಥೆಯ ಇನ್ನೊಂದು ಪಾಠದಲ್ಲಿ ಆಡಲಿಕ್ಕೆ ಬಂದ ದೇವತೆಗಳಲ್ಲಿ ಮಳೆರಾಯನೂ ಒಬ್ಬ. ಬೆಳ್ಳಿ ಮೂಡಿದಾಗಲೇ ಅವನಿಗೆ ಶಿವ ಪಾರ್ವತಿಯರ ತಾಕೀತು ನೆನಪಾಗಿ ದೇವಲೋಕಕ್ಕೆ ಓಡಿಹೋದ. ಆದರೆ ಉಳಿದವರು ಆಟದಲ್ಲಿ ಮೈಮರೆತು ಇಲ್ಲಿಯೇ ಉಳಿದರಾಗಿ ಅವರನ್ನು ಕರೆದೊಯ್ಯಲು ಸಂಜೆ ಇಲ್ಲಿಗೆ ಬಂದ. ಅವರಾಗಲೇ ಬೇರು ಬಿಟ್ಟಿದ್ದರು.
ಜನಪದ ಕಥೆಗಳಲ್ಲಿ ಮರಗಳಿಗೆ ಶಾಪಾನುಗ್ರಹ ಶಕ್ತಿ ಬಂದುದು ಈ ಕಾರಣಕ್ಕಾಗಿ. ಅದರಲ್ಲೂ ಅನುಗ್ರಹಿಸುವ ಕಥೆಗಳೇ ಹೆಚ್ಚು. ಕೊಟ್ಟ ವರಗಳನ್ನು ಮನುಷ್ಯನೇ ತನ್ನ ದುರಾಸೆಯಿಂದ ಶಾಪವಾಗಿ ಪರಿವರ್ತಿಸಿಕೊಳ್ಳುತ್ತಾನೆ. ಉದಾಹರಣೆಗೆ: ಒಬ್ಬ ಒಂದು ಮರವನ್ನು ಕಡಿಯಹೋಗಿ ಒಂದೇಟು ಹಾಕಿದಾಗ ಅದರಿಂದ ನೀರು ಸುರಿಯಿತು. ಆತ ನೀರು ಕುಡಿದು ಬಾಯಾರಿಸಿಕೊಂಡ. ಇನ್ನೊಂದೇಟು ಹಾಕಿದಾಗ ಹಾಲು ಸುರಿಯಿತು. ಹಾಲು ಕುಡಿದು ಹಸಿವನ್ನ ತಣಿಸಿಕೊಂಡ. ಆತನ ಅಗತ್ಯಗಳು ಮುಗಿದದ್ದರಿಂದ ಇಲ್ಲಿಗೆ ನಿಲ್ಲಿಸಬೇಕಾಗಿತ್ತು. ಇಷ್ಟೆಲ್ಲ ಸುರಿಯಬೇಕಾದರೆ ಈ ಮರದಿಂದ ಇನ್ನೇನು ಸುರಿಯುತ್ತದೆ? ಎಂದು ಇನ್ನೊಂದೇಟು ಹಾಕಿದ. ಮರ ಸುಮ್ಮನಿತ್ತು. ಮತ್ತೂ ಒಂದೇಟು ಹಾಕಿದ, ರಕ್ತ ಸುರಿಯತೊಡಗಿತು! ರಕ್ತದಲ್ಲಿ ಆತ ಮುಳುಗಿ ಸತ್ತನೆಂದು ಕಥೆಗಳು ಮುಗಿಯುತ್ತದೆ. ನಮ್ಮ ಕಥೆಯೂ ಹಾಗೇ ಮುಗಿಯಬಹುದೆಂಬುದನ್ನು ಈ ಕಥೆ ಸೂಚಿಸುವಂತಿದೆ.
ಮರ ಕಡಿಯುವುದರ ಬಗ್ಗೆ ಸ್ಪಷ್ಟವಾದ ಎಚ್ಚರಿಕೆ ಕೊಡುವ ಇಂಥ ಕಥೆಗಳು ಪ್ರಪಂಚದಾದ್ಯಂತ ಸಿಕ್ಕರೂ ನಮ್ಮ ದೇಶದಲ್ಲೇ ಯಾಕೆ ಹೆಚ್ಚಾಗಿವೆಯೆಂದೂ ವಿಚಾರ ಮಾಡಿಕೊಳ್ಳಬೇಕಾಗಿದೆ. ಪಶು ಪಕ್ಷಿಗಳಿಗೆ ಆಸರೆಯಾದ, ನೆರಳು ನೀಡುವ ಮರವನ್ನು ಯಾವ ಸಂದರ್ಭದಲ್ಲಿಯೂ ಕಡಿಯಬಾರದೆಂದು ಜಾನಪದ ಹೇಳುತ್ತದೆ. ತೀರಾ ಅಗತ್ಯವಾಗಿದ್ದಲ್ಲಿ ಮರದ ಮುಂದೆ ನಿಂತು “ಅನಿವಾರ್ಯವಾದ್ದರಿಂದ ಕಡಿಯುತ್ತೇನೆ; ಕ್ಷಮಿಸು ತಾಯೀ” ಎಂದು ಕೈಮುಗಿದು ಪ್ರಾರ್ಥಿಸಿ ಕಡಿಯಬೇಕಾಗಿತ್ತು ಒಂದು ಕಾಲದಲ್ಲಿ! ಈಗಲೂ ಕೆಲವು ಬಡಗಿ ಜನ ಹಾಗೆ ಮಾಡುವುದುಂಟು. ಈ ಧೋರಣೆಗೂ ಲಾರಿಗಟ್ಟಲೆ ಮರ ಕಡಿದು ಮಾರುವ ನಮಗೂ ಎಲ್ಲಿಯ ಸಂಬಂಧ?
ಇಂಥ ಕಥೆಗಳಲ್ಲಿ ಉಕ್ತವಾದ ನಮ್ಮ ಹಿರಿಯರ ತಿಳುವಳಿಕೆಯಿಂದಾದರೂ, ನಮಗೆ ಬಿಡ್ರಿ, ನಮ್ಮ ಮಕ್ಕಳಿಗಾದರೂ ಬುದ್ಧಿ ಬಂದೀತೆಂದು ನಂಬಿ ಈ ಕಥೆಗಳನ್ನು ಹೇಳುತ್ತಿದ್ದೇನೆ. ಮಕ್ಕಳು ಶಾಲೆಗಳಲ್ಲಿ ದೃಶ್ಯವಾಗಿಸಿ ನಲಿಯಲೆಂಬ ಉದ್ದೇಶದಿಂದ ಸಂಭಾಷಣೆಗಳಲ್ಲಿಯೇ ಕಥೆ ಹೇಳಿದ್ದೇನೆ. ಇದರೊಂದಿಗೆ ಅಂತ್ಯದಲ್ಲಿ ಕೆಲವು ಟಿಪ್ಪಣಿಗಳನ್ನೂ ಕೊಟ್ಟಿದ್ದೇನೆ. ಆಸಕ್ತರು ಗಮನಿಸಬಹುದು.
ಈ ಕಥೆಗಳನ್ನು ಪ್ರಕಟಿಸಿದ ‘ಅಂಕಿತ ಪುಸ್ತಕ’ದ, ಪ್ರಕಾಶ್ ಕಂಬತ್ತಳ್ಳಿಯವರಿಗೂ ‘ಸುಧಾ’ದಲ್ಲಿ ಧಾರಾವಾಹಿಯಾಗಿ ಪ್ರಕಟಿಸಿದ ಮತ್ತು ಒಳಚಿತ್ರಗಳನ್ನು ಬಳಸಿಕೊಳ್ಳಲು ಅನುಮತಿ ನೀಡಿದ ಸಂಪಾದಕರಾದ ಶ್ರೀ ತಿಲಕ್‌ಕುಮಾರ್‌ಅವರಿಗೂ ಮತ್ತು ಶ್ರೀ ಆರ್‌.ಪಿ.ಜಗದೀಶ್ ಅವರಿಗೂ, ಚಿತ್ರ ರಚಿಸಿದ ಶ್ರೀ ಹರೀಶ್ ಅವರಿಗೂ ವಂದನೆಗಳು.
ಚಂದ್ರಶೇಖರ ಕಂಬಾರ
ಮರವೇ ಮರ್ಮರವೇ : ಭಾಗ್ಯವಂತಿ
ಒಂದಾನೊಂದು ಕಾಲದಲ್ಲಿ ಶಿವಾಪುರವೆಂಬ ಚಿಕ್ಕ ಹಳ್ಳಿಯಲ್ಲಿ ಮೊಸರಜ್ಜಿ ಅಂತ ಒಬ್ಬ ಮುದುಕಿ ಇದ್ದಳು. ಮಕ್ಕಳು ಮರಿ ಇರಲಿಲ್ಲ. ಆದರೆ ಕೊಟ್ಟಿಗೆ ತುಂಬ ದನ ಇದ್ದವು. ಅವು ಗಡಿಗೆ ತುಂಬ ಹಾಲು ಕೊಡುತ್ತಿದ್ದವು. ಮುದುಕಿ ಹಾಲಿಗೆ ಹೆಪ್ಪು ಹಾಕಿ ಮಲ್ಲಿಗೆ ಬಣ್ಣದ ಮೊಸರು ಮಾಡಿ ಊರಿನ ಮಕ್ಕಳಿಗೆ ತಿನಿಸುತ್ತಿದ್ದಳು. ಆಕೆಯ ಮೊಸರು ಬಹಳ ರುಚಿಕಟ್ಟಾದ್ದರಿಂದ ಮಕ್ಕಳು ಆಕೆಯನ್ನು ಮೊಸರಜ್ಜಿ ಎಂದೇ ಕರೆಯುತ್ತಿದ್ದವು. ಆ ಊರಿನಲ್ಲಿ ಮೊಸರಜ್ಜಿಯಿಂದ ಮೊಸರು ತಿನ್ನದೆ ದೊಡ್ಡವರಾದವರ್ಯಾರೂ ಇಲ್ಲೆಂದು ಜನ ಆಡಿಕೊಳ್ಳುವುದುಂಟು. ಆದ್ದರಿಂದಲೇ ಅವಳ ಬಗ್ಗೆ ಜನರಲ್ಲಿ ಎಲ್ಲಿಲ್ಲದ ಪ್ರೀತಿ ಗೌರವಗಳಿದ್ದವು. ಆಕೆ ಇಲ್ಲದೆ ಒಂದು ಮದುವೆಯಾಗಲಿ, ಒಂದು ಜಾತ್ರೆ ಸಮಾರಂಭಗಳಾಗಲಿ ನಡೆದದ್ದಿಲ್ಲ, ಪಂಚಾತಿಕೆಯಲ್ಲಂತೂ ಅವಳದೇ ಕೊನೇ ಮಾತು.
ಇನ್ನವಳ ದನಗಳದೂ ವಿಶೇಷವೇ, ಅವೆಲ್ಲ ಕೃಷ್ಣನ ಕಾಲದವು; ಇವಳಿಗಾಗಿ ಈಗ ಇನ್ನೊಮ್ಮೆ ಅವತಾರ ತಾಳಿ ಬಂದ ಗೋವುಗಳಂತೆ! ಹಾಗಂತ ಅವಳಲ್ಲ, ಜನ ಹೇಳಿದ್ದು! ಇರಬಹುದೋ ಏನೋ, ಅವು ಈವರೆಗೆ ಮುಂದೆ ಬಂದ ಒಬ್ಬರನ್ನೂ ಇರಿದಿಲ್ಲ, ಹಿಂದೆ ಬಂದವರನ್ನ ಒದ್ದಿಲ್ಲ.
ಇಂತಿರಲಾಗಿ ಶಿವಾಪುರಕ್ಕೆ ಗಂಡಾಗುಂಡಿ ಎಂಬ ಸೇಡುವಾರಿಯರು ಬಂದರಾಗಿ ಬರಗಾಲ ಬಂತು. ಮಳೆ ಇಲ್ಲ, ನೀರಿಲ್ಲ. ಆದ್ದರಿಂದ ರೈತರು ತಮ್ಮ ದನಗಳ ಸಂಕಟ ನೋಡಲಾರದೆ ಹಸಿರಿದ್ದಲ್ಲಿ ಮೇದು, ನೀರಿದ್ದಲ್ಲಿ ಕುಡಿದು, ನೆರಳಿದ್ದಲ್ಲಿ ಮಲಗಲೆಂದು ಕಣ್ಣಿ ಬಿಚ್ಚಿ ಹೊಡೆದುಬಿಟ್ಟರು. ಆದರೆ ಮೊಸರಜ್ಜಿಯ ದನಗಳು ಹೊಡೆದರೂ ಬೇರೆಲ್ಲೂ ಹೋಗಲಿಲ್ಲ. ಎಲ್ಲೋ ಹಸಿರು ಸಿಕ್ಕರೆ ಮೇದು ಇಲ್ಲದಿದ್ದರೆ ಹಾಗೇ ಅಲೆದಾಡಿ ದವಡೆ ತಿನ್ನುತ್ತ ಸಂಜೆ ಮನೆಗೇ ಬರುತ್ತಿದ್ದವು.
ಹೀಗಿರುತ್ತ ಒಂದು ದಿನ ದನಗಳು ಮನೆಗೆ ಬರಲೇ ಇಲ್ಲ. ಮೊಸರಜ್ಜಿಗೆ ಚಿಂತೆಯಾಯ್ತು. ಮಾರನೇ ದಿನ ಕೋಲೂರಿಕೊಂಡು ದನ ಹುಡುಕಿಕೊಂಡು ಹೊರಟೇಬಿಟ್ಟಳು. ಒಂದು ಹುಡುಗಿ ಆಶ್ಚರ್ಯದಿಂದ ಕೇಳಿದಳು :
ಹುಡುಗಿ  : ಏನಜ್ಜಿ ಇಷ್ಟೊತ್ತಿನಲ್ಲಿ ಯಾವ ಕಡೆ ಹೊರಟೆ?
ಮೊಸರಜ್ಜಿ : ನೀನು ಬಂದ ದಿಕ್ಕಿನಲ್ಲಿ ನನ್ನ ದನ ಕಂಡುವಾ ಮಗಳೆ?
ಹುಡುಗಿ : ಇಲ್ಲವಲ್ಲ.
ಮೊಸರಜ್ಜಿ : ಎಲ್ಲಿ ಹೋದವೋ, ಏನು ಕಥೆಯೋ! ಮನೆಯಲ್ಲಿ ನಿನ್ನಂಥಾ ಮಗಳಿದ್ದಿದ್ದರೆ ನೋಡಿಕೊಳ್ಳುತ್ತಿದ್ದಳು. ದೇವರು ಅವಳನ್ನೂ ಕೊಡಲಿಲ್ಲ.
ಎಂದು ಒಟಗುಟ್ಟುತ್ತ ತನ್ನ ಪಾಡಿಗೆ ದನ ಹುಡುಕಿಕೊಂಡು ಹೊರಟಳು.
ಎಲ್ಲಿ ಹುಡುಕದಿರೂ ಒಣನೆಲ, ನೋಡಿದಲ್ಲೆಲ್ಲ ಬಿಸಿಲುಗುದುರೆ ಮೇಯುತ್ತಿದ್ದವೇ ವಿನಾ ದನ ಇರಲಿಲ್ಲ. ದಣಿದು ಹೈರಾಣಾಗಿ ಎತ್ತರದಲ್ಲಿ ಏರಿ ನಿಂತು ಹುಬ್ಬುಗೈ ಹಚ್ಚಿಕೊಂಡು ನೋಡುವಾಗ ದೂರದಲ್ಲಿ ತುಸು ಹಸಿರಿದ್ದು ಮರದ ಕೆಳಗೆ ತನ್ನ ದನ ನಿಂತದ್ದು ಕಾಣಿಸಿತು. ಮುದುಕಿ ದಣಿದಿದ್ದರೂ ಗಣನೆಗೆ ತಾರದೆ ಅವರಸರವಸರವಾಗಿ ಆ ಕಡೆ ಧಾವಿಸಿದಳು.
ಅದೊಂದು ದೊಡ್ಡ ಹೊನ್ನೆ ಮರ. ಕೆಳಗೆ ನೆರಳಲ್ಲಿ ತನ್ನ ದನ ಮಲಗಿವೆ! ಹೋಗಿ ನಿರುಮ್ಮಳ ನಿಟ್ಟುಸಿರು ಬಿಟ್ಟು, ದನಗಳ ಜೊತೆ ತಾನೂ ಕೂತು ಬೆವರೊರೆಸಿಕೊಂಡಳು. “ಸದ್ಯ! ಈಗಲಾದರೂ ಸಿಕ್ಕಿರಲ್ಲ! ನಮ್ಮೂರಿಗೆ ಏನಾಗಿದೆಯೋ! ಒಂದು ಗಿಡ ಇಲ್ಲ, ಮರ ಇಲ್ಲ. ಊರೆಲ್ಲ ಒಲೆಯ ಹಾಗೆ ಉರೀತಾ ಇದೆ. ಇರು ಅಂದರೆ ದನಗಳಾದರೂ ಹ್ಯಾಗಿದ್ದಾವು? ಇದ್ದರೆ ಮೇಯೋದಕ್ಕೇನಿದೆ? ದನ ಏನು, ಜನಗಳೇ ಊರು ಬಿಟ್ಟು ಹೋಗುತ್ತಿದ್ದಾರೆ. ಜನರ ಕಥೆಯೇ ಹೀಗಾದರೆ ಇನ್ನು ದನಗಳನ್ನು ದೇವರೇ ಕಾಪಾಡಬೇಕು. ಹೌದು! ಇಲ್ಲಿ ಮಾತ್ರ ಹಸಿರಿದೆಯಲ್ಲ! ಯಾಕಿದ್ದೀತು?” ಎಂದು ದಿಗಿಲುಗೊಂಡು ಯಾಕೆಂದು ಬಗೆಹರಿಯದೆ “ಆಯ್ತು ಎದ್ದೇಳಿ, ಬಿಸಿಲು ತಗ್ಗಿದೆ, ಬೇಗ ಹೋಗಿ ಮನೆ ಸೇರಿಕೊಂಬುವಾ, ಅಮ್ಮಾ ಕಪಿಲೆ ಮುಂದಾಗು” ಎಂದು ಎದ್ದಳು.
ಕೋಲು ತಗೊಂಡು ದನಗಳನ್ನು ಒಟ್ಟುಗೂಡಿಸಿ ಇನ್ನೇನು ಹೊರಡಬೇಕು, ಅಷ್ಟರಲ್ಲಿ ಕೂಸು ಅತ್ತ ದನಿ ಕೇಳಿಸಿತು. ಮುದುಕಿಗೆ ಆಶ್ಚರ್ಯ! “ಇದೆಲ್ಲಿಂದ ಮಗು ಬಂತು?” ಎನ್ನುತ್ತ ಸುತ್ತ ನೋಡಿದಳು. ಎಲ್ಲೂ ಕಾಣಿಸಲಿಲ್ಲ. “ನನಗೂ ಅರಿವು ಮರೆವು” ಎಂದುಕೊಂಡು ನಡೆದಳು. ಮತ್ತೆ ಮಗು ಅಳುವ ದನಿ ಕೇಳಿಸಿತು. ಮುದುಕಿ ಈಗ ಚುರುಕಾದಳು. ಸುತ್ತ ಹುಡುಕಿದಳು. ಏನಿರಲಿಲ್ಲ. ಯಾರೋ ಚೇಷ್ಟೆ ಮಾಡುತ್ತಿರಬೇಕೆನಿಸಿತು. ಮತ್ತೆಯೂ ಮಗುವಿನ ಅಳು ಕೇಳಿಸಿ ಮರದ ಸುತ್ತ ಹುಡುಕಿದಳು. “ಮಾಯೆಯೊ! ಮಾಟವೊ! ಭೂತಬಾಧೆಯೊ! ಏನು ಕಥೆಯೊ!” ಈಗ ಅವಳೆದುರಿನಲ್ಲೇ ಕೇಳಿಸಿತು. ದನಿ ಬಂದಲ್ಲಿ ನೋಡಿದರೆ ಅಲ್ಲೊಂದು ಮುದ್ದಾದ ಹೊನ್ನೆ ಸಸಿ ಇತ್ತು. ಈ ಸಸಿಯೇ ಅಳುತ್ತಿರಬಹುದೇ ಅಂತ ಮುದುಕಿ ಅದರ ಮುಂದೆಯೇ ಕೂತಳು. ಈಗಲೂ ದನಿ ಕೇಳಿಸಿತು. ಮೆಲ್ಲನೆ ಅದರ ಮೇಲೆ ಬೆರಳಾಡಿಸಿದಳು. ಈಗ ಕೂಸು ಬಿಕ್ಕಿದ್ದು ಕೇಳಿಸಿತು. ಇನ್ನೊಮ್ಮೆ ಅದರ ಮೇಲೆ ಕೈಯಾಡಿಸಿದಾಗ ಇಡೀ ಸಸಿ ಕೈಗೇ ಬಂತು! ಕೂಸಿನ ಹಾಗೆ ಎತ್ತಿಕೊಂಡಳು. ಹೌದು ಸಸಿಯೇ ಅಳುತ್ತಿದೆ ಎಂದು ಗೊತ್ತಾಗಿ “ಅಳ್ಳಳ್ಳಾಯೀ” ಎಂದು ಹಾಡುತ್ತಾ ಸಸಿಮಗುವ ರಮಿಸುತ್ತ ಮನೆಗೆ ಬಂದಳು. ತೊಟ್ಟಿಲಲ್ಲಿ ಮಲಗಿಸಿ ಮೆಲ್ಲಗೆ ಜೋಗುಳ ಹಾಡಿದಳು
ಜೋ ಜೋ ಎನ್ನ
ಹೊನ್ನೆಯ ಕಂದಾ|| ಜೋ ಜೋ
ದೊಡ್ಡೊಂದು ಮರದಡಿ ಒರಗಿದ್ದೆ ಕಂದಾ
ಬಂಜೆ ಮುದುಕಿಗೆ ಒಲಿದು ಬಂದೆಯಾ ಕಂದಾ
ಯಾವ ದೇವರ ವರವೋ ಯಾವ ಸೌಭಾಗ್ಯವೋ
ಓ ನನ್ನ ಮುದ್ದಿನ ಭಾಗ್ಯದ ಕಂದಾ ಜೋ ಜೋ ||
ಹೀಗೆ ಹಾಡುತ್ತ ತೊಟ್ಟಿಲು ತೂಗುತ್ತಿದ್ದಂತೆ ಹೊನ್ನೆಯ ಸಸಿ ಹೋಗಿ ಹೆಣ್ಣು ಕೂಸಾಗಿ ಪರಿವರ್ತನೆ ಹೊಂದಿತು! ಮುದುಕಿಗೆ ಆನಂದದ ಹುಚ್ಚು ಹತ್ತಿ ಜಲ ಜಲ ಕಣ್ಣೀರು ಸುರಿಸುತ್ತ ತೊಟ್ಟಿಲು ತೂಗುತ್ತ ಅಲ್ಲೇ ಕೂತಳು.

ಮೊಸರಜ್ಜಿಗೆ ಹೆಣ್ಣು ಕೂಸು ಸಿಕ್ಕಿದ್ದು ಕೇಳಿ ಇಡೀ ಊರು ಆನಂದದಿಂದ ಕುಣಿದಾಡಿತು. ಕೂಸಿಗೆ ಭಾಗ್ಯವಂತಿ ಎಂದು ಹೆಸರಿಟ್ಟು ಗುಗ್ಗರಿ ಹಂಚಿಕೊಂಡು ತಿಂದರು. ಹೆಸರಿಗೆ ತಕ್ಕಂತೆ ಆ ಊರಿಗೆ ಭಾಗ್ಯವಂತಿ ಬಂದುದೇ ಆಯ್ತು; ಅಂದಿನಿಂದ ಆ ಸೀಮೆಗೆ ಕಾಲಕಾಲಕ್ಕೆ ಮಳೆ ಬೆಳೆಯ ಸಮೃದ್ಧಿ ಒದಗಿ ಬಂತು. ಜನರಂತೂ ಅವಳನ್ನು ಭಾಗ್ಯವಂತಿ ಎನ್ನುವ ಬದಲು ಭಾಗ್ಯಲಕ್ಷ್ಮಿಯೆಂದೇ ಕರೆದರು. ಒಬ್ಬರ ಪ್ರೀತಿ ಇದ್ದರೇನೇ ಮಕ್ಕಳು ದಿನಕ್ಕೊಂದು ಚಂದ ಬೆಳೆಯುತ್ತಾರೆ. ಇನ್ನು ಊರ ಎಲ್ಲರ ಪ್ರೀತಿ ಸಿಕ್ಕರೆ ಕೇಳಬೇಕೆ? ಭಾಗ್ಯವಂತಿ ಐದನೇ ತಿಂಗಳು ಐದು ವರ್ಷಗಳ ಮಗಳಾಗಿ, ಹತ್ತನೇ ತಿಂಗಳಿಗೆ ಹತ್ತು ವರ್ಷಗಳ ಬಾಲಕಿಯಾಗಿ ಬೆಳೆದು ಹದಿನೈದನೇ ವರ್ಷಕ್ಕೆ ಓರಗೆಯ ಹುಡುಗಿಯರ ಜೊತೆ ದನ ಮೇಯಿಸಿಕೊಂಡು ಬರಲು ಹೊರಟಳು. ಅವಳು ಕೋಲು ತಗೊಂಡು ಗೋಮಾಳಕ್ಕೆ ಹೊರಟರೆ ಮೊಸರಜ್ಜಿ “ಭಾಗ್ಯವಂತೀ ನಿಲ್ಲು” ಎಂದು ಹೇಳಿ “ಹಾಳಾದ್ದು ನನ್ನ ದೃಷ್ಟೀನೇ ತಾಗುತ್ತದೆ ನಿನಗೆ. ಇನ್ನು ಹಾಳು ಮೂಳರ ದೃಷ್ಟಿ ತಾಗದಿದ್ದೀತೆ? ತಾಳು” ಎಂದು ಹೇಳಿ, ದೃಷ್ಟಿ ತೆಗೆದು ನಿವಾಳಿಸಿ ಚೆಲ್ಲುತ್ತಿದ್ದರು.
ಇಂತಿರುವಲ್ಲಿ ಅವಳ ನಡೆನುಡಿ ಸೌಂದರ್ಯಗಳ ಖ್ಯಾತಿ ದೇಸಗತಿಗೂ ತಲುಪಿತು. ಸ್ವತಃ ದೇಸಾಯಿಯೇ ಬಂದು ತನಗೆ ಭಾಗ್ಯವಂತಿಯನ್ನು ಮದುವೆ ಮಾಡಿಕೊಡಬೇಕೆಂದು ಕೇಳಿ ಹೋದ. ದೇಸಾಯಿಯಂಥ ಯೋಗ್ಯ ವರ ಆ ಸೀಮೆಯಲ್ಲಿ ಇನ್ಯಾರಿದ್ದಾರೆ? ಮೊಸರಜ್ಜಿಯೂ ಒಪ್ಪಿದಳು. ಇಷ್ಟು ದಿವಸ ಪ್ರಾಣ ಅಂದ್ಕೊಂಡು ಬೆಳೆಸಿದ ಕೂಸನ್ನ ಇನ್ನೊಬ್ಬರಿಗೆ ಕೊಡಬೇಕಲ್ಲಾ ಅಂತ ಸಂಕಟವಾಯಿತು. ಹೆಣ್ಣುಮಕ್ಕಳಿಗೆ ತೌರುಮನೆಯೇ ಕೊನೆಯಲ್ಲವಲ್ಲ. ವೈಭವದಿಂದ ಒಂದು ವಾರದವರೆಗೆ ಮದುವೆ ಮಾಡಿಕೊಟ್ಟಳು.
[image: https://kanaja.karnataka.gov.in/wp-content/uploads/2012/01/01_Marave-300x193.jpg]

ನಿಮಗೆ ಸೇಡುಮಾರಿಯರ ವಿಚಾರ ಗೊತ್ತಿಲ್ಲ ಅಲ್ಲವೇ? ಅವರು ಬರಗಾಲದಂಥ ದುಷ್ಕಾಲವನ್ನ, ರೋಗರುಜಿನಾದಿಗಳನ್ನ ತರುವ ಕ್ಷುದ್ರದೇವತೆಗಳು. ಜನರ ಅಜ್ಞಾನವನ್ನು ಉಪಯೋಗಿಸಿಕೊಂಡು ಆ ಮೂಲಕವೇ ಊರಿನಲ್ಲಿ ಪ್ರವೇಶ ಪಡೆದು, ರೋಗಗಳನ್ನ ಪಸರಿಸಿ ಗಾಡಿ ಗಾಡಿ ಹೆಣಗಳನ್ನು ಒಯ್ದು ಊರ ಹೊರಗೆ ರಾಶಿ ಹಾಕುತ್ತಾರೆ. ಆಮೇಲೆ ದಿನಂಪ್ರತಿ ತಿನ್ನುತ್ತ ಕಾಲ ಕಳೆಯುತ್ತಾರೆ. ಊರ ಹಿರಿಯರು ಇವರ ಮರದ ಗೊಂಬೆಗಳನ್ನು ಮಾಡಿ ಅದರಲ್ಲಿ ಇವರನ್ನು ಆವಾಹಿಸಿ ಊರ ಹೊರಗೆ, ತಮ್ಮ ಊರಿನ ಕಡೆಗೆ ಬೆನ್ನು ಮಾಡಿ ಬಿಡುತ್ತಾರೆ. ಅವರನ್ನು ಸುಟ್ಟರೆ ಅವರು ಒಂದು ವರ್ಷ ನಾಶವಾಗುತ್ತಾರೆ. ಆದರೆ ಕೆಲವು ಸಲ ಊರ ಹೊರಗೆ ಬಿಡುವ ಮುನ್ನ ಅವರು ‘ನಿಮ್ಮೂರಿಗೆ ಬರುವುದಿಲ್ಲ. ಮುಂದಿನೂರಿಗೆ ಹೋಗುತ್ತೇವೆ. ನಮ್ಮನ್ನ ಜೀವಂತ ಬಿಡಿರಿ’ ಎಂದು ಕೇಳಿಕೊಳ್ಳುತ್ತಾರೆ. ಜನ ಆಗಲೆಂದು ಉದಾರವಾಗಿ ಬಿಡುತ್ತಾರೆ. ಗಂಡಾಗುಂಡಿ ಎಂಬುವರು ಆ ಭಾಘದ ಸೇಡಮಾರಿಯರು. ಭಾಗ್ಯವಂತಿ ಬಂದಾಗಿನಿಂದ ಅವರಿಗೆ ಒಂದು ದನಕರುವಿರಲಿ ತಿನ್ನಲಿಕ್ಕೆ ಒಂದು ಕೋಳೀ ಪಿಳ್ಳೆಯೂ ಸಿಕ್ಕಿರಲಿಲ್ಲ. ಈಗ ಭಾಗ್ಯವಂತಿ ದೇಸಾಯಿಯ ಜೊತೆ ಮದುವೆಯಾಗಿ ಹೋಗುತ್ತಿರುವ ಸುದ್ದಿ ಕೇಳಿ ಇಬ್ಬರೂ ಕಳೆಕಳೆಯಾದರು.
ಗಂಡ : ಎಲಾ ಗುಂಡಿ, ನಿನ್ನೆಯಷ್ಟೆ ಭಾಗ್ಯವಂತಿ ಮದುವೆಯಾಗಿ ಅವಳು ಇವತ್ತು ಗಂಡನ ಮನೆಗೆ ಓಯ್ತಿದಾಳೆ! ಇನ್ನು ಮ್ಯಾಕೆ ಇಲ್ಲಿಯ ಜನ ದನ ಎಲ್ಲ ನಮ್ಮವೇ! ಬೇಕಾದಷ್ಟು ತಿಂದು ತೇಗಿ ವಾಂತಿ ಮಾಡಿಕೋಬೌದು.
ಗುಂಡಿ  : ಲೋ ಗಂಡಾ
ಗಂಡ : ಲೇ ಗುಂಡಿ?
ಗುಂಡಿ : ಕುಡಿಯೋದಕ್ಕೆ ದೇಸಗತಿ ರಕ್ತ ಎಂಗಿರ‍್ತದೆ?
ಗಂಡ : ಅಬ್ಬ! ಆ ರುಚಿ ನೆನೆದರೇ ಈಚಲು ಮರದಂಗೆ ಮೈ ಮುಳ್ಳೇಳುತ್ತವೆ!
ಗುಂಡಿ : ಹಾಂಗಿದ್ದರೆ ಬಾ
ಎಂದು ಗುಂಡಿ ಗಂಡನ ಕರೆದುಕೊಂಡು ನಡೆದಳು.

ಇತ್ತ ಮೊಸರಜ್ಜಿಯ ಮನೆಯಲ್ಲಿ ಸಂಭ್ರಮ, ದುಃಖ ಎರಡೂ ಇದ್ದವು. ಸಂಭ್ರಮ ಯಾಕೆಂದರೆ ಭಾಗ್ಯವಂತಿಯ ಮದುವೆ, ಹುಡುಗಿಯರ ಒಯ್ಯಾರ, ತಾಯಂದಿರ ಸಡಗರ, ಹುಡುಗರ ಉತ್ಸಾಹ – ಒಂದು ಕಡೆಗಾದರೆ; ಮಗಳನ್ನು ಗಂಡನ ಮನೆಗೆ ಕಳಿಸಿಕೊಡಬೇಕಲ್ಲಾ ಎಂದು ಮೊಸರಜ್ಜಿ ಮುಖ ಚಿಕ್ಕದು ಮಾಡಿಕೊಂಡಿದ್ದರೆ, ಅಜ್ಜಿಯನ್ನು ಬಿಟ್ಟು ಹೋಗಬೇಕಲ್ಲಾ ಎಂದು ಭಾಗ್ಯವಂತಿ ಬಾಡಿದ್ದಳು. ಎಲ್ಲ ಮುಗಿದ ಮೇಲೆ ವರ ಕುದುರೆಯೇರಿದ. ಮುತ್ತೈದೇರು ಭಾಗ್ಯವಂತಿಯನ್ನು ಪಲ್ಲಕ್ಕಿಯವರೆಗೆ ಕರೆತಂದರು. ಭಾಗ್ಯವಂತಿ ಅಜ್ಜಿಯನ್ನು ತಬ್ಬಿಕೊಂಡತ್ತಳು. ಮುದುಕಿಗೇನು ಸಮಾಧಾನವೇ? ತನ್ನಲ್ಲಿದ್ದ ಅಷ್ಟೂ ಕಣ್ಣೀರನ್ನು ಅತ್ತು ಮಗಳನ್ನು ಪಲ್ಲಕ್ಕಿಯಲ್ಲಿ ಕೂರಿಸಿದಳು.
ದಿಬ್ಬಣ ಗದ್ದೆ, ತೋಟಗಳ ದಾಟಿ ಕಲ್ಲು ಬಂಡೆಗಳಿದ್ದ ಗುಡ್ಡದ ಬಳಿ ಹಾದು ಹೋಗುತ್ತಿದ್ದಾಗ ಕೊನೆಯ ಬಾರಿ ತನ್ನ ಊರನ್ನು ನೋಡಬೇಕೆಂದು ಪರದೆ ಸರಿಸಿ ನೋಡಿದಾಗ ಕುಲು ಕುಲು ನಗುತ್ತಿದ್ದ ಸೇಡುಮಾರಿಯ ಗೊಂಬೆ ಕಂಡಿತು. ಇಷ್ಟು ಅವಕಾಶ ಸಿಕ್ಕುದೇ ಆಯ್ತು, ಸೇಡುಮಾರಿ ಭಯಂಕರ ಬಿರುಗಾಳಿಯನ್ನು ಸೃಷ್ಟಿಸಿ ದಿಬ್ಬಣದ ಮೇಲೆ ಛೂ ಬಿಟ್ಟಳು. ಧೂಳೆದ್ದು ತರಗೆಲೆಗಳು ಹಾರಿ, ತರುಮರಗಳು ಅಲುಗಿ ದಿಬ್ಬಣದ ಜನ ಕಂಗಾಲಾಗಿ ಚೆಲ್ಲಾಪಿಲ್ಲಿಯಾದರು. ಭಾಗ್ಯವಂತಿ ಪಲ್ಲಕ್ಕಿಯಿಂದ ಉರುಳಿ ಕೆಳಕ್ಕೆ ಬಿದ್ದಳು. ಗಾಬರಿಯಾಗಿ ಕಿರುಚುವಷ್ಟರಲ್ಲಿ ಸೇಡುಮಾರಿ ಮಾಯದ ಗಾಳಿಯ ಬೀಸಿ ಭಾಗ್ಯವಂತಿಯನ್ನು ಮೂರ್ಛೆಗೊಳಿಸಿ ಎತ್ತಿಕೊಂಡು ಹೋಗಿ ಪಕ್ಕದ ಕಲ್ಲುಬಂಡೆಗಳಿದ್ದಲ್ಲಿ ಚೆಲ್ಲಿ, ತಾನು ಭಾಗ್ಯವಂತಿಯ ವೇಷ ಹಾಕಿಕೊಂಡು ಬಂದು ಪಲ್ಲಕ್ಕಿಯಲ್ಲಿ ಕೂತಳು! ಈಗ ಗಾಳಿಯ ಅಬ್ಬರ ಕಡಿಮೆಯಾಗಿ ಯಥಾಸ್ಥಿತಿ ಬಂತು. ದೇಸಾಯಿ ಓಡಿಬಂದು ಪಲ್ಲಕ್ಕಿಯಲ್ಲಿ ಹಣಿಕಿದ. ಒಳಗಿದ್ದ ಭಾಗ್ಯವಂತಿ ಮುಗುಳು ನಕ್ಕಳು! ಪುನಹ ದಿಬ್ಬಣ ಕರೆದುಕೊಂಡು ನಡೆದ. ಪಲ್ಲಕ್ಕಿ ಹೊರುವ ಇಬ್ಬರು ಬೋಯಿಗಳ ಜೊತೆಗೆ ಈಗೊಬ್ಬ ಚೌರಿ ಬೀಸುವ ದೊಡ್ಡ ಹೊಟ್ಟೆಯ ಆಸಾಮಿ ಸೇರಿಕೊಂಡಿದ್ದನ್ನು ಯಾರೂ ಗಮನಿಸಲಿಲ್ಲ.
ಅರಮನೆಗೆ ಬಂದ ಮೊದಲ ರಾತ್ರಿ ಸಸ್ಯಾಹಾರವಾದ್ದರಿಂದ ಭಾಗ್ಯವಂತಿ ಊಟ ಮಾಡಲಿಲ್ಲ. ದೇಸಾಯಿಗೆ ಆಶ್ಚರ್ಯವಾಗಿ ಕೇಳಿಯೂಬಿಟ್ಟ.
ದೇಸಾಯಿ : ನೀನು ಇವತ್ತು ಊಟ ಮಾಡಲಿಲ್ಲ?
ಭಾಗ್ಯವಂತಿ : ಹೌದು, ಇವತ್ತು ಪತಿಪಾರಾಯಣ ವ್ರತ, ಉಪವಾಸ.
ದೇಸಾಯಿ : ಹಾಲು ತಗೋಬೌದಲ್ಲ?
ಭಾಗ್ಯವಂತಿ : ಉಂಟೇ? ಉಗುಳು ನುಂಗಿದರೂ ವ್ರತಭಂಗವಾದೀತು. ಬೇಡ.
ದೇಸಾಯಿ ಮಾತ್ರ ಹೆಸರೇ ಕೇಳಿರದ ವ್ರತದ ಬಗ್ಗೆ ಆಶ್ಚರ್ಯಪಡುತ್ತ ಮಲಗಿದ.
ಬೆಳಿಗ್ಗೆ ದೇಸಾಯಿ ಇನ್ನೂ ಹಾಸಿಗೆಯಲ್ಲಿ ಇರುವಾಗಲೇ ಕುದುರೆ ಪಾಗಾದ ಮೇಲ್ವಿಚಾರಕ ಮುದುಕ ಬಂದು,
ಮುದುಕ : ಸ್ವಾಮಿ, ಕೊಟ್ಟಿಗೆಯಲ್ಲಿ ಕುದುರೆಗಳು ಕಾಣುತ್ತಿಲ್ಲ,
ಎಂದು ಕೂಗಿ ಹೇಳಿದ.
ದೇಸಾಯಿಗೆ ಆಶ್ಚರ್ಯವಾಯಿತು, ಎದ್ದು ಬಂದು ಅಂದ –
ದೇಸಾಯಿ : ಏನು ಹಾಗಂದರೆ? ಅಲ್ಲೆಲ್ಲೊ ಇರಬಹುದು. ಹುಡುಕಿ ನೋಡು
ಮುದುಕ : ನೋಡಿಯಾಯ್ತು ಸ್ವಾಮಿ.
ದೇಸಾಯಿ ಕೊಟ್ಟಿಗೆಗೆ ಬಂದು ನೋಡಿದ. ಒಂದೂ ಕುದುರೆ ಇರಲಿಲ್ಲ. ಕೊಟ್ಟಿಗೆ ಬಿಕೋ ಎನ್ನುತ್ತಿತ್ತು. ಮುದುಕ ಹೇಳಿದ.
ಮುದುಕ : ಇದು ಹೊಸ ಸೊಸೆಯ ಆಗಮನಕ್ಕೆ ಶುಭಸೂಚನೆ ಅಲ್ಲ ಸ್ವಾಮಿ!
ದೇಸಾಯಿ : ಮೂರ್ಖ, ಬಾಯಿಗೆ ಬಂದದ್ದನ್ನು ಆಡಬೇಡ ನಡೆ, ಗದ್ದೆ ತೋಟದ ಕಡೆಗೆ ಹೋಗಿ ನೋಡುವಾ.
ಮುದುಕ : ಅದರೆ ತಮ್ಮ ಅರಮನೆ ಹಿತ್ತಿಲಲ್ಲಿ ಮೂಳೆಗಳು ಬಿದ್ದಿವೆ.
ದೇಸಾಯಿ : ಏನಂದೆ?
ಮುದುಕ : ತಾವೇ ಬಂದು ನೋಡಬಹುದು ಸ್ವಾಮಿ.
ಹೋಗಿ ನೋಡಿದರೆ ಮೂಳೆಗಳ ರಾಶಿಯೇ ಬಿದ್ದಿದೆ! ಅವರು ಚಿಂತಾಕುಲರಾಗಿ ಹಿಂದಿರುಗಿದರು.
ಹೀಗೆಯೇ ಇನ್ನೊಂದು ದಿನ ದನಕರುಗಳು ಮಾಯವಾಗಿ ಮೂಳೆರಾಶಿ ಎರಡು ಪಟ್ಟು ಬೆಳೆಯಿತು. ಅರಮನೆಯ ದನಕರುಗಳಾದ ಮೇಲೆ ಊರಿನ ದನಕರುಗಳೂ ಎಳೆಯ ಮಕ್ಕಳೂ ಕಾಣೆಯಾಗತೊಡಗಿದವು. ಮೂಳೆಗಳ ರಾಶಿ ಈಗ ಚಿಕ್ಕ ಬೆಟ್ಟದಷ್ಟು ಬೆಳೆಯಿತು. ದನಕರು ಮನುಷ್ಯರನ್ನು ಯಾರು ಕದ್ದು ತಿನ್ನುತ್ತಿದ್ದಾರೆಂದು ತಿಳಿಯದಾಯಿತು.
ಒಂದು ದಿನ ದೇಸಾಯಿ ಭಾಗ್ಯವಂತಿಗೆ ತನ್ನ ಚಿಂತೆಯನ್ನು ಹೇಳಿದ :
ದೇಸಾಯಿ : ಅರಮನೆಯಲ್ಲಿಯ ನನ್ನ ಕುದುರೆಯೂ ಮಾಯವಾಗಿದೆ!
ಭಾಗ್ಯವಂತಿ : ಅಯ್ಯೋ ಅದಕ್ಕಿಲ್ಲ ಇಷ್ಟು ಯೋಚನೆ ಮಾಡಿದರೆ ಹ್ಯಾಗೆ? ಒಂದು ಕುದುರೆ ಹೋದರೆ ಇನ್ನೊಂದು ತಂದರಾಯ್ತು.
ದೇಸಾಯಿ : ಕೊಟ್ಟಿಗೆಯ ದನಕರು ಮಾಯವಾಗಿವೆ!
ಭಾಗ್ಯವಂತಿ : ಇನ್ನಷ್ಟು ದನಕರು ಕೊಂಡು ತನ್ನಿ. ಹೋಗಿವೆ ಅಂತ ನಾವು ಸಾಯ್ಲಿಕ್ಕಾಗುತ್ತದಾ?
ದೇಸಾಯಿ : ಆದರೆ ಅವೆಲ್ಲ ಎಲ್ಲಿ ಹೋದವು. ಅಂತ!
ಭಾಗ್ಯವಂತಿ : ತಪ್ಪಿಸಿಕೊಂಡು ಹೋಗಿರಬಹುದು. ಯಾರೋ ಕಳ್ಳರು ಒಯ್ದಿರಬಹುದು. ಎಲ್ಲಿಗೋ ಸುಡುಗಾಡಿಗೆ ಹೋಗಿರಬಹುದು.
ದೇಸಾಯಿ : ಹಿಂದೆಂದೂ ಹೀಗಾಗಿರಲಿಲ್ಲ.
ಭಾಗ್ಯವಂತಿ : ಈವಾಗಾಯ್ತಲ್ಲ, ಏನು ಮಾಡಬೇಕು?
ದೇಸಾಯಿ : ಹೀಗಂತೀಯಾ?
ಭಾಗ್ಯವಂತಿ : ಮತ್ತಿನ್ನೇನು? ಪಕ್ಕದ ಊರಿಗೆ ಹೋಗಿ ನೂರಿನ್ನೂರು ಕುದುರೆ ತನ್ನಿ. ದನಕರು ತನ್ನಿ. ಹಿಂಡು ಕುದುರೆ ತಂದರೆ ಬ್ಯಾಡ ಅಂತೀನಾ ನಾನು?
ದೇಸಾಯಿಗೆ ಅವಳ ವಾದವೂ ಸರಿಯೆನ್ನಿಸಿತು. ದನಕರು ಕುದುರೆ ಹೋದವು ಅಂತ ಸುಮ್ಮನೆ ಕೂರಲಿಕ್ಕಾಗುತ್ತದೆಯೆ? ಮುಂದಿನ ವ್ಯವಸ್ಥೆ ಆಗಲೇಬೇಕಲ್ಲ? ಅವರನ್ನೆಲ್ಲ ಯಾರು ಒಯ್ದರು? ಹ್ಯಾಗೆ ಒಯ್ದರು? ಹಿತ್ತಲ ಮೂಳೆಗಳು ಎಲ್ಲಿಯವು? – ಇದೆಲ್ಲ ಆಮೇಲೆ ತಾನೆ? ಅಂದುಕೊಂಡು ಕುದುರೆ ತರಲು ನಡೆದ. “ಹಾಗೇ ಬರುವಾಗ ನಿನ್ನ ತಾಯಿ ಮನೆಗೂ ಹೋಗಿ ಬರ್ತೀನಿ. ನೀನು ಬರ್ತೀಯೇನು?” ಅಂದ.
ಭಾಗ್ಯವಂತಿ : ಮತ್ತೆ ನಾನ್ಯಾಕೆ? ನಾನು ಬಂದರೆ ಈ ಊರು, ಜನ – ದನ ನೋಡಿಕೊಳ್ಳೋರ್ಯಾರು? ನೀವೇ ಹೋಗಿ ಬನ್ನಿ.
ದೇಸಾಯಿ : ನಿನ್ನ ತಾಯಿಗೇನಾದರೂ ಹೇಳಬೇಕೇನು?
ಭಾಗ್ಯವಂತಿ : ಏನೂ ಬೇಡ. ನಿನ್ನ ಮಗಳು ಚೆನ್ನಾಗಿದ್ದಾಳೆ. ನೀನೇನೂ ಚಿಂತಿ ಮಾಡಬೇಡ. ಈ ಕಡೆ ಬರಲೂ ಬೇಡ ಅಂತ ಹೇಳಿ.
ಈ ಮಾತು ಕೇಳಿ ದೇಸಾಯಿಗೆ ಆಶ್ಚರ್ಯವಾಯಿತು. “ಇವಳು ಮೊಸರಜ್ಜಿಯ ಮಗಳು ಭಾಗ್ಯವಂತಿಯೇ?” ಎಂದುಕೊಂಡು ಹೊರಟ. ಭಾಗ್ಯವಂತಿ ವಿಕಾರದ ನಗೆ ನಕ್ಕಳು. ಅವಳ ನಗೆಯೊಂದಿಗೆ ನಗೆ ಸೇರಿಸಲು ಅವಳ ಗಂಡನೂ ಬಂದ.
ಗಂಡ : ಮೆಚ್ಚಿದೆ ಮಡದೀ, ನಿನ್ನ ಉಪಾಯ ಮೆಚ್ಚಿದೆ! ದೇಸಾಯಿ ಆ ಕಡೆ ಹೋದ. ಈಗ ಇದು ನಮ್ಮದೇ ರಾಜ್ಯ!
ಭಾಗ್ಯವಂತಿ : ಹಿರಿಯಾ ನಿನ್ನ ಹೊಟ್ಟೆ ಉರಿಯಾ, ಇನ್ನು ಮ್ಯಾಕೆ ಊರಿನ ದನಕರು ನಿನ್ನವು. ಮನುಷ್ಯರೆಲ್ಲ ನನ್ನವರು. ಇದಕ್ಕೆ ಒಪ್ಪಿದರೆ ಹೊಟ್ಟೆ ಬಿರಿಯೋ ಹಾಗೆ ತಿಂದುಕೊಂಡಿರು. ಇಲ್ಲವೋ ಜಾಗ ಖಾಲಿ ಮಾಡು.
ಗಂಡ : ಒಪ್ಪಿಕೊಂಡೆ ಮಡದಿ. ಎತ್ತಿದೆ ನನ್ನ ಬಿಡದಿ – ಎಂದು ಊರಾಡಲು ಹೊರಟ.
ಕೊಂಡ ಕುದುರೆಗಳನ್ನು ಹೊಡೆದುಕೊಂಡು ಬಾಡಿದ ಮುಖದ ದೇಸಾಯಿ ಮೊಸರಜ್ಜಿಯ ಮನೆಗೆ ಬಂದ. ಮೊಸರಜ್ಜಿಗಂತೂ ಮೊದಮೊದಲು ಗುರುತೇ ಸಿಕ್ಕಲಿಲ್ಲ.
ಮೊಸರಜ್ಜಿ : ಯಾರಿದು? ಅಳೀಮಯ್ಯ ದೇಸಾಯಿಯಲ್ಲವೆ?
ದೇಸಾಯಿ : ಹೌದು ಅತ್ತೆ.
ಮೊಸರಜ್ಜಿ : ಮಗಳು ಕ್ಷೇಮವೇ?
ದೇಸಾಯಿ : ಇದ್ದಾಳೆ ಅತ್ತೆ.
ಮೊಸರಜ್ಜಿ : ಏನು ಹಾಗಂದರೆ? ಸರಿಯಾಗಿ ಹೇಳಪ್ಪ. ನನ್ನ ಭಾಗ್ಯವಂತಿ ಯಾಕೆ ಬರಲಿಲ್ಲ? ನಾನೇ ಬರೋಣ ಅಂತ ಇದ್ದೆ. ಏನು ಹೇಳಿದಳು ಮಗಳು?
ದೇಸಾಯಿ : ನೀನು ಬಾ ಅಂದೆ. ನಾನು ಬಂದರೆ ದನಕರು ನೋಡಿಕೊಳ್ಳೋರ್ಯಾರು? ಅಂದಳು. ನಿನ್ನ ತಾಯಿಗೇನಾದರೂ ಹೇಳಬೇಕೆ? ಅಂದೆ. ‘ಚೆನ್ನಾಗಿದ್ದೇನೆ ಚಿಂತೆ ಮಾಡಬೇಡ. ಈಕಡೆ ಬರಲೂ ಬೇಡ ಅಂತಂದ್ಲು.’
ಮುದುಕಿಗೆ ನಿರಾಸೆ ಮತ್ತು ಆಶ್ಚರ್ಯವಾಯಿತು. ಮಗಳು ತನಗೆ ಬರಲು ಹೇಳಲಿಲ್ಲವಲ್ಲ ಎಂದು ನಿರಾಶೆಯಾಯಿತಾದರೂ ಆಮೇಲೆ “ಇವು ನನ್ನ ಭಾಗ್ಯವಂತಿಯ ಮಾತುಗಳೆ?” ಎಂದು ಅನುಮಾನವಾಯಿತು.
ಮೊಸರಜ್ಜಿ : ನಿನ್ನ ಮಾತನ್ನ ನಂಬಲಿಕ್ಕಾಗುತ್ತಿಲ್ಲ ಅಳೀಮಯ್ಯ. ನೀನ್ಯಾಕೆ ಹೀಗಿದ್ದಿ?
ದೇಸಾಯಿ : ಏನು ಹೇಳಲಿ ತಾಯಿ. ಭಾಗ್ಯವಂತಿ ಅರಮನೆ ಸೇರಿದ್ದೇ ಆಯ್ತು, ಮಾರನೆ ದಿನದಿಂದಲೇ ಕುದುರೆ ದನ ಕರುಗಳೆಲ್ಲ ಕೊಟ್ಟಿಗೆಯಿಂದ ಮಾಯವಾಗತೊಡಗಿದವು. ಊರಲ್ಲಿಂದ ದನಕರುಗಳೂ ಮಾಯವಾದವು. ಈಗೀಗ ಎಳೆಮಕ್ಕಳೂ ಮಾಯವಾಗುತ್ತಿವೆ.
ಮೊಸರಜ್ಜಿಗೆ ಆಶ್ಚರ್ಯದೊಂದಿಗೆ ಭಯವೂ ಆಯ್ತು.
ಮೊಸರಜ್ಜಿ : ಏನು ಮಾತಾಡುತ್ತಿ ಅಳೀಮಯ್ಯ? ನನ್ನ ಭಾಗ್ಯವಂತಿ ನಿನ್ನ ಮನೆ ತುಂಬಿದ ದಿನದಿಂದ ಸಮೃದ್ಧಿ ತುಳುಕಬೇಕು. ಮಳೆಬೆಳೆ ಹಸಿರು ಹೆಚ್ಚಾಗಬೇಕು. ದನಕರುಗಳಿಂದ ನಿನ್ನ ಕೊಟ್ಟಿಗೆ, ಧನ ಧಾನ್ಯಗಳಿಂದ ಮನೆ ತುಂಬಬೇಕು. ನೀನು ಮಾತಾಡುವುದು ಕೇಳಿದರೆ ಅದಕ್ಕೆ ವಿರುದ್ಧ!
ದೇಸಾಯಿ : ಹೌದು ತಾಯಿ, ವಿರುದ್ಧವಾದುದೇ ಆಗುತ್ತಿದೆ. ನಿಜ ಹೇಳಬೇಕೆಂದರೆ ಸಮೃದ್ಧಿಯಾಗುತ್ತಿರೋದು ನಮ್ಮ ಮನೆ ಹಿತ್ತಿಲನ ಮೂಳೆ ರಾಶಿ ಮಾತ್ರ!
ಮೊಸರಜ್ಜಿ ; ಛೇ, ಛೇ ನಿನ್ನ ಮಾತು ನಂಬುವುದು ಸಾಧ್ಯವೆ? ನೀನು ಹೇಳುವುದು ನಿಜವೇ ಆಗಿದ್ದರೆ ನಿನ್ನ ಮನೆ ಹೊಕ್ಕವಳು ಅವಳ್ಯಾವಳೋ ರಾಕ್ಷಸಿ ಇರಬೇಕು. ನನ್ನ ಮಗಳು ಭಾಗ್ಯವಂತಿಯಂತೂ ಅಲ್ಲ. ನಡೆ ನಾನೇ ನೋಡಿಬರುತ್ತೇನೆ.
ಎಂದು ಹೇಳಿ ಕೋಲು ತಗೊಂಡು ಭಾಗ್ಯವಂತಿ ಸಿಕ್ಕ ದೊಡ್ಡ ಮರದ ಬೇರನ್ನು ಜೋಪಾನವಾಗಿ ತೆಗೆದಿಟ್ಟುಕೊಂಡು ಹೊರಟೇಬಿಟ್ಟಳು ಮೊಸರಜ್ಜಿ.
ಹಿಂದೆ ದಿಬ್ಬಣ ಹೊರಟಾಗ ಮಾಯದ ಬಿರುಗಾಳಿ ಬೀಸಿದ್ದ ಬಂಡೆಗಳ ಹತ್ತಿರ ಬಂದರು. ಅಲ್ಲೇ ಸೇಡುಮಾರಿಯರ ಎರಡು ಗೊಂಬೆಗಳಿದ್ದವು. ಯಾರೋ ಹೆಣ್ಣುಮಗಳು “ಕಾಪಾಡಿರಯ್ಯೋ, ಹೆಣ್ಣಾದರೆ ತಾಯಿಯೆಂಬೆ, ಗಂಡಾದರೆ ತಂದೆಯೆಂಬೆ; ಕಾಪಾಡಿರಯ್ಯೋ” ಎಂದು ಅಳುತ್ತಿರುವುದು ಕೇಳಿಸಿತು.
ಮೊಸರಜ್ಜಿ : ಕೇಳಿದೆಯಾ ಅಳೀಮಯ್ಯ, ಸಮೀಪದಲ್ಲೇ ಯರೋ ಹೆಂಗಸು ಅಳುತ್ತಿರುವ ಹಾಗಿದೆಯಲ್ಲ!
ದೇಸಾಯಿ : ಹೌದು ತಾಯಿ!
ಮೊಸರಜ್ಜಿ : ಬಾ ನೋಡೋಣ.
ಇಬ್ಬರೂ ಬಂಡೆಗಳಿದ್ದಲ್ಲಿಗೆ ಹೋದರು. ಇಕ್ಕಟ್ಟಾದ ದಾರಿಗುಂಟ ಹೋದಾಗ ಒಂದು ಕಿಂಡಿ ಕಾಣಿಸಿತು. ಒಳಕ್ಕೆ ನೊಡಿದರೆ ಗವಿ, ಅದರೊಳಗೆ ಭಾಗ್ಯವಂತಿ ಅಳುತ್ತಿರುವುದು ಕಾಣಿಸಿತು. ದೇಸಾಯಿ ಗಾಬರಿಯಿಂದ ಹೇಳಿದ.
ದೇಸಾಯಿ : ಇದರಲ್ಲೇನೋ ಮೋಸ ಇದೆ ತಾಯಿ! ಒಳಗೆ ಭಾಗ್ಯವಂತಿಯ ಹಾಗೇ ಒಂದು ಹೆಣ್ಣಿದೆ.
ಮೊಸರಜ್ಜಿ : ಏನೆಂದೆ?
ಎಂದು ಮುದುಕಿಯೂ ನೋಡಿ ಖಾತ್ರಿಯಾದ ಮೇಲೆ ಬಾಗಿಲಿಗಡ್ಡ ಇಟ್ಟಿದ್ದ ಬಂಡೆಗಲ್ಲನ್ನು ನೂಕಿ ಸರಿಸಿದರು. ಭಾಗ್ಯವಂತಿ “ಅಮ್ಮಾ” ಎಂದು ಓಡಿಬಂದು ಮೊಸರಜ್ಜಿಯನ್ನು ತಬ್ಬಿಕೊಂಡಳು. ಭಾಗ್ಯವಂತಿಯಿಂದ ವಿಷಯ ತಿಳಿದ ಮೇಲೆ ಅಜ್ಜಿ ಹೇಳಿದಳು.
ಮೊಸರಜ್ಜಿ : ದೇಸಾಯಿ ಮನೆಯಲ್ಲಿರೋಳು ನೀನಾಗಿರಲಾರೆ ಎಂದು ನನಗೆ ಮೊದಲೇ ಅನ್ನಿಸಿತ್ತು ಮಗಳೆ. ಅದಕ್ಕೇ ಇದೋ ನಿನ್ನ ತಾಯಿ ಮರದ ಬೇರು ತಂದೆ. ಇದು ನಿನ್ನ ಬಳಿಯಿದ್ದರೆ ಅವಳ ಮದ್ದು ಮಾಟದ ಆಟ ನಡೆಯಲಾರದು. ಇದನ್ನು ಇಟ್ಟುಕೊ. ಅವಳು ನಿನ್ನನ್ನು ಕೊಲೆ ಮಾಡಲು ಹೊಂಚಿರಬಹುದು. ಹುಷಾರಾಗಿರ ಬೇಕು. ನಡೆ ನೋಡುವಾ,
ಎಂದು ಮೂವರೂ ಹೊರಟರು. ಮುದುಕಿ ಮರೆಯದೆ ಸೇಡುಮಾರಿಯರ ಎರಡೂ ಗೊಂಬೆಗಳನ್ನು ತಗೊಂಡು ಸೆರಗಿನಲ್ಲಿ ಬಚ್ಚಿಟ್ಟುಕೊಂಡಳು.
ಮೂವರೂ ಅರಮನೆ ಪ್ರವೇಶಿಸಿದೊಡನೆ ಅರಮನೆಯಲ್ಲಿದ್ದ ಕೃತಕ ಭಾಗ್ಯವಂತಿ “ಉರಿ ಉರಿ ಉರಿ” ಎಂದು ಕಿರುಚತೊಡಗಿದಳು. ಮೊಸರಜ್ಜಿ ಉಪಾಯವಾಗಿ ಸರಿದು ತಾನು ತಂದಿದ್ದ ಸೇಡುಮಾರಿಯರ ಗೊಂಬೆಗಳನ್ನು ಉರಿಯುವ ಒಲೆಯಲ್ಲಿ ಎಸೆದಳು. ಕೃತಕ ಭಾಗ್ಯವಂತಿ ಹಾಗೂ ಅವಳ ಗಂಡನ ರೂಪು ಕರಗಿ ಮೂಲ ಸೇಡುಮಾರಿಯರ ರೂಪ ಬಂತು. ಉರಿ ಉರಿ ಎಂದು ಒದರುತ್ತ ಇಬ್ಬರೂ ಬೆಂಕಿಯಲ್ಲಿ ಬೆಂದುಹೋದರು.
ದೇಸಾಯಿ ಮತ್ತು ಭಾಗ್ಯವಂತಿಯನ್ನು ಹರಸಿ ಮೊಸರಜ್ಜಿ ತನ್ನ ಊರಿಗೆ ಹಿಂದಿರುಗಿದಳು. ಆಮೇಲೆ ಹೊನ್ನೆ ಮರದ ಮಗಳು ಭಾಗ್ಯವಂತಿಯಿಂದಾಗಿ ಅರಮನೆ ಮತ್ತು ಆ ಇಡೀ ಊರಿನ ಭಾಗ್ಯತೆರೆದಂತೆ ಮಳೆ ಬೆಳೆ ಸಮೃದ್ಧಿಯಿಂದ ತುಳುಕಾಡಿತು. ನಮ್ಮಲ್ಲಿ ಹೊನ್ನೆಮರ ಇಲ್ಲವಾಗಿ ಹೀಗಿದ್ದೇವೆ.
*
ಮರವೇ ಮರ್ಮರವೇ : ಇದ್ದಿಲು ರಾಜ

ಒಂದಾನೊಂದು ಕಾಲದಲ್ಲಿ ಶಿವಾಪುರ ಅಂತ ಊರಿನಲ್ಲಿ ತಿಮ್ಮ, ತಿಮ್ಮಿ ಎಂಬ ವೃದ್ಧ ದಂಪತಿಗಳಿದ್ದರು. ಇದ್ದಿಲು ಮಾರಿ ಜೀವನ ಸಾಗಿಸುತ್ತಿದ್ದರು. ಅವರಿಗೆ ಮೂರು ಜನ ಗಂಡುಮಕ್ಕಳು, ಹಿರಿಯ ಹುಡುಗರಿಬ್ಬರೂ ಜಾಣರು. ತಂದೆ ತಾಯಿ ಹೇಳಿದ ಹಾಗೆ ಕೇಳಿಕೊಂಡು ದುಡಿಯುತ್ತಿದ್ದರು. ಕೊನೆಯುವ ಸೋಂಬೇರಿ. ಅವನ ಸೋಂಬೇರಿತನದಿಂದಾಗಿ ಆತನ ಹೆಸರನ್ನು ಮನೆಯವರು ಕೂಡ ಮರೆತು ‘ಸೋಂಬೇರಿ’ ಎಂದೇ ಕರೆಯುತ್ತಿದ್ದರು. ಅವರು ಹಾಗೆ ಕರೆದಾಗೆಲ್ಲಾ ಇವನೂ ಬೇಸರ ಮಾಡಿಕೊಳ್ಳದೆ ಓಗೊಡುತ್ತಿದ್ದ. ಯಾಕಂತೀರೋ? ಅವನಿಗೂ ತನ್ನ ಹೆಸರು ಮರೆವಾಗಿತ್ತು! ಆದರೆ ಮನೆಯವರೆಲ್ಲ ತನ್ನನ್ನ ‘ದಡ್ಡ’ ಎಂದು ಬಯ್ಯುತ್ತಿದ್ದುದು ನೆನಪಿತ್ತು. ‘ಇರಬಹುದೋ ಏನೋ! ಇಲ್ಲದಿದ್ದರೆ ಇವರ್ಯಾಕೆ ಹೀಗೆ ಹೇಳುತ್ತಿದ್ದರು?’ ಅಂದುಕೊಂಡು ಸೋಂಬೇರಿ ಸುಮ್ಮನಿರುತ್ತಿದ್ದ. ಆದರೆ ಹೀಗೆ ಬೈಸಿಕೊಂಡರೂ ಅವನೆಂದೂ ಕಾಡಿಗೆ ಹೋದವನಲ್ಲ. ಇದ್ದಿಲು ತಂದವನಲ್ಲ. ತಾನಾಯಿತು, ತನ್ನ ಆಟವಾಯಿತು; ಜಾಲಿಯಾಗಿ ಆಡಿಕೊಂಡು ಹಾಡಿಕೊಂಡಿದ್ದ.
ಇಂತಿರುವಲ್ಲಿ ಆ ವರ್ಷ ಶಿವಾಪುರದಲ್ಲಿ ಇದ್ದಿಲ ಬೇಡಿಕೆ ಹೆಚ್ಚಾಯಿತು. ಕಮ್ಮಾರನ ಕುಲುಮೆಗೂ, ಕುಂಬಾರನ ಒಲೆಗೂ, ಅಗಸನ ಇಸ್ತ್ರೀ ಕಲ್ಲಿಗೂ ಇದ್ದಿಲು ಬೇಕಾಯಿತು. ಅಷ್ಟೇ ಅಲ್ಲ ಸರಕಾರೀ ನೌಕರರ ಅಡಿಗೆ ಬೇಯಿಸಲಿಕ್ಕು ಬೇಕಾಯಿತು. ಗಾಳಿ ಬಿಟ್ಟಾಗಲೇ ತೂರಿಕೊಳ್ಳಬೇಕಲ್ಲವೇ? ಜಾಣ ಮುದುಕ ಮಕ್ಕಳನ್ನು ಕರೆದು ಹೇಳಿದ –
ತಂದೆ : ಮಕ್ಕಳೇ ದೇವರ ದಯೆಯಿಂದ ಇದ್ದಿಲು ಬೇಡಿಕೆ ಹೆಚ್ಚಾಗಿದೆ. ಈಗಲೇ ಕೈಯಲ್ಲಿ ನಾಲ್ಕು ಕಾಸು ಮಾಡಿಕೊಳ್ಳೋದು ಬುದ್ಧಿವಂತರ ಲಕ್ಷಣ. ಕೊಡಲಿ, ಚೀಲ ತಗೊಂಡು ಕಾಡಿಗೆ ಹೊರಡಿರಿ. ಆಗಲೇ ಹೊತ್ತೇರಿದೆ.
ಅಣ್ಣಂದಿರಿಬ್ಬರೂ ತಂದೆಯ ಮಾತು ಕೇಳಿ, ಕೊಡಲಿ ಚೀಲಗಣ್ನು ತಗೊಂಡು “ಸೋಂಬೇರಿಗೂ ಈ ಮಾತು ಹೇಳಪ್ಪಾ, ನಾವಿಬ್ಬರೇ ದುಡಿಯೋದು, ಅವನು ಮಾತ್ರ ಗೋಲಿ ಗುಂಡು ಆಡೋದು ಚನ್ನವ?” ಅಂದರು. ಇಷ್ಟಾದರೂ ಸೋಂಬೇರಿ ತನ್ನ ಪಾಡಿಗೆ ತಾನಿದ್ದ. ಕೊನೆಗೆ ಅವನನ್ನೇ ಕೇಳಿದರು :
ಅಣ್ಣಂದಿರು : ನೀನ್ಯಾಕಯ್ಯ ನಮ್ಮ ಜೊತೆ ಕಾಡಿಗೆ ಬರಬಾರದು?
ಸೋಂಬೇರಿ : ನಾನ್ಯಾಕೆ ಕಾಡಿಗೆ ಬರಬೇಕು?
ಅಣ್ಣ ೧ : ಇದ್ದಿಲು ಮಾಡೋದಿಕ್ಕೆ ಮರ ಕಡಿದು ತರಬೇಕಪ್ಪಾ…
ಸೋಂಬೇರಿ : ಇದ್ದಿಲು ಬೇಕಾದರೆ ಮರ ಯಾಕೆ ಕಡಿಯಬೇಕು?
ಅಣ್ಣ ೨ : ಇನ್ನೇನು ಇದ್ದಿಲು ಕಲ್ಲಿನಿಂದಾಗುತ್ತದೆಯೇ?
ಸೋಂಬೇರಿ : ಹ್ಯಾಗಾಗುತ್ತದೊ ನನಗೇನು ಗೊತ್ತು? ನನಗೆ ಇದ್ದಿಲು ಬೇಡ ಅಷ್ಟೇಯ.
ಈಗ ಮುದುಕ ತಿಮ್ಮನಿಗೂ ಸುಮ್ಮನಿರಲಾಗಲಿಲ್ಲ…
ತಿಮ್ಮ : ಅಯ್ಯಾ ಸೋಂಬೇರಿ, ದೊಡ್ಡವನಾಗಿದ್ದೀಯಾ, ನೀನೂ ದುಡಿಯೋದು ಬೇಡವಾ? ದುಡೀದಿದ್ದರೆ ಉಪಜೀವನಕ್ಕೇನು ಮಾಡ್ತೀಯ?
ಸೋಂಬೇರಿ : ಯಾಕೆ ನೀನಿಲ್ಲವ? ಅವರಿಬ್ಬರೂ ಇಲ್ಲವ?
ತಿಮ್ಮ : ನಿನ್ನ ಅನ್ನ ನೀನೇ ದುಡೀಬೇಕಯ್ಯಾ, ಇನ್ನೊಬ್ಬರಲ್ಲ. ಊಟ ಬೇಕೆಂದರೆ ನೀನೂ ಅವರ ಜೊತೆ ಕಾಡಿಗೆ ಹೋಗಿ, ಒಣ ಮರ ಕಡಿದುಕೊಂಡು ಬರಬೇಕು.
ಸೋಂಬೇರಿ : ಅವರ ಜೊತೆ ಹೋಗೊದಿಲ್ಲ. ನನ್ನ ಪಾಡಿಗೆ ನಾನು ಹೋಗುತ್ತೇನೆ.
ಎಂದು ಹೊರಟೇಬಿಟ್ಟ. ಮುದುಕ ಕೊಡಲಿ ಕೊಟ್ಟು ಹೆಗಲ ಮೇಲೆ ಚೀಲ ಇಟ್ಟ.
ಸೋಂಬೇರಿ : ಕೊಡಲಿ ಯಾತಕ್ಕೆ?
ಮುದುಕ : ಒಣ ಮರ ಕಡೀಲಿಕ್ಕೆ.
ಸೋಂಬೇರಿ : ಚೀಲ ಯಾತಕ್ಕೆ?
ಮುದುಕ : ಅಕಸ್ಮಾತ್ ಕಾಡಿನಲ್ಲಿ ಇದ್ದಿಲು ಸಿಕ್ಕರೆ, ತುಂಡು ಮರ ಸಿಕ್ಕರೆ ತರಲಿಕ್ಕೆ.
ಸೋಂಬೇರಿ : ಊಟ ಯಾವಾಗ?
ಮುದುಕ : ಕಾಡಿನಿಂದ ಇದ್ದಿಲು ತಂದರೇನೇ ಊಟ.
ಅಂತೂ ಸೋಂಬೇರಿ ಕೊಡಲಿ, ಚೀಲ ತಗೊಂಡು ಕಾಡಿಗೆ ಹೊರಟ.

ಸೋಂಬೇರಿ ಕಾಡತುಂಬ ಜಾಲಿಯಾಗಿ ಸಿಳ್ಳೇ ಹಾಕಿಕೊಂಡು ಅಲೆದಾಡಿದ. ಟೊಪ್ಪಿಗೆಗೆ ಒಂದೆರಡು ಹೂ ಸಿಕ್ಕಿಸಿಕೊಂಡು ಹೂವಿನಂತಿದ್ದ ಚಿಟ್ಟೆಗಳನ್ನ ಅಟ್ಟಿಸಿಕೊಂಡು ಓಡಾಡಿದ. ಕಾಡ ಪ್ರಾಣಿಗಳ ನಡಿಗೆ ಮತ್ತು ಪಕ್ಷಿಗಳ ಧ್ವನಿಗಳನ್ನು ಅನುಕರಿಸಿದ. ಹೀಗೇ ಅಲೆದಾಡುತ್ತಿರುವಾಗ ಒಂದು ಒಣಗಿದ ಮರ ಕಂಡಿತು. ಸಂತೋಷದಿಂದ ಅದರ ಬಳಿಗೆ ಬಂದು ಇದ್ದಿಲು ಮರ ಅಂದರೆ ಇದೇ ಇರಬೇಕೆಂದು, “ಮುದಿಮರವೇ, ನಿನಗೆ ವಯಸ್ಸಾಗಿದೆ ಅಂದ್ಕೋತೀನಿ. ನನಗೆ ಇದ್ದಿಲು ಬೇಕು. ಅದಕ್ಕೇ ಕಡಿತೇನೆ. ಕ್ಷಮೆ ಇರಲಿ” ಎಂದು ನಮಸ್ಕರಿಸಿ, ಕೊಡಲಿಯಿಂದ ಮರಕ್ಕೆ ಒಂದೇಟು ಹಾಕಿದ. ‘ಅಯ್ಯೋ’ ಎಂದು ಯಾರೋ ಹೆಂಗಸು ನರಳಿದ ಹಾಗಾಯ್ತು. ಆಸುಪಾಸು ನೋಡಿದ. ಯಾರೂ ಇರಲಿಲ್ಲ. ‘ಮತ ಮಾತಾಡಿತೆ?’ ಅಂತ ಅದಕ್ಕೆ ಕಿವಿ ಹಚ್ಚಿದ. ‘ಅಮ್ಮಾ ನೀರು!’ ಎಂದು ಹೆಂಗಸೊಬ್ಬಳು ದಯನೀಯವಾಗಿ ನರಳಿದ್ದು ಕೇಳಿಸಿತು. ಮತ್ತೆ ಅಕ್ಕಪಕ್ಕ ನೋಡಿದ. ಯಾರೂ ಕಾಣಲಿಲ್ಲ. ‘ಪಾಪ ಬಾಯಾರಿಕೆ; ಅದಕ್ಕೇ ‘ನೀರು’ ಅಂತಿದೆ ಎಂದುಕೊಂಡು ಅವಸರದಿಂದ ಹೊಂಡಕ್ಕೋಡಿದ.
ಅಲ್ಲೊಂದು ಮಡಕೆ ಇತ್ತು. ತುಂಬಿಕೊಂಡು ಬಂದು ನರಳಿದ ಮರದ ಬುಡಕ್ಕೆ ಸುರಿದು ಮರಕ್ಕೆ ಕಿವಿ ಹಚ್ಚಿದ. ಅದಿನ್ನೂ ನಿಟ್ಟುಸಿರು ಬಿಡುತ್ತಿತ್ತು. ನಾಲ್ಕೈದು ಸಲ ನೀರು ಸುರಿದು ಮರಕ್ಕೆ ಕಿವಿ ಹಚ್ಚಿದ. ಈ ಸಲ ಅದು ‘ಆಹಾ!’ ಎಂದಿತು. ‘ಸದ್ಯ ಈ ಮರದ ತಂಟೆಯೇ ಬೇಡ’ ಎಂದು ಮುಂದೆ ನಡೆದ.
ಬರಿಗೈಯಲ್ಲೇ ಮನೆಗೆ ಬರುತ್ತಿರುವಾಗ ಅಂತೂ ಒಂದು ಒಣ ಮರ ಸಿಕ್ಕಿತು. ಇದರಲ್ಲೂ ಬಾಯಾರಿದ ಹೆಣ್ಣಿದೆಯೋ? ಅಂತ ಕಿವಿ ಹಚ್ಚಿ ಕೇಳಿದ. ಸದ್ಯ ಏನೂ ಕೇಳಿಸಲಿಲ್ಲ. ಮರಕ್ಕೆ ನಮಸ್ಕರಿಸಿ ಕೊಡಲಿನಿಂದ ಜೋರಾಗಿ ಏಟು ಹಾಕಿದ. ಸಿಡಿಲೆರಗಿದಂತೆ ಸದ್ದಾಗಿ ಏನೆಂದು ನೋಡಿದರೆ ಕೊಂಬು ಕೋರೆಹಲ್ಲಿನ ಭಯಂಕರ ರಾಕ್ಷಸಿ ಕಿರುಚಿ,
“ಯೋ ಯಾವೋನಯ್ಯಾ ನೀನು? ಮರ ಕಡಿಯೋದಿಕ್ಕೆ ಬುದ್ಧಿ ಇಲ್ಲವೆ ನಿನಗೆ? ನಿಲ್ಲಿಸು” ಎಂದು ಅಬ್ಬರಿಸಿದಳು. ಸೋಂಬೇರಿ ಹೆದರಿ ಗಡಗಡ ನಡುಗುತ್ತಾನೆಂದು ನಿರೀಕ್ಷಿಸಿದ್ದ ರಾಕ್ಷಸಿಗೆ ಭಾರೀ ನಿರಾಸೆಯಾಯ್ತು. ಯಾಕೆಂದರೆ ಸೋಂಬೇರಿ ಹೆದರಲಿಲ್ಲ. ಹೆದರುವ ಲಕ್ಷಣಗಳೂ ಕಾಣಲಿಲ್ಲ. ಸಾಲದ್ದಕ್ಕೆ ಮೋಜು ಕಂಡ ಮಕ್ಕಳಂತೆ ನಗಾಡುತ್ತಿದ್ದ! ‘ನಿಲ್ಲಿಸೋ’ ಎಂದು ಗದರಿದಳು.
ಸೋಂಬೇರಿ : ನಿಲ್ಲು ಅನ್ನೋದಿಕ್ಕೆ ನೀನು ಯಾರು? ಕಡಿಯೋದು ಬಿಡೋದು ನನ್ನಿಷ್ಟ. ನನಗಿಷ್ಟವಾಗಿದೆ, ಅದಕ್ಕೆ ಕಡೀತೀನಿ.
ರಾಕ್ಷಸಿ : ನಾನು ಅಂದರೆ ಏನೆಂದುಕೊಂಡಿದ್ದೀಯ? ಭಯಂಕರ ರಾಕ್ಷಸಿ ನಾನು. ನನ್ನ ಕಂಡರೆ ಮನುಷ್ಯರಷ್ಟೇ ಅಲ್ಲ. ಪ್ರನಿಗಳೂ ಗಡಗಡಾಂತ ನಡುಗುತ್ತವೆ. ನಿನ್ನಂಥವ್ನು ನನಗೆ ಒಂದೇ ತುತ್ತು.
ಸೋಂಬೇರಿ : ಹಾಗೋ? ನುಂಗು ಹಾಗಾದರೆ, ಹ್ಯಾಗೆ ನುಂಗುತ್ತೀ ಅಂತ ನಾನೂ ನೋಡೇಬಿಡ್ತೀನಿ. ಅಂದ ಹಾಗೆ ನಿನಗೆ ತಿನ್ನೋದಕ್ಕೆ ಬೇರೇನೂ ಸಿಗಲಿಲ್ಲವೋ?
ಅವನ ಧೈರ್ಯದಿಂದ ರಾಕ್ಷಸಿಗೆ ಇನ್ನಷ್ಟು ನಿರಾಸೆಯಾಯಿತು. ‘ಇವನೆಲ್ಲಿಯ ದಡ್ಡ ಗಂಟುಬಿದ್ದ ನನಗೆ!’ ಅಂತ ಹಸ್ತ ಹೊಸೆಯುತ್ತ, ಏನು ಮಾಡುವುದೆಂದು ತಲೆ ಕೆರೆದುಕೊಳ್ಳುತ್ತ ಕೊನೆಗೆ ಏನೂ ಹೊಳೆಯದೆ –
ರಾಕ್ಷಸಿ : ನಾನು ಭಯಂಕರ ರಾಕ್ಷಸಿ. ಹೆದರಿಕೆ ಬರೋದಿಲ್ಲವೇನೋ ನನ್ನ ನೋಡಿ?
ಸೋಂಬೇರಿ : ಇಲ್ಲವಲ್ಲ, ನಗೆ ಬರ‍್ತಿದೆ!
ರಾಕ್ಷಸಿ : ಹೋಗಲಿ ನಿನಗೇನು ಬೇಕು ಹೇಳಯ್ಯಾ, ಕತ್ತಲಾಗ್ತಾ ಇದೆ.
ಸೋಂಬೇರಿ : ಒಣ ಮರ ಬೇಕು.
ರಾಕ್ಷಸಿ : ಒಣ ಮರ ಯಾಕೆ ಬೇಕು?

ಸೋಂಬೇರಿ : ಇದ್ದಿಲು ಮಾಡೋದಕ್ಕೆ.
ರಾಕ್ಷಸಿ : ಇದ್ದಿಲು ಕೊಟ್ಟರಾದೀತೊ?
ಸೋಂಬೇರಿ : ಓಹೋ.
ರಾಕ್ಷಸಿ : ಹಾಗಾದರೆ ಇದ್ದಿಲು ಕೊಡ್ತೀನಿ, ಮರ ಕಡೀಬೇಡ. ಅಷ್ಟೇ ಅಲ್ಲ, ನಿನ್ನ ತಂದೆ ತಾಯಿ ಅಣ್ಣಂದಿರು ಹಿಂದೆಂದೂ ಕಂಡಿರಬಾರದು. ಅಷ್ಟು ಒಳ್ಳೆ ಇದ್ದಿಲು ಕೊಡ್ತೀನಿ. ಚೀಲ ತಂದಿದ್ದೀಯೋ? ಕೊಡು ಇತ್ಲಾಗೆ.
ಎಂದು ಹೇಳಿ ಚೀಲ ಇಸಿದುಕೊಂಡು “ಇಲ್ಲೇ ಇರು” ಎಂದು ಹೇಳಿ ಮಾಯವಾದಳು.
“ಇವಳು ಇರೋದೇ ಹೀಗೊ? ಅಥವಾ ಯವುದಾದರೂ ನಾಟಕದ ರಾಕ್ಷಸಿಯೋ?” ಎಂದು ಯೋಚಿಸುತ್ತಾ ನಿಂತ. ಅಷ್ಟರಲ್ಲಿ ರಾಕ್ಷಸಿ ಇದ್ದಿಲು ಸಮೇತ ಬಂದಳು. ಅವನ ಮೇಲೆ ಇದ್ದಿಲು ಹೊರಿಸಿ ‘ಇನ್ನು ನೀನು ಹೊರಡು’ ಎಂದಳು. ಇನ್ನೂ ಸೋಂಬೇರಿಯ ಅನುಮಾನ ದೂರವಾಗಿರಲಿಲ್ಲ, ಕೇಳಿಯೇಬಿಟ್ಟ –
ಸೋಂಬೇರಿ : ಅಮ್ಮಾ ರಾಕ್ಷಸಿ, ನೀನು ಇರೋದೇ ಹೀಗಾ? ಅಥವಾ ನೀನು ಯವುದಾದರೂ ಯಕ್ಷಗಾನದ ಬಣ್ಣದ ವೇಷವ?
ರಾಕ್ಷಸಿ : ಹೋಗೋ… ಸೋಂಬೇರಿ!’
ಸೋಂಬೇರಿ : ಎಲಾ ಇವಳ! ನನ್ನ ಹೆಸರೂ ಗೊತ್ತಿದೆ ಇವಳಿಗೆ!
ನಿಜವಾದ ರಾಕ್ಷಸಿಯೇ ಇರಬೇಕು ಎಂದುಕೊಂಡು ಮನೆಗೆ ಬಂದ.
೩
ಉಂಡು ಮಲಗುವ ಹೊತ್ತಾದರೂ ಸೋಂಬೇರಿ ಬಂದಿರಲಿಲ್ಲ. ತಂದೆ ತಾಯಿಗಳಲ್ಲದೆ ಸೋದರರಿಬ್ಬರೂ ಅವನ್ಯಾಕೆ ಬರಲಿಲ್ಲ ಅಂತ ಚಿಂತೆ ಮಾಡುತ್ತ ಕೂತಿದ್ದರು. ಸೋಂಬೇರಿ ಬಂದವನೇ “ತಗೊಳ್ಳಿ ಇದ್ದಿಲು” ಅಂತಂದು ಚೀಲ ಒಗೆದು ಕೊಡಲಿ ಇಟ್ಟು “ನನಗೆ ಊಟಕ್ಕೆ ಕೊಡಮ್ಮ, ಹಸಿವೆಯಾಗಿದೆ” ಅಂತಂದು ನೇರ ಅಡಿಗೆ ಮನೆಗೇ ಹೋದ. ಚೀಲದಲ್ಲಿ ಇದ್ದಿಲಿರಬಹುದೆಂದು ಅಣ್ಣಂದಿರು ನಂಬಲಿಲ್ಲ. ಯಾಕೆಂದರೆ ಅವರಿಗೆ ಒಣಮರ ಮಾತ್ರ ಸಿಕ್ಕಿತ್ತು. ಅದೇನು ತಂದಿದ್ದಾನೋ ನೋಡೋಣವೆಂದು ಚೆಲ್ಲಿದ ಚೀಲ ಬಿಚ್ಚಿದರು. ಇಬ್ಬರಲ್ಲಿ ಒಬ್ಬ “ಅಮ್ಮಾ, ಅಪ್ಪಾ!” ಎಂದು ಕಿರುಚಿದ. ಇನ್ನೊಬ್ಬ ಆಶ್ಚರ್ಯದಿಂದ ಮೂರ್ಛೆ ಹೋದ. ತಂದೆ ತಾಯಿಗಳಿಬ್ಬರೂ ಬಂದು ನೋಡುತ್ತಾರೆ. ಅದು ಇದ್ದಿಲಲ್ಲ. ಚಿನ್ನದ ಗಟ್ಟಿ! ಮುದುಕ ನಡುಗುತ್ತ.
ಮುದುಕ : ಇದನ್ನೆಲ್ಲ ಹ್ಯಾಗೆ ತಂದೆಯೋ ಸೋಂಬೇರಿ?
ಸೋಂಬೇರಿ : (ಊಟ ಮಾಡುತ್ತ), “ಹೊತ್ತುಕೊಂಡು ಬಂದೆ” ಅಂದ.
ಅಣ್ಣ : ಸರಿಯಪ್ಪ, ಎಲ್ಲಿಂದ ತಂದೆಯೋ ಸೋಂಬೇರಿ?
ಸೋಂಬೇರಿ : ಕಾಡಿನಿಂದ.
ತಾಯಿ : ಯಾರಪ್ಪ ನಿನಗಿದನ್ನು ಕೊಟ್ಟವರು?
ಸೋಂಬೇರಿ : ಭಯಂಕರ ರಾಕ್ಷಸಿ ಕೊಟ್ಟಳಮ್ಮ! ಅವಳು ಕೊಟ್ಟಳು, ನಾನು ತಂದೆ.
ಸೋಂಬೇರಿಯನ್ನು ಬಿಟ್ಟು ಉಳಿದವರ್ಯಾರೂ ಆ ದಿನ ಮಲಗಲಿಲ್ಲ. ಮುಂದೆ ಚಿನ್ನದಿಂದ ಏನೇನು ಮಾಡಬೇಕೆಂದು ಕನಸು ಕಾಣುತ್ತ ಬೆಳ್ಳಂಬೆಳಗೂ ಅಲ್ಲದೆ ಮಾರನೇ ದಿನ ಸಂಜೆಯವರೆಗೂ ಕೂತಿದ್ದರು.
೪
ಅಣ್ಣಂದಿರಿಬ್ಬರೂ ಹೊಸ ಮನೆ ಕಟ್ಟಿಸಿಕೊಂಡು ಮದುವೆ ಮಾಡಿಕೊಂಡು ತಂತಮ್ಮ ಹೆಂಡಂದಿರೊಂದಿಗೆ ಸುಖವಾಗಿದ್ದರು. ಸೋಂಬೇರಿ  ಮಾತ್ರ ತಂದೆ – ತಾಯಿಗಳ ಜೊತೆಗೆ, ಈಗ ಕೊಂಚ ಸುಧಾರಣೆಯಾದ ಅದೇ ಹಳೇ ಮನೆಯಲ್ಲಿ ಇದ್ದ.
ತಂದೆ : ನೀನೂ ಒಂದು ಮನೆ ಕಟ್ಟಿಸಿಕೊಳ್ಳಯ್ಯ.
ಸೋಂಬೇರಿ : ಬ್ಯಾಡಪ್ಪ ನಾನು ನಿಮ್ಮ ಜೊತೆಗೇ ಇರ‍್ತೇನೆ.
ಆಗ ತಾಯಿ ಹೇಳಿದಳು —
ತಾಯಿ : ನಿನಗೆ ಹೊತ್ತು ಹೊತ್ತಿಗೆ ಅಡಿಗೆ ಮಾಡಿ ಹಾಕೋದಕ್ಕೆ, ಉಡುಪು ತೊಡಪು ಒಗೆದು ಕೊಡೋದಕ್ಕೆ ಒಂದು ಹೆಂಡತಿ ಬೇಡವೇನೋ ಸೋಂಬೇರಿ?
ಸೋಂಬೇರಿ : ಬೇಕು ನಿಜ, ಆದರೆ ಅವಳೆಲ್ಲಿ ಸಿಗ್ತಾಳೆ?
ತಾಯಿ : ಅವಳೆಲ್ಲಿ ಸಿಗ್ತಾಳೆ ಅಂದರೆ? ನೀನೂ ಒಂದು ಹುಡುಗೀನ್ನ ನೋಡಿ ಮದುವೆ ಮಾಡಿಕೊಳ್ಳಪ್ಪಾ.
ಸೋಂಬೇರಿ : ಎಲ್ಲಿ ನೋಡಲಿ?
ತಂದೆ : ನಿನ್ನ ಅಣ್ಣಂದಿರು ಹ್ಯಾಗೆ ಅಕ್ಕಪಕ್ಕ ಹುಡುಗಿಯರನ್ನ ನೋಡಿ ಮದುವೆ ಮಾಡಿಕೊಂಡರೋ ಹಾಗೆ ನೀನೂ ನೋಡು, ನಾವು ಹೋಗಿ ಅವಳ ತಂದೆ ತಾಯಿಗೆ ಭೇಟಿಯಾಗಿ ಕೇಳ್ತೇವೆ.
ಸೋಂಬೇರಿಗೆ ಸಂತೋಷವಾಯಿತು.
ಸೋಂಬೇರಿ : ನನಗೆ ಬೇಕಾದ ಹುಡುಗಿಗಾಗಿ ಅವಳ ತಂದೆ ತಾಯೀನ್ನ ನೋಡ್ತೀರಾ?
ತಂದೆ : ಖಂಡಿತ.
ಸೋಂಬೇರಿ : ಹಾಗಾದರೆ ಹೋಗಿ ರಾಜನ್ನ ಕೇಳಿ ಬರ್ತೀರಾ?
ಉಕ್ಕಿಬಂದ ಕೋಪವನ್ನು ನಿಯಂತ್ರಿಸಿಕೊಂಡು ತಂದೆ ಹೇಳಿದ.
ತಂದೆ : ಲೋ ಸೋಂಬೇರಿ, ರಾಜರೆಂದಾದರೂ ತಮ್ಮ ಮಗಳನ್ನು ನಿನ್ನಂಥ ದಡ್ಡನಿಗೆ ಕೊಡೋದುಂಟೇನಯ್ಯಾ? ಅವರ ಅಂತಸ್ತೇನು? ನಮ್ಮದೇನು? ನಾವು ಇದ್ದಿಲು ಮಾರುವವರು, ಕೇಳೋದಕ್ಕೆ ಒಂದು ಇತಿಮಿತಿ ಅಂತ ಬೇಡವೇನಯ್ಯಾ? ಅಣ್ಣಂದಿರ ಹಾಗೆ ನೀನೂ ನಮ್ಮ ಆಸುಪಾಸಿನ ಒಂದು ಹುಡುಗೀನ್ನ ಹುಡುಕು.
ಸೋಂಬೇರಿ  ಹಟ ಹಿಡಿದು ಹೇಳಿದ.
ಸೋಂಬೇರಿ : ನನಗೆ ಬೇರೆ ಯಾರೂ ಬೇಡ. ಅರಮನೆಗೆ ಹೋಗಿ ರಾಜರಾಣಿಯರ ಹತ್ತಿರ ನನಗಾಗಿ ಅವರ ಮಗಳ್ನ ಕೇಳಿ ಬನ್ನಿ ಅಷ್ಟೆ.
ತಂದೆ : ದಡ್ಡಾ, ಅವರು ನಮ್ಮನ್ನ ಕಣ್ಣೆತ್ತಿ ಕೂಡ ನೋಡುವುದಿಲ್ಲ. ಗೇಟಿನೊಳಕ್ಕೂ ಬಿಡುವುದಿಲ್ಲ ಗೊತ್ತ? ಹಾಗೂ ನಿನ್ನ ಮಾತು ಕೇಳಿಕೊಂಡು ನಾವೇನಾದರೂ ಒಳಗೆ ಹೋದರೆ ದೊಡ್ಡ ದೊಡ್ಡ ನಾಯಿಗಳನ್ನು ಛೂ ಬಿಡ್ತಾರಷ್ಟೆ.
ಸೋಂಬೇರಿ : ನಾಯಿಗಳನ್ನ ಛೂ ಬಿಟ್ಟರೂ ನಿಮಗೇನೂ ಆಗಬಾರದು. ಅಷ್ಟೆ ತಾನೆ? ಆಯ್ತು ಬಿಡಿರಿ.
ಎಂದು ಹೇಳಿ ಕೊಡಲಿ ತೆಗೆದುಕೊಂಡು ನಡೆದೇ ಬಿಟ್ಟ.
ತಾಯಿ : ಎಲ್ಲಿಗೆ ಹೊರಟೆ? ಕಾಡಿಗ? ಅರಮನೆಗಾ?
ಸೋಂಬೇರಿ : ಕಾಡಿಗೆ.
ಇನ್ನೊಂದು ಮಾತು ಹೇಳುವುದರೊಳಗೆ ಸೋಂಬೇರಿ ಹೊರಟುಹೋಗಿದ್ದ.
೫
ಸೋಂಬೇರಿ ಅದೇ, ಒಣ ಮರದ ಬಳಿಗೆ ಬಂದು, ಬುಡದ ತುಂಬ ನೀರು ಹಾಕಿ, ನಮಸ್ಕಾರ ಮಾಡಿ ಕೊಡಲಿ ಎತ್ತಿ ಏಟು ಹಾಕೇಬಿಟ್ಟ. ವಿಶ್ರಾಂತಿ ತಗೊಳ್ಳುತ್ತಿದ್ದ ರಾಕ್ಷಸಿಗೆ ಈಗ ಮಾತ್ರ ಕೋಪ ಬಂತು.
ರಾಕ್ಷಸಿ : ಲೋ ಸೋಂಬೇರಿ, ಮತ್ಯಾಕಯ್ಯಾ ಬಂದೆ? ನಿನಗೆ ಕೊಟ್ಟ ಸಲಿಗೆ ಜಾಸ್ತಿಯಾಯ್ತು. ಈ ಸಲ ನನಗೆ ನಿಜವಾದ ಕೋಪ ಬಂದಿದೆ, ಹೇಳಿರ್ತೀನಿ. ಮರ ಬಿಟ್ಟು ಹಿಂದೆ ಸರಿದೆಯೋ – ಸರಿ, ಇಲ್ಲದೆ ಹೋದ್ರೆ ನೋಡು, – ಖಂಡಿತ ನುಂಗಿಬಿಡ್ತೀನಿ.
ದಡ್ಡರಿಗೆ ಭಯವಿಲ್ಲ, ಅಲ್ಲವೇ? ಸೋಂಬೇರಿಯೂ ಅಷ್ಟೆ ಹಠದಿಂದ ಹೇಳಿದ.
ಸೋಂಬೇರಿ : ಈ ಸಲ ನನಗೆ ಇನ್ನೇನೂ ಬೇಕು, ಕೊಟ್ಟರೆ ಸರಿ, ಇಲ್ಲದಿದ್ದರೆ ಮರವನ್ನು ಕಡಿದು ತುಂಡು ತುಂಡು ಮಾಡಿಬಿಡ್ತಿನಿ ಅಷ್ಟೆ.
ರಾಕ್ಷಸಿ : ಈ ಸಲ ಏನು ಬೇಕು ನಿನಗೆ?
ಸೋಂಬೇರಿ : ನನಗೇನು ಬೇಕೋ ಗೊತ್ತಿಲ್ಲ. ನಿನಗೂ ಗೊತ್ತಿದೆ ನಾನು ದಡ್ಡ ಅಂತ. ನೀನು ರಾಕ್ಷಸಿಯಾದ್ದರಿಂದ ನನಗಿಂತ ಬುದ್ಧಿವಂತಳಿರಲೇ ಬೇಕು. ನನಗೆ ಅದೆಂಥದೋ ಮಂತ್ರದ ನೀರು ಬೇಕು. ಆ ನೀರು ಹ್ಯಾಗಿರಬೇಕಪ್ಪಾ ಅಂದರೆ ಅದನ್ನ ಮೈಗೆ ಸವರಿಕೊಂಡರೆ ಮೈಗೆ ಕತ್ತಿ ನೆಡಬಾರದು, ಗುಂಡು ತಾಗಬಾರದು. ನಾಯಿ ಕಚ್ಚಿದರೂ, ಯಾರೇನು ಚುಚ್ಚಿದರೂ, ಕೊಚ್ಚಿದರೂ ಮೈಗೆ ತಾಗಬಾರದು, ನೋವಾಗಬಾರದು, ಗಾಯವಾಗಬಾರದು. ಒಟ್ಟಿನಲ್ಲಿ ಅಂಥಾ ನೀರು ನಿನ್ನ ಹತ್ತಿರ ಇದೆ. ನನಗದು ಬೇಕು ಅಷ್ಟೆ.
ರಾಕ್ಷಸಿ : ಅಂಥದ್ಯಾವುದೂ ನನ್ನ ಹತ್ತಿರ ಇಲ್ಲವಲ್ಲ ಮಾರಾಯಾ!
ಸೋಂಬೇರಿ : ಇಲ್ಲವ? ಇರು ಹಾಗಿದ್ದರೆ ಈ ಮರ ತುಂಡು ತುಂಡಾಯ್ತು ಅಂತ ತಿಳಿದುಕೊ.
ಅಂದವನೇ ಕೊಡಲಿ ಎತ್ತಿದ.
ರಾಕ್ಷಸಿ : ಇರಯ್ಯ, ನಿನ್ನ ಹತ್ತಿರ ಬಾಟ್ಲಿ ಇದೆಯಾ?
ಸೋಂಬೇರಿ : ಇಲ್ಲ.
ರಾಕ್ಷಸಿ : ಮತ್ತೆ ಮಂತ್ರದ ನೀರು ಯಾವುದರಲ್ಲಿ ಒಯ್ತೀಯ?
ಸೋಂಬೇರಿ : ನೀನೇ ಒಂದು ಬಾಟ್ಲಿ ಕೊಡು, ಆಮೇಲೆ ಬಾಟ್ಲಿ ವಾಪಸ್ ಕೊಡ್ತೀನಿ.
ಇದೊಳ್ಳೆ ದಡ್ಡನ ಸಹವಾಸವಾಯ್ತಲ್ಲಾ ಎಂದು ಗೊಣಗುತ್ತ ಅಂತೂ ಮಂತ್ರದ ನೀರನ್ನ ರಾಕ್ಷಸಿ ಕೊಟ್ಟಳು. ತಗೊಂಡು ಹೊರಟ. ಮನೆಗೆ ಬಂದವನೇ
ಸೋಂಬೇರಿ : ತಗೊಳ್ಳಪ್ಪ, ಮಂತ್ರದ ನೀರು! ಅರಮನೆಗೆ ಹೆಣ್ಣು ಕೇಳಲು ಹೋದಾಗ ಅವರು ನಾಯಿ ಛೂ ಬಿಡ್ತಾರೆ ಅಂದೆಯಲ್ಲವೇ? ಇಕಾ ಈ ಮಂತ್ರದ ನೀರನ್ನ ಮೈಗೆ ಸವರಿಕೊ. ಆಮೇಲೆ ಅವರು ನಾಯಿ ಛೂ ಬಿಡುವುದಿರಲಿ, ಕೊಡಲಿಯಿಂದ ಕಡಿದರೂ, ಮಚ್ಚಿನಿಂದ ಕೊಚ್ಚಿದರೂ ನಿನಗೇನೂ ಆಗೋದಿಲ್ಲ. ಆಯ್ತೊ?
ಎಂದು ಹೇಳಿ ತಾನೇ ತಂದೆಯ ಮೈಗೆ ಮಂತ್ರದ ನೀರು ಸವರಿ ಕಳಿಸಿದ.
೬
ಮುದುಕ ವಿಶ್ವಾಸದಿಂದಲೇ ಅರಮನೆಗೆ ಬಂದ. ಗೇಟಿನ ಹತ್ತಿರ ನಿಂತಿದ್ದ ಕಾವಲುಗಾರ ನಿಲ್ಲಿಸಿ “ಯಾರು ಬೇಕಿತ್ತೋ ಮುದುಕ?” ಅಂದ.
ತಂದೆ : ರಾಜರನ್ನ ನೋಡಬೇಕು ಒಳಗೆ ಬಿಡಪ್ಪ.
ಕಾವಲುಗಾರ : ರಾಜರನ್ನು ಯಾಕೆ ನೋಡಬೇಕು?
ತಂದೆ : ನನ್ನ ಮಗ ಸೋಂಬೇರಿಗೆ ಅವರ ಮಗಳನ್ನು ಕೇಳಬೇಕು.
ಈಗ ಮಾತ್ರ ಕಾವಲುಗಾರ ಮನಸಾರೆ ಬಿದ್ದು ಬಿದ್ದು ನಕ್ಕ. ನಗುತ್ತಲೇ ತಡೆಯಲಾರದೆ ಮತ್ತಷ್ಟು ನಗುತ್ತ “ತೊಲಗಯ್ಯ ಆಚೆ. ನಗಿಸಬೇಡ ನನ್ನನ್ನ” ಎಂದು ನಗುತ್ತಲೇ ಕತ್ತುಹಿಡಿದು ಹೊರಕ್ಕೆ ದಬ್ಬಿದ. ಆದರೆ ಮುದುಕನಿಗೆ ಮಗ ಕೊಟ್ಟ ವಿಶ್ವಾಸವಿತ್ತಲ್ಲ, ಮತ್ತೆ ಗೇಟಿನ ಬಳಿ ಬಂದು, “ಗೇಟು ಬಾಗ್ಲು ತಗೀಯಪ್ಪ” ಅಂದ.
ಕಾವಲುಗಾರ : ಯಾಕೆ, ಹೇಳಿದ್ದು ಕೇಳಿಸಲಿಲ್ಲವ? ಹೋಗ್ತೀಯಾ, ಇಲ್ಲ ಕೈಕಾಲು ಮುರಿದು ಹಾಕಬೇಕ?
ತಂದೆ : ರಾಜರನ್ನ ನೋಡಬೇಕಪ್ಪ, ನೀನು ಹೋಗಿ ಹೇಳು : ನಾನು ಬಂದಿದೀನಿ ಅಂತ. ರಾಜರು ಆಗೋದಿಲ್ಲ ಅಂದರೆ ಬಂದು ಹಾಗೇ ಹೇಳು, ಸಾಕು.
ಕಾವಲುಗಾರ : ಓ ದೊಡ್ಡ ಮನುಷ್ಯ! ರಾಜರಿಗೆ ನಿಮ್ಮನ್ನೋಡಲು ಯಾರು ಬಂದಿದ್ದಾರೆ ಅಂತ ಹೇಳಲಿ?
ತಂದೆ : ಇದ್ದಿಲು ಮಾರೋ ತಿಮ್ಮಪ್ಪ ಬಂದಿದ್ದಾನೆ ಅಂತ ಹೇಳಪ್ಪ.
ಕಾವಲುಗಾರ : ಇರು ಇರು, ನಿನಗೆ ನನ್ನ ಮಾತು ಅರ್ಥವಾಗೋ ಹಾಗೆ ಕಾಣೆ….
ಎಂದು ಒಳಕ್ಕೆ ಹೋಗಿ ಕಾವಲುಗಾರ ಮುದುಕ ತಂದೆಯ ಮೇಲೆ ನಾಯಿಗಳನ್ನು ಛೂಬಿಟ್ಟ. ಆರ್ಭಟಿಸುತ್ತ ಓಡಿಬಂದ ನಾಯಿ ಮುದುಕನ ಸಮೀಪ ಹೋಗದೆ ಹೆದರಿಕೊಂಡು ಓಡಿಹೋಗೇಬಿಟ್ಟವು! ಕಾವಲುಗಾರನಿಗೆ ಆಶ್ಚರ್ಯವಾಗಿ ರಾಜರ ಬಳಿಗೆ ಓಡಿ ಹೋದ.
ಕಾವಲುಗಾರ : ಸ್ವಾಮಿ ಇದ್ದಿಲು ಮಾರೋ ತಿಮ್ಮ ನಿಮ್ಮನ್ನು ನೋಡಬೇಕಂತೆ ಅಂತ ಹೇಳಿದ. ರಾಜನಿಗೆ ಕೋಪ ಬಂತು.
ರಾಜ : ಇದ್ದಿಲು ಮಾರೋ ತಿಮ್ಮ? ನಿನಗೆ ತಲೆ ಕೆಟ್ಟಿದೆಯೇನಯ್ಯಾ? ಎತ್ತಿ ಬಿಸಾಕಲಿಲ್ಲವ ಬೀದಿಗೆ?
ಕಾವಲುಗಾರ : ಬಿಸಾಕಿದೆ, ಮತ್ತೆ ಬಂದ ಸ್ವಾಮಿ.
ತಂದೆ : ನಾಯಿಗಳನ್ನ ಛೂ ಬಿಡಬಾರದೆ?
ಕಾವಲುಗಾರ : ಬಿಟ್ಟೆ ಅವನನ್ನು ಕಂಡು ನಾಯಿಗಳು ಹೆದರಿ ಓಡಿದವೇ ಹೊರತು ಕಚ್ಚಲಿಲ್ಲ ಸ್ವಾಮಿ.
ಈಗ ರಾಜ ಯೋಚಿಸಲೇಬೇಕಾಯಿತು.
ರಾಜ : ಓಹೋ ಇಷ್ಟು ದೊಡ್ಡ ಪುಂಡನೋ ಇವನು! ಅಗೋ ಅಲ್ಲಿ ಬಂದೂಕಿದೆ. ತಗೊಂಡು ಕೊಂದು ಬಿಸಾಕಿಬಿಡು. ಇನ್ನೊಮ್ಮೆ ಅವನ ಹೆಸರೆತ್ತಬೇಡ ನನ್ನ ಮುಂದೆ ಗೊತ್ತಾಯ್ತೋ?
[image: https://kanaja.karnataka.gov.in/wp-content/uploads/2012/01/03_Marave-300x183.jpg] ಕಾವಲುಗಾರ ಬಂದೂಕು ತೆಗೆದುಕೊಂಡು ಹೋದ.
ರಾಜ ಒಬ್ಬನೇ ಅತ್ತಿತ್ತ ಅಲೆದಾಡುತ್ತಾ ಹೊಸದಾಗಿ ಹುಟ್ಟಿಕೊಂಡ ಪುಂಡನ ಬಗ್ಗೆಯೇ ಯೋಚನೆ ಮಾಡುತ್ತಿದ್ದಾಗ ಹೊರಗೆ ಕಾವಲುಗಾರ ಹಾರಿಸಿದ ಬಂದೂಕಿನ ಸದ್ದು ಕೇಳಿಸಿತು. ಓಡಿ ಹೋಗಿ ‘ಸತ್ತನಾ ಪುಂಡ?’ ಅಂದುಕೊಳ್ಳುತ್ತ ಕಿಡಿಕಿಯಲ್ಲಿಂದ ನೋಡಿದ. ಈಗಷ್ಟೆ ಕಾವಲುಗಾರ ಗುಂಡು ಹಾರಿಸಿದ್ದ. ಹೊಗೆ ಕವಿದಿತ್ತು. ಹೊಗೆ ಕಡಿಮೆಯಾದ ಮೇಲೆ ನೋಡಿದರೆ ಹೊಗೆಯ ಸ್ಥಳದಲ್ಲಿ ಒಬ್ಬ ಮುದಕ ನಗುತ್ತ ನಿಂತಿದ್ದ! ಅವನ ನಗೆ ನೋಡಿ ಕಾವಲುಗಾರ ಗಾಬರಿಯಾಗಿ ಒಳಗೋಡಿ ಬಂದ. ಇದನ್ನೆಲ್ಲ ನೋಡುತ್ತಾ ಕಿಡಿಕಿಯಲ್ಲಿ ನಿಂತಿದ್ದ ರಾಜನಿಗೂ ಆಶ್ಚರ್ಯ ಗಾಬರಿಯಾಯ್ತು, ಓಡಿಬಂದ. ಕಾವಲುಗಾರ ಬಾಯಿ ತೆಗೆಯುವ ಮೊದಲೇ ಹೇಳಿದ –
ರಾಜ : ಗೊತ್ತು, ಅವನಿಗೇನೂ ಆಗಿಲ್ಲ, ಅವನ್ಯಾನವನೋ ಮಾಂತ್ರಿಕನೋ, ದೊಡ್ಡ ಮನುಷ್ಯನೋ ಆಗಿರೇಕು. ಮರ್ಯಾದೆಯಿಂದ ಒಳಗೆ ಕರೆದುಕೊಂಡು ಬಾ.
ಕಾವಲುಗಾರ ಓಡಿ ಹೋಗಿ ಮುದುಕನನ್ನು ಕರೆತಂದ. ಇದ್ದಿಲು ಮಾರುವ ತಿಮ್ಮ ರಾಜನಿಗೆ ನಮಸ್ಕಾರ ಮಾಡಿ ಹೇಳಿದ.
ತಿಮ್ಮ : ಸ್ವಾಮೀ, ನಾನು ಇದ್ದಿಲು ಮಾರೋ ತಿಮ್ಮ. ನನ್ನ ಕೊನೇ ಮಗ ಸೋಂಬೇರಿ. ಅವನು ನಿಮ್ಮ ಮಗಳನ್ನ ಮದುವೆಯಾಗಬೇಕಂತ ದೊಡ್ಡ ಮನಸ್ಸು ಮಾಡಿದ್ದಾನೆ.
ರಾಜನ ಕೋಪ ನೆತ್ತಿಗೇರಿ ನೆತ್ತಿಯ ಕೂದಲು ಸುಟ್ಟವು.
ರಾಜ : ಏನಂದೆ?
ತಿಮ್ಮ : ಹೌದು ಸ್ವಾಮಿ! ಅದಾಗದು, ಬೇಡ ಅಂತ ನಾನೆಷ್ಟು ಹೇಳಿದರೂ ಕೇಳವೊಲ್ಲ. ನೀನ್ಹೋಗಿ ಕೇಳಿಕೊಂಡು ಬಾ ಅಂತ ಒಂದೇ ಸಮ ಗೋಗರೆದ. ನಾನಿನ್ನೇನ್ಮಾಡಲಿ?
ರಾಜ : ಅರಮನೆಗೆ ಬಂದೆ ಅಲ್ಲವೆ?
ತಿಮ್ಮ : ಅಷ್ಟೇ ಸ್ವಾಮಿ.
ರಾಜ : ಹೋಗಿ ನಿನ್ನ ಮಗನನ್ನೇ ಇಲ್ಲಿಗೆ ಕಳಿಸು. ಅವನೆಂಥವನು ಅಂತ ನಾವೂ ನೋಡಿದಂತಾಗುತ್ತದೆ. ಅವನೂ ನಮ್ಮ ಮನೆ ಒಂದ್ಸಲ ನೋಡ್ಲಿ. ಎಷ್ಟೆಂದರೂ ಈ ಅರಮನೆಗೆ ಅಳಿಯಂದಿರಲ್ಲವೇ?
ತಿಮ್ಮ : ಆಯ್ತು ಸ್ವಾಮಿ.
೭
ಇದ್ದಿಲು ಮಾರುವ ತಿಮ್ಮ ಬಂದು ಅರಮನೆಯಲ್ಲಿ ನಡೆದದ್ದನ್ನು ವಿವರಿಸಿ ‘ಹೋಗಿ ರಾಜನನ್ನ ನೋಡಲು’ ಹೇಳಿದ. ರಾಜನಿಗಿಂತ ಇವನೇನು ಕಡಿಮೇನಾ? “ಅವನನ್ನೇನು ನೋಡೋದು? ನೀನೇ ಇನ್ನೊಮ್ಮೆ ಹೋಗಿ ನಾಳೆಗೆ ಮದುವೆ ನಿಶ್ಚಯ ಮಾಡಿಕೊಂಡು ಬಾಪ್ಪಾ” ಅಂದ.
ತಿಮ್ಮ : ಅಲ್ಲಯ್ಯಾ ಮದುವೆಗೆ ಮುಂಚೆ ವರನನ್ನ ವಧುವಿನ ತಂದೆ ತಾಯಿ ನೋಡಬೇಡವ? ವರ ಹ್ಯಾಗಿದ್ದಾನೆ, ಏನು ಎತ್ತ ತಿಳಕೊಳ್ಳಬೇಡವ?
ಸೋಂಬೇರಿ : ನನ್ನನ್ನೇನು ನೋಡೋದು? ಮನುಷ್ಯರ ಥರ ಇದ್ದೇನೆ. ಮನುಷ್ಯರ ಥರ ಏನು? ಮನುಷ್ಯನೇ. ಹಾಗಂತ ಹೇಳಪ್ಪ ಹೋಗಿ.
ತಾಯಿ : ಅಲ್ಲವಪ್ಪಾ, ರಾಜಕುಮಾರಿಯನ್ನಾದರೂ ನೀನು ನೋಡ ಬ್ಯಾಡವೇ?
ಸೋಂಬೇರಿ : ಅವಳನ್ನೇನಮ್ಮ ನೋಡೋದು?
ತಾಯಿ : ರಾಜಕುಮಾರಿ ಕುರುಡೀನ? ಕುಂಟೀನ? ಗೊತ್ತಾಗಬ್ಯಾಡವ?
ಸೋಂಬೇರಿ : ಅವ್ಳು ಹ್ಯಾಗಿದ್ದರೂ ಸರಿ, ಏನಾಗಿದ್ದರೂ ಸರಿ. ಒಟ್ಟಿನಲ್ಲಿ ರಾಜಕುಮಾರಿ ಆಗಿರಬೇಕು. ಮದುವೆ ಆದಮೇಲೆ ನನ್ನ ಜೊತೆ ನಮ್ಮ ಮನೇಲಿರಬೇಕು. ನನ್ನ ಬಟ್ಟೆ ಒಗೀಬೇಕು. ಅಡಿಗೆ ಮಾಡಿ ಊಟಕ್ಕೆ ಹಾಕಿದರಾಯ್ತು.
ತಾಯಿ : ಅವಳು ನಿನ್ನನ್ನು ಇಷ್ಟಪಡದಿದ್ದರೆ?
ಸೋಂಬೇರಿ : ಯಾಕಿಷ್ಟಪಡೋದಿಲ್ಲ? ನಾನಿಷ್ಟಪಟ್ಟಿದ್ದೀನಿ. ಅಂದಮೇಲೆ ಅವಳೂ ಇಷ್ಟಪಡಬೇಕು ಅಷ್ಟೆ.
“ಇದೊಳ್ಳೇ ದಡ್ಡನ ಸಹವಾಸವಾಯ್ತು” ಅಂತ ತಂದೆ ತಲೆ ತಲೆ ಚಚ್ಚಿಕೊಳ್ಳುತ್ತಿರಬೇಕಾದರೆ,
ಸೋಂಬೇರಿ : “ನೀನು ನಾಳೆ ಹೋಗಿ ಮದುವೆ ಗೊತ್ತು ಮಾಡಿಕೊಂಡು ಬಾಪ್ಪಾ” ಎಂದು ಹೇಳಿ ಕೊಡಲಿ ತಗೊಂಡು ಕಾಡಿಗೆ ಹೊರಟ.
೮
ಈ ಸಲ ಅವನು ಬರುವುದನ್ನು ನೋಡುತ್ತ ಭಯಂಕರ ರಾಕ್ಷಸಿಯೇ ನಿಂತಿದ್ದಳು. ಸೋಂಬೇರಿ ‘ಬಂದು ಮರದ ಬದಲು ಅವಳಿಗೇ ಅಡ್ಡಬಿದ್ದು ಹೇಳಿದ –
ಸೋಂಬೇರಿ : ನೋಡಮ್ಮ ಭಯಂಕರ ರಾಕ್ಷಸಿ, ಇದೇ ಕೊನೇ ಸಲ ನಿನ್ನ ಸಹಾಯ ಕೇಳೋದು. ಇದಾದ ಮೇಲೆ ನೀನೇ ಸಹಾಯ ಮಾಡ್ತೀನಿ ತಗೊ ಅಂತ ಬಂದರೂ ನಾನು ತಗೊಳ್ಳಾಕಿಲ್ಲ. ನಾಳೆ ನನ್ನ ಮದುವೆ. ರಾಜಕುಮಾರಿ ಜೊತೆಗೆ ಮದುವೆ ಅಂದರೆ ಏನೇನೆಲ್ಲಾ ವ್ಯವಸ್ಥೆ ಆಗಬೇಕಲ್ಲವೆ? ಆದರೆ ಏನೇನು ವ್ಯವಸ್ಥೆ ಅಂತ ನನಗ್ಗೊತ್ತಿಲ್ಲ. ಅದೆಲ್ಲಾ ನೀನೇ ಮಾಡಬೇಕು.
ರಾಕ್ಷಸಿ : ನಿನ್ನ ಮದುವೆಗೆ ಏನೇನು ಬೇಕಂತ ನನಗೆ ಹ್ಯಾಗಯ್ಯಾ ಗೊತ್ತಾಗಬೇಕು?
ಸೋಂಬೇರಿ : ನನಗಿನ್ನೇನು ಐದಾರು ಮದುವೆ ಆಗಿ ಅನುಭವ ಇದೆಯಾ? ಏನೋ ದೊಡ್ಡವಳು, ನನಗಿಂತ ತಿಳಿದವಳು ಅಂತ ಕೇಳ್ದೆ. ತಿಳಿದಷ್ಟು ಹೇಳಿದರಾಯ್ತಪ್ಪ.
ರಾಕ್ಷಸಿ : ಮದುವೆ ಯಾವ ದಿನ?
ಸೋಂಬೇರಿ : ನಾಳೆ.
ರಾಕ್ಷಸಿ : ಮದುವೆ ಸಾಮಾನಿನ ಪಟ್ಟಿ ಮಾಡಿಕೊಂಬರ್ತೀಯಾ?
ಸೋಂಬೇರಿ : ಅಯ್ಯೋ ನೀನೊಬ್ಬಳು! ಒಂದು ಕೆಲಸ ಮಾಡು. ನನಗೇನು ಬೇಕೋ ತಕ್ಷಣ ಸಿಕ್ಕೋ ಹಾಗೆ ಒಂದು ಥರಾ ಶಕ್ತಿ ಕೊಟ್ಟುಬಿಡು, ಸಾಕು. ಮದುವೆ ಮುಗಿದ ಮೇಲೆ ಅದನ್ನು ವಾಪಸ್ ನಿನಗೇ ಕೊಡ್ತೀನಿ.
ರಾಕ್ಷಸಿ : ಇರು ಹಾಗಾದರೆ.
ಅಂತ ಹೇಳಿ ಅವಳು ತಾನು ನಿಂತ ಮರದ ಪೊಟರೆಯಲ್ಲಿ ಕೈಹಾಕಿ ಒಂದು ಬೀಜ ತೆಗೆದಳು. ಅದನ್ನು ಸೋಂಬೇರಿಗೆ ಕೊಡುತ್ತ “ತಗೋ ಇದನ್ನ, ಇದು ನೀನು ಹಿಂದೆ ನೀರು ಹಾಕಿದ ಮರದ ಬೀಜ. ಇದನ್ನ ಬಾಯಲಿಟ್ಟುಕೊಂಡರೆ ನಿನಗೇನು ಆಸೆಯಾಗುತ್ತೋ ಅದು ನಿನ್ನ ಮುಂದೆ ಇರ್ತದೆ. ಆದರೆ ಮದುವೆ ಆದ ಮೇಲೆ ಇದನ್ನ ವಾಪಸ್ ಕೊಡೋದನ್ನ ಮರೀಬೇಡ” ಎಂದು ಹೇಳಿ ಆಶೀರ್ವದಿಸಿದಳು.
ಇಷ್ಟಾದ ಮೇಲೆ ಮದುವೆ ಆಯಿತೆಂದು ಬೇರೆ ಹೇಳಬೇಕೋ? ನೀವು ಹ್ಯಾಗೆ ಊಹಿಸುತ್ತೀರೋ ಹಾಗೇ ಮದುವೆ ಆಯ್ತು. ನಿಮ್ಮ ಕಲ್ಪನೆಗೆ ಮೀರಿದ ಒಂದು ಘಟನೆಯನ್ನ ಹೇಳಬೇಕೆಂದರೆ ಮದುವೆ ಆದಮೇಲೆ ಸೋಂಬೇರಿ ರಾಜಕುಮಾರಿಯ ಜೊತೆಗೆ ಮಾತು ಕೊಟ್ಟಂತೆ ಭಯಂಕರ ರಾಕ್ಷಸಿಯ ಹತ್ತಿರ ಬಂದ. ಇವನ ದಾರಿಯನ್ನೇ ಕಾಯುತ್ತಿರುವಂತೆ ರಾಕ್ಷಸಿ ಆಶೀರ್ವದಿಸುವ ಭಂಗಿಯಲ್ಲಿ ನಿಂತಿದ್ದಳು. ಆದರೆ ಬಾಯಿ ತೆರೆದವಳು ಮುಚ್ಚದೆ ಹಾಗೇ ನಿಂತುಬಿಟ್ಟಳು. ಯಾಕೆಂದರೆ ರಾಜಕುಮಾರಿ ಕುಂಟಿಕೊಂಡು ಬರುತ್ತಿದ್ದಳು. ಅವಳೇನೋ ಹುಟ್ಟಾ ಕುಂಟಿ, ಕುಂಟುತ್ತಿರಬೇಕು; ಆದರೆ ನಮ್ಮ ನಾಯಕ ಸೋಂಬೇರಿಯೂ ಕುಂಟುತ್ತಿದ್ದಾನೆ! “ನೀನ್ಯಾಕಯ್ಯಾ ಕುಂಟುತ್ತಿ?” ಅಂದರೆ “ರಾಜಕುಮಾರಿ ಕುಂಟಿ, ಒಬ್ಬಳೇ ಕುಂಟಿದರೆ ಬೋರಾಗುತ್ತಲ್ಲ, ಅದಕ್ಕೇ ಸಹಾನುಭೂತಿ ಸೂಚಿಸಲು ನಾನೂ ಕುಂಟುತ್ತಿದ್ದೇನೆ” ಅನ್ನೋದೆ! ನಿಮಗೆ ನಗೆ ಬರಬಹುದು. ಆದರೆ ಭಯಂಕರ ರಾಕ್ಷಸಿಗೆ ಸಂತೋಷವಾಯ್ತು. ತಾನು ಕಾಡಿನ ದೇವತೆಯೆಂದೂ ಇದು ತನ್ನ ನಿಜವಾದ ಸ್ವರೂಪವೆಂದೂ ಅವರೆದುರಿನಲ್ಲಿಯೇ ಮುದುಕಿಯಾಗಿ ಪರಿವರ್ತನೆ ಹೊಂದಿ ತನಗೆ ಹಿಂದಿರುಗಿಸಲು ಬಂದ ‘ಬೇಡಿದ್ದನ್ನು ಕೊಡುವ ಬೀಜ’ವನ್ನು ಹೊಸ ದಂಪತಿಗಳಿಗೆ ತನ್ನ ಕಾಣಿಕೆಯಾಗಿ ಕೊಟ್ಟು. ನಮಸ್ಕರಿಸಿದ ಇಬ್ಬರನ್ನೂ ಆಶೀರ್ವದಿಸಿದಳೆಂಬಲ್ಲಿ ಕಥೆಗೆ ಮಂಗಲವಾಯ್ತು.
* * *
ಮರವೇ ಮರ್ಮರವೇ : ಕುಂಬಳಬೀಜ
ಒಂದು ಬಡ ಕುಟುಂಬದಲ್ಲಿ ಅಣ್ಣ ತಮ್ಮ ಇದ್ದರು. ಇಬ್ಬರೂ ಮದುವೆ ವಯಸ್ಸಿಗೆ ಬಂದರು. ಅಣ್ಣ ಶ್ರೀಮಂತ ಹುಡುಗಿಯನ್ನು ಮದುವೆಯಾದ. ತಮ್ಮ ಅನಾಥ ಹುಡುಗಿಯೊಬ್ಬಳನ್ನು ಮದುವೆಯಾದ. ಮದುವೆಯಾದ ಮೇಲೆ ಅಣ್ಣನ ದೆಸೆ ತಿರುಗಿ ಸುಖವಾಗಿದ್ದ. ತಮ್ಮನ ಬದುಕಿಗೆ ಬಡತನದ ಜೊತೆಗೆ ಉಣ್ಣುವ ಇನ್ನೊಂದು ಹೊಟ್ಟೆ ಬಂದು ಸೇರಿಕೊಂಡಿತಷ್ಟೆ. ಹಾಗಂತ ಅವನೇನೂ ಕೈಚೆಲ್ಲಿ ಕೂರಲಿಲ್ಲ. ಹೊಟ್ಟೆ ಎರಡಾದರೇನು? ದುಡಿಯುವ ಕೈಗಳು  ನಾಲ್ಕಾದುವಲ್ಲವೆ? ಎಂದು ಸಮಾಧಾನದಿಂದ ಇದ್ದ. ಮೊದಮೊದಲಲ್ಲಿ ಅಣ್ಣ ತಮ್ಮ ಸಹಕಾರದಿಂದಲೇ ಇದ್ದರು. ಆದರೆ ಅಣ್ಣನ ಶ್ರೀಮಂತಿಕೆ, ಮತ್ತು ತಮ್ಮನ ಬಡತನ ಹೆಚ್ಚಾದಂತೆ ಅಣ್ಣ ತಮ್ಮನನ್ನು ದೂರ ಮಾಡಿದ. ತಮ್ಮ ಏನಾದರೂ ಕಡ ಕೇಳಲಿಕ್ಕೆ ಬಂದರೆ ಅಣ್ಣ ರೇಗುತ್ತಿದ್ದ. ಒಂದು ಬಾರಿ ಮನೆ ಬಿಟ್ಟು ಹೊರಕ್ಕೆ ತಳ್ಳಿಯೂ ಬಿಟ್ಟ. ಶ್ರೀಮಂತರಿಗೆ ಸಿಟ್ಟಿದೆಯೆಂದು ಬಡವರು ಸಿಟ್ಟು ಮಾಡಿಕೊಳ್ಳಲಿಕ್ಕಾಗುತ್ತದೆಯೆ? ತಮ್ಮ ತನ್ನ ಸಿಟ್ಟನ್ನು ತಾನೇ ಜಗಿದು ನುಂಗಿಕೊಂಡ.
ಬಡದಂಪತಿಗಳು ಹೀಗೇ ದಿನ ತಳ್ಳುತ್ತಿರಬೇಕಾದರೆ ಬೇಸಿಗೆ ಮುಗಿದು ಮಳೆಗಾಲ ಬಂತು. ತಮ್ಮನ ಗುಡಿಸಲು ಭದ್ರವಾಗಿರಲಿಲ್ಲ. ಸಾಲದ್ದಕ್ಕೆ ಸೂರಿನಲ್ಲೊಂದು ಗುಬ್ಬಚ್ಚಿಯ ಗೂಡಿತ್ತು. ಅಂತೂ ಆ ಗುಡಿಸಲು ನಾಲ್ಕು ಜೀವಗಳಿಗೆ ಅಂದರೆ ಇಬ್ಬರು ದಂಪತಿಗಳು ಹಾಗೂ ತಾಯಿ ಗುಬ್ಬಿ ಮತ್ತು ಮರಿ ಗುಬ್ಬಿಗೆ ಆಶ್ರಯವಾಗಿತ್ತು.
ಮೃಗಮಳೆಗೆ ಅಬ್ಬರ ಜಾಸ್ತಿ ಅಂತ ನಿಮಗೂ ಗೊತ್ತಿಲ್ಲ. ಒಂದು ಸರುವು ಮಳೆಗೆ ಹದಿನಾರು ಬಾರಿ ಬೀಸಿ ಬೀಸಿ ಬರುವ ಬಿರುಗಾಳಿಯಿಂದ ಏಟು ತಿನ್ನಬೇಕು. ಇಲ್ಲಿ ಮಳೆಯಾಗುತ್ತದೆಂದರೆ ಅದನ್ನು ಇನ್ನೆಲ್ಲೊ ಹಾರಿಸಿಕೊಂಡು ಹೋಗುವ ರೊಯ್ಯಂತ ಬೀಸುವ ಗಾಳಿಗೆ ಬಡವನ ಗುಡಿಸಲು ಅಲ್ಲಾಡತೊಡಗಿತು. ಅದರ ಒಂದೊಂದೇ ಗರಿ ಗಾಳಿಗೆ ಹಾರಿಹೋಗತೊಡಗಿದವು. ಗುಬ್ಬಚ್ಚಿಯ ಗೂಡು ಹರಿದು ಬಿದ್ದು ನೆಲ ಕಚ್ಚಿತು. ಆಗ ತಾಯಿ ಗುಬ್ಬಿ ಇರಲಿಲ್ಲ. ಬಡ ತಮ್ಮ ಮತ್ತು ಅವನ ಹೆಂಡತಿ ಮನೆಯಲ್ಲಿದ್ದರು.

ಇಬ್ಬರಿಗೂ ಗುಬ್ಬಚ್ಚಿಯ ಮರಿಯ ಬಗ್ಗೆ ದಯೆ ಬಂತು. ಗಾಯಗೊಂಡ ಅದನ್ನು ತಗೊಂಡು ಬೆಚ್ಚಗಿಟ್ಟು ಆರೈಕೆ ಮಾಡಿ ಬೆಳೆಸಿದರು. ಕೆಲದಿನಗಳಾದ ಮೇಲೆ ಮರಿ ದೊಡ್ಡ ಗುಬ್ಬಿಯಾಯ್ತು. ತಮ್ಮ ಒಂದು ದಿನ ಅದನ್ನು ಕಾಡಿನಲ್ಲಿ ಹಾರಿಸಿ ಬಂದ.
ಹೀಗೇ ಅನೇಕ ದಿನ ಕಳೆದವು. ಒಂದು ದಿನ ಒಂದು ಗುಬ್ಬಿ ಬಂದು ಗುಡಿಸಲ ಹೊಸ್ತಿಲ ಮೇಲೆ ಒಂದು ಕುಂಬಳಬೀಜ ಚೆಲ್ಲಿತು.
ಬಡ ತಮ್ಮನ ಹೆಂಡತಿ ಇದನ್ನು ಮೊದಲು ನೋಡಿದಳು. ಗುರುತು ಸಿಕ್ಕಂತಾಗಿ ಉತ್ಸಾಹದಿಂದ ಕೂಗಿ “ನೋಡಿದಿರಾ, ಇದು ನಾವು ಆರೈಕೆ ಮಾಡಿದ ಗುಬ್ಬಚ್ಚಿಯಲ್ಲವೇ?” ಎಂದು ಕೂಗಿ ಗಂಡನನ್ನು ಕರೆದಳು. ಬಡ ತಮ್ಮ ನೋಡಿದ, ಅವನಿಗೂ ಗುರುತು ಸಿಕ್ಕಿತು. ಹೌದೆಂದು ಹೇಳುತ್ತ ಹೊಸ್ತಿಲ ಬಳಿ ಹೋದ. ಕುಂಬಳ ಬೀ ಸಿಕ್ಕಿತು. “ನೋಡಿದೆಯಾ? ಗುಬ್ಬಚ್ಚಿ ಕುಂಬಳ ಬೀಜ ಕೊಟ್ಟಿದೆ. ಇದನ್ನು ಬಿತ್ತಿ ನೋಡೋಣ, ಇದರಿಂದಲಾದರೂ ನಮ್ಮ ಸುದೈವದ ಬಾಗಿಲು ತೆರೆದೀತು” ಎಂದು ಹಿತ್ತಲಲ್ಲಿ ಕುಂಬಳಬೀಜ ಬಿತ್ತಿದ. ಬೀಜ ಕುಡಿಯೊಡೆದು ಸಸಿಯಾಯಿತು. ಸಸಿ ಚಿಗಾರಿ ಬಳ್ಳಿಯಾಗಿ ಹಬ್ಬಿತು. ಚಿಗುರು ಎಲೆ, ಹೂವು ಕಾಯಿಗಳಾದವು.
ಕೆಲವೇ ತಿಂಗಳಲ್ಲಿ ಕುಂಬಳ ಬಳ್ಳಿ ಹಿತ್ತಲದ ತುಂಬ ಹಬ್ಬಿ ಮೂರು ಬಹು ದೊಡ್ಡ ಕಾಯಿಗಳು ಕಾಣತೊಡಗಿದವು. ಆ ಕಾಯಿಗಳು ಎಷ್ಟು ದೊಡ್ಡವಾಗಿದ್ದವೆಂದರೆ ಬಡ ತಮ್ಮ ಮತ್ತು ಅವನ ಹೆಂಡತಿ ಈ ಗಾತ್ರದ ಕುಂಬಳ ಕಾಯಿಗಳನ್ನು ಹಿಂದೆಂದೂ ಕಂಡಿರಲಿಲ್ಲ. ಕಾಯಿ ಹಣ್ಣಾಗುವುದು ತಡವಾಗಲಿಲ್ಲ.
ಒಂದು ದಿನ ಬಡ ತಮ್ಮ ಹೆಂಡತಿಗೆ ಹೇಳಿದ, “ಈಗ ಒಂದು ಕುಂಬಳಕಾಯಿಯನ್ನು ಕಿತ್ತು ತಾ, ತಿನ್ನೋಣ.” ಬಡ ತಮ್ಮನ ಹೆಂಡತಿ ಕುಂಬಳಕಾಯಿ ತರೋಣ ಎಂದರೆ ಅವಳೊಬ್ಬಳಿಗೆ ಎತ್ತಿ ತರಲು ಸಾಧ್ಯವಾಗಲಿಲ್ಲ. ಕೊನೆಗೆ ಇಬ್ಬರೂ ಕೈಗೂಡಿಸಿ ಕಷ್ಟಪಟ್ಟು ಹೊತ್ತು ತರಬೇಕಾಯಿತು. ಸಂಭ್ರಮದಿಂದ ಒಂದನೇ ಹಣ್ಣನ್ನು ಕೊಯ್ದು ನೋಡಿದರೆ ಅದರ ಒಳಗಡೆಯಿಂದ ಭಾರೀ ದವಸ ಧಾನ್ಯಗಳು ಸುರಿದವು. ಕುತೂಹಲದಿಂದ ಎರಡನೇ ಹಣ್ಣನ್ನು ಕೊಯ್ದು ನೋಡಿದರೆ ಅದರಿಂದ ಚಿನ್ನ ಬೆಳ್ಳಿಯ ನಾಣ್ಯ ಮತ್ತು ಆಭರಣಗಳು ಸುರಿದವು. ಚಿನ್ನ ಬೆಳ್ಳಿಯ ನಾಣ್ಯಗಳು ಎಷ್ಟು ಹೇರಳವಾಗಿದ್ದವೆಂದರೆ ಅವರು ಅವನ್ನು ಎಣಿಸುವ ಗೋಜಿಗೇ ಹೋಗಲಿಲ್ಲ. ಮೂರನೆಯ ಹಣ್ಣಿನ ತನಕ ಅವರ ಕುತೂಹಲ ಮುಂದುವರಿಯಲೇ ಇಲ್ಲ. ಯಾಕೆಂದರೆ ಅಷ್ಟಕ್ಕೇ ತೃಪ್ತರಾದರು.
ಇದು ಶ್ರೀಮಂತ ಅಣ್ಣನಿಗೆ ಗೊತ್ತಾಯಿತು. ಹೊಟ್ಟೆ ಉರಿದುಕೊಂಡ. ಅವನು ಹೆಂಡತಿಯನ್ನು ಕರೆದು, “ಹೋಗು, ಅದು ಹ್ಯಾಗೆ ಅವರು ಶ್ರೀಮಂತರಾದರೆಂದು ತಿಳಿದು ಬಾ” ಎಂದು ಕಿರುಚಿ ಹೇಳಿದ.
ಬಡ ತಮ್ಮನ ಹೆಂಡತಿ ಎಲ್ಲವನ್ನೂ ಹೇಳಿದಳು. ಕೇಳಿಸಿಕೊಂಡಿದ್ದೇ ಶ್ರೀಮಂತ ದಂಪತಿಗಳು ಕಾರ್ಯೋನ್ಮುಖರಾದರು. ಅವಸರದಿಂದ ಹೊಲದಲ್ಲಿ ಒಂದು ಗುಡಿಸಲು ಕಟ್ಟಿದರು. ಗುಬ್ಬಿಗೂ ಒಂದು ಗೂಡು ಕಟ್ಟಿದರು.
ಒಂದು ಗುಬ್ಬಿಯೂ ಮರಿಯೊಂದಿಗೆ ಬಂದು ವಾಸ ಮಾಡಿತು. ಮೃಗಮಳೆಯೇನೋ ಬಂತು. ಆದರೆ ಬಿರುಗಾಳಿ ಬೀಸಲಿಲ್ಲ. ಅದು ಬೀಸಲಿಲ್ಲವೆಂದು ಸುಮ್ಮನೇ ಕೂತರೆ? ಇಲ್ಲ. ತಾವೇ ಕೋಲು ಬೀಸಿ ಗುಬ್ಬಿ ಗೂಡನ್ನು ಕೆಳಕ್ಕೆ ಬೀಳಿಸಿದರು. ಇವರ ಏಟಿಗೆ ಗಾಯಗೊಂಡ ಗುಬ್ಬಿಯ ಮರಿಗೆ ಉಪಚಾರ ಮಾಡಿ ಬೆಳೆಸಿದರು. ಬೆಳಿಸಿ, ಕಾಡಿನಲ್ಲಿ ಹಾರಿಬಿಟ್ಟರು. ಬಡ ತಮ್ಮನ ಕಥೆಯಲ್ಲಾದಂತೆ ಇಲ್ಲಿಯೂ ಕಾಲ ಗತಿಸಿದ ಮೇಲೆ ಆ ಗುಬ್ಬಿ ಒಂದು ಕುಂಬಳ ಬೀಜ ಕೊಟ್ಟಿತು. ಅತಿ ಅವಸರದಿಂದ ಬೀಜವನ್ನು ದೊಡ್ಡ ಹೊಲದಲ್ಲಿಯೇ ಬಿತ್ತಿದರು. ಬೀಜ ಮೊಳಕೆಯೊಡೆದು ಸಸಿಯಾಗಿ ಬಳ್ಳಿಯಾಗಿ ಹಬ್ಬಿ ಚಿರುಗಿ ಎಲೆ ಹೂ ಕಾಯಿ ಬಿಟ್ಟಿತು. ಆದರೆ ಬಡ ತಮ್ಮನ ಹಿತ್ತಲಲ್ಲಾದಂತೆ ಮೂರು ಕಾಯಿಗಳಿಗೆ ಬದಲು ಒಂದೇ ಕಾಯಿ ಬಿಟ್ಟಿತು. ಕಾಯಿ ಹಣ್ಣಾದ ನಂತರ ದಂಪತಿಗಳು ಕಷ್ಟಪಟ್ಟು ಹರಿದು ತಂದರು. ನಿರೀಕ್ಷೆಯಂತೆ ರೋಮಾಂಚನಗೊಳ್ಳುತ್ತ ಹಣ್ಣು ಒಡೆದರು. ಆದರೆ ಒಳಗಿಂದ ಭಗ್ಗನೆ ಬೆಂಕಿ ಬಂದು ಶ್ರೀಮಂತನ ಮನೆ, ಮಟ ಎಲ್ಲವನ್ನೂ ಸುಟ್ಟುಹಾಕಿತು. ಈಗ ಶ್ರೀಮಂತ ದರಿದ್ರನಾಗಿ ಭಿಕ್ಷೆ ಬೇಡುತ್ತ ಊರೂರು ಅಲೆಯತೊಡಗಿದ. ಕೊನೆಗೊಮ್ಮೆ ತಮ್ಮನ ಬಳಿಗೆ ಬಂದಾಗ ಬಡ ತಮ್ಮ ಹತ್ತಿರವಿದ್ದ ಮೂರನೇ ಕುಂಬಳಕಾಯಿಯನ್ನು ಅಣ್ಣನಿಗೆ ಕೊಟ್ಟ.
ಮೂರನೆಯ ಕುಂಬಳಕಾಯಿಯನ್ನು ಒಡೆದಾಗ ಅದರಿಂದ ಏನು ಸಿಕ್ಕಿತೆಂಬುದು ನಮಗೆ ತಿಳಿಯದು. ಆದರೆ ಆಮೇಲೆ ಎಲ್ಲರೂ ನೆಮ್ಮದಿಯಿಂದ ಇದ್ದರೆಂದು ಎಲ್ಲರೂ ಹೇಳುತ್ತಾರೆ. ಅವರು ಹಾಗಿದ್ದಾಗ ನಾವು ಹೀಗಿದ್ದೇವೆ.
* * *
ಮರವೇ ಮರ್ಮರವೇ : ವಾಯುದೇವ
ಈ ಕಥೆಯನ್ನು ಈಗೀಗ ಒಂದಾನೊಂದು ಕಾಲದಲ್ಲಿ ಎಂದು ಯಾರೂ ಸುರು ಮಾಡುವುದಿಲ್ಲ. ಯಾಕೆಂದರೆ ಈ ಕಥೆ ಹಿಂದೆ ನಡೆದದ್ದಲ್ಲ. ಈಗೀಗ ನಿತ್ಯ ನಡೆಯುವ ಸತ್ಯ ಕಥೆಯೆಂದೇ ಜನ ನಂಬಿರುವರಂತೆ. ಹಾಗಿದ್ದರಿದು ಹಿಂದಿನ ಕಥೆಯೋ? ಇಂದಿನ ಕಥೆಯೊ? ನಮ್ಮ ತೀರ್ಮಾನ ಆಮೇಲೆ ಹೇಳೋಣ. ಮೊದಲು ಕಥೆಯನ್ನಂತೂ ತಿಳಿದಿರೋಣ.
ಒಂದು ಬೆಟ್ಟ. ಬೆಟ್ಟಕ್ಕಂಟಿ ವಿಶಾಲವಾಗಿ ತರುಮರ ಬೆಳೆದ ಹುಲ್ಲುಗಾವಲು, ಅದಕ್ಕಂಟಿ ಒಂದು ಗುಡಿಸಲಿತ್ತು. ಗುಡಿಸಲಲ್ಲಿ ಒಬ್ಬ ಅಡಗೂಲಜ್ಜಿ, ಅವಳ ಇಬ್ಬರು ಮೊಮ್ಮಕ್ಕಳು, ಒಬ್ಬಳು ಕಾಶಿ, ಇನ್ನೊಬ್ಬಳು ಕಣಗಿಲೆ, ಮೂವರೂ ದನಕರು ಮೇಯಿಸಿಕೊಂಡು ಸುಖವಿದ್ದರು.
ಇಂತಿರುವಲ್ಲಿ ಒಂದು ದಿನ ಭಯಂಕರ ಬಿರುಗಾಳಿ ಬೀಸತೊಡಗಿತು. ಬಿರುಗಾಳಿಯೆಂದರೆ ಬರೀ ಹಗುರು ಪದಾರ್ಥಗಳು ಹಾರಿ ಬೀಳುವ ಬಿರುಗಾಳಿಯಲ್ಲ, ಗುಡಿಸಲು ಮನೆಗಳನ್ನೇ ಎತ್ತಿ ಒಗೆವ ಚಂಡಮಾರುತವದು! ಬಿರುಗಾಳಿಯ ರಭಸಕ್ಕೆ ಹಕ್ಕಿಪಕ್ಕಿ ಗೂಡು ಹಾರಿಹೋದವು. ಹುಲಿ ಕರಡಿ ಸಾರಂಗ ಮೃಗಜಾತಿ ಗವಿ ಸೇರಿದವು. ಒಂಟಿ ಗುಡಿಸಲಲ್ಲಿದ್ದ ಕಾಶಿ ಕಣಗಿಲೆ ಅಜ್ಜಿಯನ್ನು ತಬ್ಬಿಕೊಂಡು ಕಂಗಾಲಾಗಿ ಕೂತರು. ಹೆದರಿದ ಕಣಗಿಲೆ ಕೇಳಿದಳು
ಕಣಗಿಲೆ : ಒಂದೇ ಸಮ ಹೀಗೆ ಚಂಡಮಾರುತ ಬೀಸಿದರೆ, ಖಗಮಿಗಾದಿಗಳ ಗತಿಯೇನು? ನಮ್ಮ ಗತಿಯೇನಜ್ಜಿ?
ಅಜ್ಜಿ : ವಾಯುದೇವರಿಗೆ ಭಯಂಕರ ಕಾಯಿಲೆ ಬಂದರೆ ಹೀಗಾಗುತ್ತದೆ ಮಗಳೆ.
ಕಾಶಿ : ವಾಯುದೇವನಿಗೆ ಕಾಯಿಲೆ? ಅವನು ದೇವರಲ್ಲವೆ ಅಜ್ಜಿ?

ಅಜ್ಜಿ : ದೇವರು ನಿಜ. ಆದರೆ ಮನುಷ್ಯನ ಮನಸ್ಸು ದೇವರಿಗೂ ಕಾಯಿಲೆ ಬರಿಸುವಷ್ಟು ವಿಕಾರವಾಗಿರುತ್ತದೆ ಮಗಳೆ.
ಕಾಶಿ : ಅಂದರೆ ಮನುಷ್ಯ ದೇವರಿಗೆ ಅಂಟಿಸಿದ ರೋಗದಿಂದಾಗಿ ಇಂಥ ಚಂಡಮಾರುತ ಬೀಸುವುದೆ?
ಅಜ್ಜಿ : ಹೌದು ಮಗಳೆ. ಗಾಳಿ ನಮ್ಮ ಮೈಮನಸ್ಸಿಗೆ ಮುದ ನೀಡುತ್ತಾ ತಂಗಾಳಿಯಾಗಿ, ಸುಳಿಗಾಳಿಯಾಗಿ ಬೀಸಿದರೆ ಅವನೇ ವಾಯುದೇವ. ರಭಸದಿಂದ ತರು ಮರಗಳನ್ನು ಬುಡಮೇಲು ಮಾಡುತ್ತಾ ಬೀಸಿದರೆ ಅವನೇ ಚಂಡಮಾರುತ. ವಾಯುದೇವ ಚಂಡಮಾರುತನಾಗುವುದಕ್ಕೆ ಈಗೀಗ ನಾವೇ ಕಾರಣ.
ಕಣಗಿಲೆ : ನಾವೇನು ಮಾಡಿದ್ದೇವಜ್ಜಿ?
ಅಜ್ಜಿ : ಅತಿಯಾಸೆಯಿಂದ ನಾವು ವಾಯುದೇವನಿಗೆ ಮತ್ತು ಅವನ ತಾಯಿ ಭೂದೇವಿಗೆ ಕೊಡುವ ಹಿಂಸೆ ಸಾಮಾನ್ಯವಲ್ಲ ಮಗಳೆ. ಶೀಘ್ರ ಮತ್ತು ಅಲ್ಪಸುಖಕ್ಕಾಗಿ ವಿಷಗಳನ್ನು ತಯಾರಿಸಿ ಆಹಾರದಲ್ಲಿ ಬೆರೆಸುತ್ತೇವೆ, ಬೆಳೆಯುತ್ತೇವೆ. ನದಿ ಕೆರೆಗಳನ್ನು ಚರಂಡಿ ಮಾಡಿ ಗಬ್ಬೆದ್ದು ನಾರುವ ಹಾಗೆ ಮಾಡುತ್ತೇವೆ. ಹಣ್ಣಿನಲ್ಲಿ ಹುಳ ಬೀಳಿಸುತ್ತೇವೆ. ಹಸಿರನ್ನ ಬೂದಿ ಮಾಡುತ್ತೇವೆ. ಹೀಗೆ ನಾವು ಮಾಡಿದ ಕೊಚ್ಚೆ ತಿಪ್ಪೆಯನ್ನೇ ತಬ್ಬಿ ತೀಡಿ ಬೀಸುವ ವಾಯುದೇವನಿಗೆ ರೋಗ ಬಡಿಯದಿರುತ್ತದೆಯೋ? ಅವನು ರೋಗದಿಂದ ನರಳಿ ಬಿಸಿಯುಸಿರು ಹಾಕಿದಾಗ ಹೀಗೆ ಬಿರುಗಾಳಿಯಾಗುತ್ತದೆ. ವಾಯುದೇವನ ನಿಟ್ಟುಸಿರೇ ಚಂಡಮಾರುತ ಮಗಳೆ.
ಕಣಗಿಲೆ : ಇದಕ್ಕೆ ನಾವು ಮಾಡಬಹುದಾದ ಉಪಾಯ ಯಾವುದಾದರೂ ಇದೆಯೆ ಅಜ್ಜಿ?
ಕಾಶಿ : ಹ್ಯಾಗೆ ಸಾಧ್ಯ? ಉಪಾಯ ಮಾಡಬೇಕೆಂದರೂ ಅವನಲ್ಲಿಗೆ ಹೋಗುವ ದಾರಿಗಳನ್ನು ಅವನೇ ಮುಚ್ಚಿದ್ದಾನೆ.
ಅಜ್ಜಿ : ಅವನ ಆರೈಕೆ ಮಾಡಲು ಸಿದ್ಧರಾದರೆ ಅವನೇ ಅನುಕೂಲಗಳನ್ನು ಸೃಷ್ಟಿ ಮಾಡಿಕೊಡಬಲ್ಲ.
ಅಷ್ಟರಲ್ಲಿ ಕೊಟ್ಟಿಗೆಯ ಮೇಲಿನ ಛಾವಣಿ ಹಾರಿಹೋಗಿ ದನಕರು ಗಾಬರಿಯಲ್ಲಿ ಒದ್ದಾಡಿದವು. ಇದನ್ನು ಕಂಡ ಹುಡುಗಿಯರು ಇನ್ನಷ್ಟು ಹೆದರಿದರು. ಕೊನೆಗೆ ಕಿರಿಯಳಾದ ಕಣಗಿಲೆ ಹೇಳಿದಳು.
ಕಣಗಿಲೆ : ಬಿರುಗಾಳಿ ನಿಲ್ಲುವ ಸೂಚನೆಗಳಂತೂ ಇಲ್ಲ. ಉಪಾಯ ಹೇಳಜ್ಜಿ. ಅದನ್ನಾದರೂ ಮಾಡಿ ನೋಡೋಣ.
ಅಜ್ಜಿ : ಮನಸ್ಸಿದಲ್ಲಿ ಮಾರ್ಗದ ಇದ್ದೇ ಇರುತ್ತದೆ ಮಗಳೆ.
ಆಗೋ ಬೆಟ್ಟದಾಚೆ ಗಂಧವತಿನಗರ ಇದೆ. ಅಲ್ಲಿರೋದೇ ವಾಯುದೇವನ ಅರಮನೆ. ನಿನು ಅಲ್ಲಿಗೆ ಹೋಗಿ ವಾಯುದೇವನ ಆರೈಕೆ ಮಾಡಿ ಅಡಿಗೆ ಬೇಯಿಸಿ ನೈವೇದ್ಯ ನೀಡಿದರೆ ಆತನ ಕೋಪ ಕಡಿಮೆಯಾಗಬಹುದು. ಪ್ರಸನ್ನನಾದರೆ ಆತ ನಿನ್ನನ್ನ ಮದುವೆಯಾಗಲೂಬಹುದು.
ಕಾಶಿ ; ಹಾಗಾದರೆ ನಾನೇ ಹೋಗುತ್ತೇನೆ. ದಾರಿ ಹೇಳಜ್ಜಿ.
ಅಜ್ಜಿ : ನೆನಪಿನಲ್ಲಿಡು; ಅವನಲ್ಲಿಗೆ ಹೋಗುವ ದಾರಿಯನ್ನು ಮಾತ್ರ ನಾನು ಹೇಳಬಲ್ಲೆ. ಹೋದಮೇಲೆ ಅವನ ಮನಸ್ಸನ್ನ ಗೆಲ್ಲುವುದು ನಿನಗೇ ಬಿಟ್ಟದ್ದು. ಆರೈಕೆ ಸರಿಯಾಗದಿದ್ದಲ್ಲಿ ಅವನು ನಿನ್ನನ್ನ ಕಣ್ಣೆತ್ತಿ ಕೂಡ ನೋಡಲಾರ. ಆಗ ಮಾತ್ರ ಹಿಂದಿರುಗಿ ಮನೆ ಸೇರುವ ಜವಾಬ್ದಾರಿಯೂ ನಿನ್ನದೇ.
ಕಾಶಿ : ದಾರಿ ಹೇಳಜ್ಜಿ ಮುಂದಿನದನ್ನ ನಾನು ನೋಡಿಕೊಳ್ಳುತ್ತೇನೆ.
ಅಜ್ಜಿ : ಬೆಟ್ಟದ ದಾರಿ ಹಿಡಿದು ನಡೆಯುತ್ತ ನಡೆಯುತ್ತ ಹೋದಂತೆ ಒಂದು ನದಿ ಅಡ್ಡಬರುತ್ತದೆ. ನದಿಯಲ್ಲೊಂದು ನಾವೆ ಇರುತ್ತೆ. ನಾವೆಯಲ್ಲಿ ಕೂತರಾಯ್ತು. ಇದು ನಿನ್ನನ್ನ ನದಿ ದಾಟಿಸುತ್ತದೆ. ನದಿಯಾಚೆ ಒಂದು ಗಾಡಿ ನಿಂತಿರುತ್ತದೆ. ನೀನು ಅದರಲ್ಲಿ ಕೂತರೆ ಸಾಕು, ಗಾಡಿ ತಂತಾನೆ ನಿನ್ನನ್ನ ವಾಯುದೇವನಲ್ಲಿಗೆ ತಲುಪಿಸುತ್ತದೆ.
ಕಾಶಿ : ಆಯಿತಜ್ಜಿ. ಹಾಗಾದರೆ ನಾನು ಹೋಗಿ ವಾಯುದೇವನ ಆರೈಕೆ ಮಾಡಿ ಅವನನ್ನೇ ಮದುವೆಯಾಗುತ್ತೇನೆ. ಇಕೋ…
ಎಂದು ಕಾಶಿ ಹೊರಟೇ ಬಿಟ್ಟಳು. ಕಣಗಿಲೆ ಮತ್ತು ಅಜ್ಜಿ ಆಕೆಯನ್ನ ಬೀಳ್ಕೊಟ್ಟರು.
೨
ಬಿರುಗಾಳಿಯಲ್ಲಿ ಕಾಶಿ ನಡೆದೇ ನಡೆದಳು. ಸುದೈವದಿಂದ ಅವಳು ಮುಂದುವರಿದಂತೆ ಬಿರುಗಾಳಿಯ ಅಬ್ಬರ ಕಡಿಮೆಯಾಗಿ, ವಾತಾವರಣ ಸಹಜ ಸ್ಥಿತಿಗೆ ಬಂತು. ಉತ್ಸಾಹದಿಂದ ಮುಂದುವರಿದಳು. ನಡೆಯುತ್ತ ದಾರಿಗಡ್ಡ ಒಂದು ನದಿ ಸಿಕ್ಕಿತು. ಹ್ಯಾಗೆ ದಾಟುವುದೆಂದು ಅತ್ತಿತ್ತ ನೋಡುವಾಗ ನಾವೆಯೊಂದು ತೇಲುತ್ತ ಬಂತು.
ಹೋಗಿ ನಾವೆಯಲ್ಲಿ ಕೂತಳು. ಮುಂದೇನು ಮಾಡುವುದೆಂದಾಗ ನಾವೆ ತಂತಾನೇ ತೇಲುತ್ತ ಆಚೆ ದಡ ತಲುಪಿತು. ನಾವೆಯಿಂದಿಳಿದು ರಸ್ತೆ ಸುರುವಾಗುವಲ್ಲಿ ಒಂದು ಗಾಡಿ ನಿಂತಿತ್ತು. ಗಾಡಿಯಲ್ಲಿ ಕಂಬಳಿ ಹೊತ್ತು ಬೆನ್ನು ಮಾತ್ರ ಕಾಣಿಸುವ ವ್ಯಕ್ತಿಯೊಬ್ಬ ಕೂತಿದ್ದ. ಕಾಶಿ ಅವನ ಬಳಿಗೆ ಹೋಗಿ “ವಾಯುದೇವರ ಅರಮನೆಗೆ ಹೋಗಬೇಕು ಬರುತ್ತೀಯಾ?” ಎಂದಳು.
ಆತ ಮಾತನಾಡಲಿಲ್ಲ. ಆದರೆ ಇವಳು ಗಾಡಿ ಹತ್ತಿ ಕೂತಳು. ಗಾಡಿ ಚಲಿಸಿತು. ಅವನ ಮುಖ ನೋಡುವುದಕ್ಕೆ ಪ್ರಯತ್ನಿಸಿದಳು, ಕಾಣಲಿಲ್ಲ, ಇವಳೇ ಮುಂದಾಗಿ “ವಾಯುದೇವರ ಅರಮನೆ ತುಂಬ ದೂರ ಇದೆಯಾ?” ಅಂದಳು.
ಮಾತಿಲ್ಲ.
“ಸಂಜೆ ಆಗುವುದರೊಳಗೆ ನಾವು ಅಲ್ಲಿಗೆ ತಲುಪುತ್ತೀವಾ?” ಅಂತ ಕೇಳಿದಳು. ಉತ್ತರವಿಲ್ಲ. ಹುಡುಗಿ ಈಗ ನಿಜವಾಗಿ ಗಾಬರಿಯಾಗಿ, “ನಿನ್ನ ಹೆಸರನ್ನಾದರೂ ಹೇಳಪ್ಪ. ನೀನು ಹೀಗೆ ಸುಮ್ಮನೆ ಕೂತಿದ್ದರೆ ನಾನು ನಿನ್ನ ಜೊತೆ ಬರುವುದಾದರೂ ಹ್ಯಾಗೆ?”
ವ್ಯಕ್ತಿ : ಅಗೊ ಅಲ್ಲಿ ಮೆಳೆಯ ಆಚೆ ಹೊಂಡವಿದೆಯಲ್ಲ. ಆ ನೀರು ತಗೊ, ಅದು ವೈದ್ಯ ವೃಕ್ಷಗಳ ಬೇರುಗಳು ತೇಲಾಡುವ ನೀರು. ಹಾಗೆಯೇ ಅಲ್ಲೊಂದು ಗಿಡದಲ್ಲಿ ಕಾಯಿ ಇದೆಯಲ್ಲ. ಕಿತ್ತುಕೊ. ಆ ನೀರು ಬೆರೆಸಿದ ಬಿಸಿ ನೀರಿನಿಂದ ಸ್ವಾಮಿಯನ್ನ ಸ್ನಾನ ಮಾಡಿಸಿ ಈ ಕಾಯಿಗಳಿಂದ ಉಜ್ಜಿದರೆ ಸ್ವಾಮಿಯ ಮೈಮೇಲಿನ ಕೊಳೆಯೆಲ್ಲ ತೊಳೆದು ಹೋಗುತ್ತದೆ. ಗಾಯಗಳು ಬೇಗ ವಾಸಿಯಾಗುತ್ತವೆ.
ಕಾಶಿ : ವಾಯುದೇವರ ಅರಮನೆಯಲ್ಲಿ ಇವೆಲ್ಲ ಇರೋದಿಲ್ಲವೆ? ನೀನು ಸುಮ್ಮನೆ ಗಾಡಿ ಓಡಿಸಪ್ಪ. ಸದ್ಯ ಮಾತಾಡಿದೆಯಲ್ಲ ಅದೇ ನನ್ನ ಪುಣ್ಯ.
ಹುಡುಗಿ ಗಾಡಿಯಿಂದ ಇಳಿಯಲೂ ಇಲ್ಲ. ಅವನು ಹೇಳಿದ ನೀರು ಮತ್ತು ಕಾಯಿಗಳ ಕಡೆಗೆ ನೋಡಲೂ ಇಲ್ಲ.
೩
ಗಾಡಿ ಹೊರಟಿತು. ಮತ್ತೆ ಮೌನ ಆವರಿಸಿತು. ಕಾಶಿಗೆ ಬೋರಾಗಿ –
“ನೀನು ವಾಯುದೇವರ ಸೇವಕನ?” ಎಂದಳು, ಮಾತಿಲ್ಲ.
“ಅರಮನೆಯಲ್ಲಿ ಯಾರ್ಯಾರಿದ್ದಾರೆ?” ಎಂದು ಕೇಳಿದಳು. ಉತ್ತರವಿಲ್ಲ.
“ಹೋಗಲಿ, ಈಗಲಾದರೂ ನಿನ್ನ ಹೆಸರು ಹೇಳಪ್ಪ” ಎಂದಳು. ಈಗ ವ್ಯಕ್ತಿ ಮಾತಾಡಿದ.
ವ್ಯಕ್ತಿ : ಅಗೊ ಅಲ್ಲಿ ಅಮೃತವಲ್ಲಿ ಹಬ್ಬಿದೆಯಲ್ಲ? ಅದರ ಸೊಪ್ಪು ಕಿತ್ತುಕೊ, ವಾಯುದೇವರ ಮೈ ಗಾಯಗಳಿಗೆ ಉಜ್ಜಿದರೆ ಒಂದೆ ದಿನದಲ್ಲಿ ವಾಸಿಯಾಗುತ್ತದೆ. ಹಾಗೆಯೇ ಅದರ ಪಕ್ಕದ ಬಳ್ಳಿಯನ್ನೂ ಕಿತ್ತುಕೊ. ಅದರಲ್ಲಿ ಸಂಜೀವಿನಿ ರಸವಿದೆ. ಅದರ ರಸ ಸೇವಿಸಿದರೆ ಆ ಕ್ಷಣವೆ ಚೇತರಿಕೆ ಉಂಟಾಗುತ್ತದೆ.
ಕಾಶಿ : ವಾಯುದೇವರ ಹಿತ್ತಲ ತೋಟದಲ್ಲಿ ಇಂಥ ಸೊಪ್ಪು ಇರುವುದಿಲ್ಲವೆ? ನೀನು ಗಾಡಿ ಓಡಿಸಪ್ಪ.
೪
ಗಾಡಿ ಯಥಾಪ್ರಕಾರ ಹೊರಟಿತು. ಮತ್ತೆ ಅದೇ ಮೌನ. ಹುಡುಗಿಗೆ ಬೋರಾಯಿತು.
ಕಾಶಿ : ಹೋಗಲಿ ಅರಮನೆ ಹ್ಯಾಗಿದೆ? ವಾಯುದೇವರು ಹ್ಯಾಗೆ? ಕೋಪದವರ? ನನ್ನನ್ನ ಇಷ್ಟಬಡಬಹುದ ಅವರು? ಚಿನ್ನ ಬೆಳ್ಳಿ ಆಭರಣಗಳು ಅರಮನೆಯಲ್ಲಿ ತುಂಬಿರಬೇಕಲ್ಲ? ಅವರಿಗೆ ಬೇರೆ ರಾಣಿಯರಿದ್ದಾರೆಯೆ? ಮನೆಯಲ್ಲಿ ಯಾರ್ಯಾರಿದ್ದಾರೆ? ಅತ್ತೆ ಮಾವ ನಾದಿನಿಯರು ಇದ್ದಾರೆಯೆ?
ಅಷ್ಟರಲ್ಲಿ ವ್ಯಕ್ತಿ ಗಾಡಿ ನಿಲ್ಲಿಸಿದ.
ವ್ಯಕ್ತಿ : ಅಗೊ ಅಲ್ಲಿ ಹುಲ್ಲಿನ ಮೇಲೆ ಅಪರೂಪಕ್ಕೆ ಇಬ್ಬನಿ ಬಿದ್ದಿದೆ. ಸ್ನಾನವಾದ ಮೇಲೆ ಇಬ್ಬನಿಯನ್ನ ವಾಯುದೇವರ ಮೈಗುಜ್ಜಿದರೆ ಹೊಸ ಯೌವನ ಬರುತ್ತದೆ. ಅದನ್ನ ತೆಗೆದುಕೊ.
ಕಾಶಿ : ಅಂದರೆ ಅವರಿಗೆ ಭಯಂಕರ ರೋಗ ಇದೆಯ?
ವ್ಯಕ್ತಿ : ಭಯಂಕರ ರೋಗವೇನಲ್ಲ. ಸರಿಯಾಗಿ ಆರೈಕೆ ಮಾಡಿದರ ವಾಸಿಯಾಗಬಹುದಾದ ರೋಗ.
ಕಾಶಿ : ವಯಸ್ಸಾಗಿದೆಯೆ ಅವರಿಗೆ?
ವ್ಯಕ್ತಿ : ಹಾಗೇನಿಲ್ಲ, ಕೊಚ್ಚೆ ಕೊಳಚೆ ಅನ್ನದೆ ಭೂಲೋಕದ ತುಂಬ ಎಲ್ಲೆಂದರಲ್ಲಿ ಅಡ್ಡಾಡಿ ಬರುತ್ತಾರೆ. ಜನ ಈಗೀಗ ಅತಿಯಾಸೆಯಿಂದ ಸಿಕ್ಕ ಸಿಕ್ಕಲ್ಲಿ ಹೊಲಸು ಮಾಡಿಕೊಳ್ತಾರೆ. ಅದೆಲ್ಲ ಇವರಿಗೆ ತಾಗಿ ಇವರೂ, ಇವರುಸಿರು ತಾಗಿ ಜನರೂ ಪರಸ್ಪರ ಪ್ರಾಣಗಳಿಗೆ ಅಪಾಯ ತಂದುಕೊಳ್ಳುತ್ತಾರೆ. ಬಿರುಗಾಳಿ ಬೀಸುತ್ತಿದೆಯಲ್ಲ, ಅದು ಇವರ ನಿಟ್ಟುಸಿಸರು. ನೀನು ಸರಿಯಾಗಿ ಆರೈಕೆ ಮಾಡಿದರೆ ಅದೆಲ್ಲ ವಾಸಿಯಾಗುತ್ತದೆ. ಅದಕ್ಕೇ ಹೇಳಿದೆ, ಆ ಇಬ್ಬನಿ ಬಳಿದುಕೊ.
ಕಾಶಿ : ಅದೆಲ್ಲ ಆಮೇಲೆ ನೋಡೋಣ, ಮೊದಲು ವಾಯುದೇವರನ್ನ ತೋರಿಸಪ್ಪ.
ಗಾಡಿ ಮೌನವಾಗಿ ಚಲಿಸಿತು.
೫
ಗಾಡಿ ಚಲಿಸುತ್ತ ಬೆಟ್ಟದ ಹಳೇ ಗವಿಯಂಥ ಮನೆಗೆ ತಲುಪಿತು. ಆಳುಗಳಿಲ್ಲ, ಜನ ಜವಾನರಿಲ್ಲ. ಇಡೀ ಪ್ರದೇಶ ಭಿಕೋ ಎನ್ನುತ್ತಿತ್ತು. ಸಾಲದ್ದಕ್ಕೆ ದುರ್ವಾಸನೆ ಮೂಗಿಗೆ ಹೊಡೆಯುತ್ತಿತ್ತು. ನಿರಾಸೆಯಿಂದ ಹುಡುಗಿ ವ್ಯಕ್ತಿಯ ಕಡೆಗೆ ನೋಡಿದಳು.
ವ್ಯಕ್ತಿ : ಇದೇ ಅರಮನೆ.
ಕಾಶಿ : ವಾಯುದೇವರೆಲ್ಲಿ?
ವ್ಯಕ್ತಿ : ಅಗೊ ಗವಿಯ ಒಳಗಡೆ ಇದ್ದಾರೆ. ನೀನು ಅಲ್ಲಿಗೆ ಹೋಗಿ ಆರೈಕೆ ಮಾಡಲು ಬಂದಿರುವುದಾಗಿ ಹೇಳಿಕೊ. ಅವರೊಮ್ಮೆ ನಿನ್ನ ನೋಡಿದರೆ ಸಾಕು. ನೀನು ಮುಂದೇನು ಮಾಡಬೇಕೆಂಬುದನ್ನು ಅವರೇ ಹೇಳುತ್ತಾರೆ.
ಹುಡುಗಿಗೆ ಈಗ ಗೊತ್ತಾಯಿತು. ಗವಿಯ ಒಳಗಡೆಯಿಂದಲೇ ದುರ್ವಾಸನೆ ಬರುತ್ತಿದೆ ಎಂದು. ಮೂಗು ಮುಚ್ಚಿಕೊಂಡು ಒಳಕ್ಕೆ ಹೋದಳು.
ವಾಯುದೇವ ಈ ಕಡೆ ಬೆನ್ನು ಮಾಡಿಕೊಂಡು ಹಾಸಿಗೆಯ ಮೇಲೆ ನರಳುತ್ತಾ ಮಲಗಿದ್ದ. ಕಾಶಿ ಅವನ ಸಮೀಪ ಹೋಗಿ ತಾನು ಬಂದಿರುವುದನ್ನು ಸೂಚಿಸಲು ಕೆಮ್ಮಿ ಪುನಃ ಮೂಗು ಮುಚ್ಚಿಕೊಂಡಳು. ವಾಯುದೇವ ಇವಳನ್ನು ನೋಡಲು ಈ ಕಡೆ ತಿರುಗಿದ. ಅಬ್ಬ! ಮೈತುಂಬ ಕೊಳತೆ ಕೀವು ರಕ್ತ ಸೋರುತ್ತಿದ್ದ, ಹುಣ್ಣುಗಳಿಗೆ ಮೂರು ಕೋಟಿ ನೊಣ ಮುತ್ತಿ ಗತ ಗತ ನಾರುತ್ತಿದ್ದ, ವಿಕಾರನಾಗಿ ಅಸಹ್ಯಕರ ಆಕಾರದಲ್ಲಿದ್ದ ವಾಯುದೇವನ ನೋಡಿ ಕಿಟಾರನೆ ಕಿರಿಚಿ ಕಾಶಿ ಹೊರಗೋಡಿ ಬಂದಳು. ಪುನಃ ಭಯಂಕರ ಬಿರುಗಾಳಿ ಬೀಸತೊಡಗಿ, ಲೋಕದ ಬದುಕು ಕದಡಿಬಿಟ್ಟಿತು.
೬
ಈ ಕಡೆ ಗುಡಿಸಲಲ್ಲಿ ಏನು ಕಥೆ ನಡೆಯಿತೆಂದರೆ – ಬಿರುಗಾಳಿ ಪುನಃ ಬೀಸತೊಡಗಿತಲ್ಲ. ಗುಡಿಸಲಲ್ಲಿದ್ದ ಕಣಗಿಲೆ ಮತ್ತು ಅಜ್ಜಿಗೆ ಚಿಂತೆಯಾಯಿತು.
ಬಿರುಗಾಳಿಯ ರಭಸ ಹೆಚ್ಚಾದ ಮೇಲಂತೂ ಕಾಶಿಗೇನೋ ಅಪಾಯ ಒದಗಿತೆಂದೇ ಗಾಬರಿಯಾದರು.
ಕಣಗಿಲೆ : ಯಾಕಜ್ಜಿ ಹೀಗಾಯಿತು? ಎಂದಳು.
ಅಜ್ಜಿ : ಅವಳಿಗೆ ಹೇಳಿದ್ದೆಲ್ಲ ನೆನಪಿದೆಯಲ್ಲ?
ಕಣಗಿಲೆ : ನೆನಪಿದೆ.
ಅಜ್ಜಿ : ಹಾಗಿದ್ದರೆ ಹೊರಡು.
ಕಣಗಿಲೆ ಹೊರಟಳು. ಅವಳು ಹೋದ ದಿಕ್ಕನ್ನೇ ನೋಡುತ್ತಾ ಅಜ್ಜಿ ನಿಂತಳು.
ಕಾಶಿ ಹೋದ ದಾರಿಯಲ್ಲೇ ಕಣಗಿಲೆ ಹೋದಳು. ಅದೇ ನದಿ ಅಡ್ಡ ಬಂತು. ಈಗಲೂ ಬಿರುಗಾಳಿಯ ರಭಸ ಕಡಿಮೆಯಾಯಿತು. ನದಿಯನ್ನ ಹ್ಯಾಗೆ ದಾಟುವುದೆಂದು ಅತ್ತಿತ್ತ ನೋಡುತ್ತಿದ್ದಾಗ ನಾವೆ ಬಂತು. ಆಚೆ ಹೋಗಿ ಸಿದ್ಧವಾಗಿದ್ದ ಗಾಡಿಯಲ್ಲಿ ಕುಳಿತಳು. ಈಗಲೂ ಅದೆ ವ್ಯಕ್ತಿ ಗಾಡಿಯಲ್ಲಿ ಕೂತಿದ್ದ. ಮೌನವಾಗಿ ಗಾಡಿ ಚಲಿಸಿತು. ವ್ಯಕ್ತಿ ಸುಮ್ಮನಿದ್ದ. ಇವಳೂ ಮಾತಾಡುವ ಗೋಜಿಗೆ ಹೋಗಲಿಲ್ಲ. ತುಸು ಹೊತ್ತು ಹೀಗೇ ಹೋದ ಬಳಿಕ ವ್ಯಕ್ತಿ ಮಾತಾಡಿದ:
ವ್ಯಕ್ತಿ : ಅಗೊ ಅಲ್ಲಿ ಮೆಳೆಯಾಚೆ ಹೊಂದ ಇದೆಯಲ್ಲ? ನೀರು ತಗೊ. ಅದು ವೈದ್ಯ ವೃಕ್ಷಗಳ ಬೇರು ತೇಲಾಡುವ ನೀರು. ಹಾಗೆಯೇ ಆ ಗಿಡದ ಕಾಯಿ ಕಿತ್ತುಕೊ. ಆ ನೀರನ್ನ ಬೆರೆಸಿ ಬಿಸಿನೀರಿನಿಂದ ಸ್ವಾಮಿಯನ್ನ ಸ್ನಾನ ಮಾಡಿಸಿ ಕಾಯಿಗಳಿಂದ ಉಜ್ಜಿದರೆ ಮೈಮೇಲಿನ ಕೊಳೆಯೆಲ್ಲ ತೊಳೆದು ಹೋಗುತ್ತದೆ.
ಹುಡುಗಿ ಮಾತಾಡದೆ ಇಳಿದು, ಕಾಯಿ ಹರಿದುಕೊಂಡು ಉಡಿಯಲ್ಲಿ ತುಂಬಿಕೊಂಡಳು. ಬರುವಾಗ ಅಲ್ಲೇ ಬಿದ್ದಿದ್ದ ಕಾಯಿ ಚಿಪ್ಪಿನಲ್ಲಿ ನೀರು ತುಂಬಿಕೊಂಡು ಬಂದು ಗಾಡಿ ಹತ್ತಿದಳು. ಗಾಡಿ ಚಲಿಸಿತು.
ಮೌನವಾಗಿ ಗಾಡಿ ಚಲಿಸುತ್ತಿದ್ದಾಗ ಗಾಡಿಯಲ್ಲಿದ್ದ ವ್ಯಕ್ತಿ ಹಿಂದಿರುಗಿ ನೋಡಲೇ ಇಲ್ಲ. ಇವಳಿಗೂ ನೋಡಬೇಕೆಂದು ಅನ್ನಿಸಲಿಲ್ಲ. ಅಷ್ಟರಲ್ಲಿ ವ್ಯಕ್ತಿ ಪುನಃ ಗಾಡಿಯನ್ನು ನಿಲ್ಲಿಸಿ ಹೇಳಿದ.
ವ್ಯಕ್ತಿ : ಅಗೊ ಅಲ್ಲಿ ಅಮೃತವಲ್ಲಿ ಇದೆಯಲ್ಲ. ಅದರ ಸೊಪ್ಪು ಕಿತ್ತುಕೊ, ವಾಯುದೇವರ ಮೈ ಗಾಯಗಳಿಗೆ ಉಜ್ಜಿದರೆ ಒಂದೇ ದಿನದಲ್ಲಿ ವಾಸಿಯಾಗುತ್ತದೆ. ಹಾಗೆಯೇ ಅದರ ಪಕ್ಕದ ಬಳ್ಳಿಯನ್ನೂ ಕಿತ್ತುಕೊ. ಅದರಲ್ಲಿ ಸಂಜೀವಿನಿ ರಸವಿದೆ. ಅದನ್ನ ಮೈಗೆ ಉಜ್ಜಿದರೆ ಮೈಯೊಳಗೆ ಎಂಥ ರೋಗಗಳಿದ್ದರೂ ಆ ಕ್ಷಣದಲ್ಲಿ ವಾಸಿಯಾಗಿ ಚೇತರಿಕೆ ಉಂಟಾಗುತ್ತದೆ. ಆನಂತರ ಅಕೋ ಅಲ್ಲಿ ಹುಲ್ಲಿನ ಮೇಲೆ ಇಬ್ಬನಿಯಿದೆ. ತಗೊ.
ಹುಡುಗಿ ಏನೇನೂ ಮಾತಾಡದೆ ಕೆಳಗಿಳಿದು ಅವನು ಹೇಳಿದಲ್ಲಿಗೆ ಹೋಗಿ ಅಮೃತವಲ್ಲಿಯ ಸೊಪ್ಪು ಹಾಗೂ ಪಕ್ಕದ ಬಳ್ಳಿಯನ್ನು ಕಿತ್ತುಕೊಂಡು ಬಂದಳು. ಗಾಡಿ ಯಥಾಪ್ರಕಾರ ಮೌನವಾಗಿ ಮುಂದುವರೆಯಿತು. ಮುಂದೆ ಬಂದು ಇಬ್ಬನಿಯನ್ನು ತಗೊಂಡು ಕೊನೆಗೆ ವಾಯುದೇವನ ಗವಿಯಂಥ ಅರಮನೆಗೆ ಬಂದರು. ವ್ಯಕ್ತಿ ಹೇಳಿದಂತಯೇ ಗವಿಯೊಳಕ್ಕೆ ಹೋಗಿ ವಾಯುದೇವನ ಬಳಿ ನಿಂತು:
“ಸೇವೆ ಮಾಡಲು ಬಂದಿದ್ದೇನೆ. ದಯಮಾಡಿ ಅವಕಾಶ ಮಾಡಿಕೊಡಿ ಸ್ವಾಮಿ” ಎಂದಳು. ವಾಯುದೇವ ಈ ಕಡೆ ತಿರುಗಿದ. ಮೈತುಂಬ ಹುಣ್ಣುಗಳಿಂದ ವಿಕಾರನಾಗಿ ಮುರಿದ ಮಹಿಮನಾಗಿ ನರಳುತ್ತ, ಕ್ಷಣಕ್ಷಣಕ್ಕೂ ಹೊಸ ದುಃಖಗಳ ದುಃಖಿಸುತ್ತ ಅಸಹ್ಯಕರ ಆಕಾರದಲ್ಲಿ ಬಿದ್ದಿದ್ದ ಅವನನ್ನು ನೋಡಿ “ದೇವರಿಗೂ ಇಂಥ ಗತಿ ಬರಬೇಕೆ?’ ಎಂದು ಮಮ್ಮಲ ಮರುಗಿ ಸೇವೆ ಮಾಡಲು ಮುಂದಾದಳು. ವಾಯುದೇವನ ಹುಬ್ಬಿನ ಗಂಟು ಸಡಲಿ ಮುಗುಳ್ನಕ್ಕು ಕೇಳಿದ.
ವಾಯುದೇವ : ಹೊಂಡ ನೀರು ತಂದೆಯಾ? ಮದ್ದಿನಕಾಯಿ ತಂದೆಯಾ?
ಕಣಗಿಲೆ : ತಂದಿದ್ದೇನೆ ಸ್ವಾಮಿ.
ವಾಯುದೇವ : ಒಳಗೆ ಬಚ್ಚಲಿಗೆ ಹೊಗಿ ಒಲೆಯ ಮೇಲಿನ ಹಂಡೆಗೆ ಹೊಂಡದ ನೀರು ಸುರಿ. ನೂರು ಚೊಂಬು ನೀರು ಕಾಯಿಸಿ ಮದ್ದಿನ ಕಾಯಿ ಉಜ್ಜಿನ ಸ್ನಾನ ಮಾಡಿಸು.
ಕಣಗಿಲೆ ಒಳಗೆ ಹೋಗಿ ಅಲ್ಲಿದ್ದ ಹಂಡೆಗೆ ತಾನು ತಂದ ನೀರು ಬೆರೆಸಿ ನೀರು ಕಾಯಿಸಿದಳು. ಆಮೇಲೆ ವಾಯುದೇವರನ್ನು ಮೆಲ್ಲಗೆ ಕರೆದೊಯ್ದು ನೂರು ಚೊಂಬು ನೀರಿನಿಂದ ಮದ್ದಿನ ಕಾಯುಜ್ಜಿ ಸ್ನಾನ ಮಾಡಿಸಿದಳು. ಹೊರಗೆ ಕರೆತಂದು ಮೆಲ್ಲಗೆ ಮೈಗೆ  ಸೊಪ್ಪಿನ ರಸ ಲೇಪಿಸಿ, ಮೈ ಉರಿಯತೊಡಗುತ್ತಲೂ ತಾನು ತಂದ ತಣ್ಣನೆಯ ಇಬ್ಬನಿಯಿಂದ ಮೈ ಸವರಿದಿಳು. ಸ್ವಲ್ಪ ಹೊತ್ತು ವಿಶ್ರಾಂತಿಗೆ ಬಿಟ್ಟು ಹೊರಬಂದಳು. ನೋಡಿದರೆ ಒಬ್ಬ ಮುದುಕಿ ಸಂತೋಷದಿಂದ ಇವಳು ಆರೈಕೆ ಮಾಡುವುದನ್ನೇ ನೋಡುತ್ತಾ ನಿಂತಿದ್ದಳು.
ಮುದುಕಿ : ಸಂಜೀವಿನಿ ರಸದ ಬಳ್ಳಿ ತಂದಿದ್ದೀಯಾ ಮಗಳೆ?
ಕಣಗಿಲೆ : ತಂದಿದ್ದೇನೆ ತಾಯಿ.
ಮುದುಕಿ : ವಾಯುದೇವನಿಗೆ ಎಚ್ಚರವಾಗದ ಹಾಗೆ ಮೈಗೆ ಲೇಪಿಸು, ಆಮೇಲೆ ಅನ್ನ ಸಾರು ಮಾಡು ಎಂದಳು.
ಮುದುಕಿ ಹೇಳಿದಂತೆ ಸಂಜೀವಿನಿ ರಸವನ್ನ ಮೆಲ್ಲಗೆ ವಾಯುದೇವರ ಮೈಗೆ ಲೇಪಿಸಿದಳು. ಅಷ್ಟರಲ್ಲಿ ಕಾಡಿನಿಂದ ಹಸು ಬಂದವು. ಕೊಟ್ಟಿಗೆಯಲ್ಲಿ ಅವನ್ನು ಕಟ್ಟಿ ಕಪಿಲೆಯ ಹಾಲು ಕರೆದಳು. ನೆಲ ಒಲೆ ಸಾರಿಸಿ ಮಲ್ಲಿಗೆ ಬಣ್ಣದ ಅನ್ನ, ಪಚ್ಚೆ ಬಣ್ಣದ ಸೊಪ್ಪಿನ ಸಾರು ಮಾಡಿ ಮುದುಕಿಗೂ ಗಾಡಿಯವನಿಗೂ ಬಡಿಸಿದಳು. ಅಷ್ಟರಲ್ಲಿ ವಾಯುದೇವನ ಮೈ ಹಗುರಾಗಿ ಸುಮ್ಮಾನ ಸುಖನಿದ್ದೆಯಿಂದ ಎದ್ದು ಕುಳಿತ. ಅವನಿಗೂ ಊಟ ಬಡಿಸಿದಳು.
ಎಲ್ಲರ ಊಟವಾದ ಮೇಲೆ ತಾನು ಊಟ ಮಾಡಿ ತಟ್ಟೆ ಸಾಮಾನು ಅಡಿಗೆ ಪಾತ್ರೆಗಳ ಒಳಗಿಟ್ಟು ಹೊರಗೆ ಬಂದು ನೋಡಿದರೆ ಮುದುಕಿ ಅಂದರೆ ವಾಯುದೇವರ ತಾಯಿ ಸಂತೋಷದಿಂದ ತನ್ನ ಅಜ್ಜಿಯ ಕೈಗೆ ಬಾಗಿನ ನೀಡುತ್ತಿದ್ದಾಳೆ! ಮುದುಕಿ ಕಣಗಿಲೆಗೆ ಹೇಳಿದಳು
ಮುದುಕಿ : ನಾನು ಕಾಡಿನ ದೆವತೆ, ಅವನು ನನ್ನ ಮಗ ವಾಯುದೇವ. ನೀನು ನನ್ನ ಸೊಸೆಯಾಗಬೇಕೆಂದು ನನ್ನ ಆಸೆ, ವಾಯು ದೇವನಿಗೂ ಒಪ್ಪಿಗೆಯಾಗಿದೆ. ನಿನಗೆ ಒಪ್ಪಿಗೆಯೆ ಮಗಳೆ?
ಅಷ್ಟರಲ್ಲಿ ವಾಯುದೇವನೂ ಅಲ್ಲಿಗೆ ಬಂದುದರಿಂದ ಕಣಗಿಲೆ ನಾಚಿ ಅಜ್ಜಿಯ ಮರೆಗೆ ನಿಂತಳು. ಅಲ್ಲಿಗೆ ಒಪ್ಪಿಕೊಂಡಳೆಂದಾಯಿತಲ್ಲ? ಅಂದ ಹಾಗೆ ಕಾಶಿ ಎಲ್ಲಿ ಹೋದಳೆಂದು ನಿಮಗೆ ಆತಂಕವಾಗಿರಬಹುದಲ್ಲವೆ? ಅವಳೂ ಅಜ್ಜಿಯ ಹಿಂದೆ ನಿರಾಶೆಯಿಂದ ನಿಂತಿದ್ದಳು.
* * *
ಮರವೇ ಮರ್ಮರವೇ : ಚಿನ್ನದ ಕಡ್ಡಿ
ಒಂದಾನೊಂದು ಕಾಲದಲ್ಲಿ ಗಂಡ ಹೆಂಡತಿ ಇದ್ದರು. ಮರ ಕಡಿದು ಮಾರಿ ಹೊಟ್ಟೆ ಹೊರೆಯುತ್ತಿದ್ದರು. ಒಂದು ದಿನ ಗಂಡ ಅಡವಿಗೆ ಹೊಗಿ ಮಾವಿನ ಮರ ಕಡಿಯಲೆಂದು ಕೊಡಲಿಯನ್ನು ಎತ್ತಿದ. ಕೂಡಲೇ ಮರವು ಮಾತಾಡಿತು.
ಮಾಮರ : “ಅಣ್ಣಾ ಅಣ್ಣಾ ಮರ ಕಡಿವಣ್ಣ, ದಯಮಾಡಿ ಕಡಿಯಬೇಡ ನನ್ನ. ಅಣ್ಣಾ ಮರ ಕಡಿವಣ್ಣಾ, ಚಿಗುರಿ ಹು ಬಿಡಲಿರುವ ನನ್ನನ್ನು ಕಡಿಯಬೇಡಣ್ಣ. ನನ್ನ ಚಿಗುರಿಗಾಗಿ ಎಷ್ಟೊಂದು ಗಿಳಿ, ಗುಬ್ಬಿ, ಗೊರವಂಕಗಳು ಥರಾವರಿ ಹಾಡುತ್ತ ನನ್ನ ಸುತ್ತ ಸಂಭ್ರಮದಿಂದ ಹಾರಾಡುತ್ತಿವೆ ನೋಡು! ಕೋಗಿಲೆಯಂತೂ ತಾಸಿಗೊಂದು ಹೊಸ ಹಾಡು ಕಟ್ಟುತ್ತ ಸುತ್ತಲಿನ ಪಕ್ಷಿಗಳನ್ನೆಲ್ಲಾ ನನ್ನ ಕಡೆಗೇ ಕರೆಯುತ್ತಿದೆ. ಪಕ್ಷಿಗಳ ಸಂತೋಷ ನೋಡಿದಷ್ಟೂ ನನಗೆ ರೋಮಾಂಚನವಾಗುತ್ತಿದೆ! ರೋಮಾಂಚನ ಹೆಚ್ಚಾದಷ್ಟೂ ನನ್ನ ಚಿಗುರು ಹೆಚ್ಚುತ್ತಿದೆ. ಇಂಥ ಆನಂದವನ್ನು ಪಡೆಯುವ ಭಾಗ್ಯ ನನಗೆ ವರ್ಷಕ್ಕೊಮ್ಮೆ ಮಾತ್ರ ಬರುತ್ತದೆ. ದಯಮಾಡಿ ನನ್ನನ್ನು ಈಗ ಕಡಿಯಬೇಡಣ್ಣ”
ಮರ ಕಡಿಯುವವನಿಗೆ ಭಾರೀ ಆಶ್ಚರ್ಯವಾಯಿತು. ಮರ ಮನುಷ್ಯರಂತೆ ಮಾತನಾಡುವುದು ಸಾಮಾನ್ಯವೇ? ಮಾತು ಕೇಳಿ ಆ ಕಡೆ, ಈ ಕಡೆ ನೋಡಿ ಬೇರೆ ಯಾರೂ ಅಲ್ಲ ಮರವೇ ಮಾತಾಡಿತು ಎಂದು ಖಾತ್ರಿ ಮಾಡಿಕೊಂಡ.
ಆಮೇಲೆ ಇದು ಬೇಡವೆಂದು ಹೊಮಗೆಯ ಮರದ ಬಳಿಗೆ ಹೋಗಿ ಕೊಡಲಿ ಎತ್ತಿದ.
ಹೊಂಗೆ ಮರ ಹೇಳಿತು : “ಅಣ್ಣಾ ಮರ ಕಡಿವಣ್ಣ ನನ್ನ ಕಡಿಯ ಬೇಡಣ್ಣ. ನನ್ನ ಮೈಗಂಟಿ ಬೆಳೆದು ನಳನಳಿಸುವ ಈ ಎಳೆಯ ಬಳ್ಳಿಯನ್ನಾದರೂ ನೋಡು. ಎಷ್ಟು ಮೃದು! ಎಷ್ಟು ಕೋಮಲ! ನನ್ನ ಆಸರೆಯಲ್ಲಿ ಮೈಮರೆತು ಹೂವಿನ ಕನಸು ಕಾಣುತ್ತಿರುವ ಅದರ ಕಣ್ಣಿನಲ್ಲಿ ದಯಮಾಡಿ ನಿನ್ನ ಕೊಡಲಿಯ ನೆರಳು ಚೆಲ್ಲಬೇಡ. ನನ್ನನ್ನು ಕಡಿದರೆ ಇದರ ಗತಿ ಏನಾದೀತೆಂದು ಒಂದು ಕ್ಷಣವಾದರೂ ಯೋಚಿಸು; ಹೋಗಲಿ ನನ್ನ ನೆರಳಲ್ಲಿ ಮಲಗಿರುವ ದನಕರುಗಳ ನೆಮ್ಮದಿಯನ್ನಾದರೂ ನೋಡು. ಹಕ್ಕಿಗಳಂತೆ ಕೂಗುತ್ತ ಪ್ರಾಣಿಗಳಂತೆ ಕುಪ್ಪಳಿಸುತ್ತ ನಗಾಡುವ ದನಗಾಹಿ ಹುಡುಗ – ಹುಡುಗಿಯರನ್ನಾದರೂ ನೋಡು!
ಮರ ಕಡಿಯುವವನಿಗೆ ಇನ್ನೂ ಆಶ್ಚರ್ಯವಾಯಿತು. ಮಾತಾಡಿದ್ದು ಹೊಂಗೆಯ ಮರವೇ! ಮರ ಮತ್ತೊಮ್ಮೆ ಹೇಳಿತು :
ಹೊಂಗೆಮರ : ಹೋಗಲಿ ಮೈತುಂಬ ಹೂವು ಬಿಟ್ಟ ನನ್ನನ್ನು ಕಣ್ತುಂಬ ನೋಡದೆ ಒಂದು ಪ್ರಾಣಿ ಪಕ್ಷಿಯೂ ಈ ತನಕ ಮುಂದೆ ಹೋಗಿಲ್ಲ. ನನ್ನ ಹೂಗಳನ್ನು ನೋಡಿದ ಮೇಲೂ ನಿನಗೆ ಕಡಿಯುವ ಆಸೆ ಆಗುತ್ತದೆಯೇ? ನಿಜ ಹೇಳು.
ನಿಜ, ಆ ಹೂವು ತನಗೆ ಕಂಡೇ ಇರಲಿಲ್ಲ! ದಟ್ಟವಾದ ಹಸಿರಿನಲ್ಲಿ ಆ ಹೂವುಗಳು ನಕ್ಷತ್ರಗಳ ಹಾಗೆ ಫಳಫಳ ಹೊಳೆಯುತ್ತಿದ್ದವು. “ಅಯ್ಯೋ ದೇವರೇ ನನಗೆ ಇವತ್ತು ಏನಾಗಿದೆ!” ಎಂದು ಮರ ಕಡಿಯುವವನಿಗೆ ದಿಗಿಲಾಯಿತು. ತನಗೆಲ್ಲೋ ಭ್ರಾಂತಿಯಾಗಿರಬಹುದೊ? ಅಥವಾ ಈ ಸ್ಥಳದಲ್ಲಿ ಭೂತ, ಪಿಶಾಚಿ ಇರಬಹುದೊ? ಆದರೆ ಬರಿಗೈಯಲ್ಲಿ ಮನೆಗೆ ಹೋದರೆ ಹೆಂಡತಿ ಸುಮ್ಮನಿರುವುದಿಲ್ಲ. ಏನು ಮಾಡುವುದು?
ಹೀಗೆಂದು ಯೋಚಿಸುತ್ತ ಬೇರೊಂದು ಸ್ಥಳಕ್ಕೆ ಬಂದ. ಇಲ್ಲಿ ಅಡವಿ ದಟ್ಟವಾಗಿರಲಿಲ್ಲ. ಒಂದೇ ಸಣ್ಣ ಮೆಳೆ ಇತ್ತು. ಅದರಲ್ಲಿಯೇ ಒಂದು ಸಣ್ಣ ಗಿಡ. ಇವತ್ತಿಗಿದು ಸಾಕು ಎಂದು ಕೊಡಲಿ ಎತ್ತಿದ. ಅಕೋ ಅದೂ ಮಾತಾಡಿತು : “ಮರ ಕಡಿವಣ್ಣ ನನ್ನ ಕಡಿಯಬೇಡಣ್ಣ” ಕಣ್ಣೆತ್ತಿ ನೋಡಿದರೆ ಅದೊಂದು ಸಂಪಿಗೆಯ ಎಳೆಯ ಗಿಡ. ಇದೇ ವರ್ಷ ಪ್ರಥಮ ಬಾರಿ ಹೂವು ಬಿಟ್ಟ ಸಂಭ್ರಮ ತುಂಬಿತ್ತು. ಚಿಕ್ಕ ಚಿಕ್ಕ ಹೂವುಗಳು ಶಾಂತವಾಗಿ ಉರಿಯುತ್ತಿರುವ ತುಪ್ಪದ ಎಳೇ ದೀಪಗಳ ಹಾಗೆ ಕಂಡವು. ಚಿನ್ನದ ಬಿಸಿಲಿನಲ್ಲಿ ಎಲೆಗಳ ಪಾರದರ್ಶಕ ಹಸಿರು ಕಣ್ಣಿಗೆ ಆನಂದದಾಯಕವಾಗಿತ್ತು. “ಎಲಾ ದೇವರೆ ಈವರೆಗೆ ನಾನು ಇದನ್ನು ನೋಡಲೇ ಇಲ್ಲವೇ! ಆಯ್ತು ಭೂತ ಪಿಶಾಚಿಗಳು ಮಾತಾಡಿರಲಿ ಅಥವಾ ತನ್ನ ಕಣ್ಣಿಗೆ ಮಾಯೆ ಮೆತ್ತಿರಲಿ, ಇನ್ನು ಮೇಲೆ ಮರ ಕಡಿಯುವುದು ತನ್ನಿಂದ ಸಾಧ್ಯವಿಲ್ಲ” ಎಂದು ತೀರ್ಮಾನಿಸಿ ಕುಸಿದು ಕೂತ.
ಅಷ್ಟರಲ್ಲಿ ಯಾರೋ ‘ಅಯ್ಯಾ’ ಎಂದು ಕರೆದಂತಾಯಿತು. ತಿರುಗಿ ನೋಡಿದ. ಕಾಡಿನಿಂದೊಬ್ಬ ದೇವತೆ ಅವನ ಬಳಿಗೇ ಬಂದಳು. ಬಹುಶಃ ನೆಮ್ಮದಿಯಿಂದ ನಗುತ್ತಿದ್ದ ಆಕೆಯನ್ನು ನೋಡಿ, ತನಗೇ ಗೊತ್ತಿಲ್ಲದಂತೆ ಕೈಮುಗಿದು ನಿಂತುಕೊಂಡ.
“ಯಾಕಪ್ಪ, ಮುಖ ಬಾಡಿದೆ?” ಎಂದಳು.
“ಏನು ಹೇಳಲೀ ತಾಯಿ, ಮರ ಕಡಿಯಬೇಕೆಂದರೆ ಅಡವಿಯ ಮರಗಳು ನಮ್ಮ ಹಾಗೆ ಅಥವಾ ನಮಗಿಂತ ಮುದ್ದಾಗಿ ಮಾತಾಡುತ್ತಿವೆ! ಒಂದಕ್ಕಿಂತ ಒಂದು ಚೆಂದಾಗಿ ಕಾಣುತ್ತಿವೆ! ಕಡಿಯಲು ಮನಸ್ಸೇ ಬರುತ್ತಿಲ್ಲ. ಆದರೆ ಮರ ಕಡಿಯದೇ ಜೀವನ ಸಾಗುವಂತಿಲ್ಲ. ಏನು ಮಾಡಬೇಕೆಂಬು ತಿಳಿಯುತ್ತಿಲ್ಲ.”
ದೇವತೆ: ನನ್ನ ಮಕ್ಕಳ ಮೊರೆ ನಿನ್ನ ಕಿವಿಗೆ ಕೇಳಿಸಿತಲ್ಲ! ಉಪಕಾರವಾಯಿತಪ್ಪ. ನಿನಗೆ ಒಳ್ಳೆಯದಾಗಲಿ. ನಾನು ಅಡವಿಯ ತಾಯಿ. ನನ್ನ ಮಕ್ಕಳ ಮೇಲೆ ಕರುಣೆ ತೋರಿದ್ದಕ್ಕೆ ನಿನಗೆ ಏನಾದರೂ ಕೊಡೋಣವೆಂದು ಅನ್ನಿಸುತ್ತಿದೆ. ಇನ್ನು ಮೇಲೆ ನೀನು ಮರ ಕಡಿಯಬೇಕಾದ್ದಿಲ್ಲ. ಇಕೋ ಇದು ಚಿನ್ನದ ಕಡ್ಡಿ. ಸೂರ್ಯನಾರಾಯಣ ಸ್ವಾಮಿ ನನಗೆ ಇದನ್ನು ಕೊಟ್ಟಿದ್ದು. ಇದು ಸಾಮಾನ್ಯವಾದುದೆಂದು ತಿಳಿಯಬೇಡ; ಬೇಡಿದ್ದನ್ನು ಕೊಡುವಂಥಾದ್ದು. ಮನೆ ಬೇಕೇ? ಇರುವೆ ಹುತ್ತದ ಬಳಿ ಹೋಗಿ ವಾಸಕ್ಕೊಂದು ಮನೆ ಆಗಲಿ ಅನ್ನು. ಆಗುತ್ತದೆ. ಗದ್ದೆಯ ಬಳಿ ಹೋಗಿ ಈ ಕಡ್ಡಿ ಆಡಿಸಿ “ದವನ ಧಾನ್ಯ ಬರಲಿ” ಎನ್ನು, ಬರುತ್ತದೆ. ದನಗಳ ಬಳಿ ಹೋಗಿ ಹಾಲು ಕೇಳು, ಹಾಲು ಸುರಿಸುತ್ತವೆ. ಜೇನುಗೂಡಿನ ಬಳಿ ಹೋಗಿ ಜೇನು ಸುರಿಯಲಿ ಅನ್ನು. ಗಡಿಗೆ ತುಂಬ ಜೇನು ಸಿಗುತ್ತದೆ. ಜೇಡಿನ ಬಳಿ ಹೋಗಿ ನಿನಗೆ ಬೇಕಾದಂಥ ಬಣ್ಣದ ಬಟ್ಟೆ ಕೇಳು, ನಿನಗೆ ಬಟ್ಟೆ ನೇಯ್ದು ಕೊಡುತ್ತದೆ. ಆದರೆ ನೆಪ್ಪಿರಲಪ್ಪ – ಯಾವುದಕ್ಕೂ ಮಿತಿ ಅಂತ ಒಂದಿರಲಿ. ಅತಿ ಆಸೆ ನಿನಗೂ ಕೇಡು. ನಿನ್ನ ಕುಟುಂಬಕ್ಕೂ ಕೇಡು”
ಎಂದು ಹೇಳುತ್ತ ದೇವತೆ ಚಿನ್ನದ ಕಡ್ಡಿಯನ್ನು ಮರ ಕಡಿಯುವವನಿಗೆ ನೀಡಿ ಮಾಯವಾದಳು.
ತಕ್ಷಣ ಅವನಿಗೆ ನೆನಪಾದ್ದು ತನ್ನ ಚಂಡಿ ಹೆಂಡತಿ. ಚಿನ್ನದ ಕಡ್ಡಿಯ ಮಹಿಮೆಯನ್ನು ಈಗಲೇ ಪರೀಕ್ಷಿಸಬೇಕೆಂದುಕೊಂಡು ಪಕ್ಕದಲ್ಲಿದ್ದ ಒಣಗಿದ ಮರದ ಮೇಲೆ ಚಿನ್ನದ ಕಡ್ಡಿ ಆಡಿಸಿ ನಗೆ ಒಂದು ಡೋಲು ಬರಲಿ ಎಂದ. ಬಂದೇಬಿಟ್ಟಿತೇ’ ಸಂತೋಷದಿಂದ ಹಾಡುತ್ತ, ಕುಣಿಯುತ್ತ ಮನೆಯ ಕಡೆ ಹೊರಟ.
ತಲೆಯ ಮೇಲೆ ಮರದ ಹೊರೆ ಇಲ್ಲದೆ ಕುಣಿಯುತ್ತ ಬರುತ್ತಿದ್ದ ಗಂಡನನ್ನು ನೋಡಿ ಹೆಂಡತಿಯ ಕೋಪ ನೆತ್ತಿಗೇರಿತು. “ಮರ ಎಲ್ಲಿ” ಎಂದು ಕಿರಿಚಿದಳು. “ಇಕೋ ಇಲ್ಲಿದೆ ಎಂದು” ಚಿನ್ನದ ಕಡ್ಡಿಯನ್ನು ಅವಳ ಮೇಲೆ ಆಡಿಸಿ “ನಾನು ಡೋಲು ಬಾರಿಸುವ ತನಕ ಇವಳು ಕುಣಿಯುತ್ತಿರಲಿ” ಎಂದು ಡೋಲು ಬಾರಿಸಲಾರಂಭಿಸಿದಳು. ಇವನು ಬಾರಿಸಿದ. ಅವಳು ಕುಣಿದಳು. ಕುಣಿದು, ಕುಣಿದು ಹೆಜ್ಜೆ ಇಡಲಾರದಷ್ಟು ಕಾಲು ನೋವಾದವು. ಕೊನೆಗೂ ಡೋಲು ನಿಲ್ಲುವ ತನಕ ಕುಣಿತ ನಿಲ್ಲುಸುವುದಕ್ಕೆ ಆಗುವುದಿಲ್ಲವೆಂದು ತಿಳಿಯಿತು. “ದಮ್ಮಯ್ಯಾ ನಿನ್ನ ಕಾಲು ಹಿಡಿಯುತ್ತೇನೆ ನಿಲ್ಲಿಸು” ಎಂದು ಬೇಡಿಕೊಂಡಳು. ದಯಮಾಡಿ ನಿಲ್ಲಿಸಿದ. ಈಗ ತನ್ನ ಚಂಡಿ ಹೆಂಡಿತಯನ್ನು ದಾರಿಗೆ ತರುವ ದಾರಿ ತಿಳಿಯಿತು. ಅಡವಿಯ ದೇವತೆಗೆ ಮನಸ್ಸಿನಲ್ಲೇ ನೂರು ಶರಣು ಮಾಡಿದ. ಚಿನ್ನದ ಕಡ್ಡಿಯಿಂದ ತನ್ನ ಸುದೈವದ ಬಾಗಿಲು ತಟ್ಟಬೇಕೆಂದು ನಿರ್ಧರಿಸಿದ.
 ಅಡವಿಗೆ ಹೋಗಿ ಇರುವೆಯ ಹುತ್ತವಿದ್ದಲ್ಲಿ ಮೂರು ಬಾರಿ ಚಿನ್ನದ ಕಡ್ಡಿಯನು ಆಡಿಸಿ “ನನಗೆ ಒಂದು ಮನೆ ಆಗಲಿ” ಎಂದ, ಮನೆ ಆಯಿತು. ಮನೆ ತುಂಬಾ ಆಳು ಕಾಳಾಯ್ತು. ದನದ ಕೊಟ್ಟಿಗೆಯಾಯ್ತು. ಅದರ ತುಂಬ ದನವಾಯಿತು. ಹೊಲವಾಯ್ತು, ಹೊಲದ ತುಂಬ ಪೈರಾಯಿತು. ಥರಾವರಿ ಬಟ್ಟೆಬರೆಯಾಯಿತು. ಚಂಡಿ ಹೆಂಡತಿಗೆ ಡೋಲಾಯಿತು. ಮಕ್ಕಳು ಮರಿಗಳು ಆಗಿ ಸುಃಖದಿಂದ ಇದ್ದ. ಆದರೆ ಅವನೆಂದೂ ಆತಿಯಾಸೆ ಮಾಡಲಿಲ್ಲ. ಸಂತೋಷದಿಂದ ತುಂಬು ಜೀವನ ನಡಸಿ ಕೊನೆಗೊಂದು ದಿನ ಮಕ್ಕಳು ಮರಿಗಳನ್ನು ಕರೆದು ಚಿನ್ನದ ಕಡ್ಡಿ ಕೊಟ್ಟು ಅತೀ ಆಸೆ ಮಾಡಬೇಡಿರೆಂದು ಎರಡೆರಡು ಬಾರಿ ಹೇಳಿ ಸತ್ತ. ಅವನ ಮಕ್ಕಳು ಮರಿಗಳೂ ಇಲ್ಲಿಯವರೆಗೆ ಹಾಗೇ ಇದ್ದರು.
ಆದರೆ ಆ ಕುಟುಂಬದಲ್ಲೂ ಹುಚ್ಚನೊಬ್ಬ ಹುಟ್ಟಿದ. ಆತ ಹಿರೀಕರ ಹಿತವಚನ ಮರೆತು ಚಿನ್ನದ ಕಡ್ಡಿಗೆ ಏನೇನೋ ಕೆಲಸ ಮಾಡುವುದಕ್ಕೆ ಆಜ್ಞೆ ಕೊಟ್ಟ. ಬರಬರುತ್ತಾ ಕೆಲಸ ಮಾಡುವುದನ್ನು ನಿಲ್ಲಿಸಿ ಎಲ್ಲಾ ಕೆಲಸಗಳನ್ನು ಚಿನ್ನದ ಕಡ್ಡಿಯಿಂದಲೇ ಮಾಡಿಸಿಕೊಂಡ.
ಒಂದು ದಿನ “ಬೆನ್ನಿಗೆ ಛಳಿ, ಸೂರ್ಯ ಬಂದು ನನ್ನ ಬೆನ್ನು ಕಾಯಿಸಲಿ” ಎಂದು ಚಿನ್ನದ ಕಡ್ಡಿಯನ್ನು ಸೂರ್ಯನ ಕಡೆಗೆ ಮೂರು ಬಾರಿ ಆಡಿಸಿ ಸೂರ್ಯನ ಕಡೆ ಬೆನ್ನು ತಿರುಗಿಸಿ ಕೂತ. ಇನ್ನು ಕೇಳಬೇಕೇ? ಸೂರ್ಯ ತನ್ನ ಜ್ವಾಲೆಯಂಥ ಕಿರಣಗಳನ್ನು ಕಳಿಸಿ ಅವನನ್ನು, ಅವನ ಮನೆ ಮಠ, ಕಾಡು ನಾಡುಗಳನ್ನೆಲ್ಲಾ ಸುಟ್ಟು ಬೂದಿ ಮಾಡಿದ. ಹೀಗೆಂದು ಹಳೆಯ ಕತೆ. ಅವನು ಇನ್ನೂ ಸೂರ್ಯನಿಗೆ ಆಜ್ಞೆ ಕೊಟ್ಟಿಲ್ಲ, ನಾವು ಸುಮ್ಮನಿದ್ದರೆ ಇಷ್ಟರಲ್ಲೇ ಕೊಡುತ್ತಾನೆ!
* * *
ಮರವೇ ಮರ್ಮರವೇ : ಸಂಪಿಗೆ ರಾಣಿ (1)
ಒಂದಾನೊಂದು ಕಾಲದಲ್ಲಿ ಮೂಡುಮಲೆಯ ಸೂರ್ಯನಾರಾಯಣಸ್ವಾಮಿ ಬೆಳಗುವ ಕಾಡು, ಸದಾ ತುಂಬಿ ಹರಿವ ನದಿಗಳಿಂದ, ಎತ್ತರ ಮತ್ತು ಸದಾ ಹಸಿರಾದ ತರುಮರಾದಿಗಳಿಂದ ಶೋಭಾಯಮಾನವಾಗಿತ್ತು. ಕಾಡಿಗೆ ಕೈಕಾಲು ಮೂಡಿದಂತೆ ನಾಡು ಬೆಳೆಯಿತು. ಕಾಡಿಗೆ ಋತುಮಾನ ಬಂದರೆ ನಾಡಿಗೆ ಬಣ್ಣವೇರುತ್ತಿತ್ತು. ಕಾಡಿನ ಮೂಗುತಿಯ ಹಾಗೆ ಅಲ್ಲೊಂದು ಪಟ್ಟಣ, ಹೆಸರು ಶಿವಾಪುರ. ಸದರಿ ಶಿವಾಪುರದಲ್ಲಿ ಕೈಜಾರುವಂಥ ಕಲ್ಲಿನಲ್ಲಿ ಕಟ್ಟಿಸಿದ, ಸಾಲಿಗೆ ಸಾವಿರ ಕಂಬ, ಮೂಲೆಗೆ ಮುನ್ನೂರು ಕಂಬಗಳಿರುವಂಥಾ ನೂರಂಕಣದ ಅರಮನೆ. ಮಹಡೀ ಮ್ಯಾಲೆ ಮಹಡಿ ಉಂಟು, ಮ್ಯಾಲೆ ಚಿನ್ನದ ಕಳಸ ಉಂಟು. ಮುತ್ತಿನ ಮುಂಬಾಗಿಲು ರತ್ನದ ತೊಲೆಗಂಬ. ಹವಳದ ಹರಿಗೋಡೆ ಆ ಅರಮನೆಗೆ!
ಶಿವಾಪುರಕ್ಕೆ ಸೋಮರಾಯನ ಒಡೆತನ; ಅವನು ಕಾಡಿಗೂ ರಾಜ, ನಾಡಿಗೂ ರಾಜ. ಅವನು ವೀರ ಧೀರ ಶೂರ. ಹಿಂದೆ ಸಾವಿರ ದಂಡು, ಮುಂದೆ ಸಾವಿರ ದಂಡು, ಗೌಡಳಿಕೆ ಪಾಳೇಗಾರ ಮಂತ್ರಿ ಮಾನ್ಯರನ್ನಿಟ್ಟುಕೊಂಡು ಅಷ್ಟೈಶ್ವರ‍್ಯ ಐಭೋಗ ಸಕಲ ಸೌಭಾಗ್ಯದಿಂದ ರಾಜ್ಯವಾಳುತ್ತಿದ್ದ. ಸೂರ್ಯನಾರಾಯಣ ಸ್ವಾಮಿ ಹೆಚ್ಚು ಉದಾರವಾಗಿ ಇಲ್ಲಿಯ ಜೀವರಾಶಿಗೆ ಚೈತನ್ಯ ನೀಡುತ್ತಿದ್ದ. ಯಾಕೆಂದರೆ ಅರಮನೆಯ ಮೇಲುಪ್ಪರಿಗೆಯಲ್ಲಿ ಕುಳಿತು ಕಿಡಿಕಿಯಿಂದ ನದಿಹಳ್ಳ ಕಾಡುಉಪವನ ಉದ್ಯಾನಗಳನ್ನು ನೋಡುವುದರಲ್ಲಿ ಈ ರಾಜ ಸುದೈವ ಕಾಣುತ್ತಿದ್ದ.
ಇಂತಿರಲಾಗಿ ಒಂದು ದಿನ ವೈರಿ ಸೈನಿಕರು ಸದರಿ ರಾಜನ ಉದ್ಯಾನ ಉಪವನಕ್ಕೆ ನುಗ್ಗಿ ಕಾಳಜಿಯಿಂದ ಬೆಳೆಸಿದ ಎತ್ತರ ಮತ್ತು ನೀಳವಾದ ಮರಗಳನ್ನು ಕಡಿಯತೊಡಗಿದರು. ಒಂದೊಂದು ಮರ ಉರುಳುವಾಗಲೂ ಹಕ್ಕಿ ಪಕ್ಷಿಗಳು ಕಿರಿಚಿ, ವನ್ಯಜೀವಿ ಪ್ರಣಿಗಳು ದಿಕ್ಕಾಪಾಲಾಗಿ ಓಡಿಹೋಗುತ್ತಿದ್ದವು. ವನಪಾಲಕ ಪ್ರತಿಭಟಿಸಿದರೂ ಪ್ರಯೋಜನವಾಗಲಿಲ್ಲ. ಕೊನೆಗೆ ರಾಜನಲ್ಲಿ ಹೋಗಿ ದೂರು ಹೇಳಿದ. ಕೂಡಲೇ ಸೈನ್ಯ ಕಳಸಿ, ಬೆಟ್ಟದಂಥ ಬಿಳಿಕುದುರೆಯೇರಿ ಹಿಂದಿನಿಂದ ರಾಜನೂ ಮಂತ್ರಿ ಮಾನ್ಯರೊಂದಿಗೆ ಕಾಡಿಗೆ ಹೊರಟ.
ಒಂದು ಕಡೆ ಯುದ್ಧ ನಡೆಯುತ್ತಿರಬೇಕಾದರೆ, ಇನ್ನೊಂದು ಕಡೆಯಿಂದ ರಾಜ ಯುದ್ಧ ನಡೆಯುವಲ್ಲಿಗೆ ಬರುತ್ತಿದ್ದಾಗ ಕಾಡಿನಲ್ಲಿ ಯಾರೋ ಹುಡುಗಿ ಕೂಗಿದಂತಾಯ್ತು. ಯಾರು ಕೂಗಿದರೆಂದು ತಿಳಿಯಲು ರಾಜ ಕುದುರೆ ನಿಲ್ಲಿಸಿ ಸುತ್ತ ನೋಡಿದ. ಯಾರೂ ಕಾಣಲಿಲ್ಲ. ಆದರೆ ಮರದ ಮರೆಯಿಂದ ವನಪಾಲಕ ಬಂದ. ರಾಜ ಕೇಳಿದ;
ರಾಜ : ಏನಯ್ಯಾ ಯುದ್ಧಕ್ಕೆ ಹೆದರಿ ಇಲ್ಲಿ ಅಡಗಿಕೊಂಡಿದ್ದೀಯಾ?
ವನಪಾಲಕ : ಇಲ್ಲ ಪ್ರಭು, ನನ್ನ ಮಗಳ ರಕ್ಷಣೆಗಾಗಿ ನಿಂತುಕೊಂಡಿದ್ದೆ.
ರಾಜ : ಮಗಳು? ಎಲ್ಲಿದ್ದಾಳೆ?
ವನಪಾಲಕ : ವೈರಿ ಸೈನಿಕರಿಗೆ ಹೆದರಿ ಮರವಾಗಿದ್ದಾಳೆ ಪ್ರಭು.
ಈ ತನಕ ಸುಮ್ಮನಿದ್ದ ಮಂತ್ರಿ ಕೇಳಿದ;
ಮಂತ್ರಿ : ಏನಯ್ಯಾ ಮನುಷ್ಯರು ಮರವಾಗುವುದುಂಟೆ? ಕಟ್ಟುಕಥೆ ಹೇಳತ್ತೀಯಾ?
ಎಂದು ಗದರಿದ.
ವನಪಾಲಕ : ಕಥೆಯಲ್ಲ ಸತ್ಯ ಸ್ವಾಮಿ.
ಮಂತ್ರಿ : ಹ್ಯಾಗೆ ನಂಬುವುದು?
ಗಾಬರಿಯಿಂದ ವನಪಾಲಕ ಹೇಳಿದ: ಇಗೋ ನೀವೇ ನೋಡಿ
ಎಂದು ಹೇಳುತ್ತ ಕೈಯಲ್ಲಿದ್ದ ಚಿಕ್ಕ ಕಲ್ಲನ್ನು ಮೆಲ್ಲಗೆ ಒಂದು ಎಳೆಯ ಸಂಪಿಗೆ ಮರದ ಮೇಲೆ ಎಸೆದ. ಆಶ್ಚರ್ಯ! ನೋಡನೋಡುತ್ತಿದ್ದಂತೆ ಮರದ ರೂಪವಡಗಿ ಅದರ ಸ್ಥಳದಲ್ಲಿ ಸುಂದರಿಯಾದ ಕನ್ಯೆಯೊಬ್ಬಳು ನಿಂತು ಕಣ್ಣಿಗೆ ಹಬ್ಬವಾದಳು. ರಾಜ, ಮಂತ್ರಿ ಮಾನ್ಯರೆಲ್ಲಾ ತಬ್ಬಿಬ್ಬಾದರು.
ಮಂತ್ರಿ : ಏನಯ್ಯಾ ಇದು ಭೂತಚೇಷ್ಟೆಯೊ, ಮಂತ್ರಗಾರಿಕೆಯೊ?
ವನಪಾಲಕ ಕನ್ಯೆಯ ಬಳಿಗೆ ಹೋಗಿ ಹೇಳಿದ : ಭೂತಚೇಷ್ಟೆಯೂ ಅಲ್ಲ, ಮಂತ್ರಿಗಾರಿಕೆಯೂ ಅಲ್ಲ.
ಈಕೆ ನನ್ನ ಮಗಳು, ಸ್ವಂತ ಮಗಳಲ್ಲ, ಕಾಡಿನಲ್ಲಿ ಸಿಕ್ಕವಳು. ಸಂಪಿಗೆರಾಣಿ ಅಂತ ನಾನೇ ಹೆಸರಿಟ್ಟೆ. ಆಮೇಲೆ ತಿಳಿಯಿತು: ಈಕೆ ವನದೇವತೆಯ ಮಗಳೆಂದು. ಅವಳೇ ನಾಲ್ಕು ಚಿಕ್ಕ ಕಲ್ಲು ಆರಿಸಿಕೊಡುತ್ತಾಳೆ. ಒಂದೊಂದನ್ನೇ ಅವಳ ಮೇಲೆ ಎಸೆಯುತ್ತಾ ಹೋದರೆ ಒಂದರಿಂದ ಸಂಪಿಗೆ ಮರವಾಗುತ್ತಾಳೆ. ಇನ್ನೊಂದನ್ನ ಎಸೆದರೆ ಹೂ ಬಿಡುತ್ತಾಳೆ. ಮೂರನೆಯದರಿಂದ ಹೂ ಉದುರಿಸುತ್ತಾಳೆ. ನಾಲ್ಕನೆಯ ಕಲ್ಲು ಎಸೆದರೆ ಹೀಗೆ ಪುನಃ ಹುಡುಗಿಯಾಗುತ್ತಾಳೆ.
ಮಂತ್ರಿ ಮುಂದೆ ಬಂದು “ಈ ಪವಾಡವನ್ನು ನಾವು ನೋಡಬಹುದೆ?” – ಅಂದ.
ವನಪಾಲಕ ಆಗಲೆಂದು “ನಿನ್ನ ಪವಾಡವನ್ನು ತೋರಿಸು ಮಗಳೆ” ಎಂದು ಹೇಳಿದ.
ಸಂಪಿಗೆ ನಾಲ್ಕು ಚಿಕ್ಕ ಕಲ್ಲು ಆಯ್ದು ರಾಜನ ಕೈಗಿಟ್ಟು ಮರಗಳಿಲ್ಲದಲ್ಲಿಗೆ ಹೋಗಿ ನಿಂತಳು. ಎಳೆ ಬಿಸಿಲಿನಲ್ಲಿ ಮಲ್ಲಿಗೆಯ ಬಳ್ಳಿ ಸುಳಿದಂತಿತ್ತು ಅವಳ ನಡಿಗೆ.
ಮಹಾರಾಜ ಮೆಲ್ಲಗೆ ಅವಳ ಮೇಲೊಂದು ಕಲ್ಲೆಸೆದ. ಕಣ್ಣೆದುರಲ್ಲೇ ಕನ್ಯೆ ಇದ್ದವಳು ಬೆಳೆದು ಎಳೆಯ ಸಂಪಿಗೆ ಮರವಾದಳು! ನೋಡಿದರೆ ಮರದ ಮೇಲೆ ಶಿವಲೋಕದ ತಂಗಾಳಿ ಬೀಸಿ ಚಿಗುರೆಲೆ ನಲುಗುತ್ತಿವೆ! ಮರಿಹಕ್ಕಿಗಳು ಹಾರಿಬಂದು ಮರದಲ್ಲಿ ಚೆಲ್ಲಾಟವಾಡುತ್ತಾ ಚಿಲಿಪಿಲಿ ಹಾಡತೊಡಗಿವೆ! ಮಹಾರಾಜನಿಗೆ ಪರಮಾಶ್ಚರ್ಯವಾಯ್ತು. ಈ ಪರಿ ಹಸಿರಾದ ಹಸಿರನ್ನು ನಾನು ಈವರೆಗೆ ಕಂಡಿಲ್ಲವೆಂದು ಹೇಳಿದ ಮೈ ಮರೆತು. ಮಂತ್ರಿ ಕುತೂಹಲ ಹತ್ತಿಕ್ಕಲಾರದೆ,
“ಎಲ್ಲಿ ಪ್ರಭು, ಇನ್ನೊಂದು ಕಲ್ಲು ಎಸೆಯಿರಿ” ಎಂದು ಹೇಳಿ ರಾಜನನ್ನ ಎಚ್ಚರಿಸಿದ. ಮಹಾರಾಜ ಇನ್ನೊಂದು ಕಲ್ಲನ್ನು ಎಸೆದರೆ – ಸಾವಿರಾರು ಸಂಪಿಗೆ ಹೂವರಳಿ ಎಳೆಮರದ ಮೈತುಂಬ ಸಾವಿರ ದೀಪಗಳ ದೀಪಾವಳಿ ಬೆಳಗುತ್ತಿದೆ! ಪರಿಮಳದ ಪವನ ತೀಡಿ ತೀಡಿ ಬರುತ್ತಿದೆ! ಸಂಗೀತದ ಮುನ್ಸೂಚನೆಯಂತೆ ದುಂಬಿಗಳ ತಂಬೂರಿ ನಿನಾದ ಮರದ ಸುತ್ತಡಗಿದೆ! ಪ್ರೀತಿಗೆ ಪೀಠಿಕೆ ಬೇಕೆ? ‘ನನ್ನ ಹೃದಯದಲ್ಲಿ ಅಮೃತದ ಮಳೆಯಾಗುತ್ತಿದೆ!’ ಎಂದು ಮಹಾರಾಜ ಬಾಯಿಬಿಟ್ಟ ಹೇಳಿ ಮೂರನೆಯ ಕಲ್ಲನ್ನು ಎಸೆದ. ಆಕಾಶದ ಮರದಿಂದ ಉಲ್ಕೆಗಳು ಧರೆಗುರುಳಿದ ಹಾಗೆ ಹೂಗಳುದುರಿ, ನಮ್ಮ ಕಥೆಗೆ ಅರಳಿದ ಹೂವನ್ನ ಮಹಾರಾಜ ಹಿಡಿದುಕೊಂಡು ಹೃದಯದಲ್ಲಿ ಇಟ್ಟುಕೊಂಡುಬಿಟ್ಟ! ಆ ಮೇಲೆ ನಾಲ್ಕನೆಯ ಕಲ್ಲಿನಿಂದ ಸಂಪಿಗೆ ಅವತರಿಸಿ ಹೊಂಬಿಸಿಲು ಹೊಮ್ಮಿದ ಹಾಗೆ ನಕ್ಕಳು. ಸಂಪಿಗೆಯ ಚಿತ್ರ ಚರಿತ್ರೆಯ ನೋಡಿ ಮಹಾರಾಜ ಪುಳಕ ಜಲದಲ್ಲಿ  ಮೈ ತೊಳೆದುಕೊಂಡು. ಆಶ್ಚರ್ಯ ಆನಂದಗಳಿಂದ ಚಕಿತಚಿತ್ತನಾಗಿ ಓಡಿಬಂದು ವನಪಾಲಕನ ಕೈಹಿಡಿದುಕೊಂಡು ಹೇಳಿದ.
ರಾಜ : ಅಯ್ಯಾ ನನಗೊಂದು ಉಪಕಾರ ಮಾಡುತ್ತೀಯಾ?
ವನಪಾಲಕ : ಪ್ರಭುಗಳಿಗೆ ನನ್ನಂಥ ವನಪಾಲಕ ಮಾಡುವ ಉಪಕಾರವೇನಿದ್ದೀತು?
ರಾಜ : ಈ ಸಂಪಿಗೆಯನ್ನು ನನಗೆ ಮದುವೆ ಮಾಡುಕೊಡುತ್ತೀಯಾ?
ವನಪಾಲಕ : ಇಂಥ ಪ್ರಶ್ನೆಗೆ ನಿಂತ ಕಾಲ ಮೇಲೆ ಹ್ಯಾಗೆ ಉತ್ತರಿಸಲಾದೀತು? ಬೆಳೆದ ಮಗಳನ್ನು ಯೋಗ್ಯ ವರನಿಗೆ ಮದುವೆ ಮಾಡಿಕೊಡಬೇಕಾದ್ದು ನನ್ನ ಕರ್ತವ್ಯ. ಆದರೆ ಇದಕ್ಕೆ ಸಂಪಿಗೆಯೂ ಒಪ್ಪಬೇಕಲ್ಲವೆ ಪ್ರಭು?
ಎಂದು ವನಪಾಲಕ ಮಾತು ಮುಗಿಸುವಷ್ಟರಲ್ಲಿ ಮಂತ್ರಿ ತಡಮಾಡದೆ ಮುಂದೆ ಬಂದು “ಅಮ್ಮಾ ಸಂಪಿಗೆ, ಮಹಾರಾಜರ ರಾಣಿಯಾಗುವುದು ನಿನಗೆ ಒಪ್ಪಿಗೆಯೆ ತಾಯಿ?” ಎಂದು ಕೇಳಿಯೇಬಿಟ್ಟ. ಸಂಪಿಗೆ ನಾಚಿ ಸಮ್ಮತಿ ಸೂಚಿಸಿದಲು. ಮಹಾರಾಜನೇ ವರನಾಗಿ ಸಿಕ್ಕನೆಂದು ವನಪಾಲಕ ಸುಮ್ಮನಾಗಲಿಲ್ಲ.
ವನಪಾಲಕ : ಆದರೆ ಸ್ವಾಮೀ, ಸಂಪಿಗೆ ಒಂದರಿತು ಇನ್ನೊಂದನ್ನರಿಯದ ಕೂಸು. ಆಕೆಗೆ ತಿಳಿಯದ ಅನೇಕ ವಿಷಯಗಳಿವೆ. ಅವಳು ಮೃದು ಸ್ವಭಾವದವಳು. ನಗರದ ನಾಗರೀಕತೆ ಅರಿಯದವಳು. ಅರಮನೆಯ ಶಿಷ್ಟಾಚಾರ ತಿಳಿಯದವಳು. ಅಲ್ಲದೆ ಮಹಾಪ್ರಭುಗಳಿಗೆ ಆಗಲೇ ಮಹಾರಾಣಿಯವರಿದ್ದಾರೆ. ಸವತಿ ಅಂದರೇನೆಂಬುದನ್ನಾದರೂ ಅವಳಿಗೆ ತಿಳಿಸಬೇಕಲ್ಲವೇ?
ಮಾತು ಮುಂದುವರಿಯುವುದಕ್ಕೆ ಮಹಾರಾಜ ಬಿಡಲೇ ಇಲ್ಲ.
ರಾಜ : ಚಿಂತೆ ಬೇಡ ವನಪಾಲಕಾ, ಇಲ್ಲಿಯ ತನಕ ಈಕೆ ಕಾಡಿನಲ್ಲಿ ಇದ್ದಳು. ಇನ್ನು ಮೇಲೆ ನನ್ನ ಹೃದಯದಲ್ಲಿರುತ್ತಾಳೆ.
ಎಂದು ಹೇಳುತ್ತ ಪಕ್ಕದ ಬಳ್ಳಿಯ ಒಂದು ಹೂಕಿತ್ತು ಅದನ್ನು ಸಂಪಿಗೆಗೆ ಕೊಡುತ್ತ.
ರಾಜ : ಇಕೊ ಈ ಹೂವು ಮತ್ತು ನನ್ನ ಹೃದಯಗಳನ್ನು ನನಗೆ ಅರ್ಪಿಸುತ್ತೇನೆ. ಸ್ವೀಕರಿಸು ದೇವೀ.
ಸಂಪಿಗೆ ನಾಚಿ ಮುಖ ಮುಚ್ಚಿಕೊಂಡಳು. ಮಂತ್ರಿಯೇ ಮುಂದೆ ಬಂದು ವನಪಾಲಕನನ್ನು ಸಮಾಧಾನ ಮಾಡಿದ. ಅಷ್ಟರಲ್ಲಿ ಯುದ್ಧಗೆದ್ದ ವಾರ್ತೆಯೂ ಬಂತು. ಗಾಂಧರ್ವವಿಧಿಯಿಂದ ಅಲ್ಲಿಯೇ ವಿವಾಹ ಮಾಡಿಕೊಂಡು ಮಹಾರಾಜ ಅರಮನೆಗೆ ಹೊರಟ.
[image: https://kanaja.karnataka.gov.in/wp-content/uploads/2012/01/07_Marave-300x185.jpg] ಇಷ್ಟು ಬೇಗ ತಂದೆಯಿಂದ ಅಗಲಬೇಕಾಗುವುದೆಂದು ಸಂಪಿಗೆಗೆ ತಿಳಿದಿರಲಿಲ್ಲ. ‘ಅಪ್ಪಾ’ ಎಂದು ವನಪಾಲಕನನ್ನು ತಬ್ಬಿಕೊಂಡಳು. ಅವನೇ ಸಮಾಧಾನ ಮಾಡಿದ.
ವನಪಾಲಕ : ಹೌದು ಮಗಳೆ, ಹೆಣ್ಣಿಗೆ ತೌರುಮನೆ ಕೊನೆಯಲ್ಲ. ಆಗಲೇ ದೊಡ್ಡವಳಾಗಿದ್ದಿ, ಮಹಾರಾಜರ ಅರಮನೆಗೆ ಬೆಳಕಾಗಿ, ಅವರ ವಂಶ ವಿಸ್ತರಿಸಿ ಉದ್ಧಾರ ಮಾಡು. ನೀನು ವನದೇವತೆಯ ಮಗಳಾದ್ದರಿಂದ ಹ್ಯಾಗೂ ಬೆಳೆದು ದೊಡ್ಡವಳಾಗುತ್ತಿದ್ದೆ. ಆದರೆ ನಿನಗೆ ತಂದೆ ತಾಯಿ ಆಗುವ ಎರಡೂ ಭಾಗ್ಯಗಳನ್ನ ನನಗೆ ದಯಮಾಡಿ ಕೊಟ್ಟೆ ತಾಯಿ. ನೀನು ನನ್ನ ಕಾಳಜಿ ಬಿಟ್ಟು ಅರಮನೆಯಲ್ಲಿ ಸುಖವಾಗಿರು. ನನಗೆ ಜೊತೆಗಾರರಾಗಿ ಈ ಹಸಿರಿದೆ, ನಿನ್ನ ಅಗಲಿಕೆಯ ಕಣ್ಣಿರಿವೆ.
ಸಂಪಿಗೆ ಕಾಳಜಿಯಿಂದ,
ಸಂಪಿಗೆ : ನೀನೂ ನಮ್ಮೊಂದಿಗೆ ಅರಮನೆಯಲ್ಲೇ ಇರಬಹುದಲ್ಲಪ್ಪ?
ಈ ಮಾತು ರಾಜನಿಗೂ ಸಮ್ಮತವೆನ್ನಿಸಿ,
ರಾಜ : ಹೌದು ವನಪಾಲಕಾ, ವಯಸ್ಸಾದ ನಿನು ಅರಮನೆಗೆ ಬಂದು ನಮ್ಮೊಂದಿಗೆ ಇರುವುದಾದರೆ ಅದು ನನ್ನ ಭಾಗ್ಯವೆಂದು ಕೊಳ್ಳುತ್ತೇನೆ.
ವನಪಾಲಕ : ಈ ಕಾಡಿನಲ್ಲಿ ಹುಟ್ಟಿ ಬೆಳೆದ ನನಗೆ ಇದನ್ನು ಅಗಲಿರುವುದು ಸಾಧ್ಯವಾಗದು ಕ್ಷಮಿಸಿ ಪ್ರಭು, ನಿಮ್ಮ ಕಾಳಜಿಗೆ ಕೃತಜ್ಞನಾಗಿದ್ದೇನೆ. ನನ್ನ ಮಗಳನ್ನ ಚೆನ್ನಾಗಿ ನೋಡಿಕೊಂಡರೆ ನನಗೆ ಇಮ್ಮಡಿ ಸಂತೋಷವಾಗುತ್ತದೆ.
ತಂದೆಯ ಸ್ವಭಾವ ಗೊತ್ತಿದ್ದ ಸಂಪಿಗೆ ಒತ್ತಾಯ ಮಾಡಲಿಲ್ಲ, ಸುತ್ತ ನೋಡುತ್ತಾ –
ಸಂ.ರಾಣಿ : ನನ್ನ ಪ್ರೀತಿಯ ತರುಮರಗಳೇ, ಪ್ರಾಣಿಗಳೇ, ಪಕ್ಷಿಗಳೇ ನನ್ನ ವೃದ್ಧತಂದೆಯನ್ನ ಚೆನ್ನಾಗಿ ನೋಡಿಕೊಳ್ಳಿರಿ. ನನ್ನನ್ನ ಕಣ್ತುಂಬ ನೋಡಿದಲ್ಲದೆ ಬಾಯಲ್ಲಿ ನೀರುಕೂಡ ಹಾಕುತ್ತಿರಲಿಲ್ಲ. ನನ್ನ ನೆನಪೇ ಅವನಿಗೆ ಇನ್ನು ಮೇಲೆ ಸಂಜೀವಿನಿ. ಆದ್ದರಿಂದ ಅವನಿಗೆ ನನ್ನ ಯೋಗಕ್ಷೇಮದ ವರದಿಯನ್ನು ಆಗಾಗ ಒಪ್ಪಿಸುತ್ತಿರಿ. ಬೆಳಗಿನ ಚಳಿಗೆ ಅವನ ಪಕ್ಕ, ಮರೆಯದೆ ಒಂದಿಷ್ಟು ಬೆಂಕಿ ಮಾಡಿಕೊಡಿರಿ.
ಎಂದು ಅತ್ತಳು.
ಕೊನೆಗೆ ವನಪಾಲಕನೇ ಮುಂದೆ ಬಂದು ಸಂಪಿಗೆಯ ಕೈಯನ್ನು ಮಹಾರಾಜನ ಕೈಯಲ್ಲಿಟ್ಟು ಹೇಳಿದ.
ವನಪಾಲಕ : ನನ್ನ ಹೃದಯದಲ್ಲಿ ನೆಟ್ಟಿರುವ ಈ ಪುಷ್ಪವನ್ನು ಕಷ್ಟಪಟ್ಟು ಕಿತ್ತು ಕೊಡುತ್ತಿದ್ದೇನೆ ಪ್ರಭು. ಗಾಯವಾದ ನನ್ನ ಹೃದಯಕ್ಕೆ ಇನ್ನು ಮೇಲೆ ಸಾವಿನಲ್ಲೇ ಶಾಂತಿ ಸಿಗಬೇಕು.
ರಾಜ : ಹಾಗೆನ್ನಬೇಡ ವನಪಾಲಕಾ, ಸಂಪಿಗೆ ಸಮೇತ ನಮ್ಮೆಲ್ಲರನ್ನು ನಿನ್ನ  ಹೃದಯದಲ್ಲಿಟ್ಟುಕೊ. ಅಲ್ಲಿ ನಾವೆಲ್ಲ ಸುರಕ್ಷಿತರಾಗಿರುತ್ತೇವೆ.
ಎಂದು ಸಮಾಧಾನ ಮಾಡಿ ಸಂಪಿಗೆಯನ್ನು ಕರೆದುಕೊಂಡು ಹೊರಟ.

ಈ ಕಡೆ ಅರಮನೆಯಲ್ಲಿ ಏನು ಕಥೆ ನಡೆಯುತ್ತಿದ್ದಿತೆಂದರೆ ಮಹಾರಾಜನಿಗೊಬ್ಬ ಮಹಾರಾಣಿಯಿದ್ದಳಲ್ಲ, ಆಕೆಗೆ ಮಕ್ಕಳಿರಲಿಲ್ಲ. ಆದರೆ ನಗರ ನಾಗರೀಕತೆಯ ಭಯಾನಕ ರೋಗಗಳೆಲ್ಲ ಅವಳಿಗಿದ್ದವು. ಉದಾಹರಣೆಗೆ ಕಾಡಿನ ಬಗೆ ಬಗೆಯ ಖಗಮಿಗಾದಿಗಳನ್ನ ವಿನೋದಕ್ಕಾಗಿ ಬಂಧಿಸಿ ಪಂಜರದಲ್ಲಿಡುವುದು, ಮತ್ತು ಹಬ್ಬ ಹರಿದಿನಗಳಲ್ಲಿ ಪರಸ್ಪರ ವಿರೋಧವುಳ್ಳ ಪ್ರಾಣಿಗಳನ್ನ ಒಂದರಮೇಲೊಂದು ಬಿಟ್ಟು ಅವು ಕಚ್ಚಾಡಿ ಸಾಯುವುದನ್ನು ಕಂಡು ನಗಾಡುವುದು. ಅಲ್ಲದೆ ಸಣ್ಣ ಪುಟ್ಟ ಪಕ್ಷಿಗಳನ್ನು ಹಿಡಿದು ತರಿಸಿ ಅವುಗಳನ್ನು ಕೆಳಗಡೆಯಿಂದ ಹಾರಿಬಿಟ್ಟು ಮ್ಯಾಲಿಂದ ಸಾಕಿದ ಗಿಡುಗನನ್ನು ಬಿಟ್ಟು – ಆ ಗಿಡುಗ ಪುಟ್ಟ ಹಕ್ಕಿಗಳ ಮ್ಯಾಲೆರಗಿ ಕೊಕ್ಕಿನಿಂದ ಕುಕ್ಕಿ ಸೊಕ್ಕಿನ ಬೇಟೆಯಾಡುತ್ತಿದ್ದರೆ ಮಹರಾಣಿ ಆಹಾ ಅಂತ ಆನಂದಪಡುವುದು ಇತ್ಯಾದಿ. ಮಹಾರಾಣಿಯ ಬಳಿ ಇಂಥ ಬೇಟೆಯಲ್ಲಿ ಪಳಗಿದ ನಾಲ್ಕು ಗಿಡುಗಗಳಿದ್ದವು ಮತ್ತು ಗಿಡುಗಗಳಿಗೆ ಇಂಥ ವಿದ್ಯೆ ಲಿಸುವುದರಲ್ಲಿ ನಿಪುಣನಾದವನು ಗುಣವಂತ.
ಹೀಗಿರುತ್ತಾ ಮಹಾರಾಣಿ ಈ ದಿನ ಪುಟ್ಟ ಹಕ್ಕಿಗಳ ಮ್ಯಾಲೆ ಗರುಡನ ಬಿಟ್ಟು ಬೇಟೆಯ ಆಟವನ್ನು ಮೆಚ್ಚಿಕೊಳ್ಳತ್ತಿರಲು ಒಂದು ವಿಚಿತ್ರ ನಡೆಯಿತು. ಹಿಡಿದು ತಂದ ಪುಟ್ಟ ಗುಬ್ಬಿಯೇ ಗರುಡನನ್ನು ಎದುರಿಸಿ ಅದರ ಮ್ಯಾಲೆರಗಿ ಹೆದರಿಸಿತು. ಈ ಅನಿರೀಕ್ಷಿಸತವನ್ನು ಎದುರಿಸದೆ ಗಿಡುಗ ಮ್ಯಾಲೆ ಮ್ಯಾಲಕ್ಕೆ ಹಾರಿಹೋಯಿತು. ಚಿಕ್ಕ ಗುಬ್ಬಿ ಅದನ್ನು ನೋಡುತ್ತಿದ್ದಾಗ ಅವಳ ಮೆಚ್ಚಿನ ಸೇವಕ ಗುಣವಂತ ಬಂದ.
ಆತ ಇವತ್ತು ಕಾಡಿನಿಂದ ತಂದಿದ್ದ ಪಂಚರಂಗಿ ಗಿಳಿಯ ಮರಿಯನ್ನು ಕೊಟ್ಟು ನಿಂತ. ರಾಣಿ ಅದನ್ನು ಕೈಗೆತ್ತಿಕೊಂಡಳು.
ರಾಣಿ : ಚೆನ್ನಾಗಿದೆ, ಇದಿನ್ನೂ ಮರಿ ಅಲ್ಲವೇ?
ಗುಣವಂತ : ಹೌದು ಮಹಾರಾಣಿ, ಇದಿನ್ನೂ ದೊಡ್ಡದಾಗಬೇಕು; ಅಂದರೇನೇ ಬೇಟೆ ಚಂದ!
ರಾಣಿ : ಇದರ ಜೊತೆ ಇದೇ ವಯಸ್ಸಿಗೆ ಗಿಡುಗ ಸಿಕ್ಕಿದ್ದರೆ ಚೆನ್ನಾಗಿತ್ತು. ಕೆಳಗೆ ಬಣ್ಣದ ಚಿಟ್ಟೆಯಂತೆ ಇದು ಹಾರಬೇಕು. ಮೇಲಿನಿಂದ ಕೆಳಕ್ಕೆ ಇದರ ಮೇಲೆ ಗಿಡುಗ ಎಗರಿ ಬೇಟೆಯಾಡುತ್ತಿದ್ದರೆ ನೋಡುವುದಕ್ಕೆ ಎಷ್ಟು ಚಂದ!
ಗುಣವಂತ : ಆದರಿದು ಭಾರೀ ಬೆರಿಕಿ ಪಕ್ಷಿ ಮಹಾರಾಣಿ! ಒಮ್ಮೊಮ್ಮೆ ಗಿಡುಗನನ್ನೇ ಹೆದರಿಸುತ್ತದೆ. ಹುಷಾರಾಗಿರಬೇಕು.
ರಾಣಿ : ಇವತ್ತು ಅದೇ ಕಥೆ ಆಯ್ತು ಮಾರಾಯಾ. ಪುಟ್ಟ ಗುಬ್ಬಿ ಗಿಡುಗನನ್ನೇ ಹೆದರಿಸಿತೆಂದರೆ ನಂಬಲಿಕ್ಕಾಗುತ್ತದೆಯೆ?
ಗುಣವಂತ : ಹೌದೆ ಮಹಾರಾಣಿ? ನೀವು ಗರುಡನನ್ನು ಬಿಟ್ಟಿದ್ದರೋ ಏನೊ.
ರಾಣಿ : ಅಗೊ ಅಲ್ಲಿದೆ ನೋಡು, ಅದ್ಯಾವುದು?
ಗುಣವಂತ ನೋಡಿದ.
ಗುಣವಂತ : ಅದು ಗರುಡ, ಅದಕ್ಕಿನ್ನೂ ಬೇಟೆಯ ನೈಪುಣ್ಯ ಸಾಲದು. ಮಹಾರಾಣಿ, ಇದು ಮಾತ್ರ ರಣಹದ್ದಿಗೆ ಸಮಜೋಡಿಯಾದ ಪಕ್ಷಿ.
ರಾಣಿ : ಹಾಗಿದ್ದರೆ ಒಳ್ಳೆಯದಾಯಿತು ಬಿಡು. ಪರಸ್ಪರ ಬೇಟೆ ಆಡುವ ದೃಶ್ಯ ನೋಡಬಹುದು.
ಗುಣವಂತ : ಹಾಗಲ್ಲ ಮಹಾರಾಣಿ, ಈ ಹಕ್ಕಿಗೆ ರಣಹದ್ದು ವೈರಿ, ಇದರ ಮೈ ಬಣ್ಣ ದೂರದ ಅದರ ಕಣ್ಣಿಗೆ ಹಸಿ ಮಾಂಸದಂತೆ ಕಾಣುವುದಂತೆ.
ರಾಣಿ : ಹಾಗೊ? ರಣಹದ್ದಿನಿಂದಲೇ ಬೇಟೆ ಆಡಿಸಿದರಾಯ್ತು.
ಎಂದು ಹೇಳಿ ಸೇವಕಿಗೆ ಪಂಚರಂಗಿ ಮರಿಯನ್ನು ಪಂಜರದಲ್ಲಿಡಲು ತಿಳಿಸಿ. ಗುಣವಂತ ಏನನ್ನೋ ಹೇಳಲು ಹವಣಿಸುವಂತೆ, ಆದರೆ ಹೇಳಲು ಆತಂಕ ಪಡುವಂತೆ ಕಂಡಿತು.
ರಾಣಿ : ಇನ್ನೇನಾದರೂ ಹೇಳಲಿಕ್ಕಿದೆಯಾ ಗುಣವಂತ?
ಗುಣವಂತ : ಹೌದು ಮಹಾರಾಣಿ, ಆತಂಕದ ಸುದ್ದಿ. ಮಹಾರಾಜರು ಕಾಡಿನಲ್ಲಿ ಸಿಕ್ಕ ಒಂದು ಹುಡುಗಿಯನ್ನು ಗಾಂಧರ್ವ ವಿಧಿಯಿಂದ ಮದುವೆ ಮಾಡಿಕೊಂಡು ಅರಮನೆಗೆ ಕರೆದು ತರುತ್ತಿರುವರು. ಸ್ವಾಗತಿಸಲು ಸಿದ್ಧತೆ ಮಾಡಬೇಕೆಂದು ನಿಮಗೆ ತಿಳಿಸಲು ನನ್ನನ್ನ ಕಳಿಸಿದರು.
ಆಘಾತಕರ ಸುದ್ದಿಯ ಕೇಳಿ ಮಹಾರಾಣಿಯ ಆನಂದಗಳೆಲ್ಲ ಮಾಯವಾದವು.
ಹೊಸರಾಣಿ ಮಾಯಮಾಟ ಬಲ್ಲವಳೆಂದು, ಬೇಕು ಬೇಕಾದಾಗ ಮರವಾಗಿ, ಹೂವಾಗಿ ಬೇಡವಾದರೆ ಕನ್ಯೆಯಾಗಿ ರೂಪ ಪರಿವರ್ತನೆ ಹೊಂದುವಳೆಂದು ತಿಳಿದ ಮೇಲಂತೂ ಗಾಬರಿಯಾದಳು.
“ಅಯ್ಯೋ ಅಯ್ಯೋ ಅಯ್ಯೋ! ನಾನು ಮತ್ತು ನನ್ನ ಆಸೆ ಇಬ್ಬರೂ ಬಂಜೆಯರು. ಇವಳ್ಯಾವಳೋ ಕೊಂಚದವಳಲ್ಲ. ಮದ್ದು ಮಾಟ ಮಾಡಿ ಮಹಾರಾಜರನ್ನು ವಶೀಕರಣ ಮಾಡಿಕೊಂಡಿದ್ದಾಳೆ ಎಂದಾಯ್ತು. ಹೊಸರಾಣಿಯನ್ನು ದ್ವಾರಬಾಗಿಲಲ್ಲಿ ನಿವಾಳಿ ತೆಗೆದು ಸ್ವಾಗತಿಸಲು ಸಿದ್ಧತೆ ಮಾಡಿಕೊಳ್ಳಬೇಕೆಂದು ಸೇವಕಿಗೆ ಹೇಳಿದಳು.

ಸಂಪಿಗೆರಾಣಿ ಅರಮನೆಗೆ ಬಂದುದೇ ಆಯ್ತು ಬೆರಗಿನಿಂದ ಕಣ್ಣು ತೆರೆದವಳು ನಿದ್ದೆ ಬರುವತನಕ ಮುಚ್ಚುತ್ತಿರಲಿಲ್ಲ. ಅರಮನೆಯ ತುಂಬ ಕೌತುಕದ ವಸ್ತುಗಳು, ಅರಮನೆ, ಅದರ ಅಲಂಕರಣಗಳು, ಆಭರಣಗಳು ಒಂದೇ ಎರಡೇ? ಒಂದು ದಿನ ದಾಸಿಯರ ಆಭರಣಗಳು ತನಗೂ ಬೇಕೆಂದಳು. ‘ಇವೆಲ್ಲ ದಾಸಿಯರು ಧರಿಸುವಂಥವು. ರಾಣಿಯರಿಗಲ್ಲ’ ಎಂದರೆ ದಾಸಿ ಎಂದರೇನು? ಎಂದಳು. ದಾಸಿಯರಂತೂ ಇವಳ ದಡ್ಡತನಕ್ಕೆ ಬಿದ್ದು ಬಿದ್ದು ನಕ್ಕರು. ಇವರು ಹೀಗೆ ನಕ್ಕುದು ಮಹಾರಾಣಿಗೂ ಪ್ರಿಯವಾದುದೇ.
“ನಗರೇ ನಗರೇ ನನಗೆ ಮೋಸಮಾಡಿ ಈ ಮೃಗವನ್ನು ಕಟ್ಟಿಕೊಂಡರಲ್ಲ ಮಹಾರಾಜರು, ಅವರನ್ನ ನೋಡಿ ನಗಿರಿ” ಎಂದು ಪ್ರೋತ್ಸಾಹಿಸಿದಳು.
ದಾಸಿಯರು ಆನಂದದಿಂದ ನಗುವರೆಂದು ಭಾವಿಸಿ ಸಂಪಿಗೆರಾಣಿಯೂ ನಕ್ಕಳು. ಇದನ್ನೊಮ್ಮೆ ದೂರದಿಂದ ಗಮನಿಸಿದ ಮಹಾರಾಜನಿಗೆ ಸುಮ್ಮನಿರುವುದು ಸಾಧ್ಯವಾಗಲಿಲ್ಲ. ಎದ್ದು ಬಂದು ಗದರಿದ –
ರಾಜ : ಅದೇನು ಹಾಗೆ ಕಿವಿಯಿಂದ ಕಿವಿಯ ತನಕ ನಗುತ್ತಿದ್ದೀರಿ? ಮುಗ್ಧರನ್ನು ಅಪಹಾಸ್ಯ ಮಾಡುವುದು ಅನಾಗರಿಕತೆಯೆಂದು ಗೊತ್ತಾಗುವುದಿಲ್ಲವೆ? ಇವಳು ಈ ರಾಜ್ಯದ ರಾಣಿ ಎನ್ನುವುದು ತಿಳಿದಿರಲಿ, ಕರೆದುಕೊಂಡು ಹೋಗಿ ಅರಮನೆಯ ಶಿಷ್ಟಾಚಾರ ಕಲಿಸಿರಿ.
ಅಂದಿನಿಂದ ಮಹಾರಾಣಿಯ ಆತ್ಮ ಮಾತ್ರ ಸವತಿ ಮತ್ಸರದಿಂದ ಸುಡತೊಡಗಿತು.
ರಾಣಿ : ತನ್ನಲ್ಲಿಲ್ಲದ ಯಾವ ವಿಶೇಷ ಅವಳಲ್ಲಿದೆ? ಒಂದು ನಯವೆ? ಒಂದು ವಿನಯವೆ? ಒಂದು ಸಂಗೀತವೇ? ಒಂದು ಸಂಸ್ಕೃತಿಯೇ? ಯಾವುದರಲ್ಲಿ ಈಕೆ ತನಗೆ ಸಮಾನಳು? ಜಡೆ ಹಾಕಿಕೊಳ್ಳಲೂ ಬಾರದ ಹುಡುಗಿ ರಾಣಿಯಾಗುವುದೆಂದರೇನು? ಮದ್ದು ಮಾಟ ಅನ್ನುವುದು ಅದಕ್ಕೇ ಇರಬೇಕು. ನಾನಿನ್ನೂ ನೋಡಿಲ್ಲ ನಿಜ. ಆದರೆ ಅವಳು ಬಯಸಿದಾಗ ಮರವಾಗುವುದನ್ನು ಸ್ವಯಂ ಮಂತ್ರಿಯೇ ಕಣ್ಣಾರೆ ಕಂಡನಂತಲ್ಲ!
ಹೀಗೆ ಹಲವಾರು ಬಗೆ ಯೋಚಿಸುತ್ತಿದ್ದಳು. ಒಬ್ಬರ ಬಗ್ಗೆ ಒಮ್ಮೆ ಅನುದಾನ ಬಂದರಾಯಿತು. ಅವರಿಗೆ ಕೊಂಬು, ಕೋರೆಹಲ್ಲು ಮೂಡಿದಂತೆಯಾ ಕಾಣಿಸುತ್ತದೆ. ಹೀಗಾಗಿ ಸಂಪಿಗೆರಾಣಿ ಎಲ್ಲೇ ಹೋಗಲಿ, ಕೂರಲಿ, ನಿಲ್ಲಲಿ ಮಹಾರಾಣಿ ದೂರದಲ್ಲಿ ಅಡಗಿ ನಿಂತು ‘ಸಂಪಿಗೆ ಏನು ಮಾಡುತ್ತಿದ್ದಾಳೆ? ಅಂತ ಗಮನಿಸುತ್ತಿದ್ದಳು. ಹೀಗೆ ಅಡಗಿ ನೋಡಿದಷ್ಟೂ ‘ಸಂಪಿಗೆ ರಾಣಿಯ ನಯದ ಅಭಿನಯದ ಹಿಂದೆ ಮದ್ದು ಮಾಟದ ವಿದ್ಯೆಯನ್ನ ಮುಚ್ಚಿ ಬೀಗ ಹಾಕಿದ್ದಾಳೆಂದೇ’ ನಂಬಿದಳು. ಅವಳು ಅಂದುಕೊಂಡಂಥ ಯಾವ ಮದ್ದು ಮಾಟದ ಲಕ್ಷಣಗಳೂ ಸಿಕ್ಕಲಿಲ್ಲ. ಆದರೂ ಸಂಪಿಗೆರಾಣಿಯನ್ನು ಕಂಡು ತನ್ನ ವಸಡು ತಾನೇ ತಿನ್ನುವುದನ್ನು ನಿಲ್ಲಿಸಲಿಲ್ಲ.
ಸಂಪಿಗೆರಾಣಿಗೆ ಏನು ಅಂದರೆ ಏನೂ ತಿಳಿಯುವುದಿಲ್ಲವೆಂದು ತಿಳಿಯಲು ಸೇವಕಿಯರಿಗೆ ಹೆಚ್ಚು ಸಮಯ ಹಿಡಿಯಲಿಲ್ಲ. ಕೂಸಿನ ಕನವರಿಕೆಯಂಥ ಆಕೆಯ ಮಾತು ಕೇಳಿ ಅವರಿಗೂ ಈಗ ಆನಂದವಾಗುತ್ತಿತ್ತು. ಆಕೆ ನಡೆದಾಡುವಾಗ ಕೂಡ ಯಾವುದೋ ಹಾಡಿಗೆ ಕುಣಿತದ ಹೆಜ್ಜೆ ಹಾಕಿದಂತೆ ಕಾಣುತ್ತಿತ್ತು. ಮಹಾರಾಣಿ ಸವತಿ ಮತ್ಸರದಿಂದ ಒಮ್ಮೊಮ್ಮೆ ಬಯ್ದರೂ ಬೈಗುಳೊಂದೂ ಸಂಪಿಗೆರಾಣಿಗೆ ಅರ್ಥವಾಗುತ್ತಿರಲಿಲ್ಲ. ಅರ್ಥವಾಗದ್ದಕ್ಕೆ ನಗುತ್ತಿದ್ದಳು. ಮಹಾರಾಣಿ ಅಣಕಿಸಿ ನಕ್ಕರೆ ನಿಜವಾದ ನಗೆ ಅಂತಲೇ ನಂಬಿ ಸಂತೋಷಪಡುತ್ತಿದ್ದಳು. ಆಗ ಸೇವಕಿಯರು ಮಹಾರಾಣಿಕೆ ಕಾಣದ ಹಾಗೆ ಮರುಗುತ್ತಿದ್ದರು.
೪
ಅರಮನೆಯ ಜೀವನಶೈಲಿ ಕಾಡಿನದಕ್ಕಿಂತ ಭಿನ್ನವಾಗಿತ್ತು ನಿಜ. ಆದರೆ ದಿನಗಳೆದಂತೆ ಅದರ ಕರಾಳ ಮುಖದರ್ಶನವೂ ಸಂಪಿಗೆರಾಣಿಗಾಯ್ತು. ಒಂದು ದಿನ ಅರಮನೆಯ ಇನ್ನೊಂದು ಭಾಗದಲ್ಲಿ ಅಡ್ಡಾಡುತ್ತಿದ್ದಾಗ ಪಂಜರಗಳಲ್ಲಿ ಅನೇಕ ಪ್ರಾಣಿ ಪಕ್ಷಿಗಳನ್ನ ಬಂಧಿಸಿಟ್ಟದ್ದು ಕಂಡಿತು. ಅವುಗಳಲ್ಲಿ ಅನೇಕ ಪ್ರಾಣಿ ಪಕ್ಷಿಗಳು ಸಂಪಿಗೆರಾಣಿಯ ಗೆಳತಿಯರಾಗಿದ್ದರು. ತನ್ನ ಆತ್ಮೀಯ ಗೆಳತಿ ಪಂಚರಂಗಿಯ ಮಗಳೂ ಅದರಲ್ಲಿತ್ತು. ಅದರ ಪಂಜರದ ಬಳಿಗೆ ಓಡುತ್ತ ಬಂದವಳೇ –
ಸಂ.ರಾಣಿ : ಲೇಲೇ ನೀನು ಉಪನವದಲ್ಲಿರುವ ಪಂಚರಂಗಿಯ ಮಗು ಹಣ್ಣುಕುಟುಕಿ ಅಲ್ಲವೇನೇ?
ಅಂದಳು. ಹಣ್ಣು ಕುಟುಕಿಗೆ ಇವಳನ್ನು ಕಂಡು ಹೋದ ಜೀವ ಬಂದಂತಾಯ್ತು.
ಪಂಚರಂಗಿ : ಹೌದಕ್ಕ!
ಎಂದು ಖೇದದಿಂದ ಹೇಳಿತು.
ಸಂ.ರಾಣಿ : ಲೇ ಹಣ್ಣುಕುಟುಕಿ ನಿನ್ನಮ್ಮ ನಿನ್ನೆಯಷ್ಟೇ ನಿನ್ನನ್ನು ಹುಡುಕಿಕೊಂಡು ಈ ಕಡೆ ಬಂದಿದ್ದಳು ಕಣೇ. ನಿನ್ನನ್ನ ನೆನಪಿಸಿಕೊಂಡು ಅಳುತ್ತಿದ್ದಳು.
ಎಂದು ಹೇಳುತ್ತಲೂ ಹಣ್ಣುಕುಟುಕಿ ಬಿಕ್ಕತೊಡಗಿತು. ಆಮೇಲೆ ಸಂಪಿಗೆರಾಣಿಯೇ ಅದನ್ನು ಸಮಾಧಾನ ಮಾಡಿ.
ಸಂ.ರಾಣಿ : ಇಲ್ಲಿಗ್ಯಾಕೆ ಬಂದೆಯೇ?
ಆಗ ಅದು ಗಿಳಿ ಮತ್ತು ಗಿಡುಗನ ಬೇಟೆಯಾಟದ ವಿಷಯ ಹೇಳಿ ಜೋರಾಗಿ ಅಳತೊಡಗಿತು.
ಸಂ.ರಾಣಿ : ಛೆ! ಎಂಥಾ ಅನಾಗರಿಕ ಆಟವಿದು!
ಎಂದು ಜಿಗುಪ್ಸೆಗೊಂಡು ಕೂಡಲೇ ಪಂಜರದ ಬಾಗಿಲು ತೆರೆದು,
ಸಂ.ರಾಣಿ : ಈಗಲೇ ನಿಮ್ಮಮ್ಮನ ಬಳಿಗೆ ಹೊಗು, ನಾನು ಚೆನ್ನಾಗಿದ್ದೇನೆಂದು ನಮ್ಮಪ್ಪನಿಗೆ ಹೇಳು. ನನ್ನ ವೃದ್ಧತಂದೆಯನ್ನು ನೀವೆಲ್ಲಾ ಚೆನ್ನಾಗಿ ನೋಡಿಕೊಳ್ರೇ.
ಎಂದು ಹೇಳಿ ಹಾರಿಸಿಬಿಟ್ಟಳು. ಜೊತೆಗೆ ಎಲ್ಲ ಪ್ರಾಣಿಪಕ್ಷಿಗಳನ್ನೂ ಬಂಧಮುಕ್ತ ಗೊಳಿಸಿದಳು!
೫
ಆತಂಕ ಅಸಮಾಧಾನಗಳಿಂದ ಉರಿಯುತ್ತಿದ್ದ ಮಹಾರಾಣಿಯ ಕಣ್ಣರೆಪ್ಪೆಯ ಕಡೆಗೆ ನಿದ್ದೆ ಸುಳಿಯಲೇ ಇಲ್ಲ. ಹೋಗಲಿ ಗಿಳಿ ಗಿಡುಗನ ಆಟವನ್ನಾದರೂ ಆಡಿ ಮನಸ್ಸಿಗೆ ನೆಮ್ಮದಿ ತಂದುಕೊಳ್ಳೋಣ ಅಂದರೆ ಸಂಪಿಗೆರಾಣಿ ಅದಕ್ಕೂ ಕಲ್ಲು ಹಾಕಿದ್ದಳು. ಆಟದಲ್ಲಿ ರಣಹದ್ದಿಗೆ ಬೇಟೆಯಾಗಬೇಕಿದ್ದ ಪಂಚರಂಗಿಯ ಮರಿ ಹಣ್ಣುಕುಟುಕಿಯನ್ನಷ್ಟೇ ಅಲ್ಲದೇ ಅಲ್ಲಿದ್ದ ಎಲ್ಲ ಪಕ್ಷಿ ಪ್ರಾಣಿಗಳನ್ನೂ ಬಂಧನದಿಂದ ಸ್ವತಂತ್ರಗೊಳಿಸಿ ಹಾರಿಸಿಬಿಟ್ಟಿದ್ದಳು. ಇನ್ನು ಹೇಳಬೇಕೆ? ರುದ್ರಗೋಪಗೊಂಡಳು.
ರಾಣಿ : ಎಲಾ ಇವಳ ದುರಹಂಕಾರವೇ! ನನ್ನ ಆನಂದಗಳನ್ನ ಅರಮನೆಯಿಂದ ಹೊರಗಟ್ಟಲಿಕ್ಕೆ ಇವಳ್ಯಾರು? ಇದು ಅತಿಯಾಯಿತು.
ಎಂದು ಸದ್ದಾಗುವಂತೆ ಹೆಜ್ಜೆ ಊರಿ ಮಹಾರಾಜನಲ್ಲಿಗೆ ಹೋದಳು.
ಸಂಪಿಗೆರಾಣಿ ಪಂಚರಂಗಿ ಗಿಳಿಮರಿಯನ್ನು, ಹಾಗೇ ಉಳಿದ ಪ್ರಾಣಿಪಕ್ಷಿಗಳನ್ನ ಸ್ವತಂತ್ರಗೊಳಿಸಿದ ಸಂಗತಿ ತಿಳಿಸಿ ಅವಳ ಇಂಥ ಅಧಿಕ ಪ್ರಸಂಗತನವನ್ನು ಸಹಿಸಲು ಸಾಧ್ಯವಿಲ್ಲವೆಂದು ‘ಅರಮನೆಯಲ್ಲಿ ಇಲ್ಲಾ ಅವಳಿರಬೇಕು ಇಲ್ಲಾ ತಾನಿರಬೇಕೆಂದು’ ಹೇಳಿದಳು.
ಮಹಾರಾಜನಿಗೂ ಮಹಾರಾಣಿಯ ಕೋಪ ಸಕಾರಣವೆಂದು ಅನ್ನಿಸಿತು.
ಒಂದು ದಿನ ಸಂಪಿಗೆ ರಾಣಿ ಮತ್ತು ಮಹಾರಾಜ ಇಬ್ಬರೇ ಇದ್ದಾಗ ಕೇಳಿದ :
ರಾಜ : ದೇವಿ ನೀನು ಮಹಾರಾಣಿಯ ಪಂಚರಂಗಿ ಗಿಳಿಮರಿಯನ್ನು ಹಾರಿಸಿಬಿಟ್ಟದ್ದು ತಪ್ಪಲ್ಲವೇ?
ಸಂ.ರಾಣಿ : ಇದರಲ್ಲಿ ತಪ್ಪೇನಿದೆ ಪ್ರಭು? ಅದು ಅವಾಚ್ಯಶಬ್ದಗಳಿಂದ ನಿಮಗೂ ಅಕ್ಕನಿಗೂ ಶಾಪ ಹಾಕುತ್ತಿತ್ತು. ಅದರ ಮಾತು ತಿಳಿದಿದ್ದರೆ ನೀವದನ್ನು ಒಂದು ಕ್ಷಣವೂ ಅರಮನೆಯಲ್ಲಿ ಇಟ್ಟುಕೊಳ್ಳುತ್ತಿರಲಿಲ್ಲ.
ರಾಜ : ಅಂದರೆ ಆ ಗಿಳಿಮರಿ ನಿನಗೆ ಗೊತ್ತೆ?
ಸಂ.ರಾಣಿ :  ಹೌದು, ಅದು ನಮ್ಮ ಉಪವನದ ಪಂಚರಂಗಿಯ ಮಗಳು. ಅವಳ ತಾಯಿ ನನಗೆ ಗೊತ್ತು. ಅಲ್ಲಿ ಉಪವನದಲ್ಲಿ ತಾಯಿಗಿಳಿ ಇಲ್ಲಿ ಮರಿಗಿಳಿ ಇದ್ದರೆ ಹ್ಯಾಗೆ ಪ್ರಭು. ಮಗುವಿನ ರೆಕ್ಕೆ ಸರಿಯಾಗಿ ಬಲಿಯದಿದ್ದಾಗ ತಾಯಿ ಮತ್ತು ಮರಿಗಳನ್ನು ಅಗಲಿಸಬಾರದು ಪ್ರಭು.
ರಾಜ : ಹೋಗಲಿ ಪಂಜರ ತರಿಸಿಕೊಡುತ್ತೇನೆ. ಇನ್ನೊಂದು ಗಿಳಿಯನ್ನು ಹಿಡಿದು ಕೊಡುತ್ತೀಯಾ?
ಸಂ.ರಾಣಿ : ಪಂಜರ ಯಾಕೆ ಬೇಕು ಪ್ರಭು? ನೀವು ಬಯಸಿದಾಗ ಗಿಳಿಯೇ ನಿಮ್ಮಲ್ಲಿಗೆ ಬಂದು ಹಾಡಿ ಹೋಗುತ್ತದೆ ಸಾಲದೆ? ಇವತ್ತು ಬೆಳಿಗ್ಗೆ ನಿನ್ನೆ ಬಿಟ್ಟ ಮರಿ ಮತ್ತು ತಾಯಿ ಹಕ್ಕಿ ಎರಡೂ ಬಂದಿದ್ದವು. ಮರಿಯಂತೂ ಆಗಲೇ ಭತ್ತದ ತೆನೆ ಬಗ್ಗೆ ಒಂದು ಹಾಡು ಕಟ್ಟಿತ್ತು. ಅದನ್ನು ಕೇಳಿ ಎಷ್ಟು ಆನಂದವಾಯಿತೆಂದರೆ…
ರಾಜ : ಅಂದರೆ ನಿನಗೆ ಪಕ್ಷಿಗಳ ಭಾಷೆ ಅರ್ಥವಾಗುವುದೆ?
ಸಂ.ರಾಣಿ : ಹೌದು.
ರಾಜ : ನನಗೂ ಕೇಳಿಸುತ್ತೀಯಾ?
ಸಂ.ರಾಣಿ : ಓಹೋ!
ರಾಜ : ಆಯ್ತು ಒಂದು ದಿನ ಕಾಡಿಗೆ ನಾನೂ ಬರುತ್ತೇನೆ. ಹಾಗೆಯೇ ನಿನ್ನ ತಂದೆಯನ್ನು ನೋಡಿಕೊಂಡು ಬರಬಹುದು.
೬
ಅದಾಗಿ ಕೆಲದಿನಗಳಾದ ಮೇಲೆ ಬಿಡುವು ಮಾಡಿಕೊಂಡು ಮಹಾರಾಜ ಸಂಪಿಗೆರಾಣಿಯೊಂದಿಗೆ ರಥದಲ್ಲಿ ಕೂತುಕೊಂಡು ಕಾಡಿಗೆ ಹೋದ. ಮನುಷ್ಯ ಸಂಚಾರ ಕಡಿಮೆಯಾಗುವ ತನಕ ಸುಮ್ಮನಿದ್ದು ಹಕ್ಕಿಗಳು ಆಮೇಲೆ ಚಿಲಿಪಿಲಿ ಹಾಡುತ್ತಾ ರಥದ ಹಿಂದೆ ಮುಂದೆ ಸಂಭ್ರಮದಿಂದ ಹಾರಾಡತೊಡಗಿದವು. ಅವನ್ನು ನೋಡಿ ಸಂಪಿಗೆ ರಾಣಿಗೆ ಸಂತೋಷ ತಡೆಯದಾಯಿತು. “ಪ್ರಬು ಹಕ್ಕಿಗಳೆಲ್ಲಾ ಅಕ್ಕಾ ಬಂದಳು! ಅಕ್ಕಾ ಬಂದಳೆಂದು ಸಡಗರ ಮಾಡುತ್ತಿವೆ!” ಎಂದು ಹೇಳಿ ಆನಂದದ ಕಣ್ಣೀರುಗರೆದಳು. ಕೆಲವು ಮರಿಹಕ್ಕಿಗಳಂತೂ ಧೈರ್ಯ ಮಾಡಿ ಅವಳ ಭುಜದ ಮೇಲೆ ಕುಳಿತು ಚಕ್ಕಂದವಾಡಿದವು. ಒಂದರಡು ದೊಡ್ಡ ಹಕ್ಕಿಗಳಾಗಲೇ ವನಪಾಲಕನಿಗೆ ಸುದ್ದಿ ತಿಳಿಸಲು ಮುಂದೆ ಹೋದವು.
ಮುಂದೆ ನೋಡಿದರೆ ರಥದ ಮುಂದೆ ಆನೆಯ ಹಿಂಡು ನಿಂತಿತ್ತು. ಎಲ್ಲವೂ ಸೊಂಡಿಲೆತ್ತಿ ಕೂಗಿ ಸಂಪಿಗೆಗೆ ಸ್ವಾಗತ ಕೋರಿದವು. ಜಿಂಕೆಗಳ ಹಿಂಡಾಗಲೇ ಹಳ್ಳಿಯ ಬಾಲಕರು ಹೊಸ ವಾಹನಗಳ ಹಿಂದೆ ಹಿಂದೆ ಓಡೋಡಿ ಬರುವಂತೆ ರಥದ ಹಿಂದೆ ಹಾರಿ ಹಾರಿ ಬರುತ್ತಿದ್ದವು. ಒಂದು ಮರಿಯಾನೆ ಓಡಿ ಬಂದು ರಥಕ್ಕೆ ಅಡ್ಡನಿಂತು ಬಿಟ್ಟಿತು. ಈಗ ಸಂಪಿಗೆ ಕೆಳಕ್ಕಿಳಿಯಲೇಬೇಕಾಯಿತು. ಆಕೆ ಇಳಿದೊಡನೆ ಮರಿಯಾತೆ ಓಡಿಬಂದು ಅಕ್ಕನನ್ನು ಮೈತುಂಬ ಸೊಂಡಿಲಿನಿಂದ ತಬ್ಬಿ ಆನಂದಪಟ್ಟಿತು. ಜಿಂಕೆಯ ಮರಿಗಳು ತಾ ಮುಂದೆ ನೀ ಮುಂದೆ ಎಂದು ಸಂಪಿಗೆಯ ಕಾಲಿಗೆ ತೊಡರು ಬೀಳುತ್ತಾ ನಡೆದವು. ಅಷ್ಟರಲ್ಲಿ ಕಾಡಿನಿಂದ ರಭಸದಿಂದ ಓಡಿ ಬರುತ್ತಿದ್ದ ಹುಲಿಮರಿಗಳನ್ನು ನೋಡಿ ಮಹಾರಾಜ ಕೈಗೆ ಬಲ್ಲೆ ತಗೊಂಡ. ಸಂಪಿಗೆರಾಣಿ ತಡೆದು ಭಲ್ಲೆಯನ್ನು ರಥದಲ್ಲಿ ಇಡುವುದರೊಳಗೆ ಮರಿಗಳು ಚಂಗನೆ ನೆಗೆದು ಸಂಪಿಗೆಯನ್ನು ತಬ್ಬಿಕೊಂಡು ಹಣೆ ಕೆನ್ನೆ ಕಣ್ಣುಗಳಿಗೆ ಮೂಸಿ ಮುದ್ದಾಡಿದವು.
ಅಂತಃಕರಣದ ಈ ಅದ್ಭುತಲೋಕ ಕಂಡು ರಾಜ ಅಕ್ಷರಶಃ ಆನಂದದ ಸಮುದ್ರದಲ್ಲಿ ಮುಳುಗಿ ತೇಲಾಡಿದ. ಪ್ರತಿಯೊಂದು ಪ್ರಾಣಿ ಪಕ್ಷಿಯೂ ಸಂಪಿಗೆಯನ್ನು ಸ್ಪರ್ಶಿಸಿ ಮೂಸಿ ಮುದ್ದಿಟ್ಟು ಸಂತೋಷಪಟ್ಟಿತು. ಸಂಪಿಗೆಯಂತೂ ಪ್ರತಿಯೊಂದನ್ನು ತಬ್ಬಿ ತಟ್ಟಿ ಮುದ್ದಿಟ್ಟು ಆನಂದಬಾಷ್ಪ ಉದುರಿಸಿದಳು. ನೋಡಿದರೆ ಅಲ್ಲೊಂದು ಖಗಮಿಗಗಳ ದೊಡ್ಡ ಜಾತ್ರೆಯೇ ನೆರೆದ ಹಾಗಿತ್ತು. ಯಾವುದಕ್ಕೂ ಜಾತಿವೈರವಾಗಲಿ, ಅಸೂಯೆಯಾಗಲಿ ಇರಲಿಲ್ಲ. ಅಷ್ಟರಲ್ಲಿ ವನಪಾಲಕನೂ ಓಡಿಬಂದು ಮಗಳನ್ನು ಕಂಡು ಆನಂದದಿಂದ ಹೋ ಎಂದು ಅತ್ತುಬಿಟ್ಟ. ನೆರವಿ ನಿಧಾನವಾಗಿ ಮುಮದೆ ಸಾಗಿತು.
ಮೆರವಣಿಗೆ ವನಪಾಲಕನ ವಾಸಸ್ಥಾನದ ಬಳಿಗೆ ಬಂತು. ಮಗಳು ತಂದೆಗಾಗಿ ತಂದಿದ್ದ ಬೆಚ್ಚನೆಯ ಬಟ್ಟೆ ಮತ್ತು ಕಂಬಳಿಗಳನ್ನು ಕೊಟ್ಟಳು. ತಾನೇ ಮಾಡಿದ್ದ, ಅವನಿಗೆ ಪ್ರಿಯವಾದ ರೊಟ್ಟಿ ಸೊಪ್ಪಿನಸಾರು ಹಾಗೂ ಹೀರೇಕಾಯಿ ಪಲ್ಯವನ್ನು ಕೈಯಾರೆ ತುತ್ತು ಮಾಡಿ ಉಣಿಸಿದಳು. ಆಮೇಲೆ ‘ಮಹಾರಾಜನಿಗೆ ನಮ್ಮ ಕಾಡು ತೋರಿಸಿಕೊಂಡು ಬರುತ್ತೇನೆ ಇಲ್ಲೇ ಇರಿ’ ಎಂದು ಮರಿಗಳನ್ನು ಅಲ್ಲೇ ಬಿಟ್ಟು ಮಹಾರಾಜನ ಕೈ ಹಿಡಿದು ಕರೆದೊಯ್ದಳು.
ಮರವೇ ಮರ್ಮರವೇ : ಸಂಪಿಗೆ ರಾಣಿ (2)
೭
ಕಾಡಿನ ಹಸಿರು ಈ ದಿನ ಹೆಚ್ಚು ಹಸಿರಾಗಿತ್ತು. ಪ್ರತಿಯೊಂದು ತರುಮರ ಬಳ್ಳಿ ಕಂಟಿಗಳು ಹೆಚ್ಚು ಹೂ ಬಿಟ್ಟಿದ್ದವು. ಹಕ್ಕಿಗಳಂತೂ ವಿನಾಕಾರಣ ಹಾರಾಡಿ ಹಾಡುತ್ತ ಹಾಡಿನ ಸ್ಪರ್ಧೆಯಲ್ಲಿ ತೊಡಗಿದ್ದವು. ಕೆಲವು ಮಾಗಿದ ಹೂಗಳುದುರಿ ಅವುಗಳ ಮಿಡಿಗಳು ಹೊಳೆಯತೊಡಗಿದ್ದವು. ಅವುಗಳ ಮುನ್ಸೂಚನೆಯ ವಾಸನೆಯೂ ಈಗ ಉದುರುವ ಹೂಗಳಲ್ಲಿ ಸೇರಿಕೊಂಡು ಕಾಡು ಹಿತಕರ ಪರಿಮಳಗಳ ಕಗ್ಗಾಡಾಗಿತ್ತು.
ಸಂಪಿಗೆ ರಾಣಿ ಅಲ್ಲಿಗೆ ತರುಮರಗಳನ್ನು ಎದುರು ಬಂದ ಖಗಮಿಗಗಳನ್ನು ಮಹಾರಾಜನಿಗೆ ಪರಿಚಯಿಸುತ್ತ ನಡೆದಳು. ಅಷ್ಟರಲ್ಲಿ ದೂರದಲ್ಲಿದ್ದ ಕೋಗಿಲೆಯೊಂದು ಕೂಗಿತು.
ಸಂ.ರಾಣಿ : ಪ್ರಭು ಅದು ಪರಪುಟ್ಟ, ನನ್ನ ಸ್ನೇಹಿತ, ಚೆನ್ನಾಗಿ ಹಾಡುತ್ತಾನೆ. ನಿಮಗೆ ಶುಭವಾಗಲಿ ಎನ್ನುತ್ತಿದ್ದಾನೆ.
ಮಹಾರಾಜ ಆನಂದ ಆಶ್ಚರ್ಯಗಳಿಂದ ಉಬ್ಬಿಹೋದ –
ರಾಜ : ನಿನ್ನ ಸ್ನೇಹಿತನಿಗೆ ವಂದನೆ ಹೇಳು
ಇನ್ನೊಂದು ಹಕ್ಕಿ ಅನೇಕ ಸಲ ಕೂಗಿ ಗಮನ ಸೆಳೆಯಿತು.
ಸಂ.ರಾಣಿ : ಪ್ರಭು ಇವಳೆ ಹಣ್ಣುಕುಟುಕಿ. ಪಂಚರಂಗಿಯ ಮಗಳು. ಅರಮನೆಯಲ್ಲಿ ಪಂಜರದಲ್ಲಿದ್ದಳಂತೆ. ಅಕ್ಕನ ಬಗ್ಗೆ ನನ್ನಲ್ಲಿ ತಕರಾರು ಹೇಳುತ್ತಿದ್ದಾಳೆ.
ಅಷ್ಟರಲ್ಲಿ ಪಂಚರಂಗಿ ಗಿಳಿಯೇ ಕೂಗಿತು.
ಸಂ.ರಾಣಿ : ಪ್ರಭು ಆಕೆ ಪಂಚರಂಗಿ ನನ್ನ ಗೆಳತಿ. ಇನ್ನು ಮೇಲೆ ಪ್ರಭುಗಳು ಯಾರನ್ನೂ ಪಂಜರದಲ್ಲಿಡಬಾರದಂತೆ. ಹಾಗಂತ ನಿಮ್ಮಲ್ಲಿ ವಿನಂತಿಯಂತೆ.
ಹಕ್ಕಿಯ ಈ ವಿನಂತಿ ಕೇಳಿ ಮಹಾರಾಜನ ಅಂತಃಕರಣ ಕರಗಿ ಹೋಯಿತು.
ರಾಜ : ವಿನಂತಿಯಲ್ಲ, ಆಜ್ಞೆಯಾಗಿ ಸ್ವೀಕರಿಸಿದ್ದೇನೆಂದು ಹೇಳು ದೇವಿ ಎಂದ.
ಅದನ್ನವಳು ಪಂಚರಂಗಿಗೆ ತಿಳಿಸುವಷ್ಟರದಲ್ಲಿ ದೂರದಿಂದ ಪರಿಚಿತ ಧ್ವನಿಯ ಕೇಕೆ ಕೇಳಿಸಿತು. ತಿರುಗಿ ನೋಡಿದರೆ ಹುಣಿಸೇಮರದಲ್ಲಿ ತಿಳಿಹಸಿರೆ ಕೂತಿದ್ದಳು. ಅದನ್ನು ನೋಡಿ ಸಂಪಿಗೆ ಉತ್ಸಾಹದಿಂದ ಮಹಾರಾಜನ ಕೈಹಿಡಿದು ಹುಣಿಸೆಮರದಡಿ ಕರೆದೊಯ್ದಳು.

ಸಂ.ರಾಣಿ : ಏನೆ ತಿಳಿಹಸಿರೆ, ಇಲ್ಲಿದ್ದೀಯಾ ಕಳ್ಳಿ, ನನಗೊಂದು ಹುಣಸೆ ಹಣ್ಣು ಎಸಿಯೆ.
ಮರದಲ್ಲಿದ್ದ ತಿಳಿಹಸಿರೆ ಉತ್ಸಾಹದಿಂದ ಕೇಕೆ ಹಾಕಿದ ಹಾಗೆ ಕೂಗಿತು.
ಸಂ.ರಾಣಿ : ಅದೇನೆ ತಿಳಿಹಸಿರೆ ಉತ್ಸಾಹದಿಂದ ಕೇಕೆ ಹಾಕುತ್ತಿ?
ಎಂದಳು ಅದು ಕೂಗಿದೊಡನೆ,
ಸಂ.ರಾಣಿ : ಪ್ರಭು ತಿಳಿಹಸಿರೆ ನಿಮಗೆ ಅಭಿನಂದನೆ ಹೇಳುತ್ತಿದ್ದಾಳೆ.
ಎಂದಳು. ಮಹಾರಾಜನಿಗೆ ಅರ್ಥವಾಗಲಿಲ್ಲ.
ರಾಜ : ಅಭಿನಂದನೆ? ಯಾಕಾಗಿ?
ಈಗ ತಿಳಿಹಸಿರೆ ಇನ್ನೊಮ್ಮೆ ಹಾಡಿನಂತೆ ರಾಗ ಎಳೆದು ಕೂಗಿತು. ಸಂಪಿಗೆ ನಾಚಿ ಮುಖ ಮುಚ್ಚಿಕೊಂಡಳು.
ರಾಜ : ದೇವಿ ತಿಳಿಹಸಿರೆ ಏನು ಹೇಳಿದಳು?
ಸಂ.ರಾಣಿ : ಹೋಗಿ ಪ್ರಭು ನನಗೆ ನಾಚಿಕೆ.
ರಾಜ : ವಿಷಯವೇನೆಂಬುದೇ ತಿಳಿಯಲಿಲ್ಲವಲ್ಲ.
ಸಂ.ರಾಣಿ : ಪ್ರಭು ನೀವು ಇನ್ನು ಕೆಲವೇ ತಿಂಗಳಲ್ಲಿ ಯುವರಾಜನ ತಂದೆಯಾಗುತ್ತೀರಂತೆ.
ಎಂದು ಹೇಳಿ ರಾಜನ ಎದೆಯಲ್ಲಿ ಮುಖ ಮುಚ್ಚಿಕೊಂಡಳು. ರಾಜ ಆನಂದತುಂದಿಲನಾಗಿ ಕೇಳಿದ –
ರಾಜ : ಹೌದೆ? ನನಗ್ಯಾಕೆ ಹೇಳಲಿಲ್ಲ?
ಸಂ.ರಾಣಿ : ನನಗೂ ಗೊತ್ತಿರಲಿಲ್ಲ, ತಿಳಿಹಸಿರೆ ಹೇಳಿದ್ದರಿಂದಲೇ ತಿಳಿಯಿತು.
ಸುದ್ದಿ ತಿಳಿದಿದ್ದೇ ಇಡೀ ಕಾಡಿನ ಜೀವರಾಶಿ ಸಂಭ್ರಮದಿಂದ ಕೇಕೆ ಹಾಕಿ ಕುಣಿದಾಡಿದವು. ತರುಮರಗಳು ಹೂ ಉದುರಿಸಿ ಸಂತೋಷಪಟ್ಟವು. ವನಪಾಲಕನಂತೂ ಸುತ್ತಲಿನ ಹತ್ತೂ ದೇವರಿಗೆ ಕೈಮುಗಿದು ಸುಖವಾದ ಹೆರಿಗೆಯ ಹರಕೆ ಹೊತ್ತು, ಮಗಳಿಗೆ ದೃಷ್ಟಿ ನಿವಾಳಿಸಿದ. ಎಲ್ಲ ಬಳಗವನ್ನ ಬೀಳ್ಕೊಂಡು ಬರುವಾಗ ಕುದುರೆಗಳು ಕೂಡ ರಥ ಕುಲಕದ ಹಾಗೆ ಆದರೆ ಉತ್ಸಾಹವನ್ನೂ ತಡೆದುಕೊಳ್ಳಲಾರದೆ ಕುಣಿದ ಹೆಜ್ಜೆಗಳನ್ನು ನಿಧಾನವಾಗಿ ಹಾಕುತ್ತಾ ಬಂದವು.

ಸಂಪಿಗೆ ರಾಣಿ ಗರ್ಭವತಿಯಾದ ಸುದ್ದಿ ತಿಳಿದುದೇ ಆಯ್ತು, ಮಹಾರಾಣಿ ಉರಿದುರಿದು ಕೆಂಡಾಮಂಡಲವಾದಳು.
ರಾಣಿ : ಅಯ್ಯೊ ಅಯ್ಯೊ ಅಯ್ಯೊ! ಕೂದಲು ಕಿತ್ತುಕೊಳ್ಳಲೆ? ತಲೆಬುರುಡೆ ಜಜ್ಜಿಕೊಳ್ಳಲೆ? ಇನ್ನಿವಳನ್ನು ತಡೆಯುವವರುಂಟೆ? ಮೊದಲೇ ಮದ್ದುಮಾಟದ ಚೆಲುವೆ. ಇದೂ ಸಾಲದೆಂದು ನನ್ನ ಹೊಟ್ಟೆ ಉರಿಸೋದಕ್ಕೆ ಗರ್ಭಿಣಿ ಬೇರೆ ಆಗಿಬಿಟ್ಟಳು. ಇನ್ನು ಕೇಳಬೇಕೆ? ಅಯ್ಯೊ! ಅಯ್ಯೊ!”
ಎಂದು ಹೇಳುತ್ತ ಕೈಯಲ್ಲಿದ್ದ ಹೂಮಾಲೆಯನ್ನು ಹೊಸಕಿ ಎಸೆದಳು.
ಸೇವಕಿ : ದೇವರು ನಿಮಗೂ ಒಳ್ಳೆಯದನ್ನು ಮಾಡುತ್ತಾನೆ. ಶಾಂತರಾಗಿರಿ ಮಹಾರಾಣೀ.
ರಾಣಿ : ದೇವರು ಇಂಥವಳಿಗೂ ಒಳ್ಳೆಯದನ್ನು ಮಾಡುತ್ತಾನೆಂದರೆ ನನಗೆ ಅವನ ಒಲ್ಳೆಯತನವೇ ಬೇಡ. ಮನುಷ್ಯರಿಗೆ ಬರುವ ಕೆಟ್ಟ ರೋಗಗಳೆಲ್ಲಾ ಅವಳ ಗರ್ಭಕ್ಕೆ ಬರಲಿ.
ಎಂದು ಶಾಪ ಹಾಕಿದಳು.
ಸೇವಕಿ : ಕೋಪದಲ್ಲಿ ವಿವೇಕವನ್ನು ಸುಟ್ಟುಹಾಕಬೇಡ ತಾಯೀ ಶಾಂತಳಾಗು
ಎಂದರೆ
ರಾಣಿ : ಇನ್ನೆಲ್ಲಿಂದ ಶಾಂತಿ? ದೇವರು ಮಾಡಿದ ಈ ಅನ್ಯಾಯವನ್ನ ನಾನಾದರೂ ಸರಿಪಡಿಸಲೇಬೇಕು
ಎಂದು ಇನ್ನಷ್ಟು ಕೋಪಗೊಂಡಳು.
ದಿನದಿನಕ್ಕೆ ಅವಳ ಕೋಪ ಬೆಳೆದು ದೊಡ್ಡ ಪ್ರಾಣಿಯಾಗಿ ಬೇಟೆಯಾಡಲು ಸಿದ್ಧವಾಯಿತು.
ಒಂದು ದಿನ ಮಹಾರಾಣಿ ಹೊಟ್ಟೆಕಿಚ್ಚಿನಿಂದ ಉರಿಯುತ್ತ ತನ್ನ ಅಂತಃಪುರದಲ್ಲಿ ಕೂತಿದ್ದಳು. ಕೂದಲು ಕೆದರಿ ಮುಖ ಕರಾಳವಾಗಿತ್ತು. ಸಂಪಿಗೆರಾಣಿ ಗರ್ಭಿಣಿಯಾದಾಗಿನಿಂದ ಸರಿಯಾಗಿ ಊಟ ನಿದ್ದೆಯಿಲ್ಲದೆ ಅವಳ ಸಹಜಸೌಂದರ‍್ಯ ಕೂಡ ವಿಕಾರವಾಗಿತ್ತು.
ಸೇವಕಿ : ದೇವರು ಕಣ್ಣು ತೆರೆದರೆ ನೀವೂ ತಾಯಿಯಾಗಬಹುದು ಎಂದು ಬುದ್ಧಿ ಹೇಳಿದ ಸೇವಕಿಗೆ,
ರಾಣಿ : ಅವನು ಕಣ್ಣು ತೆರೆಯೋತನಕ ಕಯುವವಳಲ್ಲ ನಾನು. ಅವನ ಕಣ್ಣಿಗೆ ಈಗಲೇ ಬೆಂಕಿ ಸುರಿಯುತ್ತೇನೆ ಎಂದು ಹೇಳಿ ‘ಗುಣವಂತನನ್ನು ಕಳಿಸು’ ಎಂದು ಹೇಳಿದಳು.
ಗುಣವಂತ ಮಹಾರಾಣಿಯ ತೌರುಮನೆ ಕಡೆಯಿಂದ ಬಂದವ, ನಂಬಿಗಸ್ಥ. ಮಹಾರಾಣಿಯನ್ನ ಮದುವೆ ಮಾಡಿಕೊಡುವಾಗ  ಮಗಳ ಜೊತೆಗಿರಲಿ ಎಂದು ನಂಬಿಗಸ್ಥರಾದ ಇಬ್ಬರು ಸೇವಕರನ್ನು ಉಡುಗೊರೆಯಾಗಿ ಕಳಿಸಿದ್ದ ಆಕೆಯ ತಂದೆ.
ಆ ಪೈಕಿ ಗುಣವಂತ ಒಬ್ಬ. ರಣಹದ್ದು, ಗಿಡುಗ, ಗರುಡ ಮುಂತಾದ ಹಕ್ಕಿಗಳಿಗೆ ಬೇಟೆಯಾಟ ಕಲಿಸುವುದರಲ್ಲಿ ನಿಪುಣ. ಹೇಳಿಕಳಿಸಿದೊಡನೆ ಆತ ಬಂದು ‘ಸೇವಕ ಸಿದ್ಧನಿದ್ದೇನೆ ಮಹಾರಾಣಿ’ ಅಂದ. ಮಹಾರಾಣಿ ಸುತ್ತನೋಡಿ, ಯಾರೂ ಇಲ್ಲವೆಂದು ಖಾತ್ರಿ ಮಾಡಿಕೊಂಡು ಹೇಳಿದಳು:
ರಾಣಿ : ಇದು ಗುಪ್ತ ವಿಚಾರ. ಗುಟ್ಟು ಕಾಪಾಡಬೇಕು. ಯಾರಾದರೂ ತಿಳಿದರೆ ತಲೆದಂಡ ತೆರಬೇಕಾಗುತ್ತದೆ. ತಿಳಿಯಿತಾ? ಹುಷಾರ್!
ಗುಣವಂತ : ನೀವು ನನ್ನನ್ನು ನಂಬಬಹುದು ಮಹಾರಾಣಿ.
ರಾಣಿ : ಇವತ್ತೇ ನನ್ನ ತಂದೆಯ ಬಳಿ ಹೋಗು. ಸ್ನೇಹಿತ ರಾಜರನ್ನ ಸೇರಿಸಿ ಈ ರಾಜ್ಯದ ಮೇಲೆ ದಂಡೆತ್ತಿ ಬಾ ಅಂತ ಹೇಳು.
ಗುಣವಂತನಿಗೆ ಆಶ್ಚರ್ಯವಾಯಿತು; ಸಂಶಯದಿಂದ –
ಗುಣವಂತ : ಆದರೆ ಮಹಾರಾಣಿ….
ಎಂದು ಕೇಳಬೇಕೆನ್ನುವಷ್ಟರಲ್ಲಿ ಅವಳೇ ಹೇಳಿದಳು:
ರಾಣಿ : ಚಿಕ್ಕರಾಣಿ ಗರ್ಭಿಣಿಯಾದಾಗಿನಿಂದ ಮಹಾರಾಜರು ನನ್ನನ್ನ ತಿರಸ್ಕರಿಸಿದ್ದಾರೆ. ಅಷ್ಟೇ ಅಲ್ಲ, ಅವಳ ಮಾತು ಕೇಳಿಕೊಂಡು ನನ್ನನ್ನು ನೀರಿಗೆ ತಳ್ಳುವ ವಿಚಾರವನ್ನು ಮಾಡುತ್ತಿದ್ದಾರೆಂದು ಹೇಳು. ತಡ ಮಾಡಿದರೆ ನನ್ನ ಹೆಣ ಕೂಡ ತಂದೆತಾಯಿಗಳಿಗೆ ಸಿಕ್ಕಲಾರದೆಂದು ಹೇಳು.
ಗುಣವಂತ : ಆದರೆ ಮಹಾರಾಣಿ ಅಳಿಯನ ರಾಜ್ಯದ ಮೇಲೆ ದಂಡೆತ್ತಿ ಹೋದರೆ ಏನು ಪ್ರಯೋಜನ? ಎಂದು ರಾಜರು ಕೇಳಿದರೆ?……
ರಾಣಿ : ಪ್ರಯೋಜನ ಏನು ಮತ್ತು ಅದನ್ನು ಹ್ಯಾಗೆ ಪಡೆಯಬೇಕೆಂಬುದು ನನಗೆ ಗೊತ್ತು. ಇದರಲ್ಲಿ ಎಲ್ಲಾ ಬರೆದಿದ್ದೇನೆ. ಇದನ್ನು ತೆಗೆದುಕೊಂಡು ಹೋಗು.
ಎಂದು ಹೇಳಿ ಒಂದು ಪತ್ರ ಕೊಟ್ಟು ತೌರಿಗೆ ಕಳಿಸಿದಳು.
ಗುಣವಂತನ ಕೆಲಸವೇನೋ ಈಗ ಹಗುರವಾಯಿತು ನಿಜ. ಯಾಕೆಂದರೆ ಮಹಾರಾಣಿಯ ಅಸಂಗತ ವಿಚಾರಗಳನ್ನು ತಾನು ವಿವರಿಸಬೇಕಾದ ಅಗತ್ಯವಿಲ್ಲ. ಪತ್ರವೇ ಆ ಕೆಲಸ ಮಾಡುತ್ತದೆ. ಆದರೆ ಅನುಮಾನಗಳು ಅವನ ತಲೆ ತಿನ್ನತೊಡಗಿದವು. “ಮಗಳೇನೋ ತಂದೆಗೆ ಕಾಗದ ಬರೆದು ‘ಗಂಡನ ಮೇಲೆ ದಂಡೆತ್ತಿ ಬಾ’ ಅಂದರೆ ಯಾವ ದಡ್ಡ ತಂದೆ ಬಂದಾನು? ಹೋಗಲಿ ಗಂಡನ ಮೇಲೆ ದಂಡೆತ್ತಿ ಬಾ ಎಂದು ಯಾವ ಹೆಂಡತಿ ಹೇಳಿಯಾಳು? ತಾನು ಕೊಡುವ ಪತ್ರ ನೋಡಿ ಅವರಪ್ಪ ಅಂದುಕೊಳ್ತಾನೆ; ಓಹೋ ಗಂಡಹೆಂಡಿರು ಜಗಳವಾಡಿದ್ದಾರೆ. ಗಂಡ ಹೆಂಡಿರ ಜಗಳ ಉಂಡುಮಲಗೋತನಕ. ಅಂದರೆ ಈ ಪತ್ರ ಕೈಸೇರುವ ಹೊತ್ತಿಗೆ ಇಬ್ಬರೂ ಉಂಡು ಮಲಗಿರುತ್ತಾರೆ. ಜಗಳ ಮರೀತಾರೆ. ಅಂದುಕೊಂಡು ನಗಾಡುತ್ತಾನೆ, ಅಷ್ಟೇ!”
ಆದರೆ ಗುಣವಂತ ಅಂದುಕೊಂಡ ಹಾಗೆ ನಡೆಯಲಿಲ್ಲ. ತಂದೆ ಮಗಳ ಪತ್ರ ಓದಿದ. ಮಗಳಿಗಾದ ಅನ್ಯಾಯ ನೆನೆದು ಕರ‍್ರಂ ಕುರ‍್ರಂ ಹಲ್ಲು ದವಡೆ ತಿಂದ. ಗೌಡಳಿಕೆ ಪಾಳೇಗಾರರು ಮಾಂಡಳಿಕ ಮಾನ್ಯರನ್ನು ಕರೆದು “ನಡೀರಯ್ಯಾ ಯುದ್ಧಕ್ಕೆ” ಅಂದ. ಅಂದು ಮಾಂಡಳಿಕರ ಹೆಸರು ಮುಂದೆ ಮಾಡಿಕೊಂಡು ತಾನೂ ಬಂದೇಬಿಟ್ಟು!
೯
ಶಿವಾಪುರದ ಮಹಾರಾಜನಿಗಷ್ಟೇ ಅಲ್ಲ. ಪ್ರಜೆಗಳಿಗೂ ಆಶ್ಚರ್ಯವಾಯಿತು. ಯಾವ ಸುಳಿವೂ ನೀಡದೆ ಮಾಂಡಳಿಕರು ಹೀಗೆ ದಂಡೆತ್ತಿ ಬರಬೇಕಾದರೆ ಏನು ಕಾರಣವಿರಬಹುದು? ಎಂದು ಎಷ್ಟು ಯೋಚನೆ ಮಾಡಿದರೂ ಉತ್ತರ ಹೊಳೆಯಲಿಲ್ಲ. ಇದು ಮಾಂಡಳಿಕರ ತಲೆ ಅಂತೂ ಅಲ್ಲ. ಈ ದಾಳಿಯ ಹಿಂದೆ ಇನ್ಯಾರದೋ ತಲೆ ಇರಬೇಕೆಂದೂ ಯೋಚನೆಯಾಯ್ತು. ಮಾಂಡಳಿಕರು ದಂಗೆ ಏಳಲು ತಲೆ ಕಾರಣವೋ ಬಾಲ ಕಾರಣವೋ – ಯುದ್ಧವನ್ನಂತೂ ಮಾಡಲೇಬೇಕಲ್ಲ – ಎಂದು ಕೂಡಲೇ ಸೈನ್ಯವನ್ನು ಸಜ್ಜು ಮಾಡಿ ಕಳಿಸಿ ಮಹಾರಾಜ ಸಂಪಿಗೆರಾಣಿಯಲ್ಲಿಗೆ ಬಂದ.
ಸಂಪಿಗೆ ಈಗ ತುಂಬು ಬಸುರಿ. ಅರಮನೆಯ ಅಂಗಳದಲ್ಲಿ ಆಡುವ ಕಂದ ಇಂದು ಬಂದಾನು ನಾಳೆ ಬಂದಾನೆಂದು ಕೂತಿರುವಾಗಲೇ ಮಹಾರಾಜ ಬಂದ. ಇದನ್ನೆಲ್ಲ ಮುಂದಾಗಿ ತಿಳಿದೇ ಮಹಾರಾಣಿ ಇಲ್ಲೇ ಇದ್ದಳು. ರಾಜ ಕಾಳಜಿಯಿಂದ ಹೇಳಿದ:
ರಾಜ : ಮಹಾರಾಣಿ ಇಲ್ಲೆ ಇದ್ದದ್ದು ಅನುಕೂಲವೇ ಆಯ್ತು. ಮಾಂಡಳಿಕರು ನಮ್ಮ ಮೇಲೆ ದಂಡೆತ್ತಿ ಬಂದಿದ್ದಾರೆ. ಹೋಗಿ ಸದೆ ಬಡಿದು ಬೇಗನೆ ಬರುತ್ತೇನೆ. ಅಲ್ಲಿಯತನಕ ಸಂಪಿಗೆರಾಣಿಯನ್ನು ನಿಮ್ಮ ಕೈಗೆ ಒಪ್ಪಿಸಿದ್ದೇನೆ. ನಿಮ್ಮ ಜೀವದ ಹಾಗೆ ಈಕೆಯನ್ನು ಕಾಪಾಡಬೇಕು.
ರಾಣಿ : ತಂಗಿಯ ಯೋಗಕ್ಷೇಮವನ್ನು ಅಕ್ಕನಿಗೆ ವಹಿಸಿ ಕೊಡೋದೇನು ಬಂತು ಪ್ರಭು? ಅದು ನನ್ನ ಕರ್ತವ್ಯ. ನೀವು ನಿಶ್ಚಿಂತರಾಗಿ ಹೋಗಿ ಬನ್ನಿ.
ಆದರೆ ಸಂಪಿಗೆಗೆ ಆತಂಕ.
ಸಂ.ರಾಣಿ : ಪ್ರಭು ನೀವು ಯುದ್ಧಕ್ಕೆ ಹೋಗಲೇಬೇಕೆ? ಎಂದು ಅಸಹಾಯಕಳಾಗಿ ಕೇಳಿದಳು.
ರಾಣಿ : ಅದೇನು ಹಾಗೆ ಆತಂಕ ಪಡುತ್ತೀ ತಂಗಿ? ನಿನ್ನ ಸೌಭಾಗ್ಯ ಮತ್ತು ಆತಂಕದಲ್ಲಿ ಭಾಗಿಯಾಗಲು ನಾನಿಲ್ಲವೇ? ಅಥವಾ ನೀನು ಬಯಸಿದರೆ ನಿನ್ನ ತೌರಿಗೂ ಎರಡು ದಿನ ಹೋಗಿ ಬಾ. ಎಂದಳು. ಅಷ್ಟರಲ್ಲಿ ಮಹಾರಾಜ ಮುಂದೆ ಬಂದು,
ರಾಜ : ಎಲ್ಲಿಗೂ ಹೋಗುವುದು ಬೇಡ. ಒಂದೆರಡು ದಿನಗಳಲ್ಲಿ ಬಂದು ಬಿಡುತ್ತೇನೆ.
ಎಂದು ಹೇಳಿ ಕಣ್ಣೀರು ಸುರಿಸುತ್ತಿದ್ದ ಸಂಪಿಗೆರಾಣಿಯನ್ನು ಸಂತೈಸಿ ಹೋದ. ಮಹಾರಾಣಿಯ ಮುಖದಲ್ಲಾಗಲೇ ಗೆಲುವು ಮೂಡಿತು.
೧೦
ಮಾರನೇ ಬೆಳಿಗ್ಗೆ ಬೆಳ್ಳಿ ಮೂಡುವ ಸಮಯದಲ್ಲಿ ಸಂಪಿಗೆರಾಣಿಗೆ ಯಾರೋ ಹಣ್ಣಿನ ಮರ ಕಡಿದಂತೆ ಕನಸಾಯಿತು. ಬೆಚ್ಚಿ ಎದ್ದು ಕೂತವಳು ಪುನಃ ಮಲಗಲೇ ಇಲ್ಲ. ಕನಸು ನೆನೆದು ಆತಂಕವಾಯಿತು. ತಂದೆಯ ನೆನಪಾಯಿತು. ಕಾಡಿನ ಪ್ರಾಣಿಪಕ್ಷಿಗಳ ನೆನಪಾಯಿತು. ದುಃಖವಾಗಿ ಯಾರಿಗೂ ಗೊತ್ತಾಗದಂತೆ ಅಳುತ್ತ ಕೂತಳು.
ಬೆಳಗಾದದ್ದೇ ತಡ ಮಹಾರಾಣಿಯ ಬಳಿಗೆ ಹೋಗಿ
ಸಂ.ರಾಣಿ : ಮಹಾರಾಜರಿಂದ ಏನಾದರೂ ಸುದ್ದಿ ಬಂತೆ?
ರಾಣಿ : ಚಿಂತೆ ಬೇಡ ತಂಗಿ. ಮಹಾರಾಜರು ಗೆಲ್ಲೋದರಲ್ಲಿ ಸಂಶಯವೇ ಇಲ್ಲ. ಸೇವಕಿಯರೊಂದಿಗೆ ನೆಮ್ಮದಿಯಿಂದ ಇರು.
ಮಹಾರಾಣಿಯ ಮಾತಿನಿಂದ ಸಮಾಧಾನವಾಗಲಿಲ್ಲ. ಬಹಳ ಹೊತ್ತಿನ ತನಕ ಹೀಗೇ ಚಡಪಡಿಸಿದಳು. ಜಂತಿಯ ಮ್ಯಾಲಿನ ಹಲ್ಲಿ ಲೊಚಗುಡತ್ತಲೂ ಬೆಚ್ಚಿ ಮತ್ತೆ ಮಹಾರಾಣಿಯ ಬಳಿ ಹೋದಳು.
ರಾಣಿ : ಯಾಕಿಷ್ಟು ಚಿಂತೆ ಮಾಡುತ್ತೀ ತಂಗೀ? ಮಹಾರಾಜರು ಗೆದ್ದು ಬರುತ್ತಾರೆ.
ಎಂದು ಹೇಳಿ ಸೇವಕಿಯನ್ನು ಕರೆದು
ರಾಣಿ : ತಂಗಿಯೊಂದಿಗಿದ್ದು ಆಟವಾಡಿ ಆಕೆಗೆ ಏನಾದರು ಮನರಂಜನೆ ಮಾಡಿರೆ.
ಸೇವಕಿ : ಚಿಕ್ಕ ರಾಣಿಯರು ಯಾವುದಕ್ಕೂ ಒಪ್ಪುತ್ತಿಲ್ಲ ಮಹಾರಾಣಿ.
ಎಂದರು. ಈಗ ಮಹಾರಾಣಿಯೇ ಮುಂದೆ ಬಂದಳು. ಸಂಪಿಗೆಯ ತಲೆ ನೇವರಿಸಿ ಮಕ್ಕಳಿಗೆ ಮಾಡುವಂತೆ ಗದ್ದ ಹಿಡಿದು ಮುದ್ದು ಮಾಡಿದಳು. ಆಮೇಲೆ  ನುಡಿಗಳಿಗೆ ವೇಷ ತೊಡಿಸಿ,
ರಾಣಿ : ತಂಗೀ, ನೀನು ಬಯಸಿದಾಗ ಮರವಾಗುತ್ತೀಯಂತೆ, ಹೂ ಬಿಡುತ್ತೀಯಂತೆ. ಆ ಆಟವನ್ನಾದರೂ ನಮಗೆ ತೋರಿಸಬಾರದೆ?
ಸಂ.ರಾಣಿ : ಬನ್ನಿ ತೋರಿಸುತ್ತೇನೆ.
ಎಂದು ಎದ್ದು ನಿಂತಳು, ಎಲ್ಲರೂ ಹಿತ್ತಲ ಕಡೆ ನಡೆದರು.
ಆಕಾಶ ಇಂದು ಎಂದಿಗಿಂತ ನೀಲಿಯಾಗಿತ್ತು. ಉಸಿರುಗಟ್ಟಿದಂತೆ ಗಾಳಿ ಸುಮ್ಮನಿತ್ತು, ಹಸಿರನ್ನು ನೋಡಿ ಚಕಿತಳಾಗಿ ಸಂಪಿಗೆ
ಸಂ.ರಾಣಿ : ಹಿತ್ತಲಲ್ಲಿಯ ಹಸಿರು ಬಿಳಿಚಿಕೊಂಡಿದೆಯಲ್ಲ!
ರಾಣಿ : ಎಳೆ ಬಿಸಿಲಿಗೆ ಹಸಿರು ಬಿಳಿಚಿಕೊಂಡಂತೆ ಕಾಣುತ್ತದೆ. ಅಷ್ಟೆ. ಬಾಮ್ಮ  ನೀನು.
ಅಷ್ಟರಲ್ಲಿ ಎಲ್ಲಿಂದಲೋ ಪಂಚರಂಗಿಯ ಮರಿ ಹಣ್ಣುಕುಟುಕಿ ದಾರಿಗಡ್ಡ ಬಂದು “ಬೇಡ ಅಕ್ಕಾ ಹೋಗಬೇಡ” ಎಂದು ಕಿರಿಚಿ ಎದುರಿನ ಮರದ ಮೇಲೆ ಕುಳಿತುಕೊಂಡಿತು. ಸಂಪಿಗೆ ಮುಂದೆ ಹೆಜ್ಜೆಯಿಡಲು ಅನುಮಾನಿಸುತ್ತಿದ್ದಾಗ ಮಹಾರಾಣಿ ಮುಂದೆ ಬಂದು ಗಿಲೀಟು ನಗೆ ನಗುತ್ತ ಕೈ ಹಿಡಿದು ಕರೆದೊಯ್ದಳು. ಸಂಪಿಗೆ ನಾಲ್ಕು ಕಲ್ಲುಗಳನ್ನು ಆಯ್ದು ಮಹಾರಾಣಿಯ ಕೈಗಿಡುತ್ತ –
ಸಂ.ರಾಣಿ : ಅಕ್ಕಾ ನಾಲ್ಕು ಚಿಕ್ಕ ಕಲ್ಲುಗಳಲ್ಲಿಯ ಒಂದು ಕಲ್ಲನ್ನು ನನ್ನ ಮೇಲೆಸೆದರೆ ನಾನು ಸಂಪಿಗೆ ಮರವಾಗುತ್ತೇನೆ. ಎರಡನೆಯನ್ನು ಎಸೆದರೆ ಮರ ಹೂ ಬಿಡುತ್ತದೆ. ಮೂರನೆಯದನ್ನು ಎಸೆದರೆ ಹೂಗಳು ಉದುರುತ್ತವೆ. ನಾಲ್ಕನೆಯದನ್ನು ಎಸೆದರೆ ಪುನಃ ನಿನ್ನ ತಂಗಿಯಾಗುತ್ತೇನೆ’.
ಎಂದು ಹೇಳಿ ಒಂದೆರಡು ಮಾರು ದೂರದಲ್ಲಿ, ಮರಗಳಿಲ್ಲದಲ್ಲಿ ನಿಂತಳು. ಹಣ್ಣು ಕುಟುಕಿ ಮಾತ್ರ ಕೂಗುತ್ತಲೇ ಇತ್ತು.
ಮಹಾರಾಣಿ ಅವಳ ಮೇಲೆ ಒಂದು ಕಲ್ಲೆಸೆದಳು. ಆಶ್ಚಯ! ಸಣ್ಣ ಸಂಪಿಗೆ ಮರ ಪ್ರತ್ಯಕ್ಷವಾಯಿತು. ಅದರ ಮ್ಯಾಲೆ ಶಿವಲೋಕದ ತಂಗಾಳಿ ಬೀಸಿ ಹೊಳೆಹೊಳೆವ ಎಳೆ ಎಲೆಗಳು ನಲುಗಾಡಿದವು. ಆಗಲೇ ನಾಲ್ಕೆಂಟು ಮರಿಹಕ್ಕಿಗಳು ಬಂದು ಚಿಲಿಪಿಲಿ ಒದಿ ಇದು ಸರಿಯಿಲ್ಲವೆಂದು ಸಾರಿದವು. ಮಹಾರಾಣಿ ಮಾತ್ರ “ಅಬ್ಬಾ! ಎಂಥಾ ಮಲೆಯಾಳ ಮಾಂತ್ರಿಕರಿಗೂ ಗೊತ್ತಿರದ ಮಾಟಗಾರಿಕೆಯಿದು!” ಎಂದುಕೊಂಡು ಎರಡನೆಯ ಕಲ್ಲನ್ನ ಎಸೆದಳು.
ಎಳೆಯ ಮರದಲ್ಲಿ ಸಾವಿರ ದೀಪ ಹಚ್ಚಿದ ಹಾಗೆ ಹೂಗಳರಳಿದರು. ಹಿತ್ತಲ ತುಂಬ ಪರಿಮಳ ಗಮ್ಮಂತ ಅಡರಿತು. ಮಹಾರಾಣಿ ಕಣ್ಣು ಕಿಸಿದು ತನ್ನ ನಡುವಳಿಕೆಗೆ ತಾನೇ ಪ್ರೋತ್ಸಾಹಗೊಂಡು ಮೂರನೇ ಕಲ್ಲನ್ನೂ ಎಸೆದಳು. ಆಕಾಶದಿಂದ ಉಲ್ಕೆ ಉದುರಿದ ಹಾಗೆ ಹೂಗಳು ಉದುರಿ ಬಿದ್ದವು. ಮಾಗಿಯ ಚಳಿಗೆ ಹಣ್ಣೆಲೆ ನಡುಗಿ ನಲುಗಿದವು ಸೇವಕಿ ಉತ್ಸಾಹದಿಂದ ಓಡಿಬಂದು, –
ಸೇವಕಿ : ಆನಂದದಿಂದ ಆತುರ ತಾಳೆ ಹೇಳುತ್ತಿದ್ದೇನೆ ಮಹಾರಾಣಿ, ಚಿಕ್ಕರಾಣಿಯವರು ನಮ್ಮನ್ನು ಅಮೃತಕೊಳದಲ್ಲಿ ಅದ್ದಿಬಿಟ್ಟರು! ಬೇಗನೆ ಕೊನೆಯ ಕಲ್ಲನ್ನು ಎಸೆಯಿರಿ. ಅವರನ್ನು ಯಾವಾಗ ನೋಡೇನೋ ಎನಿಸುತ್ತಿದೆ! ಅಂದಳು,
ಮಹಾರಾಣಿಗೆ ಕೋಪ ಬಂತು, ಹೇಳಿದಳು –
ರಾಣಿ : ನನಗೆ ಆಜ್ಞೆ ಮಾಡುತ್ತೀಯೇನೆ? ಎಲ್ಲಿ, ಯಾವಾಗ, ಏನು ಮಾಡಬೇಕೆಂದು ನನಗೆ ತಿಳಿಯದೆ? ಮದ್ದು ಮಾಟ ಮಾಡಿ ಮಹಾರಾಜರನ್ನ ವಶೀಕರಣ ಮಾಡಿಕೊಂಡಿದ್ದಳಲ್ಲವೆ? ಅದ್ಯಾರು ಇವಳನ್ನು ಪುನಃ ಸಂಪಿಗೆರಾಣಿಯನ್ನಾಗಿ ಪರಿವರ್ತನೆ ಮಾಡುತ್ತಾರೋ ನಾನೂ ನೋಡೇ ಬಿಡುತ್ತೇನೆ. ಈಗಲೇ ಹೋಗಿ ಗುಣವಂತನನ್ನು ಕರೆದುಕೊಂಡು ಬಾ.
ಗುಣವಂತ ಬಂದೊಡನೆ ‘ಗುಣವಂತ ಈ ಮರವನ್ನ ಕಡಿಸಿ ಬಿಡು’ ಎಂದು ಆಜ್ಞೆ ಮಾಡಿ ನಾಲ್ಕನೆಯ ಕಲ್ಲನ್ನು ಬೇರೆ ಕಡೆ ಎಸೆದು ನಡೆದಳು. ಇದನ್ನೆಲ್ಲ ಅಸಹಾಯಕತೆಯಿಂದ ನೋಡುತ್ತಿದ್ದ ಹಣ್ಣುಕುಟುಕಿ ಹಾರಿಹೋಗಿ ನಾಲ್ಕನೆಯ ಕಲ್ಲನ್ನ ಕಚ್ಚಿಕೊಂಡು ತಂದು ಜೋಪಾನವಾಗಿಟ್ಟು ಹಾಡಿಕೊಂಡಿತ್ತು:
ಚೀರಿದವೇ ತಾಯಿ ಚೀರಿದವೇ
ಖಗಮಿಗ ಎಲ್ಲವೂ ಚೀರಿದವೇ!
ನಂಬಿಕೆಯ ಮೈಲಗೆಗೊಳಿಸಿದ ದುಷ್ಟರಿಗೆ
ಶಿಕ್ಷೆ ಇಲ್ಲವೆ ಎಂದು ಕಿರುಚಿದವೇ||
ಅತ್ತು ಮುಖ ಕೆಂಜಗಾದ ಸೂರ್ಯನಾರಾಯಣಸ್ವಾಮಿಯೂ ಪಡುಮಲೆಯ ಕೆಳಗೆ ಅಸ್ತಂಗತನಾದ.
೧೧
ಮಾರನೇ ಮುಂಜಾನೆ ಗುಣವಂತ ಮರಕಟುಕರನ್ನು ಕರೆದುಕೊಂಡು ಅರಮನೆಯ ಹಿತ್ತಲಿಗೆ ಬಂದು ನೋಡಿದರೆ – ಅರೆ! ಸಂಪಿಗೆ ಮರದ ಸುತ್ತ ಮುತ್ತ ಕಾಡಿನ ಕ್ರೂರ ಪ್ರಾಣಿಗಳು ಜನರ ಮೇಲೆ ಎರಗುವುದಕ್ಕೆ ಸಮಯ ಕಾಯುತ್ತಿವೆ! ಸಾವಿರ ಸಾವಿರ ಪಕ್ಷಿಗಳು ಅರಮನೆಯ ಮೇಲೆ ಹಾರುತ್ತ ವಿಚಿತ್ರ ದೃಶ್ಯಗಳ ಸೃಷ್ಟಿಮಾಡಿ ಮೆರೆಯುತ್ತಿವೆ! ಈಗ ಮಾತ್ರ ಮಹಾರಾಣಿ ಗಾಬರಿಯಾದಳು. ಅರಮನೆಯಲ್ಲಿ ಮಹಾರಾಜನಿಲ್ಲ. ಪಟ್ಟಣದಲ್ಲಿ ಮಂತ್ರಿ ಸೇನಾಪತಿ ಸೈನಿಕರಲಿಲ್ಲ. ಅರಮನೆಯಲ್ಲಿದ್ದವರು ಹೊರಗೆ ಹೋಗುವಂತಿಲ್ಲ. ಹೊರಗಿನವರು ಒಳಬರುವಂತಿಲ್ಲ. ಅಂದರೆ ಒಳಗೂ ಹೊರಗೂ ಹೇಳಕೇಳುವವರು ಯಾರೂ ಇಲ್ಲ ಅಂತಾಯಿತು. ಮಹಾರಾಣಿ ಇದ್ದಾಳೆ. ಆಕೆಯ ಮಾತು ಕೇಳಲಿಕ್ಕೆ ಪಶುಪಕ್ಷಿ ತಯಾರಿಲ್ಲ.
ಇಂತಪ್ಪ ಕಷ್ಟನಿಷ್ಠುರಗಳನ್ನು ಸಂಪಿಗೆರಾಣಿ ಸಹಿಸುತ್ತಿರಲಾಗಿ ಖಗಮಿಗಾದಿಗಳು ಜಾಗ ಬಿಟ್ಟು ಕದಲದೆ ಅರಮನೆಯ ಹಿತ್ತಲಲ್ಲಿ ಮರದ ಸುತ್ತ ಗಟ್ಟಿಮುಟ್ಟಾಗಿ ಕೂತಿರಲಾಗಿ ನಾಳೆ ಹ್ಯಾಗೆಂದು ಚಿಂತಿಸುತ್ತ ಮಹಾರಾಣೆ ಮೆತ್ತನೆಯ ಮಂಚದ ಮ್ಯಾಲೆ ಮಲಗಿರಲಾಗಿ ಅವಳಿಗೊಂದು ಕನಸಾಯಿತು –
ಅರಮನೆಯ ಮುಂಭಾಗದ ಕಟ್ಟೆಯ ಮೇಲೆ ಕೂತು ತನ್ನ ಪ್ರೀತಿಯ “ಗಿಳಿ  ಗಿಡುಗನ ಆಟ” ದಲ್ಲಿ ತಲ್ಲೀನಳಾಗಿದ್ದಾಳೆ. ಅಂಗಳದಲ್ಲಿ ರೆಕ್ಕೆ ಬಲಿಯದ ಒಂದು ಗಿಳಿಮರಿ ಹಾರಲಿಕ್ಕೆ ಕಲಿಯುತ್ತಿದೆ. ಮ್ಯಾಲೆ ನೀಲಿ ಆಕಾಶದಲ್ಲಿ ಮೊರದಂಥ ರೆಕ್ಕೆ ಕೆದರಿಕೊಂಡು ಗಿಡುಗ ಹಾರಾಡುತ್ತ ಹೊಂಚಿದೆ. ಈ ನಡುವೆ ತಾಯಿ ಗಿಳಿ ಮತ್ತು ಉಳಿದ ಹಕ್ಕಿಗಳು ಮರಿಯನ್ನ ಕಾಪಾಡಲಾಗದೆ, ಗಿಡುಗನನ್ನು ಎದುರಿಸಲಾಗದೆ ಹತಾಶೆಯಿಂದ ಕಿರುಚಿತ್ತಿವೆ. ಮ್ಯಾಲಿನ ಗಿಡುಗ ಮಾತ್ರ ವೀರಾವೇಶ ಮತ್ತು ರಭಸದಿಂದ ಅಗೋ ಅಗೋ ಎಗರೇಬಿಟ್ಟತು! ಆದರೆ ಸುದೈವದಿಂದ ಮರಿ ಸಿಕ್ಕಲಿಲ್ಲ.
“ಗಿಡುಗನ್ಯಾಕೆ ಮರಿ ಹಿಡಿಯುತ್ತಿಲ್ಲ?” ಅಗೋ ಅಗೋ ಗಿಡುಗ ಹಾರಿ ಬಂದು ಎಗರುವುದಕ್ಕಗಿ ಈ ಬಾರಿ ಹಿಂದಕ್ಕೆ ತುಸು ದೂರ ಹೋಗಿ ಹೊಂಚಿತು. ಇನ್ನೇನು ಎರಗಬೇಕು. ಅಗೋ ಬಂತು ಎನ್ನುವಷ್ಟರಲ್ಲಿ ಮರಿ ಬಂದು ಮಹಾರಾಣಿಯ ತೊಡೆಯೇರಿ ಕೂತಿತು! ಗಿಡುಗನೀಗ ಮಹಾರಾಣಿ ಗುರಿಯಾಗಿ ಅವಳ ಕಡೆಗೇ ಬರುತ್ತಿದ್ದಾಗ ಸೇವಕಿ ಬಂದು –
ಸೇವಕಿ : ಮಹಾರಾಣಿ ಆಗೋ ಗಿಡುಗ ಈಗ ನಿಮ್ಮನ್ನೇ ಗುರಿ ಹಿಡಿದು ಬರುತ್ತಿದೆ. ಕೂಡಲೇ ಆ ಮರಿಯನ್ನು ಗಿಡುಗನತ್ತ ಎಸೆಯಿರಿ,
ಎಂದು ಚೀರಿದಳು, ಮಹಾರಾಣಿಗೆ ಆಶ್ಚರ್ಯವಾಯಿತು!
ಗಿಳಿಮರಿ : ಅಮ್ಮಾ… ಎಂದಿತು!
ರಾಣಿ : ಆಶ್ಚರ್ಯ!
ಗಿಳಿಮರಿ : ಅಮ್ಮಾ ನನ್ನನ್ನು ಕಾಪಾಡು ತಾಯಿ!
ರಾಣಿ : ಆಶ್ಚರ್ಯ! ಮಕ್ಕಳ ಹಾಗೆ ತೊದಲಿ ನನಗೇ ಅಮ್ಮ ಎನ್ನುತ್ತಿದೆ ಗಿಳಿಮರಿ! ಕೇಳಿದೆಯೇನೆ?”
ಎಂದು ಸೇವಕಿಯನ್ನು ಕೇಳಿದಳು.
ಸೇವಕಿ : ಮಹಾರಾಣೀ ನನಗೇನೂ ಕೇಳಿಸುತ್ತಿಲ್ಲವಲ್ಲಾ!
ಗಿಳಿಮರಿ : ಅಮ್ಮಾ ನನ್ನನ್ನ ಕಾಪಾಡು ತಾಯೀ!
ಈಗ ಸೇವಕಿಗೂ ಕೇಳಿಸಿತು, ಹೇಳಿದಳು;
ಸೇವಕಿ : ಹೌದು ಅರಮನೆಯ ಸಹವಾಸದಿಂದ ಮನುಷ್ಯರ ಮಾತು ಕಲಿತಿದೆ. ಇರಲಿ, ಅಗೋ ಗಿಡುಗ ಹೊಂಚಿ ನಿರಾಸೆ ಹೊಂದಿ ಹಾರಿಹೋಗುವ ಮೊದಲೇ ಮತ್ತೆ ಆಟ ಶುರು ಮಾಡಿರಿ ಮಹಾರಾಣಿ –
ಗಿಳಿಮರಿ ಮತ್ತೆ “ಅಮ್ಮಾ…” ಎಂದಿತು. ಗಿಳಿಮರಿಯ ನುಡಿಗಳಿಗೆ ಮಹಾರಾಣಿಯ ಹೃದಯ ಮಿಡಿಯಿತು. ಈಗ ಸುತ್ತ ಸೇರಿದ ಪಕ್ಷಿಗಳೆಲ್ಲ ‘ಏನು ಮಾಡುವಳೋ’ ಎಂದು ಮಹಾರಾಣಿಯನ್ನೇ ನೋಡುತ್ತಿದ್ದವು. ತಕ್ಷಣ ಸೇವಕಿ ಮಹಾರಾಣಿಯ ತೊಡೆಯ ಮೇಲಿದ್ದ ಮರಿಯನ್ನು ಹಿಡಿದು ಅವಳ ಕೈಗೆ ಕೊಡುತ್ತ –
ಸೇವಕಿ : ಇಂತಹ ಅಪರೂಪದ ಅವಕಾಶ ಇನ್ನೊಮ್ಮೆ ಸಿಕ್ಕಲಾರದು ಮಹಾರಾಣಿ. ತಗೊಳ್ಳಿ ಈ ಮರಿಯನ್ನ. ಕತ್ತು ಹಿಸುಕಿ ಹದ್ದಿನ ಕಡೆ ಎಸೆಯಿರೆಂದು ಕೊಟ್ಟಳು.
ಮಹಾರಾಣಿ ಕೈಯಲ್ಲಿ ಆ ಹಕ್ಕಿಯನ್ನು ಹಿಡಿದುಕೊಂಡು ನೋಡಿದಳು. ಮರಿಹಕ್ಕಿ ದಯನೀಯವಾಗಿ ಇವಳ ಕಡೆ ನೋಡುತ್ತ “ಅಮ್ಮಾ…” ಎಂದಿತು.
ರಾಣಿ : ಈ ಮರಿ ಅಮ್ಮಾ ಬಂದಾಗ ಹೂಗು ಹೋಗಿದ್ದ ನಿಧಿ ಹೊರಬಂದು ಕಾಣಿಸಿದ ಅನುಭವವಾಯಿತು. ಅದ್ಯಾಕೆ ನನಗೆ ಸಂತೋಷವಾಗುತ್ತಿದೆ? ಕಳೆದ ಜನ್ಮದಲ್ಲಿ ಇದು ನನಗೆ ಮಗುವಾಗಿತ್ತೆ? ಹೌದು ನನ್ನ ಮಗುವಾಗಿರಲೇಬೇಕು. ನಿಜ ಇಂತಹ ಅಪರೂಪದ ಅವಕಾಶ ಇನ್ನೊಮ್ಮೆ ಸಿಕ್ಕಲಾರದು. ಅದ್ಯಾಕೆ ಹಕ್ಕಿಗಳೆಲ್ಲ ನನ್ನ ಕಡೆ ಹೀಗೆ ನೋಡುತ್ತಿವೆ? ಹೆದರಬೇಡಿ ಹಕ್ಕಿಗಳೇ ಈ ಮರಿಯನ್ನ ನಾನು ಗಿಡುಗನಿಗೆ ಕೊಡುವುದಿಲ್ಲ!
ಎಂದಳು. ಮರಿಯೀಗ ಆನಂದದಿಂದ ಮುಖ ಅರಳಿಸಿ ಮತ್ತೆ “ಅಮ್ಮಾ…” ಅಂದಿತು.
ರಾಣಿ : ಹಕ್ಕಿಗಳೇ ಇಕೋ ನಿಮ್ಮ ಮರಿಯನ್ನ ತೆಗೆದುಕೊಂಡು ಹೋಗಿರಿ.
ಎಂದಳು. ಅಷ್ಟರಲ್ಲಿ ಈ ಮರಿಗಾಗಿ ಮ್ಯಾಲೆ ಹೊಂಚಿದ್ದ ರಣಹದ್ದು ಹಾರಿ ಬಂದು ಮಹಾರಾಣಿಯ ಬಳಿಯಲ್ಲೇ ಕೂತು ಮನುಷ್ಯರಂತೆ ಮಾತಾಡಿತು.
ರಣಹದ್ದು : ಆ ಮರಿ ನಿಮ್ಮ ಮಗ ತಾಯಿ.
ರಾಣಿ : ನಿಜವಾಗಿಯೂ?
ರಣಹದ್ದು : ನಿಜವಾಗಿ ಅವನು ನಿಮ್ಮ ಮಗ ತಾಯಿ!
ರಾಣಿ : ಅದು ಹ್ಯಾಗೆ?
ಮಹಾರಾಣಿಗೀಗ ಆನಂದ ಮತ್ತು ಸಂದೇಹಗಳನ್ನು ತಡೆದುಕೊಳ್ಳಲು ಸಾಧ್ಯವಾಗದಾಯ್ತು –
ರಾಣಿ : ಅದು ಹ್ಯಾಗೆ! ಅಕ್ಕಪಕ್ಕ ಯಾರಾದರೂ ದೇವತೆಗಳಿದ್ದರೆ ವಿವರಿಸಿಯಪ್ಪ! ಅಥವಾ ಹದ್ದಾಗಿ ತಿನ್ನಬೇಕಿದ್ದವನು ನೀನೇ ಹೇಳುತ್ತಿ ಅಂದರೆ ನಿಜವೇ ಆಗಿರಬೇಕು. ನೀನಾದರೂ ಸರಿಯಾಗಿ ಹೇಳಪ್ಪ.
ಶಾಂತವಾಗಿ ಹದ್ದು ಹೇಳಿತು:
ಹದ್ದು : ಆ ಮರಿ ನಿಜವಾಗಿ ನಿಮ್ಮ ಮಗ ತಾಯಿ! ಈಗಷ್ಟೆ ತೊದಲಿ ಅವನು ನಿಮಗೇ ಪ್ರಪ್ರಥಮವಾಗಿ “ಅಮ್ಮಾ…” ಅಂದ.
ರಾಣಿ : ಅಂದರೆ?
ಹದ್ದು : ಸಂಪಿಗೆರಾಣಿ ಮದ್ದುಮಾಟದವಳಲ್ಲ ತಾಯಿ. ಆಕೆ ವನದೇವತೆಯ ಮಗಳು. ಅದಕ್ಕೇ ಅವಳು ಮನಸ್ಸು ಬಂದಾಗ ಮರವಾಗಬಲ್ಲಳು, ಹೂ ಬಿಡಬಲ್ಲಳು, ಉದುರಿಸಬಲ್ಲಳು. ಖಗಮಿಗಾದಿಗಳು ಸಂಪಿಗೆರಾಣಿಯ ಮರವನ್ನು ಸುತ್ತುವರಿದಿದ್ದು ಈ ಕಾಳಜಿಯಿಂದಾಗಿ. ಅವಳ ಪುತ್ರನಾದ ಇವನು ಅಜ್ಜಿಯ ಆಶೀರ್ವಾದದಿಂದ ಹೀಗೆ ಹಕ್ಕಿಯಾಗಿ ನಿಮ್ಮ ತೊಡೆಯೇರಿದ್ದಾನೆ. ಇಗೊ ಮಗುವಾದ ನೋಡಿರಿ.
ಈಗ ನೋಡಿದರೆ ಹಕ್ಕಿಮರಿಯ ಬದಲು ಅವಳ ತೊಡೆಯ ಮೇಲೆ ಅಂದದ ಮಗು ಅಮ್ಮಾ ಎನ್ನುತ್ತಿದ್ದಾನೆ!
ಈಗ ಮಾತ್ರ ಮಹಾರಾಣಿಯ ಹೃದಯದ ಕಾಳಿಕೆ ಪಶ್ಚಾತ್ತಾಪದಿಂದ ಸುಟ್ಟುಹೋಯಿತು. “ಅಯ್ಯೋ ನಾನೆಂಥ ಪಾಪಿ!” ಎಂದು ಎದೆ ಬಡಿದುಕೊಳ್ಳುತ್ತಾ ಎದ್ದು ನಿಂತು,
ರಾಣಿ : ಪಕ್ಷಿಗಳೇ ನನ್ನನ ಹೃದಯದಲ್ಲಿ ಕತ್ತಲು ತುಂಬಿ ಏನು ಮಾಡುತ್ತಿದ್ದೇನೆಂದು ಅರಿಯದೆ ನನ್ನ ತಂಗಿ ಸಂಪಿಗೆ ರಾಣಿಯನ್ನು ಮರವಾಗಿಸಿದ್ದೇನೆ. ನಾಲ್ಕನೆಯ ಕಲ್ಲು ಎಲ್ಲೊ ಎಸೆದಿದದೇನೆ. ಕೈಮುಗಿದು ಕೇಳಿಕೊಳ್ಳುತ್ತೇನೆ; ಮರವಾಗಿರುವ ನನ್ನ ತಂಗಿಯನ್ನ ಪುನಃ ಮನುಷ್ಯಳಾಗಿ ಪಡೆಯುವ ಉಪಾಯವನ್ನ ನೀವಾದರೂ ಹೇಳಿಕೊಡಿರಿ.
ಎಂದು ಅಂಗಲಾಚುತ್ತಿದ್ದಂತೆ ಕನಸೊಡೆದು ಎಚ್ಚರವಾಯಿತು.
ತಕ್ಷಣ ಎದ್ದು ಕೂತಳು. ಮೈತುಂಬ ಜಲಜಲ ಬೆವರಿ ಹಾಸಿಗೆ ಒದ್ದೆಯಾಗಿತ್ತು. ಅಯ್ಯೊ ತಂಗಿಗೆ ಅನ್ಯಾಯ ಮಾಡಿದೆನೆಂದು ರೋದಿಸುತ್ತ ಗೋಳು ಗೋಳೆಂದು ಗೋಳಾಡತೊಡಗಿದಳು.
೧೨
ಅತ್ತ ಮಹಾರಾಜ ಯುದ್ಧವನ್ನು ಗೆದ್ದನಾದರೂ ಸಂತೋಷವಾಗಲಿಲ್ಲ. ಎಲ್ಲವೂ ವಿಚಿತ್ರವಾಗಿತ್ತು. ಯಾಕೆಂದರೆ ಮಹಾರಾಣಿಯ ತಂದೆ ಮತ್ತು ಸೋದರರೇ ಎದುರಾಳಿಗಳಾಗಿ ಹೋರಾಡಿದರು. ಯುದ್ಧ ಮಾಡಿದರೂ ಯಾರೂ ಗಂಭೀರವಾಗಿರಲಿಲ್ಲ. ಸಮಯ ತಳ್ಳುವುದಕ್ಕಾಗಿ ಯುದ್ಧಮಾಡಿದಂತಿತ್ತು. ಈ ಅಣುಕು ಯುದ್ಧ ಮುಗಿಯುತ್ತಿದ್ದಂತೆ ಸಂಪಿಗೆರಾಣಿ ಅರಮನೆಯಲ್ಲಿ ಇಲ್ಲವೆಂದು ಸುದ್ದಿ ಬಂತು. ಮಂತ್ರಿ ಮಾನ್ಯರನ್ನು ಸೈನ್ಯ ಸಮೇತ ಅರಮನೆಗೆ ಕಳಿಸಿ ರಾಜ ನೇರವಾಗಿ ಉಪವನಕ್ಕೆ ಹೊರಟ. ಆದರೆ ದಾರಿಯಲ್ಲಿ ಗಿಳಿಯೊಂದು ತನ್ನ ಜೊತೆಗೇ ಹಾರಿ ಬರುತ್ತಿದೆ. ಹಣ್ಣುಕುಟುಕಿ ಎಂದು ಸಂಪಿಗೆರಾಣಿ ಹೇಳುತ್ತಿದ್ದ ಗಿಳಿ ಇದೇ ಇರಬಹುದೆ? ಹಾಗಿದ್ದರೆ ನನಗೆ ಇದೇನನ್ನೋ ಕೂಗಿ ಹೇಳುತ್ತಿದೆ, ಅದರ ಕೂಗಿನ ಅವಸರ ಮತ್ತು ತೀವ್ರತೆ ನೋಡಿದರೆ ಯಾವುದೋ ಆತಂಕದ ವಿಷಯವನ್ನು ಅದು ಹೇಳುತ್ತಿರುವಂತಿದೆಯಲ್ಲ! ಇದೆಲ್ಲ ವನಪಾಲಕನ ಬಳಿಯೇ ತೀರ್ಮಾನವಾಗುವಂಥದೆಂದು ದೌಡಾಯಿಸಿದ.
೧೩
ವನಪಾಲಕನ ಬಳಿಗೆ ಹೋದವನೇ
ರಾಜ : ಸಂಪಿಗೆ ರಾಣಿ ಎಲ್ಲಿ?
ಅಂದ, ಅವಸರ ಮತ್ತು ಆತಂಕಗಳಿಂದ.
ವನಪಾಲಕ : ಅರಮನೆಯಲ್ಲಿ! ಯಾಕೆ ಪ್ರಭು, ನನ್ನ ಮಗಳು ಅಲ್ಲಿಲ್ಲವೆ?
ರಾಜ : ತೌರಿಗೆ ಬಂದಿರುವಳಂತೆ.
ವನಪಾಲಕನಿಗೆ ಅಪಾಯದ ಅರಿವಾಯಿತು. ಕಣ್ಣೀರು ಸುರಿಸುತ್ತ ಹೇಳಿದ:
ವನಪಾಲಕ : ಉಪವದನ ಮರಗಳು ಬಾಡಿದಾಗಲೇ ಇಂಥದೇನೋ ಅನಾಹುತ ಆಗಿದೆ ಅಂತ ನನಗೆ ಗೊತ್ತಾಯಿತು! ಸಂಪಿಗೆ ಖಂಡಿತವಾಗಿಯೂ ಬರಲಿಲ್ಲ ಪ್ರಭು. ಹೃದಯದಲ್ಲಿಟ್ಟುಕೊಂಡು ಕಾಪಾಡುತ್ತೇನೆ ಅಂದಿದ್ದಿರಿ.
ರಾಜ : ಇದರಲ್ಲೇನೋ ದ್ರೋಹ ನಡೆದಿದೆ. ಏನು ಮಾಡಲಿ ವನಪಾಲಕಾ? ನಾನೇ ಈ ದ್ರೋಹಕ್ಕೆ ಗುರಿಯಾಗಿದ್ದೇನೆ.
ಎಂದು ಅಸಹಾಯಕನಾಗಿ ನುಡಿದ.
ವನಪಾಲಕ : ನೀವು ಯುದ್ಧಕ್ಕೆ ಹೋದಾಗಿನಿಂದಲು ಅಪಶಕುನಗಳು ಆಗುತ್ತಲೇ ಇವೆ ಪ್ರಭು. ತರುಮರಗಳು ತಲ್ಲಣಿಸಿವೆ. ಹಕ್ಕಿಗಳು ಅಸಹಜ ದನಿಯಲ್ಲಿ ಕಿರುಚುತ್ತ ಹಾರಾಡುತ್ತಿವೆ. ಪ್ರಾಣಿಗಳು ವಿನಾಕಾರಣ ರೇಗುತ್ತಿವೆ. ಮೋಡಗಳು ಉರಿಯುತ್ತ ಹಾರಾಡುತ್ತಿವೆ.
ರಾಜ : ವನಪಾಲಕ ಈ ಗಿಳಿ ಮಾತ್ರ ನಾನು ಯುದ್ಧದಿಂದ ಹಿಂದಿರುಗಿದಾಗಿನಿಂದಲೂ ಕೂಗುತ್ತಾ ನನ್ನನ್ನ ಹಿಂಬಾಲಿಸುತ್ತಿದೆ. ಇದರ ಭಾಷೆ ನಿನಗೆ ಅರ್ಥವಾಗುವುದೇ?
ವನಪಾಲಕ : ಸ್ವಲ್ಪ ಸ್ವಲ್ಪ. ಮಗಳೇ ಅಷ್ಟಿಷ್ಟು ಹೇಳಿಕೊಟ್ಟಿದ್ದಳು.
ರಾಜ : ಕೇಳು –
ಒಂದೇ ಸಮನೆ ಕೂಗುತ್ತಿದ್ದ ಗಿಳಿಯ ಮಾತನ್ನ ವನಪಾಲಕ ಲಕ್ಷ್ಯಕೊಟ್ಟು ಕೇಳಿಸಿಕೊಂಡ. ಕೇಳಿ ಆಘಾತವಾಯ್ತು.
ವನಪಾಲಕ : ಆಘಾತವಾಯ್ತು ಪ್ರಭು. ಮಹಾರಾಣಿಯವರು ಮೋಸಮಾಡಿ ನನ್ನ ಮಗಳನ್ನು ಮರವಾಗಿ ಪರಿವರ್ತಿಸಿ, ನಾಲ್ಕನೆಯ ಕಲ್ಲನ್ನು ಸಂಪಿಗೆ ಮರದ ಮೇಲೆ ಎಸೆಯದೆ ಬೇರೆ ಕಡೆ ಎಸೆದರಂತೆ! ಸಾಲದ್ದಕ್ಕೆ ಈ ಮರವನ್ನು ಕಡಿಯಲು ಮರಕಟುಕರನ್ನು ಕಳಿಸಿದ್ದರಂತೆ. ಆದರೆ ಖಗಮಿಗಗಳು ಅವರನ್ನೋಡಿಸಿ ಸಂಪಿಗೆಯ ಜೀವ ಕಾಪಾಡಿಕೊಂಡಿವೆ ಪ್ರಭು. ದೇವರ ದಯೆ ಈ ಗಿಳಿ ಆ ನಾಲಕ್ನೇ ಕಲ್ಲನ್ನು ಕಚ್ಚಿಕೊಂಡು ಹಾರಾಡುತ್ತಿದೆ!
ಮತ್ತೆ ಗಿಳಿ ಕೂಗಿತು. ವನಪಾಲಕ ಉಡಿಯೊಡ್ಡಿ ‘ಕೊಡು ತಾಯಿ’ ಅಂದ. ಅವನ ಉಡಿಯಲ್ಲಿ ಒಂದು ಚಿಕ್ಕ ಕಲ್ಲು ಬಿತ್ತು. ತಗೊಂಡು – ಹೇಳಿದ
ವನಪಾಲಕ : ಆ ಮರ ಎಲ್ಲಿದೆಯೆಂದು ತೋರಿಸುತ್ತೀಯಾ ತಾಯಿ!
ಗಿಳಿ ಹಾರತೊಡಗಿತು. ಇಬ್ಬರೂ ಅದರ ಹಿಂದಿನಿಂದ ದೌಡಾಯಿಸಿದರು.
೧೪
ಇಬ್ಬರೂ ಅರಮನೆಯ ಹಿತ್ತಲಕ್ಕೆ ಬರುವುದರೊಳಗಾಗಿ ಮಹಾರಾಣಿ ತಲೆ ತಲೆ ಚಚ್ಚಿಕೊಳ್ಳುತ್ತ ಕೂದಲು ಕಿತ್ತುಕೊಳ್ಳುತ್ತ, ಗೋಳು ಗೋಳೆಂದು ಗೋಳಾಡುತ್ತಿದ್ದಳು. ಪ್ರಾಣಿ ಪಕ್ಷಿಗಳ ನೆರವಿ ಇಲ್ಲದಲ್ಲಿ ದೂರದಲ್ಲಿ ಜನರೂ ಸೇರಿದ್ದರು. ಮಹಾರಾಜನನ್ನು ನೋಡಿದ್ದೇ ಮಹಾರಾಣಿ ಪಶ್ಚಾತ್ತಾಪದಿಂದ ಹೇಳಿದಳು :
ರಾಣಿ : ಬನ್ನಿ ಪ್ರಭು, ನನ್ನ ದುಷ್ಟತನಕ್ಕೆ ಬಲಿಯಾಗಿ ಸಂಪಿಗೆರಾಣಿ ಮರವಾಗಿದ್ದಾಳೆ. ಬುದ್ಧಿಪಲ್ಲಟವಾಗಿ ನಾಲ್ಕನೆಯ ಕಲ್ಲನ್ನು ಎಲ್ಲಿ ಎಸೆದನೆಂದು ತಿಳಿಯುತ್ತಿಲ್ಲ. ನಿಮ್ಮನ್ನು ಯುದ್ಧಕ್ಕೆ ಅಟ್ಟಿದವಳೂ ನಾನೇ. ಸಂಪಿಗೆರಾಣಿಯನ್ನು ಬಲಿ ತೆಗೆದುಕೊಂಡವಳೂ ನಾನೇ! ಈ ಪಾಪಕೃತ್ಯಕ್ಕೆ ಕೊನೆಯಪಕ್ಷ ನನಗೆ ಗಲ್ಲುಶಿಕ್ಷೆಯಾದರೂ ಆಗಬೇಕು. ಇಗೋ ನಾನೇ ಸಾವಿನ ಕಡೆಗೆ ಹೋಗುತ್ತಿದ್ದೇನೆ. ದಯಮಾಡಿ ಸಂಪಿಗೆರಾಣಿಯನ್ನು ಹ್ಯಾಗಾದರೂ ಮಾಡಿ ವಾಪಸ್ಸು ಕರೆದು ತನ್ನಿ.
ವನಪಾಲಕ : ಮಹಾರಾಣಿ ನಾಲ್ಕನೆಯ ಕಲ್ಲು ಇಲ್ಲಿದೆ. ನೀವೇ ಇದನ್ನು ಸಂಪಿಗೆ ಮರದ ಮೇಲೆ ಎಸೆಯಿರಿ.
ರಾಣಿ : ದೇವರ ದಯೆ, ನಾನೀನ ಸಣ್ಣ ತೃಪ್ತಿಯಿಂದಲಾದರೂ ಸಾಯಬಹುದು. ಕೊಡಿ ಸ್ವಾಮಿ.’
ಮಹಾರಾಣಿ ನಾಲ್ಕನೆಯ ಕಲ್ಲನ್ನು ಮರದ ಮೇಲೆ ಎಸೆದಳು. ಎಲ್ಲರ ಆನಂದ ಆಶ್ಚರ್ಯಗಳಿಗೆ ಪಾರವೇ ಇರಲಿಲ್ಲ. ಸಂಪಿಗೆ ರಾಣಿ ಮಗು ಸಮೇತ ಪ್ರತ್ಯಕ್ಷಳಾದಳು! ಮಗುವನ್ನು ಮಹಾರಾಜ ಮತ್ತು ಮಹಾರಾಣಿಗೆ ತೋರಿಸುತ್ತ ಹೇಳಿದಳು:
ಸಂ.ರಾಣಿ : ಅಕ್ಕಾ, ಪ್ರಭು ಇವನು ನಮ್ಮ ಕಂದ!
ರಾಜ : ಇದಕ್ಕೆಲ್ಲ ಕಾರಣಳಾದ ಮಹಾರಾಣಿಗೆ ಶಿಕ್ಷೆಯಾಗಲೇಬೇಕು.
ರಾಣಿ : ಹೌದು ಪ್ರಭು.
ಮಗ್ಗು : ಅಮ್ಮ!
ಸಂ.ರಾಣಿ : ತಾಯಿಗೆ ಮಗ, ನನಗೆ ಅಕ್ಕ ಮತ್ತು ನೀವು ಸಿಕ್ಕ ಸಿಹಿ ಸಂದರ್ಭದಲ್ಲಿ ದಂಡ ಶಿಕ್ಷೆ ಯಾಕೆ ಬೇಕು ಪ್ರಭು? ಇವನು ನ್ಯಾಯವಾಗಿ ಮಹಾರಾಣಿಯ ಮಗ. ಯಾಕೆಂದರೆ ಕನಸಿನಲ್ಲಿ ಇವನು ಪ್ರಪ್ರಥಮವಾಗಿ ಮಹಾರಾಣಿಗೇ ಅಮ್ಮ ಅಂದದ್ದು. ತಾಯಿ ಮಕ್ಕಳನ್ನು ಅಗಲಿಸಬಾರದು ಪ್ರಭು.
ರಾಣಿ : ನನ್ನನ್ನು ಧನ್ಯಳಾಗಿಸಿದೆ ತಂಗಿ!
ರಾಜ : ದೇವಿ, ನಿನ್ನ ಮತ್ತು ನಮ್ಮ ಮಗುವಿನ ಜೀವ ಕಾಪಾಡಿದ ಈ ಪ್ರಾಣಿಪಕ್ಷಿಗಳಿಗೆ ಹ್ಯಾಗೆ ಕೃತಜ್ಞತೆ ಹೇಳಲಿ?
ಸಂ.ರಾಣಿ : ಅವುಗಳ ಪಾಡಿಗೆ ಅದನ್ನು ಬಿಟ್ಟುಬಿಡಿ. ನೀವು ಅರಣ್ಯ ನಾಶ ಮಾಡದೇ ಹೋದರೆ ಸಾಕು. ನಿಮಗೂ ಅವು ಕೃತಜ್ಞರಾಗಿರುತ್ತವೆ.
ಆಮೇಲೆ ಅವರು ಅಲ್ಲಿ ಕಾಡಿನಲ್ಲಿ ಸುಖವಿದ್ದರು, ನಾವು ಹೀಗಿದ್ದೀವಿ.
* * *
ಮರವೇ ಮರ್ಮರವೇ : ಮರದಮಾಯಿ ಮಹಾತಾಯಿ
ಒಂದಾನೊಂದು ಕಾಲದಲ್ಲಿ ಒಂದಾನೊಂದು ಹಳ್ಳಿಯ ಕೊನೇ ಓಣೆಯ ಕೊನೇ ಮನೆಯಲ್ಲಿ ಬಡ ತಾಯಿ, ಮಗ ಇದ್ದರು. ಬಡತನ ಅಂದರೆ ಅಷ್ಟಿಷ್ಟಲ್ಲ. ಸಾಲದ್ದಕ್ಕೆ ತಾಯಿ ಜಡ್ಡಾಗಿ ಮಲಗಿದ್ದಳು. ಮಗ ಬಲರಾಮನಿಗೆ ಏನು ಮಾಡಬೇಕೆಂದು ದಿಕ್ಕೇ ತೋಚದಾಯ್ತು. ದುಡಿದೇನೆಂದರೆ ಇದ್ದೊಂದು ಎಕರೆ ಹೊಲವನ್ನೂ ಸಾವ್ಕಾರನಲ್ಲಿ ಅಡವಿಟ್ಟು ಸಾಲ ತಂದಿದ್ದ. ಕೂಲಿಯ ಮಾಡೇನೆಂದರೆ ಊರಿನಲ್ಲಿ ಕೆಲಸ ಕೊಡಬಲ್ಲ ಸಾವ್ಕಾರ ಒಬ್ಬನೇ. ಅವನೋ ಜಿಪುಣ ಮತ್ತು ದುಡ್ಡಿಗೆ ದುಡ್ಡಿನ ಬಡ್ಡಿಯವ. ತಾಯಿಯ ಜಡ್ಡಿಗೆ ಮದ್ದಿರಲಿ, ಅವಳಿಗೊಂದು ತುತ್ತು ಗಂಜಿಗೂ ಗತಿಯಿಲ್ಲದಾಗಿತ್ತು. ಕಡ ತರೋಣವೆಂದರೆ ಸಾವ್ಕಾರನಿಂದ ಕಡ ತಂದು ಹಿಂದುರುಗಿಸಿರಲಿಲ್ಲವಾಗಿ ಅವನು ಪುನಃ ಕೊಡುವುದು ಅನುಮಾನವೇ. ಬೇರೆ ಉಪಾಯವೇ ಇಲ್ಲ. ಈ ಹೀಗೆಂದು ಚಿಂತಿಸುತ್ತ, ಪ್ರಯತ್ನಿಸೋಣವೆಂದು ಎದ್ದ.
ತಾಯಿ : ಎಷ್ಟೂಂತ ಕೊಟ್ಟಾನು? ಹಿಂದೆ ಕೊಟ್ಟದನ್ನ ನಾವು ಹಿಂದಿರುಗಿಸಿದ್ದರಲ್ಲವೆ?
ಬಲರಾಮ : ಹಿಂದಿರುಗಿ ಕೊಡಲು ನಮ್ಮ ಹತ್ತಿರ ಏನಿದೆ ತಾಯಿ? ಇದ್ದ ಹೊಲವನ್ನೂ ಅವನಲ್ಲೇ ಅಡವಿಟ್ಟುದಾಯ್ತು. ಇನ್ನಿದೊಂದು ಮನೆ. ಇದರ ಮೇಳು ಅವನು ಕಣ್ಣಿಟ್ಟಿದ್ದರೆ ಆಶ್ವರ್ಯವಿಲ್ಲ. ದುಡಿದೇನೆಂದರೆ ಕೆಲಸ ಕೊಡುವ ಪುಣ್ಯಾತ್ಮರಿಲ್ಲ. ಏನು ಊರೋ! ಇದೊಂದು ಬಾರಿ ಹಿಟ್ಟನ್ನಂತೂ ಕೇಳ್ತೀನಿ.
ಎಂದು ಹೇಳಿ ಬಲರಾಮ ಬುಟ್ಟಿ ತಗೊಂಡು ಸಾವ್ಕಾರನ ಮನೆಗೆ ಹೊರಟ.
ಸಾವ್ಕಾರ ಕೋಲು ಹಿಡಿದುಕೊಂಡು ಆಳುಗಳಿಂದ ಅದು ಇದು ಕೆಲಸ ತೆಗೆಯುತ್ತ ನಿಂತಿದ್ದ. ಬಡವರಿಗೆ ಬಲ ಇರೋದಿಲ್ಲ. ಧೈರ್ಯವೂ ಇರೋದಿಲ್ಲ, ಅಲ್ಲವೆ? ಬಲರಾಮ ಹೆದರಿಕೊಂಡೇ ಹೋಗಿ ಸಾವ್ಕಾರನ ಮುಂದೆ ಬಾಗಿ ನಿಂತ. ಸಾವ್ಕಾರ ಕೇಳಿದ;
ಸಾವ್ಕಾರ : ಏನಯ್ಯಾ ಬಲರಾಮ ಮತ್ತೆ ಬಂದೆ?
ಬಲರಾಮ : ತಾಯಿ ಜಡ್ಡಾಗಿ ಮಲಗಿದ್ದಾಳೆ, ಒಂದು ಪಾವು ಹಿಟ್ಟು ಕಡ ಕೊಟ್ಟರೆ ಗಂಜೀನಾದರೂ ಕುದಿಸಿ ಕುಡಿಸಬಹುದು.
ಸಾವ್ಕಾರ : ಹೌದಯ್ಯ, ಕಡ ಅಂತ ಕೊಟ್ಟುದನ್ನು ಎಂದಾದರೂ ಹಿಂದಿರುಗಿಸಿ ಕೊಟ್ಟಿದ್ದೀಯ?
ಬಲರಾಮ : ವಾಪಸ್ ಮಾಡ್ತೀನಿ.
ಸಾವ್ಕಾರ : ಹಿಟ್ಟು ಕೊಡೋಣ. ಒಂದು ವಾರ ಮುಗಿದ ಮೇಲೆ ಹತ್ತು ಪಾವು ಹಿಟ್ಟು ಕೊಡಬೇಕು. ತಪ್ಪಿದರೆ ಹಿತ್ತಲು ಸಮೇತ ನಿನ್ನ ಮನೆ ಬರೆದುಕೊಡಬೇಕು. ಒಪ್ಪಿಗೆಯೊ? ಒಪ್ಪಿಗೆ ಇದ್ದರೆ ತಗೊಂಡು ಹೋಗು.
ಒಂದು ಪಾವು ಹಿಟ್ಟಿಗೆ ಹಿತ್ತಲು ಸಮೇತ ಮನೆ ಬರೆದು ಕೊಡುವುದು ಅಂದರೆ ದುಬಾರಿಯಾಯಿತು. ಆದರೇನು ಮಾಡುವುದು? ತಾಯಿಯ ಜೀವವೂ ಮುಖ್ಯ ಅಲ್ಲವೆ? ಅಂತ ಯೋಚಿಸಿ
ಬಲರಾಮ : ಆಯ್ತು ಸ್ವಾಮೀ ಕೊಡಿ.

ಎಂದು ಹೇಳಿ, ಸಾವ್ಕಾರನಿಂದ ತನ್ನ ಬುಟ್ಟಿಯಲ್ಲಿ ಒಂದು ಪಾವು ಹಿಟ್ಟು ಹಾಕಿಸಿಕೊಂಡು ಮನೆಗೆ ನಡೆದ.
೨
ಇಂತೀ ರೀತಿಯಲ್ಲಿ ಬಲರಾಮ ಬುಟ್ಟಿಯಲ್ಲಿ ಹಿಟ್ಟು ತಗೊಂಡು ಬರುತ್ತಿರಲಾಗಿ ಮಾಯದ ಗಾಳಿ ಬೀಸಿತು ನೋಡು : ತರುಮರ ತೂಗಾಡಿ, ತರಗೆಲೆ ಹರಾಡಿ, ಬುಟ್ಟಿಯಲ್ಲಿಯ ಹಿಟ್ಟು ಧೂಳಿನೊಂದಿಗೆ ಒಂದಾಗಿ ಹಾರಿಹೋಯಿತು! ಬಲರಾಮನಿಗೆ ರುದ್ರಗೋಪ ಬಂತು. ಅಷ್ಟರಲ್ಲಿ ಚಂಡೆ ಮೃದಂಗ ಡೋಲು ಚಳ್ಳಂಗಳ ದನಿ ಕೇಳಿಸಿ, ನೋಡಿದರೆ ವಾಯುದೇವರು ವಾಯುವೇಗದಲ್ಲಿ ರಭಸದಿಂದ ಬರುತ್ತಿದ್ದಾರೆ! ರಥ ಎಳೆವ ಕುದುರೆಗಳು, ರಥದಲ್ಲಿ ವಾಯುದೇವರು, ಅವನ ಸಾರಥಿ ಕಂಡರು. ಬಿರುಗಾಳಿಯ ರಭಸಕ್ಕೆ ಬಲರಾಮ ತತ್ತರಿಸಿ ಹೋದ. ‘ಎಲಾ ಎಲಾ ಒಬ್ಬರ ನಗಿಸಿ ಒಬ್ಬರ ಅಳಿಸುವ ಇಬ್ಬಂದಿಕಾರ ಗಾಳಿಯೇ ಎಷ್ಟು ನಿನ್ನ ಸೊಕ್ಕು!’ ಎಂದು ಹೇಳುತ್ತ ಇವನೂ ವಾಯುದೇವರ ರಥದ ಬೆನ್ನು ಹತ್ತಿ ಓಡತೊಡಗಿದ. ವಾಯುದೇವರ ರಥ ಬೆಟ್ಟ ಹತ್ತಿ ಹಳ್ಳ ಕೊಳ್ಳ ಇಳಿದು ನೀರು ನಿಡಿ ದಾಟಿ ಓಡಿದರೆ ಇವನೂ ಓಡಿದ. ವಾಯುದೇವರು ಹಿಂದಿನಿಂದ ಓಡಿಬರುತ್ತಿರುವ ಬಲರಾಮನನ್ನು ನೋಡಿ ಬೆಟ್ಟದ ಬಳಿ ರಥವ ನಿಲ್ಲಿಸಿ,
ವಾಯುದೇವ : ಅದ್ಯಾಕೆ ಈ ಬಾಲಕ ಹೀಗೆ ನಮ್ಮೊಂದಿಗೆ ಓಡೋಡಿ ಬರುತ್ತಿದ್ದಾನೆ? ಅಗೋ ಇಲ್ಲಿಗೆ ಬಂದ. ಅವನನ್ನು ವಿಚಾರಿಸು.
ಎಂದು ಸಾರಥಿಗೆ ಹೇಳಿದ.
ಸಾರಥಿ : ಅಯ್ಯಾ ಬಾಲಕ, ನೀನ್ಯಾಕೆ ನಮ್ಮೊಂದಿಗೆ ಸ್ಪರ್ಧೆಗೆ ಇಳಿದಂತೆ ಓಡಿ ಬರುತ್ತಿರುವೆ?
ಬಲರಾಮ : ಸ್ವಾಮಿ, ನಾನು ಬಡವ, ನನ್ನ ತಾಯಿ ಜಡ್ಡಾಗಿ ಮಲಗಿದ್ದಾಳೆ. ಒಂದಷ್ಟು ಹಿಟ್ಟು ಕಡ ತಂದು ತಾಯಿಗೆ ಗಂಜೀನಾದರೂ ಕುದಿಸಿ ಹಾಕೋಣವೆಂದರೆ ನೀವಿದ್ದೀರಲ್ಲ, ನಿಮ್ಮ ಓಟದ ರಭಸಕ್ಕೆ ನನ್ನ ಬುಟ್ಟಿ ಹಿಟ್ಟೆಲ್ಲ ಹಾರಿಹೋಯಿತು. ಈಗ ನನ್ನ ತಾಯಿಯ ಗತಿಯೇನಾಗಬೇಕು? ನೀವೇ ಹೇಳಿ. ಸಾವ್ಕಾರನ ಸಾಲ ಹೇಗೆ ತೀರಿಸಬೇಕು?
ವಾಯುದೇವರಿಗೆ ಕರುಣೆ ಬಂತು. “ಆಯ್ತು ಮಗು” ಎಂದು ಹೇಳುತ್ತ ಬಲಗೈ ಚಾಚಿದಾಗ ಅವರ ಕೈಗೆ ಒಂದು ತೆಂಗಿನ ಸಸಿ ಬಂತು.
ವಾಯುದೇವ : ಇಗೋ ಈ ಸಸಿ ಇದೆಯಲ್ಲ. ಇದನ್ನು ನಿನ್ನ ಹಿತ್ತಿಲಲ್ಲಿ ನೆಡು. ಅದು ದೊಡ್ಡದಾಗಿ ಬೆಳೆದೊಡನೆ ಅದನ್ನು ಹತ್ತಿ ಹೋಗು. ಅಲ್ಲೇ ಮರದ ದೇವತೆ ಇರುತ್ತಾಳೆ. ಅವಳಲ್ಲಿ ನಿನಗೇನು ಬೇಕೋ ಅದನ್ನ ಕೇಳಿಕೊ; ಕೊಡುತ್ತಾಳೆ.
ಎಂದು ಹೇಳಿ ಸಸಿಯನ್ನು ಅವನ ಕೈಗಿಟ್ಟು ವಾಯುದೇವರು ತಮ್ಮ ಪ್ರಯಾಣವನ್ನು ಮುಂದುವರಿಸಿದರು. ಬಲರಾಮ ಸಸಿ ತಗೊಂಡು ಮನೆಗೆ ಬಂದ.
೩
ತಾಯಿಗೆ ವಾಯುದೇವರು ಕೊಟ್ಟ ಸಸಿಯನ್ನು ತೋರಿಸಿ ಉತ್ಸಾಹಗೊಂಡ. ಹಿತ್ತಲಿಗೆ ಬಂದು ಸಸಿ ನೆಟ್ಟು ನೀರು ಹಾಕಿದ್ದೇ ತಡ ಅದು ಕೂಡಲೇ ಸಣ್ಣ ಗಿಡವಾಗಿ, ಆಗಲೇ ಮರವಾಗಿ ಬೆಳೆಯತೊಡಗಿತು. ಇವನು ಮರ ಹತ್ತಿದ. ಮರ ಎತ್ತರತ್ತೆರ ಬೆಳೆಯಿತು. ಕೆಳಗಡೆ ತಾಯಿ ಆಶ್ಚರ್ಯಪಡುತ್ತ ನಿಂತಳು.
ಮರದ ತುದಿಯಲ್ಲೊಂದು ಪೊಟರೆಯಲ್ಲಿ ಒಬ್ಬ ಹಸಿರು ದೇವತೆ ನಗುತ್ತ ಕೂತಿದ್ದಳು. ಅವಳ ಕೈಯಲ್ಲಿ ಬಲರಾಮನ ಹಿಟ್ಟಿದ್ದ ಬುಟ್ಟಿಯಿತ್ತು. ಬಲರಾಮ ಕೈಮುಗಿದು ಕೇಳಿದ:
ಬಲರಾಮ : ವಾಯುದೇವರ ಅಪ್ಪಣೆಯಂತೆ ನಿನ್ನ ದರ್ಶನಕ್ಕೆ ಬಂದಿದ್ದೇನೆ ತಾಯಿ.
ದೇವತೆ : ಈ ಬುಟ್ಟಿ ನಿನ್ನದಲ್ಲವೆ?
ಬಲರಾಮ : ಹೌದು ತಾಯಿ.
ದೇವತೆ : ಇದನ್ನ ಈ ಮರದ ನೆರಳಿನಲ್ಲಿಟ್ಟು ನಿನಗೇನು ಬೇಕೋ ಅದನ್ನು ಕೇಲಿಕೊ. ಆದರೆ ದಿನಾಲು ಮರದ  ಬೇರಿಗೆ ನೀರು ಹಾಕುವುದನ್ನು ಮಾತ್ರ ಮರೆಯಬೇಡ. ಹೋಗು.
ಎಂದು ಬುಟ್ಟಿ ಕೊಟ್ಟು ಮಾಯವಾದಳು. ಬಲರಾಮ ಇಳಿದು ಬಂದು ಇನ್ನೂ ಆಶ್ಚರ್ಯದಲ್ಲಿಯೇ ನಿಂತಿದ್ದ ತಾಯಿಯನ್ನು ಮರದ ನೆರಳಲ್ಲಿ ಕೂರಿಸಿ, ಬುಟ್ಟಿಯನ್ನು ಮುಂದಿಟ್ಟುಕೊಂಡು ನಮಸ್ಕರಿಸಿದ ಕೇಳಿದ:
ಬಲರಾಮ : ಮರದ ತಾಯೇ ಮಹಾ ತಾಯೀ ನನ್ನವ್ವನ ಹಸಿವೆ ಹಿಂಗಿ ಜಡ್ಡು ವಾಸಿಯಾಗುವಂಥ ಗಂಜಿ ಕೊಡು.
ಹೀಗೆ ಕೇಳಿದ್ದೇ ಆಯ್ತು ಗಂಜಿ ತುಂಬಿದ ಪಾತ್ರೆ ಬುಟ್ಟಿಯಲ್ಲಿ ಕಾಣಿಸಿಕೊಂಡಿತು. ತಾಯಿ ಮರಕ್ಕೆ ಕೈಮುಗಿದು ಗಂಜಿ ಕುಡಿದಳು. ಮಿಕ್ಕುದನ್ನು ಮಗನೂ ಕುಡಿದ. ಇಬ್ಬರೂ ತೃಪ್ತರಾದರು. ತಾಯಿಯ ಜಡ್ಡೂ ವಾಸಿಯಾಯ್ತು. ಬಲರಾಮ ಇನ್ನೊಮ್ಮೆ ಕೈ ಮುಗಿದು ಕೇಳಿದ:
“ಮರದ ಮಾಯೀ ಮಹಾತಾಯೀ ಸಾವ್ಕಾರರಿಗೆ ಕೊಡೋದಕ್ಕೆ ಹತ್ತು ಪಾವು ಹಿಟ್ಟುಕೊಡು.”
ಕೂಡಲೇ ಬುಟ್ಟಿಯಲ್ಲಿ ಹತ್ತು ಪಾವು ಹಿಟ್ಟೂ ಬಂತು. ಸಾವ್ಕಾರರಿಗೆ ಕೊಟ್ಟು ಬರ್ತೀನೆಂದು ಹೇಳಿ ಹಿಟ್ಟು ತಗೊಂಡು ಹೋದ.
೪
ಸಾವ್ಕಾರನ ಮನೆಯಲ್ಲಿ ಆಳುದಳು ಅದು ಇದು ಕೆಲಸ ಮಾಡುತ್ತಿದ್ದರು. ಸಾವ್ಕಾರ ಉಸ್ತುವಾರಿ ಮಾಡುತ್ತಿದ್ದ. ಅಷ್ಟರಲ್ಲಿ ಬಲರಾಮ ಹತ್ತು ಪಾವು ಹಿಟ್ಟನ್ನು ಚೀಲದಲ್ಲಿ ಹಾಕಿಕೊಂಡು ಬಂದದನ್ನು ನೋಡಿ ಚಕಿತನಾದ.
ಸಾವ್ಕಾರ : ಏನಯ್ಯಾ ಇಷ್ಟು ಬೇಗ ಬಂದೆ?
ಬಲರಾಮ : ಕಡ ಒಯ್ದ ಹಿಟ್ಟನ್ನು ಹಿಂದಿರುಗಿಸಲು ಬಂದೆ ಸ್ವಾಮಿ.
ಸಾವ್ಕಾರ : ಹಿಟ್ಟು ವಾಪಸ್ಸು ಕೊಡ್ತೀಯಾ? ಏನಯ್ಯಾ ಸೂರ್ಯ ಇವತ್ತು ಪಶ್ಚಿಮದಲ್ಲಿ ಹುಟ್ಟಿದ ಹಾಗಿದೆ! ಏನಾದರೂ ನಿಧಿ ಸಿಕ್ಕಿತೇ?
ಬಲರಾಮ : ಇಲ್ಲ ಸ್ವಾಮಿ, ವಾಯುದೇವರು ವರ ಕೊಟ್ಟರು.
ಸಾವ್ಕಾರ : ವಾಯುದೇವ? ಅವನ್ಯಾರಯ್ಯಾ? ದೇವರ‍್ಯರಾದರೂ ವರ ಕೊಟ್ಟಿದ್ದರೆ ಶ್ರೀಮಂತನಾದ ನನಗೆ ಮೊದಲು ಕೊಡ್ತಿದ್ದ. ನನ್ನ ಬಿಟ್ಟು ದರಿದ್ರನಾದ ನಿನಗೆ ಹ್ಯಾಗೆ ಕೊಟ್ಟ ಅವನು?
ಬಲರಾಮ : ಗೊತ್ತಿಲ್ಲ ಸ್ವಾಮಿ. ಹತ್ತು ಪಾವು ಹಿಟ್ಟಿದೆ. ಇಟ್ಟಿದ್ದೇನೆ. ಅಮ್ಮ ಕಾಯ್ತಾಳೆ ಬರ್ತೀನಿ.
ಅಂತ ಹೇಳಿ ಬಲರಾಮ ಹೋಗಿಬಿಟ್ಟ. ಶ್ರೀಮಂತ ಅಸೂಯೆಯಿಂದ ಉರಿಯುತ್ತ ಕಾಲಿನಿಂದ ನೆಲ ಒದ್ದು ಶತಪಥ ತಿರುಗುತ್ತ ಪರಿತಪಿಸಿದ.
ಆ ದಿನ ಅನ್ನಾಹಾರ ನಿದ್ರೆ ನೀರು ಬಿಟ್ಟು ದವಡೆಯಲ್ಲಿ ಸಿಟ್ಟನ್ನಿಟ್ಟುಕೊಂಡು ಅಗಿಯುತ್ತ ಮಲಗಿದ. ಬೆಳಿಗ್ಗೆದ್ದವನೇ ಆಳುಗಳನ್ನಟ್ಟಿ ಬಲರಾಮ ಹಿಂದಿರುಗಿಸಿದ ಕಡದ ಹಿಟ್ಟಿನ ಮಾಹಿತಿ ತರಿಸಿಕೊಂಡ. ಆ ಕ್ಷಣವೆ ತನ್ನ ನರಿಬುದ್ಧಿಯನ್ನು ಜಾಗೃತಗೊಳಿಸಿಕೊಂಡು ಹೀಗೇ ಬಿಟ್ಟರೆ ಒಂದು ದಿನ ಸಾಲ ತೀರಿಸಿ ಹೊಲವನ್ನೂ ಬಿಡಿಸಿಕೊಂಡಾನೆಂದು ದೌಡಾಯಿಸಿ ಬಲರಾಮನ ಗುಡಿಸಲಿಗೆ ಹೋದ.
ಬಲರಾಮ ಮರದ ಬೇರಿಗೆ ನೀರು ಸುರಿಯುತ್ತಿದ್ದ.
ಸಾವ್ಕಾರ : ಏನು ಮಾಡುತ್ತಿದ್ದೀಯಾ ಬಲರಾಮ?
ಬಲರಾಮ : ಮರಕ್ಕೆ ನೀರು ಹುಯ್ಯುತ್ತಿದ್ದೇನೆ. ಬಾಯಾರಿಕೆಗೆ ಏನಾದರೂ ಕೊಡಲ ಸಾವ್ಕಾರ‍್ರೇ?
ಸಾವ್ಕಾರ : ಎಲಾ ಇವನ ಶ್ರೀಮಂತಿಕೆಯೆ! ಬಾಯಾರಿಕೆಗೆ ಏನು ಕೊಡಲಿ? ಅಂತಾನಲ್ಲ!
ಎಂದು ಸಾವ್ಕಾರ ಆಶ್ಚರ್ಯಪಟ್ಟುಕೊಂಡು ಹುನ್ನಾರದಿಂದ ಹೇಳಿದ:
ಸಾವ್ಕಾರ : ತೆವಲಿಗೆ ಎಲಡಿಕೆ ಕೊಡು ಮಾರಾಯ ಸಾಕು.
ಬಲರಾಮ ನೀರು ಹುಯ್ಯುವುದನ್ನು ನಿಲ್ಲಿಸಿ ಬುಟ್ಟಿಯ ಹತ್ತಿರ ಬಂದು,
ಬಲರಾಮ : ಮರದ ತಾಯೀ, ಮಹಾ ತಾಯೀ ಎಲಡಿಕೆ ಕೊಡು.
ಅನ್ನುವುದೇ ತಡ ಬುಟ್ಟಿಯಲ್ಲಿ ಒಂದು ದೊಡ್ಡ ಕಟ್ಟು ಎಲೆ, ಪುಷ್ಕಳ ಅಡಿಕೆ, ಸುಣ್ಣ ಕಾಚು ಬಂದವು! ಸಾವ್ಕಾರನಿಗೆ ಆಶ್ಚರ್ಯ ಆನಂದ ಎರಡೂ ಆದವು. ಆಶ್ಚರ್ಯ ಯಾಕೆಂದರೆ ಬುಟ್ಟಿಯಲ್ಲಿ ನಿಜವಾದ ಎಲಡಿಕೆ ಬಂದವು. ಆನಂದ ಯಾಕೆಂದರೆ ಇನ್ನು ಮುಂದೆ ತಾನು ಹೊಂಚಿದಂತೆ ಕಾರ್ಯ ಯಶಸ್ವಿಯಾಗುತ್ತದೆಂಬ, ವಿಶ್ವಾಸದಿಂದ.
ಸಾವ್ಕಾರ : ಇದೇನು ಪವಾಡ ಮಾಡಿದೆ ಮಾರಾಯಾ! ವಾಯುದೇವರು ವರ ಕೊಟ್ಟ ಅಂತಿದ್ದೆಯಲ್ಲ, ಇದೇನಾ?
ಬಲರಾಮ : ಹೌದು.
ಸಾವ್ಕಾರ : ಕೇಳಿದ್ದನ್ನೆಲ್ಲಾ ಕೊಡುತ್ತದೆಯೇ ಈ ಬುಟ್ಟಿ?
ಬಲರಾಮ : ಓಹೋ.
ಈಗ ಸಾವ್ಕಾರ ನಗೆಯನ್ನ ಅಭಿನಯಿಸುತ್ತ ಶಬ್ದಗಳಿಗೆ ಸಕ್ಕರೆ ಸವರುತ್ತ ಹೇಳಿದ :
ಸಾವ್ಕಾರ : ಅಯ್ಯಾ ಬಲರಾಮ, ಮನೆಗೆ ಹತ್ತು ಜನ ನೆಂಟರು ಬಂದಿದ್ದಾರೆ. ನನ್ನ ಹೆಂಡತಿ ರೋಗಿ, ಅಡಿಗೆ ಮಾಡಲಾಗುತ್ತಿಲ್ಲ. ನಿನ್ನ ಹತ್ತಿರ ಆ ಬುಟ್ಟಿ ಇದೆಯಲ್ಲಾ – ಅದೇ ಆ ವಾಯುದೇವರು ಕೊಟ್ಟದ್ದು, ಅದನ್ನ ಒಂದು ತಾಸಿನ ಮಟ್ಟಿಗೆ ಕೊಟ್ಟಿರು, ನೆಂಟರ ಊಟವಾದ ಮೇಲೆ ವಾಪಸ್ ಕೊಡುತ್ತೇನೆ.
ಬಲರಾಮ : ಆದರೆ ಈ ಬುಟ್ಟಿಯನ್ನ ಇನ್ನೊಬ್ಬರಿಗೆ ಕೊಡಲಾಗದು ಸಾವ್ಕಾರರೇ.
ಸಾವ್ಕಾರ : ಅಯ್ಯಾ ಒಬ್ಬರಿಗೊಬ್ಬರು ಸಹಾಯ ಮಾಡದೆ ಬದಕಲಿಕ್ಕಾಗುತ್ತದ? ನಿನಗೆ ನಾನು ಎಷ್ಟೊಂದು ಸಹಾಯ ಮಾಡಿಲ್ಲವೆ? ಈಗ ನೀನು ಸಹಾಯ ಮಾಡಬೇಕಪ್ಪ. ಬೇಕಾದರೆ ಅರ್ಧ ತಾಸಿನಲ್ಲಿ ವಾಪಸ್ ಕೊಡ್ತೀನಿ, ಕೊಡು.
ಸಾವ್ಕಾರನ ವಾದ ಸರಿಯೆನಿಸಿ ಬಲರಾಮ ಬುಟ್ಟಿ ಕೊಟ್ಟ. ನೆಂಟರು ಕಾದಿರುತ್ತಾರೆಂದು ಸಾವ್ಕಾರ ಅವಸರದಲ್ಲಿ ಹೋದ.
೫
ಅಷ್ಟೇ ಅವಸರದಲ್ಲಿ ಸಾವ್ಕಾರನ ಆಳು ಅದೇ ಬುಟ್ಟಿ ತಗೊಂಡು ವಾಪಸ್ ಬಂದ.
ಆಳು : ಅಣ್ಣಾ ಬಲರಾಮ, ನಿನ್ನ ಬುಟ್ಟಿ ಸಾವ್ಕಾರರಲ್ಲಿ ಕೆಲಸ ಮಾಡಲಿಲ್ಲವಂತೆ. ಅದಕ್ಕೆ ಸಾವ್ಕಾರ‍್ರು ಹಿಂದಿರುಗಿ ಕಳಿಸಿದರಪ್ಪ.
ಬಲರಾಮ : ಕೊಡು ಮಾರಾಯಾ. ಆಗಲೇ ನನ್ನಮ್ಮನಿಗೆ ಗಂಜಿ ಕೊಡುವ ಸಮಯವಾಯಿತು.
ಬುಟ್ಟಿ ಕೊಟ್ಟು ಸೇವಕ ಅವಸರದಲ್ಲಿ ಮರೆಯಾದ. ಬಲರಾಮ ಬುಟ್ಟಿಯನ್ನ ಮರದ ನೆರಳಲ್ಲಿಟ್ಟು
ಮರದ ತಾಯೀ ಮಹಾಮಾಯಿ ಅವ್ವನಿಗೂ ನನಗೂ ಗಂಜಿ ಕೊಡು ಅಂದ.
ಬುಟ್ಟಿಯಲ್ಲೇನೂ ಮೂಡಲಿಲ್ಲ. ಗಾಬರಿಯಾದ! ಬುಟ್ಟಿಯನ್ನೆತ್ತಿ ಪರೀಕ್ಷಿಸುತ್ತಿದ್ದಾಗ ತಾಯಿ ಬಂದಳು. ಅವಳು ಕೇಳಿದರೂ ಬುಟ್ಟಿ ಏನನ್ನೂ ಕೊಡಲಿಲ್ಲ. ತಾಯಿ ಬುಟ್ಟಿಯನ್ನು ಪರೀಕ್ಷಿಸಿ ನೋಡಿದಾಗ ಗೊತ್ತಾಯಿತು.
“ಸಾವ್ಕಾರನನ್ನ ನಂಬಿ ಬುಟ್ಟಿ ಕೊಟ್ಟದ್ದು ತಪ್ಪು ಕಣಪ್ಪ. ಇದು ನಮ್ಮ ಬುಟ್ಟಿ ಅಲ್ಲ. ಸಾವ್ಕಾರ‍್ರು ಬೇರೆ ಬುಟ್ಟಿ ಕೊಟ್ಟಿದ್ದಾರೆ. ಹೋಗಿ ಅವರ ಬುಟ್ಟಿ ಕೊಟ್ಟು ನಮ್ಮ ಬುಟ್ಟಿ ಇಸಿದುಕೊಂಡು ಬಾ.”
೬
ತಾಯಿಯ ಮಾತಿನಂತೆ ಬಲರಾಮ ಸಾವ್ಕಾರನ ಮನೆಗೇನೋ ಬಂದ. “ಕೊಟ್ಟವ ಕೋಡಂಗಿ ಈಸಿಕೊಂಡವ ಈರಭದ್ರ” ಅಂತ ಹಿರಿಯರು ಗಾದೆ ಮಾಡಿದ್ದು ಸುಳ್ಳಾದೀತೆ? ನಾವಂದುಕೊಂಡಂತೆ ಸಾವ್ಕಾರ ಬುಟ್ಟಿ ಕೊಡಲಿಲ್ಲ. ಮಾತ್ರವಲ್ಲ ಆಳುಗಳೊಂದಿಗೆ ನಗಾಡುತ್ತ ಬಲರಾಮನನ್ನ ತಳ್ಳಿಬಿಟ್ಟ.
ಬಲರಾಮ ನಿರಾಸೆಯಿಂದ ಹಿಂದಿರುಗಿ ಬಂದು ಮರದ ಬುಡದಲ್ಲಿ ಚಿಂತಿಸುತ್ತ ಕೂತ. ಕೊನೆಗೆ ಏನೂ ಹೊಳೆಯದೆ “ಮರದ ತಾಯೀ ಮಹಾಮಾಯೀ ನೀನೇ ಗತಿ” ಎಂದು ಕೈಮುಗಿದ. ಮನುಷ್ಯ ಬಿಟ್ಟರೂ ಮರ ಕೈಬಿಟ್ಟೀತೇ? ಬಲರಾಮನ ಮುಂದೊಂದು ಹಲಗೆ ಕಂಡಿತು. ಮರದ ದೇವತೆಯ ‘ಮಗನೇ’ ಎಂಬ ದನಿ ಕೇಳಿಸಿ ನೋಡಿದ. ಮರದ ದೇವತೆ ಪ್ರತ್ಯಕ್ಷಳಾಗಿ ಹೇಳಿದಳು.
ದೇವತೆ  : ಮಗನೇ ಈ ಹಲಗೆ ತಗೊಂಡು ಟಾಂ ಟಾಂ ಬಾರಿಸುತ್ತ ನಿನಗೆ ಅನ್ಯಾಯವಾದದ್ದನ್ನ ಹೇಳಿ ನ್ಯಾಯ ಬೇಕಂತ ಜನರಲ್ಲಿ ಹೇಳಿಕೊ, ಯಾರೋ ಪುಣ್ಯಾತ್ಮರು ಮುಂದೆ ಬಂದು ನ್ಯಾಯ ಸಿಗುವಂತೆ ಮಾಡಬಹುದು.
ಈಗ ಅದು ಬಿಟ್ಟು ಬೇರೆ ದಾರಿ ಇರಲಿಲ್ಲವಲ್ಲ. ಬುಟ್ಟಿ ತಗೊಂಡು ಸಾವ್ಕಾರನ ಮನೆ ಕಡೆಗೆ ಹೊರಟ.
ಜನ ಕಂಡ ಕೂಡಲೇ “ನನಗೆ ಸಾವ್ಕಾರ‍್ರು ಅನ್ಯಾಯ ಮಾಡಿದ್ದಾರೆ. ನನ್ನ ಬುಟ್ಟಿಯನ್ನ ತಗೊಂಡು ಹೋಗಿ ಅದನ್ನಿಟ್ಟುಕೊಂಡು ಬೇರೆ ಬುಟ್ಟಿ ಕೊಟ್ಟಿದ್ದಾರೆ. ನನಗೆ ನನ್ನ ಬುಟ್ಟಿ ಸಿಗೋತನಕ ಬಿಡೋದಿಲ್ಲ” ಎಂದು ಸಾರಿ ಸಾರಿ ಹೇಳಿ ಹಲಗೆ ಬಾರಿಸತೊಡಗಿದ. ಆಶ್ಚರ್ಯ! ಹಲಗೆ ದನಿ ಕೇಳಿಸಿದವರೆಲ್ಲ ಕುಣಿಯತೊಡಗಿದರು! ಅಡಿಗೆಮನೆಯಲ್ಲಿದ್ದ ಹೆಂಗಸರು ಅಡಿಗೆ ಮಾಡುತ್ತಲೇ, ಪಕ್ಕದ ಹೊಲ ಗದ್ದೆಗಳಲ್ಲಿ ಗೇಯುವವರು ಗೇಯುತ್ತಲೇ, ನೋಡುವವರು ನೋಡುತ್ತಲೇ ಆಡುವ ಮಕ್ಕಳು ಆಡುತ್ತಲೇ, ಕೋಲೂರುವ ಮುದುಕರು ಕೋಲೂರಿಕೊಂಡೇ ಕುಣಿಯಲಾರಂಭಿಸಿದರು! ಇದರಿಂದ ಹುರುಪಾದ ಬಲರಾಮ ಇನ್ನಷ್ಟು ಜೋರಿನಿಂದ ಬಾರಿಸುತ್ತ ಸಾವ್ಕಾರನ ಮನೆಯ ಕಡೆಗೆ ನಡೆದ. ಕುಣಿಯುವ ಜನ ಇನ್ನಷ್ಟು ರಭಸದಿಂದ ಕುಣಿಯುತ್ತ ಅವನ ಬೆನ್ನು ಹತ್ತಿದರು. ಮೆರವಣಿಗೆ ಸಾವ್ಕಾರನ ಮನೆಗೇ ಬಂತು.
ಬಲರಾಮ ಹಲಗೆ ಬಾರಿಸುವುದನ್ನು ನಿಲ್ಲಿಸಿ ಕೇಳಿದ:
ಬಲರಾಮ : ನನ್ನ ಬುಟ್ಟಿ ನನಗೆ ಕೊಡ್ರಿ ಸಾವ್ಕಾರ‍್ರೆ.
ಜನರೂ : ಹೌದು ಹೌದು ಕೊಡ್ರಿ ಸಾವ್ಕಾರ‍್ರೆ.
ಆದರೆ ಸಾವ್ಕಾರನಿಗೆ ಹಲಗೆಯ ಮಹಿಮೆ ತಿಳಿದಿರಲಿಲ್ಲ. ಕೊಬ್ಬಿನಿಂದ,
ಸಾವ್ಕಾರ : ಯಾವ ಬುಟ್ಟೀನಯ್ಯಾ? ನಿನ್ನ ಬುಟ್ಟಿಯನ್ನ ನಿನಗೆ ಆಗಲೇ ಕೊಟ್ಟಾಗಿದೆ. ಅಗೋ ಆ ಸೇವಕನೇ ಕೊಟ್ಟು ಬಂದ. ಅಲ್ಲವೇನಯ್ಯಾ?
ಸೇವಕ : ಹೌದು ನನ್ನೊಡೆಯಾ.
ಬಲರಾಮ : ನನ್ನ ಬುಟ್ಟಿ ಇಟ್ಕೊಂಡು ಬೇರೆ ಬುಟ್ಟಿ ಕೊಟ್ಟಿರೋದು. ಸುಳ್ಳು ಹೇಳಬೇಡಿ. ನನ್ನ ಬುಟ್ಟಿ ನನಗೆ ಕೊಟ್ಟರೆ ಸರಿ; ಇಲ್ಲದಿದ್ದರೆ….
ಈಗ ಸಾವ್ಕಾರನ ಕೊಬ್ಬು ನೆತ್ತಿಗೇರಿತು –
ಸಾವ್ಕಾರ : ಕೊಡದಿದ್ದರೇನು ಮಾಡುತ್ತೀಯೋ ಬೇಕೂಫಾ? ಬೆದರಿಕೆ ಹಾಕುತ್ತೀಯೊ? ಹೋಗು ಕೊಡೋದಿಲ್ಲ.
ಬಲರಾಮ : ಹೀಗೋ? ಹಾಗಿದ್ದರೆ ಕುಣೀರಿ
ಎಂದು ಹಲಗೆ ಬಾರಿಸತೊಡಗಿದ. ಎಲ್ಲರೂ ಕುಣಿಯತೊಡಗಿದರು. ಸಾವ್ಕಾರನ ಕೊಬ್ಬು ಹೆಚ್ಚಿದ್ದರಿಂದ ಅವನು ಎಲ್ಲರಿಗಿಂತ ಹೆಚ್ಚು ಹಾರಾಡಿ ಕುಣಿಯತೊಡಗಿದ. ದಣಿದವರು ಕುಣಿಯುತ್ತಲೇ “ಬಲರಾಮನ ಬುಟ್ಟಿಕೊಡಿ ಸ್ವಾಮೀ” ಎಂದು ಗೋಗರೆದರು. ಬಲರಾಮನ ರಭಸ ಹೆಚ್ಚಿದಂತೆ ಇವರು “ಯೋ ಸಾವ್ಕಾರ ಬಲರಾಮನ ಬುಟ್ಟಿ ಕೊಡಯ್ಯಾ” ಎಂದು ಕುಣಿದರು. ಇನ್ನೂ ರಭಸ ಹೆಚ್ಚಿ, ಬಲರಾಮನ ಬುಟ್ಟಿ ಕೊಡ್ತೀಯೊ? ಇಲ್ಲಾ ನಿನ್ನ ಮನೆಗೆ ಬೆಂಕಿ ಇಡೋಣವ?” ಎನ್ನುತ್ತ ಕುಣಿದರು, ಸಾವ್ಕಾರನ ರೋಗಿ ಹೆಂಡತಿ “ಅಯ್ಯೋ ಬೇಗ ಬುಟ್ಟಿ ಕೊಡಬಾರದೆ?” ಎಂದು ಕುಣಿದಳು. ಸುಸ್ತಾಗಿ ಬಿದ್ದೂ ಎದ್ದು ಕುಣಿದಳು. ಅದೂ ಸಾಕಾಗಿ ಸಾವ್ಕಾರನ ಕಾಲ ಮೇಲೆ ಬಿದ್ದಳು. ಆಗಲೇ ಸಾವ್ಕಾರನಿಗೂ ಕುಣಿದು ಕುಣಿದು ಸಾಕಾಗಿತ್ತು. ಜನ ಕುಣಿಯುತ್ತಲೇ ಸಾವ್ಕಾರನ ಮೇಲೆ ಏರಿಹೋದರು. ಸಾವ್ಕಾರ ಕುಣಿಯುತ್ತಲೇ ಹೆದರಿ ಓಡಿಹೋಗಿ ಬುಟ್ಟಿ ತಂದು ಕೊಟ್ಟ. ಬಲರಾಮ ನ್ಯಾಯ ಕೊಡಿಸಿದ್ದಕ್ಕೆ ಹಲಗೆ ಬಾರಿಸುವುದನ್ನು ನಿಲ್ಲಿಸಿ ಎಲ್ಲರಿಗೂ ಕೃತಜ್ಞತೆ ಹೇಳಿ ನಮಸ್ಕಾರ ಮಾಡಿ ಮನೆಗೆ ಹೋದ.
ಈ ಕಥೆ ನಿಜವೋ ಸುಳ್ಳೋ ಗೊತ್ತಿಲ್ಲ. ಇಷ್ಟಂತೂ ನಿಜ: ಇದು ನಿಜವಾಗಿ ನಡೆದದ್ದೆಂದು ನಂಬುವವರು ಈಗಲೂ ಇದ್ದಾರೆ: ಅವರ ಪ್ರಕಾರ ಇದು ಸತ್ಯದಷ್ಟೇ ಸತ್ಯವಾದ ಕಥೆಯಂತೆ.
* * *
ಮರವೇ ಮರ್ಮರವೇ : ಮಳೆರಾಯ
ಇದು ಉತ್ತರ ಕರ್ನಾಟಕದ ನಮ್ಮ ಊರಿನಲ್ಲಿ ಅಂದರೆ ಶಿವಾಪುರದಲ್ಲಿ ನಿಜವಾಗಿ ನಡೆದ ಕಥೆ. ಕಥೆಯ ನಾಯಕಿ ಗುಳ್ಳವ್ವ ಮತ್ತು ನಾಯಕ ಮಳೆರಾಯನಿಗೆ ಸಂಬಂಧಪಟ್ಟ ಆರಾಧನೆಗಳು ಇಂದಿಗೂ ನಮ್ಮ ಊರಿನಲ್ಲಿವೆ. ಪ್ರತಿವರ್ಷ ಶ್ರಾವಣ ಮಾಸದ ಪ್ರತಿ ಮಂಗಳವಾರ ಮದುವೆಯಾಗದ ಬಾಲಕಿಯರು ಊರ ಹೊರಗಿನಿಂದ ಹಸಿ ಮಣ್ಣಲ್ಲಿ ಮಾಡಿದ ಗುಳ್ಳವ್ವವನ್ನು ಹಾಡುತ್ತ ಮನೆಗೆ ತರುವುದು, ಪುಂಡ ಹುಡುಗರು ಅದನ್ನು ತಡೆಯುವುದು, ಮಳೆ ಆಗದಿದ್ದರೆ ಗುರ್ಚಿ ತಿರುಗುವುದು ಇತ್ಯಾದಿ ಈಗಲೂ ನಮ್ಮಲ್ಲಿ ಆಚರಣೆಯಲ್ಲಿವೆ. ಕಥೆಯನ್ನು ಮೊದಲು ಕೇಳಿರಿ :
ಒಂದಾನೊಂದು ಕಾಲದಲ್ಲಿ ದಟ್ಟವಾದ ಕಾಡು, ಕಾಡಿಗಂಟಿ ನಾಡು ಬೆಳೆದು ಎರಡೂ ತಾಯಿ ಮಕ್ಕಳಂತಿದ್ದವು. ತಾಯಿ ಚಿಗುರು ಹೂಗಳ ತೊಟ್ಟಿಲಲ್ಲಿ ತನ್ನ ಕಂದನನ್ನು ಇಟ್ಟು ಚಿಕ್ಕೆ ತಾರೆಯ ಗಿಲಕಿ ಹಿಡಿದು, ಹಕ್ಕಿಗೊರಳಿನಲ್ಲಿ ಜೋಗುಳ ಹಾಡಿ ಕೂಸನ್ನು ಕಾಪಾಡುತ್ತಿದ್ದಳು. ಆದರೆ ತುಂಟ ಕೂಸು ತಂಟೆ ಮಾಡಿ ದುರಾಸೆಯಿಂದ ಕಡ್ಡೀ ಗೀರಿ, ತಾಯಾಕರುಳಿಗೆ ಬೆಂಕಿ ಸುರಿದು ಆತ್ಮಹತ್ಯಗೆ ನಲಿಯುತ್ತಿತ್ತು. ಅಂಥ ಸಮಯದಲ್ಲಿ ಮಳೆ ಬೀಳದ ಬರಗಾಲ ಬಂದು ತರುಮರ ಹಕ್ಕಿಪಕ್ಕಿ ಖಗಮೃಗಾದಿ ಜೀವರಾಶಿ ಸಂಕಟವನ್ನು ಅನುಭವಿಸುತ್ತಿತ್ತು. ಇದೆಲ್ಲ ಯಾಕಾಯಿತೆಂದು, ಹ್ಯಾಗಾಯಿತೆಂದು ಹೇಳುವ ಕಥೆಯಿದು.
ಕಾಡಿತ್ತಲ್ಲ, ಕಾಡಿನಲ್ಲಿ ಒಂದು ಬೆಟ್ಟವಿತ್ತು. ಸದರಿ ಬೆಟ್ಟದಲ್ಲಿ ಇರುವೆ ಮೊದಲು ಮಾನವ ಕಡೆಯಾಗಿ ಸರ್ವ ಜೀವರಾಶಿಯಿತ್ತು. ಬೆಟ್ಟದ ಬಳಿಯಿಂದ ಆಳ ಮತ್ತು ಅಗಲ ಹಾಗೂ ಸದಾ ತುಂಬಿರುವ ಘಟಪ್ರಭಾ ನದಿ ಹರಿಯುತ್ತಿತ್ತು. ಅದರ ಮಡದಲ್ಲಿ ತರುಮರಾದಿಗಳ ತೋಪು ಇತ್ತು. ಶಿವಾಪುರದಲ್ಲಿ ಗುಡಿಸಲುಗಳಿದ್ದವು. ಗುಡಿಸಲಲ್ಲಿ ತಾಯಿ – ಮಗಳು ಇದ್ದರು. ಮಗಳ ಹೆಸರು ಗುಳ್ಳವ್ವ.
ಗುಳ್ಳವ್ವ ಬಹಳ ಚೆಲುವೆ. ತಾವರೆಯಂಥ ಮುಖ, ಸಂಪಗೆಯೆಸಳು ಮೂಗು, ನೀಲಿ ಕಮಲದಂಥ ಕಣ್ಣು, ಬಳ್ಳಿಯಂಥ ದೇಹ…. ಗುಳ್ಳವ್ವ ಹಕ್ಕಿಗಳೊಂದಿಗೆ ಚಂದಾಗಿ ಹಾಡುತ್ತಿದ್ದಲು. ಬಳ್ಳಿಗಳ ಮ್ಯಾಲೆ ಕಸೂತಿ ಬರೆಯುತ್ತಿದ್ದಳು. ಚಿಟ್ಟೆಗಳ ರೆಕ್ಕೆಗಳಿಗೆ ಥರಾವರಿ ಬಣ್ಣ ಹಚ್ಚುತ್ತಿದ್ದಳು. ಆಕೆ ನಡೆದರೆ ಮುಂಜಾನೆಯ ಬಣ್ಣದ ಮೋಡ ತೇಲಿದಂತೆ ಕಾಣುತ್ತಿದ್ದಳು. ಆಕೆಯ ಚೆಲುವಿಕೆಯ ಬಗ್ಗೆ ಶಿವಪುರದ ಜನಕ್ಕೆ ಬಹಳ ಹೆಮ್ಮೆ. ಅವಳನ್ನು ಅವರು ಕಾಡಿನ ದೇವತೆಯೆಂದೇ ಕರೆಯುತ್ತಿದ್ದರು.
ಗುಳ್ಳವ್ವನಿಗೆ ಎಲ್ಲ ನಾರು ಬೇರು ತರುಮರಾದಿಗಳ ಹೆಸರು ಗೊತ್ತಿದ್ದವು. ಸಸ್ಯಗಳು ಸಕಾಲದಲ್ಲಿ ಚಿಗುರಿ ಹೂ ಬಿಡುವುದಕ್ಕೆ, ಹೂ ಬಿಟ್ಟರೆ ಹಣ್ಣಾಗುವುದಕ್ಕೆ ಸಹಾಯ ಮಾಡುವಳೆಂದು, ಆ ಮೂಲಕ ಕಾಡಿನಲ್ಲಿ ಕೈಲಾಸ ತೂಗುವಳೆಂದು ಜನ ಹೇಳುತ್ತಿದ್ದರು. ರೋಗಗಳ ನಾರು ಬೇರಿಗಾಗಿ ಯಾರೇ ಬರಲಿ ಅಂಥವರಿಗೆ ಗುಳ್ಳವ್ವ ಸಹಾಯ ಮಾಡುತ್ತಿದ್ದಳು. ಹಾಗೆಯೇ ಸಸ್ಯಗಳನ್ನು ಯಾರಾದರೂ ದುರುಪಯೋಗ ಮಾಡಿಕೊಂಡರೆ ದಂಡಿಸುತ್ತಿದ್ದಳು ಕೂಡ.
೨
ಒಂದು ದಿನ ಗುಳ್ಳವ್ವ ಸಖಿಯರೊಂದಿಗೆ ಮದುವೆ ಆಟ ಆಡುತ್ತಿದ್ದಳು. ಹುಡುಗಿಯರಲ್ಲಿ ಒಬ್ಬಳು ವರನೆಂದು, ಗುಳ್ಳವ್ವ ವಧುವೆಂದು ಅವರವರೇ ನಿರ್ಧರಿಸಿಕೊಂಡಳು. ಮದುವೆಯ ಆಟ ರಂಗೇರಿ ಇನ್ನೇನು ಅಕ್ಷತೆ ಬೀಳುವಷ್ಟರಲ್ಲಿ ಜೋರಾಗಿ ಮಳೆ ಬಂತು! ಹುಡುಗಿಯರಿಗೆ ಬಹಳ ನಿರಾಸೆಯಾಯಿತು. ಆಟ ಕೆಟ್ಟು ಹೋಯಿತಲ್ಲಾ ಎಂದು ಬಹಳ ಹಳಹಳಿಸಿದರು. ಅಷ್ಟರಲ್ಲಿ ಒಬ್ಬ ಹುಡುಗಿ ಮುಂದೆ ಬಂದು –
“ಮಳೆರಾಯ ಮಳೆರಾಯ
ಈಗ ಬರೋ ಮಳೆರಾಯ ನಾಳೆ ಬಂದರೆ
ಬಿಸಿ ರೊಟ್ಟಿ ಮ್ಯಾಲೆ ತುಪ್ಪ ಬೆಲ್ಲ ಇಟ್ಟುಕೊಡ್ತೀನಿ
ಸುರೀಬೇಡ ಮಳೆರಾಯ ಸುರೀಬೇಡ”
– ಎಂದಳು. ಮಳೆ ನಿಲ್ಲಲಿಲ್ಲ. ಮತ್ತೊಬ್ಬಳು ಮುಂದೆ ಬಂದು,
“ಮಳೆರಾಯ ಮಳೆರಾಯ
ಈಗ ಬರೋ ಮಳೆರಾಯ ನಾಳೆ ಸಂಜೆ ಬಂದರೆ
ನನ್ನ ಪಾಲಿನ ಲಾಡು ಕಡುಬು ಕೊಡ್ತೀನಿ
ಸುರೀಬೇಡ ಮಳೆರಾಯ ಸುರೀಬೇಡ”

– ಎಂದಳು. ಯಾರು ಏನು ಹೇಳಿದರೂ ಮಳೆ ನಿಲ್ಲಲಿಲ್ಲ. ಕೊನೆಗೆ ಗುಳ್ಳವ್ವ ಮುಂದೆ ಬಂದು –
“ಮಳೆರಾಯ ಮಳೆರಾಯ
ಈಗ ಬರೋ ಮಳೆರಾಯ ಮಧ್ಯರಾತ್ರಿ ಬಂದರೆ
ಮಾವಾ ಅಂದು ಮದುವೆ ಆಗ್ತೀನಿ
ಸುರೀಬೇ ಮಳೆರಾಯ ಸುರೀಬೇಡ”
ಎಂದಳು. ಗಪ್ಪನೆ ಮಳೆ ನಿಂತುಬಿಟ್ಟಿತು!
ಹುಡುಗಿಯರು ಹಿಂದೆ ಮುಂದೆ ನೋಡದೆ ಆಟ ಮುಂದುವರಿಸಿದರು. ಆದರೆ ಕಪ್ಪೆರಾಯ ಅಡ್ಡಬಂದ. ಗುಳ್ಳವ್ವ ಮಳೆರಾಯನನ್ನು ಮದುವೆಯಾಗುವುದಾಗಿ ಆಗಲೇ ಮಾತು ಕೊಟ್ಟಾಗಿದೆ. ಈಗ ಅವಳು ಯಾರೋ ಬೇರೆ ವರನ ಜೊತೆ ಮದುವೆಯಾಗುವುದಕ್ಕೆ ನಾನು ಬಿಡುವುದಿಲ್ಲ ಎಂದ. ಇದು ಆಟದ ಮದುವೆಯೆಂದರೂ ಕೇಳಲಿಲ್ಲ. “ಆಟ ಆದರೇನು? ಅದನ್ನೂ ಚೆನ್ನಾಗಿ ಆಡಬಹುದಲ್ಲ?” ಎಂದು ಗಲಾಟೆ ಮಾಡಿದ. ಉಪಾಯವಿಲ್ಲದೆ ಮಳೆರಾಯನ ಸಂಕೇತವಾಗಿ ಚೊಂಬಿನಲ್ಲಿ ನೀರು ಹಾಕಿ ಗುಳ್ಳವ್ವ ಅದರೊಂದಿಗೆ ಮದುವೆಯಾಗುವುದೆಂದು ತೀರ್ಮಾನವಾಯಿತು. ಆಟ ಮುಂದುವರೆಯಿತು.
೩
ಮಟ್ಟಸ ಮಂಗಳವಾರ ಸಪ್ಪಟ ಸರಿರಾತ್ರಿಯಲ್ಲಿ ಗುಳ್ಳವ್ವ ತಾಯಿಯೊಂದಿಗೆ ಗುಡಿಸಲಲ್ಲಿ ಮಲಗಿರಬೇಕಾದರೆ ಯಾರೊ ಬಾಗಿಲು ತಟ್ಟಿದಂತಾಯಿತು. ಯಾರೆಂದು ಬಾಗಿಲು ತೆರೆದು ನೋಡಿದರೆ ಎದುರಿಗೆ ಕರಿಮೋಡದಂಥ ಬಣ್ಣದ, ಆಜಾನುಬಾಹು ಆಸಾಮಿ! ತಲೆಯ ಮೇಲೆ ಮುತ್ತಿನಪಾಗು ಸುತ್ತಿಕೊಂಡು, ಹೆಗಲ ಮೇಲೆ ಕರಿ ಕಂಬಳಿ ಹಾಕಿಕೊಂಡು, ಕೈಯಲ್ಲಿ ಮಿಂಚಿನ ಬೆತ್ತ ಹಿಡಿದುಕೊಂಡು, ಬೆಳ್ಳಿ ಉಡುದಾರ, ತೂಗುವ ಗೊಂಡೆಗಳ ಲಂಗೋಟಿ ಉಟ್ಟುಕೊಂಡು ಬೆಳ್ದಿಂಗಳ ನಗುತ್ತ ನಿಂತಿದ್ದಾನೆ!
ಗುಳ್ಳವ್ವ : ಯಾರು ನೀನು?
ಮಳೆರಾಯ : ನರಲೋಕ ಸುರಲೋಕಗಳನ್ನ ಜಬರ್‌ದಸ್ತ್ ಆಳುವ ಮಳೆರಾಯ.
ಗುಳ್ಳವ್ವ : ಇಲ್ಲಿಗ್ಯಾಕೆ ಬಂದೆ?
ಮಳೆರಾಯ : ಮಾವನಾಗಿ ನಿನ್ನ ಕೈ ಹಿಡಿಯೋದಕ್ಕೆ.
ಗುಳ್ಳವ್ವ : ನನಗ್ಯಾರು ಮಾವ ಭಾವ ಇಲ್ಲವಲ್ಲ?
ಮಳೆರಾಯ : ಮರೆತೆಯೇನೇ ಹುಡುಗಿ? ಈಗ ಬರೋ ಮಳೆರಾಯ ಮಧ್ಯರಾತ್ರಿ ಬಂದರೆ ಮಾವಾ ಅಂದು ಮದುವೆ ಆಗ್ತೀನಿ ಅಂತ ಅನ್ನಲಿಲ್ಲವೆ ನೀನು?
ಎಂದು ಡೊಳ್ಳು ಬಾರಿಸಿದಂತೆ ನಗುತ್ತ ಹೇಳಿದ.
ಇವನ ಆರ್ಭಟಕ್ಕೆ ಗುಳ್ಳವ್ವನ ತಾಯಿಗೂ ಎಚ್ಚರವಾಗಿ ಎದ್ದು ಬಂದಳು. ಮಳೆರಾಯ ನಡೆದ ಕತೆಯನ್ನೆಲ್ಲ ಹೇಳಿದ. ಗುಳ್ಳವ್ವ ಮಾತಿಗೆ ತಪ್ಪುತ್ತಿದ್ದಾಳೆಂದು ದೂರಿದ, ನೀರು ತುಂಬಿದ ಚೊಂಬಿನ ಜೊತೆ ಅವಳ ಮದುವೆ ಆದದ್ದನ್ನು ಹೇಳಿದ. ಕಪ್ಪೆರಾಯನಿಂದ ಸಾಕ್ಷಿ ಹೇಳಿಸಿದ. ಗುಳ್ಳವ್ವ ಹೇಳಿದಳು:
ಗುಳ್ಳವ್ವ : ಅದೆಲ್ಲ ಆಟದಲ್ಲಿ! ಅದನ್ನೇ ನಿಜವೆಂದು ನಂಬಬಹುದ?
ತಾಯಿ : ಆಟದಲ್ಲೇ ಆಡಲಿ, ನಿಜದಲ್ಲೇ ಆಡಲಿ, ಮಾತು ಮಾತೇ ಮಗಳೇ. ಮಳೆರಾಯ ಆಕಾಶದ ದೇವರು. ನೀನು ನಮ್ಮ ವನದೇವತೆ. ಮಳೆರಾಯ ನಿನಗೆ ಅನುರೂಪನಾದ ವರ. ಮಳೆಯಿಲ್ಲದೆ ನೀನಿಲ್ಲ. ನೀನಿಲ್ಲದೆ ಮಳೆರಾಯನಿಲ್ಲ. ನಿಮ್ಮಿಬ್ಬರ ಕಲ್ಯಾಣದಲ್ಲಿ ಲೋಕದ ಕಲ್ಯಾಣವಿದೆ. ಒಪ್ಪಿಕೋ, ಮಗಳೇ.
ತಾಯಿ ಮಾತು ಕೇಳಿ ಚಿಕ್ಕಪ್ರಾಯದ, ಕಣ್ಣು ಮೂಗಿಲೆ ಸುಂದರನಾದ, ಮುಗಿಲು ಗುಡುಗಿದ ಹಾಗೆ ಮಾತಾಡುವ, ಚೆಲುವ ಮಳೆರಾಯನ ಬಗ್ಗೆ ಮೆಚ್ಚುಗೆಯಾಯಿತು ಗುಳ್ಳವ್ವನಿಗೆ. ಮಲ್ಲಿಗೆಯ ಮೊಗ್ಗರಳಿದ ಹಾಗೆ ಮುಗುಳುನಕ್ಕು ಸಮ್ಮತಿ ಸೂಚಿಸಿದಳು. “ಕಾಲ ಕಾಲಕ್ಕೆ ಮಳೆ ಸುರಿಸುವ ತೆರವು ಕೊಡಬೇಕೆಂದು” ಊರವರು ಮಳೆರಾಯನಿಗೆ ಕರಾರು ಹಾಕಿದರು. ಅಂತೆಯೇ ಆಗಲೆಂದು ಮಳೆರಾಯ ಬಲಗೈ ಭಾಷೆ ಎಡಗೈ ನಂಬಿಕೆ ಕೊಟ್ಟಾದ ಮೇಲೆ ಮದುವೆ ನಿಶ್ಚಯಕಾರ್ಯ ನೆರವೇರಿತು. ಊರವರ ಸಂಭ್ರಮ ಅಂಬಾರಕಡರಿತು.
ಮದುವೆಯ ಮಂಗಳಕಾರ್ಯಕ್ಕೆ ಶಿವಪುರದ ಸುತ್ತ ಜನರಲ್ಲದೆ ಖಗಮಿಗಾದಿ ಜೀವರಾಶಿ, ದೇವದಾನವರೆಲ್ಲ ಬಂದಿದ್ದರು. ವರನಂತೂ ಆಕಾಶದ ಪಡ್ಡೆ ದೇವರನ್ನೆಲ್ಲ ಊಟಕ್ಕೆ ಕರೆದಿದ್ದ. ಮದುವೆಯೂಟ ಎಷ್ಟು ಭರ್ಜರಿಯಾಗಿತ್ತೆಂದರೆ ಪ್ರಪಂಚದಲ್ಲಿ ಯಾವ ರಾಜಕುಮರನ ಮದುವೆಯೂಟವೂ ಹೀಗಿರಲಿಲ್ಲವಂತೆ, ಊಟ ಉಂಡರೋ ಆನಂದಗಳನುಂಡರೋ! ಊಟದ ರುಚಿ ಹತ್ತಿ ಕೆಲವು ದೇವತೆಗಳು ತಿರುಗಿ ಆಕಾಶಕ್ಕೆ ಹೋಗದೆ ಭೂಮಿಯೆ ಮ್ಯಾಲೇ ಗುಡಿ ಕಟ್ಟಿಕೊಂಡು ನೆಲೆಸಿದರಂತೆ!
ಇಬ್ಬರ ಮದುವೆಯ ನಂತರ ಎಲ್ಲವೂ ಸುಖಕರವಾಗಿತ್ತು. ಕಾಲಕಾಲಕ್ಕೆ ಮಳೆಯಾಗಿ, ಭೂಮಿಯ ಮ್ಯಾಲೆ ಬೆಳೆಯಾಗಿ ತೂಗುತೊಟ್ಟಿಲು ಬೆಳ್ಳಿ ಬಟ್ಟಲಾಗಿ ಜನ ಸುಖವಿದ್ದರು. ಆದರೆ ಈ ಸುಖ ಕೊನೆಬಾಳಲಿಲ್ಲ. ನಾಡಿನಲ್ಲಿ ಭೂಪತಿಯೆಂಬವನೊಬ್ಬನಿದ್ದ. ಹಿಂದೆ ಸಾವಿರ ಪುಂಡರು ಮುಂದೆ ಸಾವಿರ ಪೋಕರಿಗಳನ್ನಿಟ್ಟುಕೊಂಡು ಬಲವೇ ನ್ಯಾಯವೆಂದು ಎಲ್ಲರನ್ನು ಹೆದರಿಸಿ ರಾಜನಾಗಿದ್ದ. ಗುಳ್ಳವ್ವನ ಸೌಂದರ‍್ಯದ ಬಗ್ಗೆ ಕೇಳಿಸಿಕೊಂಡಿದ್ದನಾಗಿ ಅವಳು ತನ್ನ ರಾಣಿಯಾಗಬೇಕೆಂದು ಅಳ್ಳೆಯ ಅರಳಿಸಿಕೊಂಡು ಬಂದ.
ಯಕ್ಷಗಾನದ ಬಣ್ಣದ ವೇಷ ಹಾಗೆ ಗಂಟಲು ಹರಿಯೋ ಹಾಗೆ ಆರ್ಭಟ ಮಾಡುತ್ತ ಬಂದು ಗುಳ್ಳವನ ಗುಡಿಸಲು ಮುಂದೆ ಮೂರುಬಿಡ್ತಿಗೆ ಥಾಥೈಯಾ ಕುಣಿದು ನಿಂತು. ಊರ ಹಿರಿಯ ಬಂದು,
ಹಿರಿಯ : ಬಂದಂಥವರು ತಾವು ಯಾರು ಸ್ವಾಮಿ?
ಭೂ.ರಾಜ : ಅಯ್ಯ ಆತಳ ವಿತಳ ಪಾತಾಳಕ್ಕೆ ಅಧಿಪತಿಯಾದಂಥಾ, ನಾಕು ರಾಜ್ಯ ಎಂಟು ದಿಕ್ಕುಗಳಲ್ಲಿ ಸಮಾನರಿಲ್ಲದಂಥಾ, ನನ್ನ ಬಿಟ್ಟು ಉಳಿದವರಿಗೆ ಉಳಿಗಾಲವಿಲ್ಲ – ನನಗೆ ಮಾತ್ರ ಭಯವಿಲ್ಲಾಂತ ವರಪಡೆದಂಥಾ, ಮರೆತವರನ್ನ ಮುರಿಯುವಂಥಾ ಧೀರ ವೀರ ಶೂರ ಯಾರೆಂದು ಬಲ್ಲೆ?
ಹಿರಿಯ : ಭೂಪತಿ ಮಹಾರಾಜ!
ಭೂ.ರಾಜ : ನಾವೇ ಸೈ.
ಹಿರಿಯ : ಬಂದಂಥ ಕಾರಣ?
ಭೂ.ರಾಜ : ಅಯ್ಯಾ ನಮಗೆ ಭರ್ತಿ ಪ್ರಾಯವೊದಗಿ ಯೋಗ್ಯ ಕನ್ಯೆಯ ಶೋಧನೆಯಲ್ಲಿರಲಾಗಿ ಶಿವಪುರದ ಗುಳ್ಳವ್ವ ಎಂಬುವಳು ನಮ್ಮ ರೂಪ ಯೌವನ ಅಂತಸ್ತಿಗೆ ಯೋಗ್ಯ ಕನ್ಯೆಯಾಗಿ ಕಂಡಳು. ಅವಳನ್ನು ವರಿಸಿ ಮದುವೆ ಮಂಗಳಕಾರ್ಯವನೆಸಗಿ ಕರೆದೊಯ್ಯಲು ಬಂದೆವಯ್ಯಾ ಮುದಿಯಾ.
ಗುಳ್ಳವ್ವ ಒಪ್ಪಲಿಲ್ಲ. ರಾಜ ನಖಶಿಖಾಂತ ಉರಿದು ಕಠಿಣೋಕ್ತಿ ಆಡಿದ. ಇದೆಲ್ಲಿಯ ನ್ಯಾಯವೆಂದು ಗುಳ್ಳವ್ವನ ತಾಯಿ ಹೇಳಿದಳು. ಅವಳ ಮಾನಕ್ಕೆ ಹೀನಾಯ ಮಾಡಿ ಮಾತಾಡಿದ. “ಮದುವೆ ಮಂಗಳಕಾರ್ಯವಾಗಿದೆಯಪ್ಪ ಅವಳಿಗೆ” ಎಂದು ಜನ ನೀತಿನುಡಿ ಹೇಳಿದರೆ ಘಟ ಹೋದರೂ ಹಟ ಬಿಡಲಾರೆನೆಂದ ಆ ಭೂಪತಿ! ಕೊನೆಗೆ ರುದ್ರಕೋಪ ತಾಳಿ ಧಿಃಕರಿಸುವ ಧಿಮಾಕಿನಿಂದ ಹೇಳಿದ :

ಭೂ.ರಾಜ : ನನ್ನ ರಾಜ್ಯದಲ್ಲಿ ಪ್ರತಿಯೊಂದು ವಸ್ತುವಿನ ಮೇಲೆ ನನ್ನ ಅಧಿಕಾರವಿದೆ, ಹಕ್ಕಿದೆ, ಗುಳ್ಳವ್ವ ನ್ಯಾಯವಾಗಿ ಸಿಕ್ಕಬೇಕಾದದ್ದು ನನಗೆ. ನೀವ್ಯಾರೂ ಆಕೆಗೆ ಸರಿಯಾಗಿ ಬುದ್ಧಿ ಹೇಳಿಲ್ಲವಾದ್ದರಿಂದ ಅವಳು ಮಳೆರಾಯನನ್ನ ಮದುವೆಯಾಗಿದ್ದಾಳೆ. ಈಗಲೂ ಕಾಲ ಮಿಂಚಿಲ್ಲ. ಅವನನ್ನು ಬಿಟ್ಟು ಅವಳು ನನ್ನೊಂದಿಗೆ ಬಂದರಾಯಿತು.
– ಎಂದು ಊರಿನ ಕಟ್ಟಳೆಯ ಕಡೆಗಣಿಸಿ ನುಡಿದು, ಸ್ವಲ್ಪ ಹೊತ್ತು ಸುಮ್ಮನಿದ್ದು ಎಲ್ಲರ ಮುಖ ನೋಡಿ “ಸಿಟ್ಟು ಬಂದರೆ ನಾನು ಬೆಟ್ಟವನ್ನೇ ನುಂಗುವಾತ; ನೆನಪಿರಲಿ” ಎಂದು ತಾರಾಮಾರು ಹಾರಾಡಿದ. ಆಗ ರಾಜನಿಗೆ ನೆನಪಾಯಿತು.
ರಾಜ : ಮಳೆರಾಯನೆಂಬಾತ ಹೆಂಡತಿಯ ರಕ್ಷಣೆಗ್ಯಾಕೆ ಬರುತ್ತಿಲ್ಲ?
ಪುಂಡರು : ಇನ್ನೇನು ಬೇಸಿಗೆ ಕಳೆಯಿತಲ್ಲ. ಮಳೆರಾಯ ಇಂದು ನಾಳೆ ಬಂದಾನೆಂದು ಅಂದಾಜಿದೆ ಪ್ರಭು.
ರಾಜ : ಹಾಗೋ? ಈ ಮಳೆರಾಯನೆಂಬಾತ ಎಲ್ಲಿರುತ್ತಾನೆ? ಹ್ಯಾಗೆ ಬರುತ್ತಾನೆ? ಹ್ಯಾಗೆ ಹೋಗುತ್ತಾನೆ? ಎಲ್ಲ ಮಾಹಿತಿ ತಿಳಿದುಕೊಂಡು ಬನ್ನಿರಯ್ಯಾ
ಎಂದು ನೂರೆಂಟು ಜನ ಪುಂಡಪೋಕರಿಗಳನ್ನು ಗುಳ್ಳವ್ವನ ಗುಡಿಸಲ ಸುತ್ತ ಕಾವಲಿಟ್ಟ. ಒಂದು ವಾರದ ತರುವಾಯ ಅವರು ಬಂದು,
“ಮಳೆರಾಯನೆಂಬಾತ ಆಕಾಶದಲ್ಲಿರುವಾತ
ಮರದಿಂದ ಇಳಿದು ಬರುವಾತ
ಮರವೇರಿ ಮೇಲೆ ಹೋಗುವಾತ”
ಅಂದರು. ರಾಜನಿಗಿಷ್ಟು ಸುಳಿವು ಸಿಕ್ಕದ್ದೇ ಆಯ್ತು.
ರಾಜ : ಏನೆಂದೆ? ಮಳೆರಾಯ ಮರದಿಂದ ಇಳಿದು ಬರುತ್ತಾನೆ. ಮರ ಏರಿ ಹೋಗುತ್ತಾನೆ. ಹಾಗಿದ್ದರೆ ಮರಗಳನ್ನೆಲ್ಲ ಕಡಿದು ಹಾಕಿರಯ್ಯಾ.
– ಎಂದು ರಾಜಾಜ್ಞೆ ಹೊರಡಿಸಿದ. ಸಾವಿರಾರು ಸಂಖ್ಯೆಯಲ್ಲಿ ಅವನ ಪುಂಡಪೋಕರಿಗಳು ಒಂದು ಕಡೆಯಿಂದ ತರುಮರಗಳನ್ನು ಕಡಿಯತೊಡಗಿದರು. ಮರ ಕಡಿದುದರಿಂದ ಒಂದು ಕಡೆಯಿಂದ ತರುಮರಗಳನ್ನು ಕಡಿಯತೊಡಗಿದರು. ಮರ ಕಡಿದುದರಿಂದ ಮಳೆರಾಯ ಕೆಳಗಿಳಿಯಲಿಲ್ಲ. ಕಪ್ಪೆ ಕೂಗಿದರೆ ಉತ್ಸಾಹದಿಂದ ಸುರಿಯುವವನು ಈಗ ಕಪ್ಪೆ ಒದರಿದರೂ ಕೆಳಕ್ಕಿಳಿಯಲು ಸಾಧ್ಯವಾಗದೆ ಚಡಪಡಿಸಿದ. ಗುಳ್ಳವ್ವನಿಗೆ ಕೊಡಲು ಪಕ್ಷಿ ರಾಜನಿಂದ ಋತುಗಳ ಬಾಗಿನ ಕಳಿಸಿದ. ಆದರೆ ಭೂಪತಿಯ ಚಂಡಾಲರು ಪಕ್ಷಿರಾಜನನ್ನು ಹೆದರಿಸಿ ಋತುಗಳನ್ನು ಕಸಿದುಕೊಂಡರು. ಪಕ್ಷಿರಾಜನಿಂದ ವಿಷಯ ಗೊತ್ತಾಗಿ ಮರಗಳಿಲ್ಲದೆ ಭೂಮಿಯ ಮ್ಯಾಲೆ ಹ್ಯಾಗೆ ಇಳಿಯಬೇಕೆಂದು ತಿಳಿಯದೆ ಮಳೆರಾಯ ಒದ್ದಾಡಿದ. ಆದರೆ ಮಳೆಯಿಲ್ಲದೆ ಯಾರಾದರೂ ಬದುಕಲುಂಟೆ? ಭೂಮಿಯ ಮೇಲೆ ಬರಗಾಲ ಬಂದು ಇರುವೆ ಮೊದಲುಗೊಂಡು ಆನೆ ಕಡೆಯಾಗಿ ಜೀವರಾಶಿ ನೀರಿಲ್ಲದೆ, ತಿನ್ನಲು ಆಹಾರವಿಲ್ಲದೆ ಹಾಹಾಕಾರವಾಯಿತು. ಹಕ್ಕಿ ಪಕ್ಕಿ ನಾಡು ನರಲೋಕ ನೆಲ ಬಡಿಬಡಿದತ್ತು, ಬೆದಬೆದ ಬೆಂದು ಹೋದರು. ಕೆರೆ ನದಿ ಸಮುದ್ರಗಳು ಬತ್ತಿ ಬಚ್ಚಲಾದವು. ನೆಲ ಒಣಗಿ ಹುಚ್ಚು ಹತ್ತಿದ ಬಿಸಿಲುಗುದುರೆಗಳು ಸಿಕ್ಕ ಸಿಕ್ಕಲ್ಲಿ ಓಡಾಡುವಂತಾಯಿತು. ಗುಳ್ಳವ್ವನೂ ನೀರಿಲ್ಲದೆ ಕಣ್ಣೀರ ಕೊಳದಲ್ಲಿ ಮುಳುಗಿದಳು.
ರಾಜನಿಗು ಅವನ ಪುಂಡಪೋಕರಿಗಳಿಗೂ ಈಗ ತಾವು ಮಾಡಿದ ತಪ್ಪಿನ ಅರಿವಾಯಿತು. ಆದರೆ ಕಾಲ ಮೀರಿ ಹೋಗಿತ್ತು. ಎಲ್ಲರೂ ಓಡಿ ಬಂದು ‘ಕಾಪಾಡು ತಾಯಿ’ ಎಂದು ಗುಳ್ಳವ್ವನ ಕಾಲು ಹಿಡಿದರು. ಸಿಕ್ಕ ಸಿಕ್ಕ ಸಸ್ಯಗಳನ್ನು ಮನಬಂದಂತೆ ಬೆಳೆಸತೊಡಗಿದರು. ಕೊನೆಗೆ ಪಕ್ಷಿರಾಜನನ್ನು ಸಂಧಾನಕ್ಕಾಗಿ ಆಕಾಶಕ್ಕೆ ಕಳಿಸಿ ಬಾರದಿದ್ದಲ್ಲಿ ಗುಳ್ಳವ್ವ ಮೊದಲಾಗಿ ಜೀವರಾಶಿ ನಾಶವಾಗುವುದೆಂದು ಹೇಳಿ ಕಳಿಸಿದರು.
ಆದರೆ ಮಳೆರಾಯನಿಗೆ ಹುಚ್ಚುಹತ್ತಿ ಹ್ಯಾಗೆ ಸುರಿಯಬೇಕೆಂಬುದೇ ಮರೆವಾಗಿತ್ತು. ಆಗ ರಾಜ ಹಸೀಮಣ್ಣಿನಲ್ಲಿ ಗುಳ್ಳವ್ವನ ಗೊಂಬೆ ಮಾಡಿ ತಲೆಮ್ಯಾಲಿಟ್ಟುಕೊಂಡು ಊರಾಡಿದ. ಜನ ಅವನ ನೆತ್ತಿಯ ಮ್ಯಾಲಿನ ಗುಳ್ಳವ್ವನ ಮೇಲೆ ನೀರೆರೆದು ತೋರಿಸಿದರು. ನೆನಪು ಮರುಕಳಿಸಿ ಮಳೆರಾಯ ಸುರಿದ.
ಆಗ ಮತ್ತು ಆಮೇಲೂ ಮಳೆಯಾದುದರಿಂದ ಈ ತನಕ ಅಂದರೆ, ಈ ಕಥೆಯನ್ನು ನಾವು ಹೇಳುವತನಕ ನೀವು ಕೇಲುವತನಕ ಬದುಕಿದ್ದೇವೆ.
ಮುಂದಿನವರೂ ಬದುಕಬೇಕಲ್ಲವೆ?
* * *
ಮರವೇ ಮರ್ಮರವೇ : ಮಳೆ ತಂದ ಹುಡುಗ
ಆ ಸೀಮೆ ನೋಡಿ ನಮಗೆ ಬಹಳ ನಿರಾಸೆ ಮತ್ತು ಆಶ್ಚರ್ಯವಾಯಿತು. ಒಂದು ಗಿಡ ಇಲ್ಲ, ಮರ ಇಲ್ಲ ಅಂಗೈಯಗಲ ಹಸಿರಿಲ್ಲ. ಕ್ಷಿತಿಜರಿಂದ ಕ್ಷಿತಿಜದವರೆಗೆ ಬರೀ ಮರಡಿ. ನೋಡಿದರೆ ಅನಂತಕಾಲದಿಂದ ಈ ಪ್ರದೇಶ ಮಳೆಯನ್ನೇ ಕಂಡಿಲ್ಲವೆಂಬಂತಿತ್ತು. ಅಂಥಲ್ಲೂ ಒಬ್ಬ ಮುದುಕ ಬಂಡೆಯ ಮೇಲೆ ಕೂತಿದ್ದನ್ನ ನೋಡಿ ಇನ್ನೂ ಆಶ್ಚರ್ಯವಾಯ್ತು. ಸಮೀಪ ಹೋಗಿ
‘ಏನಜ್ಜಾ ಮಳೆ ಆಗಿಲ್ಲವೇ’ – ಅಂದೆ.
ತಾತ : ಮಳೆಯೆ? ಈ ಸೀಮೆಗೆ ಮಳೆ ಆಗೋದೇ ಇಲ್ಲವಲ್ಲಪ್ಪ.
‘ಯಾಕೆ’ ಅಂದೆ.
ತಾತ : ಅದೊಂದು ಕಥೆ ಬಿಡು. ಕೇಳುತ್ತೀಯಾ? ಬಿಸಿಲು ಅಂತ ಓಡುತ್ತೀಯಾ?
ಹೋಗಲಿ ಕೇಳೇಬಿಡೋಣವೆಂದು ದೊಡ್ಡ ಮನಸ್ಸು ಮಾಡಿ ‘ಹೇಳು’ ಅಂದೆ. ಅನವು ಹೇಳಿದ ಕಥೆ ಹೀಗಿದೆ:
ಇದೇನೂ ಒಂದಾನೊಂದು ಕಾಲದ ಕಥೆ ಅಲ್ಲ. ಇತ್ತೀಚಿನದು. ಅಗೋ ದೂರ ನೇರಕ್ಕೆ, ಈ ಹೊಲದ ತಲೆಗೊಂದು ತಗ್ಗಿದೆಯಲ್ಲ, ಅದು ಹಿಂದೆ ತುಂಬಿದ ಮಡುವಾಗಿತ್ತು. ಅದರ ಬದುವಿನ ಮ್ಯಾಲೊಂದು ದೊಡ್ಡ ಸಂಪಿಗೆ ಮರ ಇತ್ತು. ಆ ಕಥೆ ನಡೆದದ್ದು ಕೂಡ ಇಲ್ಲೇ.
ಆ ವರ್ಷ ಸಕಾಲದಲ್ಲಿ ಮಳೆ ಬರಲಿಲ್ಲ. ಬರುತ್ತೇನೆಂದು ಹೇಳಿ ಹೋದ ಆರು ಮಳೆಗಳೇ ಬರದೆ ಗಾಳಿಗೆ ಹಾರಿ ಹೋದವು. ಇನ್ನು ಬರಬೇಕಾದ್ದು ಉತ್ತರೀಮಳೆ. ಅದನ್ನ ನಂಬಲಾಗುವುದೇ? ಈಗ ಬಿತ್ತಿಲ್ಲ. ದನಗಳಿಗೆ ಮೇವಿಲ್ಲ. ಕಾಡಿನಲ್ಲಿ ಹಸಿರಿಲ್ಲ. ಹಟ್ಟಿಯ ಜನ ಕಂಗಾಲಾದರು. ಹಿರಿಯನನ್ನ ಎಷ್ಟಂತ ತರುಬಿ ಕೇಳುವುದು? ಅವನು ಸುತ್ತಲಿನ ದೇವರಿಗೆ ಹರಕೆ ಹೊತ್ತು, ಬೇಕಾದಷ್ಟು ಬಲಿ ಕೊಟ್ಟು ಸಾಕಾಗಿ ಮಾತು ಕೂಡ ಕಡಿಮೆ ಮಾಡಿ ಕೂತ. ನೀರು ನೆರಳಿದ್ದ ಕಡೆ ವಲಸೆ ಹೋಗುವುದೊಂದೇ ಈಗಿರುವ ದಾರಿಯೆಂದು ಜನ ತಯಾರಾದರು. ಆಶ್ಚರ್ಯವೆಂದರೆ ಹೀಗೆ ತೀರ್ಮಾನಿಸಿದ ದಿನವೇ ರಾತ್ರಿ ಉಂಡು ಮಲಗುವ ಸಮಯ ಭಾರೀ ಮಳೆ ಸುರಿಯಿತು. ಜನರ್ಯಾರೂ ಗೂಡಿನ  ಒಳಗಡೆ ಉಳಿಯಲೇ ಇಲ್ಲ. ಹೊರ ಬಂದು ಆನಂದದಿಂದ ಕುಣಿದಾಡಿದರು. ಆ ಮೇಲೆ ಜನಕ್ಕೆ ತಿಳಿದದ್ದು, ಮಳೆ ಬಂದದ್ದು ಯಾವ ದೇವರು ದಿಂಡರಿಂದಲ್ಲ, ಹಿರಿಯನ ಮಗಳು ಸುಕ್ರಿಯಿಂದ ಅಂತ. ಅದು ನಡೆದದ್ದು ಹೀಗೆ:
ಹಟ್ಟಿಯ ಹಿರಿಯನ ಮಗಳು ಸುಕ್ರಿ ಮತ್ತವನ ದನಗಾಗಿ ಗೆಳೆಯರು ಹದ ಮಾಡಿ ಬಿತ್ತದ ಹೊಲಗಳ ನೋಡುತ್ತ, ಒಣಗಿದ ಕಾಡು ನೋಡಿ ಕನಿಕರಿಸುತ್ತ, ಬಾಯಾರಿದ ದನಗಳ ನೋಡಿ ಮರುಗುತ್ತ ಕುಂತಿರಲಾಗಿ ಸಂಪಿಗೆ ಮರದ ಕಡೆಯಿಂದ ಪಡ್ಡೆ ಪ್ರಾಯದ ಒಬ್ಬ ಕರೀಹುಡುಗ ಬಂದ. ಹುಡುಗರ ಕಂಡು ಮಿಂಚಿನಂಥ ಹಲ್ಲುಗಳನ್ನು ಪಡ್ಡೆ ಪ್ರಾಯದ ಒಬ್ಬ ಕರೀಹುಡುಗ ಬಂದ. ಹುಡುಗರ ಕಂಡು ಮಿಂಚಿನಂಥ ಹಲ್ಲುಗಳನ್ನು ತೋರಿಸುತ್ತ ನಗಾಡುತ್ತ ಬಂದವನು ನಾತಿ ದೂರ ನಾತಿ ಸಮೀಪದಲ್ಲಿ ನಿಂತು ಸುಕ್ರಿಯನ್ನು ಕೈ ಸನ್ನೆ ಮಾಡಿ ಕರೆದ. ಸುಕ್ರಿ ಓಡಿ ಹೋಗಿ ಏನೆಂದು ನಿಂತರೆ,
ಹುಡುಗ : ಏ ಹುಡುಗಿ ಮಳೆ ತಂದರೆ ಏನು ಕೊಡುತ್ತೀ? – ಅಂದ.
ಸುಕ್ರಿ : ನೀನು ಕೇಳಿದ್ದನ್ನು.
ಹುಡುಗ : ನನ್ನನ್ನು ಮದುವೆ ಮಾಡಿಕೊಳ್ತೀಯಾ?
ಸುಕ್ರಿ : ಮಳೆ ತಂದರೆ.
ಹುಡುಗ : ಆಯಿತಾಯಿತು, ಉಂಡು ಮಲಗೋ ಸಮಯ ಮಳೆ ಬರುತ್ತದೆ. ನನ್ನ ಮಾತು ನಾನುಳಿಸಿಕೊಳ್ತೀನಿ, ನಿನ್ನ ಮಾತು ನೀನು ಉಳಿಸಿಕೊ.
ಎಂದು ಹೇಳಿ ಅದೇ ಮಿಂಚಿನ ಹಲ್ಲುಗಳಲ್ಲಿ ಹೂ ಚೆಲ್ಲಾಡುವ ನಗಾಡುತ್ತ ಕಾಡಿನಲ್ಲಿ ಕಣ್ಮರೆಯಾದ.
ಹುಡುಗರಿಗೆ ದಿಗಿಲಾಯಿತು. ಆತನ ಮೈಬಣ್ಣ ತುಸುವೇ ಕಪ್ಪಾಗಿದ್ದರೂ ಮೈ ಫಳ ಫಳ ಹೊಳೆಯುತ್ತಿತ್ತು. ಹಸಿರುಗಣ್ಣಲ್ಲಿ ಬೆಳಕು ತುಳುಕುತ್ತಿತ್ತು. ಅವನ ಧ್ವನಿ ಯಕ್ಷಿ ಗುಡಿಯ ನಗಾರಿ ಬಾರಿಸಿದ ಹಾಗಿತ್ತು. ಹುಡುಗರಿಗೆ ಅವನ ರೂಪ, ನಡಿಗೆ,ನಗೆ ಎಲ್ಲವೂ ಈ ಲೋಕಮೀರಿದ ಇನ್ಯಾವುದೋ ಲೊಕದ ನಡೆನುಡಿಗಳಾಗಿ ಕಂಡವು. ಈ ತನಕ ಅಂಥವನನ್ನು ಅವರು ಕಂಡಿರಲಿಲ್ಲ. ಇವನ್ಯಾವನೋ ಹಳೇ ಭೂತ, ಸೇಡಿಗಾಗಿ ಬಂದಿರಬಹುದೆಂದು ಕೆಲವರಂದರು. ತೀರಿಸದ ಹರಕೆಗಾಗಿಯಾರೋ ಚಿಲ್ಲರೆ ದೇವರು ಹೀಗೆ ಬಂದಿರಬಹುದೆಂದು ಇನ್ನು ಕೆಲವರಂದರು. ನಮ್ಮ ಚೆಲುವೆ ಸುಕ್ರಿಯನ್ನು ಹಾರಿಸಿಕೊಂಡು ಹೋಗಲು ಬಂದ ಮಲೆಯಾಳ ಮಾಂತ್ರಿಕನೆಂದು ಮತ್ತೆ ಕೆಲವರಂದರು. ಇದೇ ಸೈಯೆಂದು ಬಹುಮತವಾಗಿ ಸುಕ್ರಿಗೆ ಬೇಕಾದಷ್ಟು ಚೇಷ್ಟೆ ಕೀಟಲೆ ಮಾಡಿ, ಎಚ್ಚರಿಕೆ ಕೊಟ್ಟು ಹಟ್ಟಿಗೆ ಹಿಂದಿರುಗಿದರು.
ಹುಡುಗರಿಗೆ ಮೈತುಂಬ ಮುಳ್ಳೇಳುವಷ್ಟು ಗಾಬರಿಯಾದದ್ದು, ಉಂಡು ಮಲಗುವಾಗ! ನಿಜವಾಗಿ ಭಾರೀ ಮಳೆಯಾಯಿತಲ್ಲ ಆವಾಗ! ಜನ ಯಾರೂ ಗೂಡುಗಳಲ್ಲಿ ಉಳಿಯಲೇ ಇಲ್ಲ. ಹೊರ ಬಂದು ಆನಂದದಿಂದ ಕುಣಿದಾಡತೊಡಗಿದರು. ಮುದುಕರು ಕೋಲೂರುತ್ತ ಕುಣಿದದ್ದನ್ನು ಕಂಡವರು ಈ ಹಟ್ಟಿಗೆ ಹುಚ್ಚು ಹತ್ತಿದೆಯೆಂದು ಕೂಡಲೇ ಹೇಳಬಹುದಾಗಿತ್ತು. ಆನಂದದ ರಭಸದಲ್ಲಿ ಹಿರಿಯರು ಮೈಮರೆತಿದ್ದರು, ಆದರೆ ಹುಡುಗರು ಸುಮ್ಮನಿರಲಿಲ್ಲ. ಸಂಜೆ ಹೊಲದಲ್ಲಿ ನಡೆದ ಘಟನೆಯನ್ನ ಹಿರಿಯರ ಕಿವಿಗಳಲ್ಲಿ ದೊಡ್ಡ ದನಿಯಿಂದ ಒದರಿದರು. ಆದರೂ ಹಿರಿಯರ್ಯಾರೂ ತಮ್ಮ ಆನಂದಗಳನ್ನ ಕದಡಿಕೊಳ್ಳಲಿಕ್ಕೆ ಸಿದ್ಧರಿರಲಿಲ್ಲ. ಸುಕ್ರಿಗೆ ಆ ಮಳೆ ತಂದ ಹುಡುಗನ ನೆನಪಿತ್ತು. ಈಗವನ ಹೂ ಬಿಡುವ ಶಬ್ದಗಳ ನೆನಪಾಗಿ ಸಿಹಿ ಕನಸುಗಳಲ್ಲಿ ತೇಲಾಡುತ್ತ ನಿದ್ದೆಗೆ ಸಂದಳು.
ಮಾರನೇ ದಿನದಿಂದ ಇಡೀ ಹಟ್ಟಿ ಗೆಯ್ಮೆಯಲ್ಲಿ ತಲ್ಲೀನವಾಯಿತು. ಆವಾಗಲೇ ಹಂಗಾಮದ ಅಂತಿಮ ದಿನಗಳಾದ್ದರಿಂದ ಉತ್ತುಬಿತ್ತುವ ದಿನಗಳಲ್ಲ. ಆದರೆ ಆ ದಿನಗಳಲ್ಲೂ ಕೆಲವು ಬಿತ್ತುವ ಬೀಜಗಳಿರುತ್ತವಲ್ಲ, ಅವನ್ನಾದರೂ ಬೆಳೆಯೋಣವೆಂದು ಜನ ಮುಂದಾದರು. ಒಂದೊಂದು ಗಳಿಗೆಯನ್ನು ಕೂಡ ಎಣಿಸಿ ಎಣಿಸಿ ದುಡಿದರು. ಸುಕ್ರಿ ಮಾತ್ರ ಒಂದು ಕಣ್ಣನ್ನು ಕೆಲಸದ ಮ್ಯಾಲಿಟ್ಟಿದ್ದರೂ ಇನ್ನೊಂದನ್ನು ಮಳೆ ತಂದ ಹುಡುಗ ಬಂದ ದಿಕ್ಕಿನಲ್ಲೇ ನೆಟ್ಟಿದ್ದಳು. ಅವಳಾಸೆ ಹುಸು ಹೋಗಲಿಲ್ಲ. ಹುಡುಗ ಅದೇ ನಗೆ ನಗಾಡುತ್ತ ಅದೇ ಸ್ಥಳದಲ್ಲಿ ಕಾಣಿಸಿಕೊಂಡೊಡನೆ ಸುಕ್ರಿ ಅಕ್ಕಪಕ್ಕ ಯಾರಿಗೂ ಹೇಳದೆ ಕಾಣೆಯಾದಳು. ಅವಳು ಕಾಣೆಯಾದುದನ್ನು ಗಮನಿಸುವಷ್ಟು ಪುರಸೊತ್ತು ಯಾರಿಗಿತ್ತು?
ಈ ಸಲ ಈ ಸೀಮೆಯಲ್ಲಿ ಏನು ನಡೆದರೂ ಅದಕ್ಕೊಂದು ಪವಾಡದ ಸ್ವರೂಪ ಬರುವಂತಾಯ್ತು. ಬಿತ್ತಿದ ಒಂದೇ ಒಂದು ಬೀಜ ಹುಸಿ ಹೋಗಿರಲಿಲ್ಲ. ಪೈರಂತೂ ಒಂದು ತಿಂಗಳ ಬೆಳವಣಿಗೆಯನ್ನು ಒಂದು ವಾರದಲ್ಲಿ, ಒಂದು ವಾರದ ಬೆಳವಣಿಗೆಯನ್ನು ಒಂದು ದಿನದಲ್ಲಿ ಬೆಳೆದು ಪವಾಡ ಮೆರೆದಿತ್ತು. ಈ ವರ್ಷ ಸೀಗೇ ಹಬ್ಬ ಆಚರಿಸುವುದೇ ಅನುಮಾನವಿದ್ದಾಗ ಬೆಳೆಗಳು ಈ ರೀತಿ ಬಂದರೆ ಜನಕ್ಕೆ ಏನಾಗಬೇಡ! ತುಂಬು ಬಸುರಿಯವರಿಗೆ ಅವರು ಬಯಸುವ ಬಯಕೆಯೂಟ ಹಾಕುವಂತೆ ಬೆಳೆದ ಭೂಮಿಗೂ ಬಯಕೆಯೂಟ ಉಣಬಡಿಸುವ ಆಚರಣೆಯೊಂದಿದೆ. ಅದನ್ನ ಈ ಜನ ಸೀಗೇಹುಣ್ಣಿಮೆ ಹಬ್ಬ ಅಂತ ಕರೆಯುತ್ತಾರೆ. ಈ ದಿನ ಥರಾವರಿ ಅಡಿಗೆ ಮಾಡಿಕೊಂಡು, ಬೆಳೆದ ಹೊಲದ ತುಂಬ ಚೆಲ್ಲಿ, ತಾವೂ ಹೊಲಗಳಲ್ಲಿ ಊಟ ಮಾಡುತ್ತಾರೆ. ಹಾಗೆ ಹೊಲಕ್ಕೆ ಹೋದಾಗ ಮಾಡಿದ ಅಡಿಗೆಯನ್ನು ಪ್ರತ್ಯೇಕ ಕಟ್ಟಿಕೊಂಡು ಸುಕ್ರಿ ಯಾರಿಗೂ ಗೊತ್ತಾಗದ ಹಾಗೆ ಸಂಪಿಗೆ ಮರದತ್ತ ಸರಿದಳು.
ಮಳೆ ತಂದ ಹುಡುಗನ ಸುಳಿವು ಕಾಣಲಿಲ್ಲ. ಸುತ್ತ ಹುಡುಕುತ್ತಿದ್ದಂತೆ ಹುಯ್ಯೆನುವ ಮಾಯದ ಗಾಳಿ ಬೀಸಿ ತನ್ನನ್ನ ಸುತ್ತಿರುಗಿಸುತ್ತ ಯಾರೋ ಎತ್ತಿ ಒಯ್ಯುತ್ತಿರುವಂತೆನಿಸಿತು. ಇನ್ನೇನು ಮರಕ್ಕೆ ಅಪ್ಪಳಿಸುತ್ತೇನೆಂದು ಚೀರಿದಳು. ಸಂಪಿಗೆ ಮರಕ್ಕೆ ಅಪ್ಪಳಿಸಿದ್ದು ನಿಜ. ಆದರೆ ಪೆಟ್ಟಾಗಲಿಲ್ಲ. ಯಾರೋ ತನ್ನ ತೋಳುಗಳಲ್ಲಿ ತಬ್ಬಿಕೊಂಡ ಹಾಗನ್ನಿಸಿತು. ಮರದ ತುಂಬ ಅಂದಚಂದದ ಒಂದು ಸಾವಿರ ಹಕ್ಕಿ ಹಿಗ್ಗ ಸೂಸಿ ಮಧುರ ಸ್ವರದಿಂದ ತಾಳಮೇಳಗಳಲ್ಲಿ ಹಾಡುತ್ತಿರುವಂತೆನಿಸಿತು. ಸಂಪಿಗೆ ಮರದ ಚಿಗುರೆಲೆ ಮೈತುಂಬಾಡಿ ನವಿರೇಳಿಸಿದವು. ಮೆಲ್ಲಗೆ ಕೆನ್ನೆ, ಕಣ್ಣುಗಳ ಮ್ಯಾಲಾಡಿ ಕತ್ತಿನಲ್ಲಿ ಕಚಗುಳಿ ಇಟ್ಟರೆ ಆಶ್ಚರ‍್ಯ ಮರೆತು ಕಿಲಕಿಲ ನಕ್ಕಳು. ಟೊಂಗೆಯಿಂದ ಟೊಂಗೆಗೆ ಹಾರಿ ಜೋಕಾಲಿ ಜೀಕಿದಳು. ಹೂ ಹೂವಿನ ಜೊತೆ ಕುಣಿದಾಡಿದಳು. ಸಂಪಿಗೆ ಮರದ ಸೆಳೆತಕ್ಕೆ ಅದರ ಜೀಕಿಗೆ, ಅದರ ಸ್ಪರ್ಶಕ್ಕೆ, ಅದರ ಕಚಗುಳಿಗೆ, ಅದರ ಚಿನ್ನಾಟಕ್ಕೆ ತನ್ನ ತಾ ಅರ್ಪಿಸಿಕೊಂಡು ಹಾಯೆಂದು ಕಣ್ಮುಚ್ಚಿದಳು.
ಯಾರೋ ಎಚ್ಚರಿಸಿ ಕಣ್ಣು ತೆರೆದಾಗ ತನ್ನ ಓರಗೆಯ ಗೆಳತಿಯರೆಲ್ಲ ಸುತ್ತ ನಗಾಡುತ್ತ ನಿಂತಿದ್ದಾರೆ! ಚೇಷ್ಟೆ ಮಾಡುತ್ತ ಗೆಳತಿಯರೆಲ್ಲ ಸೇರಿ ಕಾಡಿಗೆ ನುಗ್ಗಿ ಚಂದದ ಹೂಗಳ ಹರಿದು ಮುಡಿದರು. ಪರಸ್ಪರರ ಮೈಮ್ಯಾಲೆರಚಿದರು. ಹಾಡು ಗುನುಗಿ ನಕ್ಕರು. ಹಕ್ಕಿಗಳಿಗೆ ಅಣಕಿಸಿದರು. ಅಷ್ಟರಲ್ಲಿ ಸಂಪಿಗೆಯ ಪರಿಮಳದ ಪವನ ಮೂಗಿಗೆ ತಾಗಿದ್ದೇ ಎಲ್ಲರೂ ಸಂಪಿಗೆ ಮರದ ಕಡೆಗೆ ಓಡಿದರು. ಹೂಗಳೆಲ್ಲ ಮರದ ತುದಿಯಲ್ಲಿದ್ದವು, ಹತ್ತುವುದು ಸಾಧ್ಯವಿರಲಿಲ್ಲ. ಅಗೊ, ಕೆಳಗಿನ ಮಡುವಿನಲ್ಲಿ ಒಂದೇ ಹೂ ತೇಲಾಡುತ್ತಿದೆ! ಅದರದ್ದೇ ವಾಸನೆ ಎಂದು ನಾ ಮುಂದೆ ತಾ ಮುಂದೆಂದು ಈಗ ಮಡುವಿಗೆ ಧಾಳಿಯಿಟ್ಟರು. ತೇಲುತ್ತಿದ್ದ ಒಂಟಿ ಹೂವಿಗೆ ಕೈ ಹಾಕಿದರೆ ತೇಲುತ್ತ ಆಳಕ್ಕೆ ಹೋಯಿತು. ಮತ್ತೆ ಎಷ್ಟೆಲ್ಲ ಯತ್ನಿಸಿದರೂ ಯಾರೆಲ್ಲ ಯತ್ನಿಸಿದರೂ ಸನಿಹ ಬರಲಿಲ್ಲ. ಕೊನೆಗೆ ಸುಕ್ರಿ ಮುಂದೆ ಬಂದು ಕೈಚಾಚಿದಾಗ ಕಣ್ಣಿಗೆ ಸಮೀಪ ಕೈಗೆ ದೂರ ದೂರವಾಗುತ್ತ ಆಟ ಆಡಿಸಿತು. ಆಮೇಲೆ ಸೊಂಟದ ಮಟ್ಟ ನೀರಿಗೆ ಹೋದಾಗ ಸಿಕ್ಕಿತು. ಘಮ ಘಮ ಪರಿಮಳದ ಮಾದಕ ಸುಖದಲ್ಲಿ ಹುಡುಗಿಯರೆಲ್ಲ ಮೈಮರೆತರು. ಸುಕ್ರಿ ಮೆಚ್ಚುಗೆಯಿಂದ ಜಡೆಯಲ್ಲಿ ಮುಡಿದುಕೊಂಡಳು. ಹೂವಿಗಾಗಿ ಅವಳು ಕಷ್ಟಪಟ್ಟವಳಾದ್ದರಿಂದ ಯಾರೂ ಅಸೂಯೆ ಪಡಲಿಲ್ಲ. ಈಗ ಪರಿಮಳದ ಭರಣಿಯಾದಳು ಸುಕ್ರಿ.
ರಾತ್ರಿ ಮಲಗಿದಾಗ ಇನ್ನೇನು ನಿದ್ರೆಗೆ ಒಳಗಾಗಬೇಕು, ಅಷ್ಟರಲ್ಲಿ ಹೂವನ್ನ ಇನ್ನೊಮ್ಮೆ ನೋಡುವ ಮನಸ್ಸಾಯಿತು ಸುಕ್ರಿಗೆ. ತೆಗೆದು ನೋಡಿದರೆ ಬಾಡಿರಲಿಲ್ಲ. ಮೂಸಿ ನೋಡುತ್ತಿರುವಂತೆ ಹೂವಿದ್ದದ್ದು ಅವಳ ಮಳೆ ತಂದ ಹುಡುಗನಾಗಿ ರೂಪಾಂತರಗೊಂಡು
ಹುಡುಗ : ಕೊಟ್ಟ ಮಾತನ್ನ ಮರೆತೆಯೇನೆ ಹುಡುಗಿ? ಎಂದ.
ಆತಂಕ ಗಾಬರಿಗಳಿಂದ ಮುಖ ಕೆಂಪೆರಿ ಸುಕ್ರಿ ಎರಡೂ ಕೈಗಳಿಂದ ಮುಖವ ಮುಚ್ಚಿಕೊಂಡಳು.
ಮಾರನೆ ಬೆಳಿಗ್ಗೆ ಸುಕ್ರಿಯ ತಾಯಿ ಹಿರಿಯವ ಕಿವಿಯಲ್ಲಿ
ಮುದುಕಿ : ಲೇ ಹಿರಿಯಾ, ನಿನ್ನೆ ರಾತ್ರಿ ಸುಕ್ರಿ ಮಲಗಿದ್ದ ಮೂಲೆಯಿಂದ ಗಂಡಸಿನ ಪಿಸುದನಿ ಕೇಳಿಸಿತ್ತಲ್ಲ!
ಎಂದಾಗ ಹಿರಿಯನಿಗೆ ಹೆಚ್ಚಿನ ಆತಂಕವಾಯಿತು. ಹಟ್ಟಿಯ ಹಿರಿಯನ ಮಗಳು ಕಾಡಿಗೆ ಹೋಗದೆ, ಕುಲಾಚಾರ ತಪ್ಪಿಸಿ ಗೂಡಿಗೇ ಹುಡುಗನನ್ನು ಕರೆತರಬಹುದೇ? ಯಾರಾಗಿರಬಹುದಾತ? ಇನ್ನೊಬ್ಬರಿಗೆ ತಿಳಿಯುವ ಮೊದಲೇ ಇದಕ್ಕೊಂದು ಕೊನೆ ಕೊಡಬೇಕೆಂದು ಹಿರಿಯ ಮತ್ತವನ ಮುದುಕಿ ಯೋಚಿಸುತ್ತಿದ್ದರೆ ಹಟ್ಟಿಯ ಹೈಕಳು ಅವರಿಗಿಂತ ಮುಂದೆ ಹೋಗಿದ್ದರು.
ಮಳೆ ತಂದ ಹುಡುಗ ಮತ್ತು ಸುಕ್ರಿಯ ಸ್ನೇಹವೀಗ ಗುಟ್ಟಾಗಿ ಉಳಿದಿರಲಿಲ್ಲ. ದನ ಕಾಯುವ ಹುಡುಗರು ತಾವು ಆ ದಿನ ಕಂಡುದನ್ನ ಕಥೆ ಮಾಡಿ ಹೇಳಿದರು. ಸುಕ್ರಿಯನ್ನು ಕಾಡಿಗೆ ಕರೆದೊಯ್ಯುವ ಕನಸು ಕಂಡ ಪಡ್ಡೆ ಹುಡುಗರ ಅಸೂಯೆಗೆ ಈಗ ಬೆಂಕಿಯಿಕ್ಕಿದಂತಾಯ್ತು. ಸುಕ್ರಿ ಮತ್ತವಳ ಹುಡುಗನ ಕಥೆಗೆ ತಮ್ಮ ಕೈಲಾದ ವಿವರ ಸೇರಿಸಿದ ಹುಡುಗನ ತಲೆಗೆರಡು ಕೊಂಬು, ಬಾಯಲ್ಲಿ ಕೋರೆಹಲ್ಲು ಮೂಡಿಸಿ ಸುಕ್ರಿಯ ತಂದೆ ತಾಯಿಗೆ ಹೇಳಿ ಸೇಡು ತೀರಿಸಿಕೊಂಡರು.
ಕಥೆ ಕೇಳಿದ ಮ್ಯಾಲೆ ಕೇಳಿದವರಿಗೆಲ್ಲ ಭಯವಾಯಿತೇ ವಿನಾ ಸಂತೋಷವಾಗಲಿಲ್ಲ. ಹುಡುಗ ಯಾವ ಹಟ್ಟಿ, ಯಾವ ಗೂಡಿನವನೆಂದಿಲ್ಲ. ಯಾವ ಕುಲ ಯಾವ ಜತಿಯವನೆಂದಿಲ್ಲ. ಹೆಸರಿಲ್ಲ, ದೆಸೆಯಿಲ್ಲ, ಯಾರನ್ನ ಕೇಳಿದರೂ ನಾವರಿಯೆವಲ್ಲಾ ಎಂದೇ ಹೇಳಿದರು.
ಸುಕ್ರಿಗೂ ಅವನ ವಿಷಯ ತಿಳಿಯದು. ಸಾಲದ್ದಕ್ಕೆ ಸುಕ್ರಿ ಆ ಹುಡುಗನೊಂದಿಗೆ ಕಾಡಿಗೆ ಹೋಗುವುದಾಗಿ ತನ್ನಿಚ್ಚೆಯ ಬಿಚ್ಚಿ ತಾಯಿಗೆ ಹೇಳಿಯೂ ಬಿಟ್ಟಳು. ಈಗ ಬೇಲಿಯ ಮ್ಯಾಲೆ ಒಣಗು ಹಾಕಿದ ಬಟ್ಟೆಯ ಬಿಡಿಸಿಕೊಳ್ಳಬೇಕು. ಜೋರಿನಿಂದ ಎಳೆದರೆ ಬಟ್ಟೆ ಹರಿಯುತ್ತದೆ. ಮೆಲ್ಲಗೆ ಒಂದೊಂದೇ ಮುಳ್ಳಿನಿಂದ ಬಟ್ಟೆ ಬಿಡಿಸಿ ತೆಗೆಯಬೇಕು. ಹಾಗೆಂದು ಚಿಂತನೆ ಮಾಡಿ ಮತಲಬಿಯಿಂದ ಹಿರಿಯ ಮಗಳಿಗೆ ಹೀಗೆ ಹೇಳಿದ : “ಆಯ್ತು ಮಗಳೇ, ಹದಿ ವಯಸ್ಸಾದ ಮ್ಯಾಕೆ ನೀನು ಕಾಡಿಗೆ ಹೊಗುವುದು ನಮಗೂ ಸಮ್ಮತವೇ. ಆದರೆ ಅದಕ್ಕೂ ಮುನ್ನ ಕುಲಾಚಾರ ಮಾಡಬ್ಯಾಡವೆ? ಇವತ್ತು ಒಳ್ಳೆಯ ವೇಳೆ ಗಳಿಗೆ ನೋಡಿ ಹುಡುಗನ್ನ ಗೂಡಿಗೆ ಕರೆದು ತಾ. ಮಾವನ ಮರ್ಯಾದೆ ಅಂತ ಇರುತ್ತಲ್ಲ. ಮೊದಲು ಅದ ಮಾಡುವಾ” ಅಂದ.
ಆ ದಿನ ಸಂಜೆ ಹೊತ್ತು ಸುಕ್ರಿ ತಲೆ ಬಾಚಿ ಮುಡಿ ಕಟ್ಟಿ ಹೂ ಮುಡಿದಳು. ಸೆಳೆನೂಲುಟ್ಟು ಬಣ್ಣದ ಕಲ್ಲಿನ ಸರ ಹಾಕಿಕೊಂಡು ಸಿಂಗಾರವಾದಳು. ಅಂಗಳದ ರಜವ ಗೂಡಿಸಿ ನಾಲ್ಕೆಳೆ ರಂಗೋಲಿ ಎಳೆದು ಏಳು ಚಿಕ್ಕೆ ಬಿಡಿಸಿದಳು. ಮಳೆ ತಂದ ಹುಡುಗ ಹಿರಿಯನ ಗೂಡಿಗೆ ಬರುವ ಸುದ್ದಿಯಾಗಲೇ ಹಟ್ಟಿಗೆ ತಿಳಿದುಬಿಟ್ಟಿತ್ತು. ಆದ್ದರಿಂದ ಮಳೆ ತರುವಂಥ ಸಜ್ಜನ ಎಂತಿದ್ದಾನೆಂದು ತಿಳಿಯಲು ಅನೇಕರಾಗಲೇ ಹಿರಿಯನ ಗೂಡಿನ ಮುಂದೆ ಕೂಡಿಬಿಟ್ಟಿದ್ದರು. ಹೆಂಗಸರು ಗೂಡಿನೊಳಕ್ಕೆ ಸೇರಿಬಿಟ್ಟಿದ್ದರು. ಹಸು ಕೊಟ್ಟಿಗೆಗೆ ಬರೋ ಹೊತ್ತಿಗೆ ಸರಿಯಾಗಿ ನಾಯಿ ಬೊಗಳಿದ್ದು ಕೇಳಿಸಿ ಆ ಕಡೆ ನೋಡಿದರು. ಅದೇ ಮಳೆ ತಂದ ಹುಡುಗ ದೊಡ್ಡ ಪ್ರಾಣಿಯ ಹಾಗೆ ಹೆಜ್ಜೆ ಹಾಕುತ್ತ ಎತ್ತರದ ಮರ ನಡೆದು ಬಂದ ಹಾಗೆ ಬಿಜು ಮಾಡಿದ! ಅವನೊಂದಿಗೆ ಕುತೂಹಲ ತಾಳದ ಎಳೆಯ ಮಕ್ಕಳೂ ಬೊಗಳುವ ನಾಯಿಗಳು ಬಂದವು. ನೋಡಿದ ಜನ ಹೌಹಾರಿದರು!
ಆಜಾನುಬಾಹು ಹುಡುಗನ ಹುರಿಬಿಗಿದ ಸ್ನಾಯುಗಳು ಜಾಲೀ ಮರದಂತೆ ಬಿರುಸಾಗಿದ್ದವು. ಪಚ್ಚೆಯ ತೆನೆಯಂಥ ಹಸಿರುಗಣ್ಣು ಫಳಫಳ ಹೊಳೆಯುತ್ತಿದ್ದುವು. ಮರದೆಲೆಗಳಲ್ಲಿ ಮಾಡಿದ್ದ ಲಂಗೋಟಿಯ ಕೊನೆಯಲ್ಲಿ ಹೂ ಹೆಣೆದ ಬಾರ್ಡರಿದ್ದು ಚೆಂಡು ಹೂ ತೂಗಾಡುತ್ತಿದ್ದವು. ಪಡ್ಡೆಪ್ರಾಯದ ಮಿಂಚಿನ ನಗೆಯನ್ನು ಒತ್ತಾಯದಿಂದ ತುಟಿಯಲ್ಲಿ ಬಂಧಿಸಿಟ್ಟಿದ್ದ. ತಿದ್ದಿ ಮಾಡಿದ ಮಾಟದ ಗೊಂಬೆಯಂಥ ಹುಡುಗ ಏನಿಲ್ಲದಿದ್ದರೂ ಈ ಲೋಕದವನಲ್ಲ ಎನ್ನುವಂತಿದ್ದ. ತಬ್ಬಿಬ್ಬಾದ ಜನ ನಿಂತವರು ನಿಂತಂತೇ, ಕುಂತವರು ಕುಂತಂತೇ ಬರೆದ ಚಿತ್ರವಾದರು. ಉಪಚಾರಗಳು ಹಾಗಿರಲಿ ಏನು ಮಾಡಬೇಕೆಂಬುದೇ ಹಿರಿಯ ಮತ್ತವನ ಮುದುಕಿಗೆ ಮರೆತು ಹೋಯಿತು. ಸುಕ್ರಿಯೇ ಮುಂದಾಗಿ ನೀರಿನಿಂದ ಕಾಲು ತೊಳೆದು ಧೂಳು ಕಳೆದು ಕುಡಿಯಲು ಹಾಲಿತ್ತಳು. ಹುಡುಗ ಹಾಲು ಕುಡಿದು ಒಡಲು ತಂಪೇರಿಸಿಕೊಂಡು ಚಿಕ್ಕ ಚಾವಡಿಯ ಚಿತ್ರ ಮಂಟಪದಲ್ಲಿ ಹುಲ್ಲಿನ ಕಿರುಚಾಪೆಯ ಮ್ಯಾಲೆ ಕುಂತ. ಎಲ್ಲರ ಕಣ್ಣು ಅವನನ್ನೇ ಇರಿಯುತ್ತಿದ್ದರೆ ಆತ ಎಲ್ಲರನ್ನ ನೋಡುತ್ತಿದ್ದ. ಮತ್ತೆ ಸುಕ್ರಿಯೇ ಮುಂದಾಗಿ “ಇವನೇ ನನ್ನ ಹುಡುಗ”ನೆಂದು ಹೇಳಿ ಅವನ ಕೈ ಹಿಡಿದು ತಂದೆ ಕಾಲಿಗೆ ಬಾಗಿ ನಮಸ್ಕರಿಸಬೇಕೆಂದು ಹೇಳಿ ಹಾಗೆ ಮಾಡಿತೋರಿಸಿದಳು. ಹುಡುಗನೂ ಹಾಗೇ ಮಾಡಿದ. ಹಿರಿಯನಿಗೆ ಈಗ ಬಾಯಿ ಬಂತು. “ಹೆಸರು ಕುಲ ಗೋತ್ರ ಯಾವುದಾಯ್ತೊ?” ಅಂದ. ಹುಡುಗ ಮಾತಾಡಲಿಲ್ಲ. ಯಾರನ್ನೋ ಕೇಳುತ್ತಿರುವರೆಂಬಂತೆ ಎಡಗೈ ಕಿರುಬೆರಳುಗುರು ಕಚ್ಚುತ್ತ ಕುಂತ.
ಹಿರಿಯ : “ನಿನ್ನ ಸೀಮೆಯ ಬಗ್ಗೆ ಒಂದೆರಡು ಮಾತಾಡಿದ್ದರೆ ಆಗಿತ್ತು”
ಈಗಲೂ ಹುಡುಗ ಸುಕ್ರಿಯ ಕಡೆಗೆ ನೋಡಿ ಮುಗುಳುನಕ್ಕ, ನುಡಿದಾಡಲಿಲ್ಲ. ಪುಟ್ಟ ಹುಡುಗರು ಅವನ ಅಜ್ಞಾನಕ್ಕೆ ನಗುತ್ತಿರುವಾಗ ದೊಡ್ಡವರು ಸನ್ನೆ ಮಾಡಿ ಗದರಿದರು. ಮತ್ತೆ ಮೌನ ಆವರಿಸಿತು. ಈಗ ಹಿರಿಯನೇ ಎಚ್ಚೆತ್ತು ಎಲಡಿಕೆ ಮತ್ತು ಹದಿನೆಂಟು ಗೊಂಡೆಗಳ ಒಂದು ಹೊಸ ಲಂಗೋಟಿಯುಳ್ಳ ಹರಿವಾಣವನ್ನು ಹುಡುಗನ ಮುಂದೆ ಹಿಡಿದ. ಹುಡುಗ ಅವನ್ನು ತಗೊಂಡೇನು ಮಾಡಬೇಕೆಂದು ತೋಚದೆ ಗೊಂದಲದಲ್ಲಿದ್ದಾಗ ಹುಡುಗಿಯರು ಗೊಳ್ಳನೆ ನಕ್ಕರು. ಮಳೆ ತಂದ ಹುಡುಗ ಸುಕ್ರಿಯ ಕಡೆ ನೋಡಿ ಬರುವುದಾಗಿ ಸನ್ನೆ ಮಾಡಿ ತಿಳಿಸಿ ಹೋಗಿಬಿಟ್ಟ. ಸುಕ್ರಿ ತನ್ನ ಮೂಲೆಗೆ ಸರಿದಳು.
ಈಗ ಎಲ್ಲರಿಗೂ ಹೋದುಸಿರು ಬಂತು. ಇಂಥವನನ್ನು ಕಂಡರಿಯೆವೆಂದು ಹಿರಿಯರು, ಕೇಳರಿಯವೆಂದು ಮುದುಕಿಯರು ಅಂತೂ ಎಲ್ಲರೂ ಮಂಡೆಗೊಂದೊಂದು ಮಾತಾಡಿಕೊಂಡರು. ಆದರೆ ಕೆಟ್ಟದ್ದನ್ನಾಡಲು ಎಲ್ಲರೂ ಹೆದರಿದರು. ಯಾಕೆಂದರೆ “ಅಕಸ್ಮಾತ್‌ ಇವನು ದೇವರೇ ಆಗಿಬಿಟ್ಟಿದ್ದರೆ! ನಮಗ್ಯಾಕೆ ಸಲ್ಲದ ಉಸಾಬರಿ!”
ಮಾರನೆ ದಿನ ಹಿರಿಯ ಹೊಲಕ್ಕೆ ಹೋಗಿ ಮೀಯಲು ಮಡುವಿಗಿಳಿಯ ಹೋದಾಗ ಆಶ್ಚರ್ಯ ಕಾದಿತ್ತು. ನಿನ್ನೆ ಮಳೆ ತಂದ ಹುಡುಗನಿಗೆ ತಾನು ಮರ್ಯಾದೆ ಮಾಡಿದ್ದ ಹದಿನೆಂಟು ಗೊಂಡೆಗಳ ಲಂಗೋಟಿ ಮಡುವಿನ ಬಳಿಯ ಸಂಪಿಗೆ ಮರಕ್ಕೆ ಸುತ್ತಿಕೊಂಡಿತ್ತು. ಹೋಗಿ ನೋಡಿದರೆ ತಾನು ಕೊಟ್ಟ ಎಲಡಿಕೆ ಹರಿವಾಣ ಸಮೇತ ಅದೇ ಮರದ ಕೊಂಬೆಯ ಮ್ಯಾಲಿತ್ತು. ನೋಡಿದ್ದೇ ಹಿರಿಯನ ಹೃದಯ ಡಬ ಡಬ ಅದೇ ಮರದ ಕೊಂಬೆಯ ಮ್ಯಾಲಿತ್ತು. ನೋಡಿದ್ದೇ ಹಿರಿಯನ ಹೃದಯ ಡಬ ಡಬ ಬಡಿದುಕೊಂಡಿತು. “ಮರದ ಭೂತವೇನಾದರೂ ಹುಡುಗನ ವೇಷವಾಗಿ ಬಂದು ಎಳೆಮನದ ಸುಕ್ರಿಯ ಮನಸ್ಸನ್ನು ಮಂಕು ಮರುಳು ಮಾಡಿದೆಯೆ?” – ಇಂತೀ ಪರಿ ಚಿತ್ತ ಸಂಶಯ ಮೂಡಿ ಅವಸರದಲ್ಲಿ ಗೂಡಿಗೋಡಿ ಬಂದ. ತನ್ನ ಅಭಿಪ್ರಾಯ ಪ್ರಕಟವಾಗುವ ಹಾಗೆ ಮುಚ್ಚಿ ಮಗಳಿಗೆ ಹೇಳಿದ :
ಹಿರಿಯ : ನಿನ್ನೆ ನೀನೇ ನೋಡಿದೆಯಲ್ಲ – ನಾವೆಲ್ಲ ಹ್ಯಾಗೆ ಸಂಕೋಚದಿಂದ ಮುದುಡಿಕೊಂಡೆದ್ದೆವಂತ. ಮಾಡಬೇಕಾದ ಮರ್ಯಾದೆಯನ್ನ ಪೂರ್ತಿ ಮಾಡಲಾಗಲೇ ಇಲ್ಲ. ಏನಿದ್ದರೂ ಇವತ್ತು ಅವನನ್ನ ಇನ್ನೊಮ್ಮೆ ಕರೆದುಕೊಂಡು ಬಾ. ಮರ್ಯಾದೆ ಮಾಡಿ ಕಳಿಸುವಾಗ. ನೀವಿಬ್ಬರೂ ಕಾಡಿಗೆ ಹೋಗುವುದು ಇದ್ದೇ ಇದೆ. ನಾಳೆ ಹೋದರಾಯ್ತು.
ಈ ದಿನವೂ ನಿನ್ನೆಗಿಂತ ಹೆಚ್ಚಿಗೇನೂ ನಡೆಯಲಿಲ್ಲ. ಹಿರಿಯ ಈ ದಿನ ಮೈಛಳಿ ಬಿಟ್ಟು ನಾಕು ಮಾತಾಡಿ ಧಡಿ ಧೋತ್ರ ಮತ್ತು ಮುಡಿಗೆ ಕೆಂಪು ಜರಿ ರುಂಬಾಲು ಆಹೇರು ಮಾಡಿ ಅಳಿಯನನ್ನ ಬೀಳ್ಕೊಟ್ಟ.
ಮಾರನೇ ದಿನ ಹಿರಿಯ ಬೆಳಿಗ್ಗೆ ಯಾರಿಗೂ ಹೇಳದೇ ಸಂಪಿಗೆ ಮರಕ್ಕೆ ಹೋಗಿ ನೋಡಿದರೆ ನಿನ್ನೆ ಕೊಟ್ಟ ಧಡಿಧೋತ್ರವನ್ನ ಸಂಪಿಗೆ ಮರ ಉಟ್ಟಿತ್ತು! ಟೊಂಗೆಯ ತುದಿಯಲ್ಲಿ ಕೆಂಪು ಜರಿ ರುಂಬಾಲಿತ್ತು! ಹಿರಿಯನನ್ನ ಕಂಡುದೇ ಮರ ಹಿಗ್ಗಿನಿಂದ ಕೈ ಬೀಸಿ ಸ್ವಾಗತಿಸಲೆಂಬಂತೆ ಟೊಂಗೆಗಳ ಅಲುಗಾಡಿಸಿ ಹತ್ತೆಂಟು ಹೂ ಉದುರಿಸಿತು. ನೋಡಿ ಹಿರಿಯ ಅಡಿಯಿಂದ ಮುಡಿತನಕ ಥರ ಥರ ನಡುಗಿದ. ಎಲ ಎಲ ಈ ಸಂಪಿಗೆ ಮರವೇ ಹೀಗೆ ತನ್ನ ಮಗಳನ್ನ ಮೋಸ ಮಾಡುತ್ತಿದೆಯೆಂದು ತಿಳಿಯಲು ಹೆಚ್ಚು ಸಮಯ ಹಿಡಿಯಲಿಲ್ಲ. ಅವಸರದಲ್ಲಿ ಹಟ್ಟಿಗೆ ಬಂದವನೆ ಕಟ್ಟುಮಸ್ತಾದ ನಾಕೈದಾಳು ಮರಕುಟುಕರನ್ನು ಕರೆದುಕೊಂಡು ಹೊಲಕ್ಕೆ ಹೋಗಿ ಮರವನ್ನ ಕಡಿಯ ಹೇಳಿದ!
ಇತ್ತ ಗೂಡಿನಲ್ಲಿ ಸುಕ್ರಿ ಗರ್ಭಹಿಡಿದುಕೊಂಡು ಅಯ್ಯೊ ಸತ್ತೆ ಎಂದು ಕಿರುಚುತ್ತ ಉರುಳಾಡುತ್ತಿದ್ದಳು. ಮುದುಕಿ ಮತ್ತು ಹಟ್ಟಿಯ ಜನ ಮದ್ದಿಗಾಗಿ ಇಲ್ಲಿ ತಡಕಾಡುತ್ತಿದ್ದರೆ, ಅಲ್ಲಿ ಹೊಲದಲ್ಲಿ ಮರಕಟುಕರು ಮರ ಕಡಿಯುತ್ತಿದ್ದರು! ಬಹಳ ಹೊತ್ತು ಕಡಿದ ಮೇಲೆ ಮರ ಉರುಳಿ ಮಡುವಿಗೆ ಬಿತ್ತು. ಹಿರಿಯ ಹೆಮ್ಮೆಯಿಂದ ಬೀಗುತ್ತ ಗೂಡಿಗೆ ಬಂದಾಗ ಸುಕ್ರಿಯೂ ಗರ್ಭ ಹಿಡಿದುಕೊಂಡು ಅಸುನೀಗಿದ್ದಳು!
ನಮ್ಮ ಕಥೆ ಮುಗಿಯಿತಲ್ಲ!
* * *
ಮರವೇ ಮರ್ಮರವೇ : ಒಕ್ಕಣ್ಣಿ ಮುಕ್ಕಣ್ಣಿ
ಒಂದಾನೊಂದು ಕಾಲದಲ್ಲಿ, ಒಂದಾನೊಂದು ಊರಿನಲ್ಲಿ ಗಂಡಹೆಂಡತಿ ಇದ್ದರು. ಗಂಡ ಕುರಿಯಣ್ಣ, ಹೆಂಡತಿ ಕೋರೆಹಲ್ಲಿನ ಕೊರವಿ. ಇವರಿಗೆ ಇಬ್ಬರು ಹೆಣ್ಣುಮಕ್ಕಳು. ಒಬ್ಬಳು ಒಕ್ಕಣ್ಣಿ, ಇನ್ನೊಬ್ಬಳು ಮುಕ್ಕಣ್ಣಿ. ಚಿಕ್ಕವಳಿಗೆ ಒಂದೇ ಕಣ್ಣು; ಅದಕ್ಕೇ ಅವಳು ಒಕ್ಕಣ್ಣಿ. ದೊಡ್ಡವಳಿಗೆ ಎರಡಲ್ಲದೆ ನೆತ್ತಿಯಲ್ಲೊಂದು ಕಣ್ಣಿತ್ತು; ಅವಳು ಮುಕ್ಕಣ್ಣಿ. ಈ ಇಬ್ಬರಲ್ಲದೆ ಕುರಿಯಣ್ಣನ ಮೊದಲನೇ ಹೆಂಡತಿಯ ಮಲ್ಲಿಗೆ ಎಂಬ ಮಗಳಿಗೆ ಜನ್ಮ ನೀಡಿ ಅಸು ನೀಗಿದ್ದಳು. ಮಲಮಗಳಾದ ಮಲ್ಲಿಗೆಯೂ ಇದೇ ಮನೆಯಲ್ಲಿದ್ದಳು. ಮಲಮಗಳಾಗಿದ್ದರಿಂದ ಮಲತಾಯಿ ಮತ್ತವಳ ಇಬ್ಬರು ಭಯಾನಕ ಹುಡುಗಿಯರು ಮಲ್ಲಿಗೆಯನ್ನ ಕೆಟ್ಟದಾಗಿ ಕಾಣುತ್ತಿದ್ದರು, ಪೀಡಿಸುತ್ತಿದ್ದರು. ಅವಳ ಮೇಲೆ ಶಾಪ, ಬೈಗಳ, ಕಠಿಣೋಕ್ತಿಗಳ ಮಳೆಗರೆಯುತ್ತಿದ್ದರು. ಸೇವಕಿಯಂತೆ ಮನೆಗೆಲಸಗಳನ್ನೂ ಮಲ್ಲಿಗೆಯೇ ಮಾಡಬೇಕಿತ್ತು. ಹೋಗಲಿ ಹೊಟ್ಟೆತುಂಬ ಊಟಕ್ಕಾದರೂ ಹಾಕುತ್ತಿದ್ದರೆ? – ಅದೂ ಇಲ್ಲ. ತಂಗಳು ಪಂಗಳು ಹಾಕಿ, ಕಪಿಲೆ ಹಸು ಬಿಟ್ಟು, ‘ಮೇಯಿಸಿಕೊಂಡು ಬಾ’ ಎಂದು ಕಾಡಿಗಟ್ಟುತ್ತಿದ್ದರು.
ಇಂತಿರಲಾಗಿ ಒಂದು ದಿನ ತಂಗಳನ್ನ ಕೂಡ ಹಾಕದೆ ಮಲ್ಲಿಗೆಯನ್ನ ಕಾಡಿಗಟ್ಟಿದ್ದರು. ಮಲ್ಲಿಗೆ ಕಾಡಿಗೆ ಬಂದು ತನ್ನ ತಾಯಿಯ ಗೋರಿ ಬಳಿ ಕುಳಿತು ಬಿಕ್ಕಿ ಬಿಕ್ಕಿ ಅಳುತ್ತಿದ್ದಳು. ಕಪಿಲೆ ಹಸುವಿಗೂ ಕರುಣೆ ಬಂದು ಕತ್ತಿನಿಂದ ಅವಳ ಬೆನ್ನುಜ್ಜಿ ಸಮಾಧಾನ ಮಾಡಲು ಪ್ರಯತ್ನಿಸಿತು. ಅಷ್ಟರಲ್ಲಿ “ಯಾಕಳುತ್ತೀ ಮಗಳೆ?” ಎಂದು ದನಿ ಕೇಳಿಸಿತು. ಇಂತೆಂಬ ನುಡಿ ಕೇಳಿ ಮಲ್ಲಿಗೆಗೆ ಆಶ್ಚರ್ಯವಾಯಿತು. ಯಾರು ಮಾತಾಡಿದರೆಂದು ಸುತ್ತ ನೋಡಿದಳು. ಗೋರಿಯ ಕಡೆಯಿಂದ ಒಬ್ಬ ಹೆಂಗಸು ಬಂದಳು! ಮಲ್ಲಿಗೆ “ಯಾರಮ್ಮ ನೀನು?” ಎಂದಳು.
“ನಾನು ನಿನ್ನ ತಾಯಿ ಮಗಳೇ, ಸತ್ತು ಹೀಗಿದ್ದೇನೆ.”
ಮಲ್ಲಿಗೆ ತಾಯಿ ಎಂಬ ಶಬ್ದ ಕೇಳಿ ದುಃಖ ಒತ್ತರಿಸಿ ಬಂತು, ಇಬ್ಬರೂ ತಬ್ಬಿಕೊಂಡು ಕಣ್ಣೀರ ಕೊಳದಲ್ಲಿ ಮುಳುಗೇಳುತ್ತ ತಮ್ಮಲ್ಲಿದ್ದ ಎಲ್ಲ ಕಣ್ಣೀರನತ್ತರು. ಆಮೇಲೆ ಮಗಳನ್ನ ಸಮಾಧಾನ ಮಾಡುತ್ತ,
“ಹೇಳು ಕಂದಾ, ಯಾಕಳುತ್ತಿ?” ಎಂದಳು.
“ನೀನು ಸಾಯುವಾಗ ನನ್ನನ್ನೂ ಜೊತೆ ಕರೆದೊಯ್ಯಬಾರದಿತ್ತೆ ಅಮ್ಮ? ಈಗ ನನ್ನ ಕಷ್ಟನೋಡು: ಆ ಮಲತಾಯಿ, ಅವಳ ಮಕ್ಕಳೊ! ಕೈತುಂಬ ಕೆಲಸ. ತಂಗಳು ಪಂಗಳು ಹಾಕಿ ಕಳಿಸುತ್ತಾರೆ. ಇವತ್ತು ಅದನ್ನೂ ಕೊಡಲಿಲ್ಲ.”
“ಹಾಗಿದ್ದರೆ ಒಂದು ಕೆಲಸ ಮಾಡು. ಕಣ್ಣೀರು ಒರೆಸಿಕೊ. ನಿನಗೆ ಹಸಿವಾದಾಗ ಅಥವಾ ಇನ್ನೇನಾದರೂ ಅಗತ್ಯ ಬಿದ್ದಾಗ ಈ ಕಪಿಲೆಯ ಮೇಲೆ ಕೈಯಾಡಿಸುತ್ತ –
“ಬಾ ನನ್ನ ಕಪಿಲೇ
ನೀ ನನ್ನ ತಾಯೇ
ಕಾಮಧೇನುವೆ ನನ್ನ ಕಾಯೆ”
ಎಂದು ಹೇಳು. ಆಗ ಹಸು ನಿನ್ನ ಕಡೆಗೆ ನೋಡುತ್ತದೆ. ನಿನಗೇನು ಬೇಕೋ ಅದನ್ನ ಕೇಳಿಕೊ. ನಿನ್ನ ಆಸೆಗಳೆಲ್ಲ ಈಡೇರುತ್ತವೆ. ಸಾಕಾದ ಮೇಲೆ,
“ಇಲ್ಲೀಗಿ ಹರಹರ
ಇಲ್ಲೀಗಿ ಶಿವಶಿವ
ಇಲ್ಲೀಗಿ ಸಾಕಮ್ಮ ನಿನ್ನ ದಯೆ”
ಅಂತ ಹಾಡು ಹೇಳು. ಆದರೆ ನೆನಪಿಡು, ಬೇರೆ ಯಾರಾದರೂ ಇದ್ದಾಗ ಹಸುವಿನ ಬಳಿ ಏನೂ ಕೇಳಬೇಡ.”
– ಎಂದು ಹೇಳಿ ಹೆಂಗಸು ಮಾಯವಾದಳು. ಈಗಲೇ ಪರೀಕ್ಷೆ ಮಾಡೋಣವೆಂದು ಮಲ್ಲಿಗೆ ಕಪಿಲೆಯ ಬೆನ್ನ ಮೇಲೆ ಕೈಯಾಡಿಸುತ್ತ
“ಬಾ ನನ್ನ ಕಪಿಲೇ
ನೀ ನನ್ನ ತಾಯೇ
ಕಾಮಧೇನುವೆ ನನ್ನ ಕಾಯೆ”
ಎಂದು ಹಾಡಿದಳು. ಕಪಿಲೆ ಕರುಣೆಯಿಂದ ಇವಳ ಕಡೆಗೆ ನೋಡಿತು. ಬೂಂದಿ, ಲಾಡು ಹೋಳಿಗೆ ಬೇಕೆಂದಳು. ಅವೆಲ್ಲ ಬೇರೆ ಬೇರೆ ತಟ್ಟೆಯಲ್ಲಿ ಸಿದ್ಧವಾಗಿ ಬಂದವು. ಹೊಟ್ಟೆ ತುಂಬ ತಿಂದು ಸಾಕಾದ ಮೇಲೆ “ಇಲ್ಲಿಗೆ ಹರಹರ ಇಲ್ಲಿಗೆ ಶಿವಶಿವ ಇಲ್ಲಿಗೆ ಸಾಕಮ್ಮ ನಿನ್ನ ದಯೆ” ಎಂದಳು. ಅವಳು ಬಿಟ್ಟ ವಸ್ತುಗಳೆಲ್ಲ ಮಾಯವಾದವು. ಮಲ್ಲಿಗೆ ಸಂತೋಷ ಮತ್ತು ಕೃತಜ್ಞತೆಗಳಿಂದ ಒಂದು ಜೋಕಾಲಿ ಕಟ್ಟಿಕೊಂಡು ಆಡಿ ಸಂಜೆ ಸಾಯಂಕಾಲವಾದೇಟಿಗೆ ಕಪಿಲೆ ಸಮೇತ ಮನೆಗೆ ಬಂದಳು.
ಕೊಟ್ಟಿಗೆಯಲ್ಲಿ ಕಪಿಲೆಯ ಹೊಗಿಸಿ ನೋಡಿದರೆ ಮಲತಾಯಿ ಕಿರಿಚಿ ಹೇಳಿದಳು.
“ಲೇ ಮಲ್ಲಿಗೆ ಕೊಟ್ಟಿಗೆಯ ಕಟ್ಟೇ ಮೇಲೆ ನಿನ್ನ ಊಟ ಇದೆ, ತಗೊಂಡು ತಿನ್ನು”
“ನನಗೆ ಹಸಿವೆ ಇಲ್ಲಮ್ಮಾ!”
ಎಂದಳು ಮಲ್ಲಿಗೆ. ‘ಹಸಿವೆಯಿಲ್ಲ!’ ಎಂದು ತಾಯಿ ಕಣ್ಣು ಕಿಸಿದಳು –
“ಕಾಡಿನಲ್ಲಿ ಹಣ್ಣು ತಿಂದೆಯೇನೇ? ಮನೆಗೆ ತಂದು ಎಲ್ಲರಿಗೂ ಕೊಟ್ಟು ಉಳಿದರೆ ತಿನ್ನಬಾರದೇನೇ ಹಾಳಾದವಳೇ”, ಎಂದಳು.
ಮಲ್ಲಿಗೆ : ಕಾಡಿನಲ್ಲಿ ಹಣ್ಣಿಲ್ಲವಮ್ಮಾ.
ಮಲತಾಯಿ : ಹಾಗಿದ್ದರೆ ಊಟ ಯಾಕೆ ಮಾಡುತ್ತಿಲ್ಲ?
“ನನಗೆ ಹಸಿವೆ ಆಗಿಲ್ಲ, ಅಷ್ಟೆ”
“ತೋಟದಲ್ಲಿ ಸೊಪ್ಪಿಗೆ. ತಿಂದೆಯಾ?”
“ತೋಟದಲ್ಲಿ ಸೊಪ್ಪೂ ಇಲ್ಲ, ಸದೆಯೂ ಇಲ್ಲ”
“ಮತ್ತೆ ಊಟ ಯಾಕೆ ಮಾಡುತ್ತಿಲ್ಲ?”
“ನನಗೆ ಹಸಿವೆಯಾಗಿಲ್ಲ, ಅಷ್ಟೆ.”
ಎನ್ನುತ್ತ ಮಲ್ಲಿಗೆ ಕಪಿಲೆಗೆ ಅಕ್ಕಚ್ಚು ಹಾಕಲು ಹೋದಳು.
ಮಲತಾಯಿ ಮತ್ತವಳ ಒಕ್ಕಣ್ಣಿ ಮುಕ್ಕಣ್ಣಿಯರು ತಮ್ಮ ಆರೂ ಕಣ್ಣುಗಳನ್ನು ಕಿಸಿದು ಮಲ್ಲಿಗೆಯನ್ನೇ ನೋಡಿದರು. ಅವಳ ಮುಖದಲ್ಲಿ ಕಿಂಚಿತ್ತೂ ಬೇಸರವಿಲ್ಲ, ದಣಿವಿಲ್ಲ, ಹಸಿದ ಲಕ್ಷಣಗಳಿಲ್ಲ. ಸಾಲದ್ದಕ್ಕೆ ಆನಂದದಿಂದ ಕಳಕಳೆಯಾಗಿದ್ದು ನಗುನಗುತ್ತ ಎಲ್ಲರಿಗೂ ಊಟ ಬಡಿಸಿದಳು. ಮುಸುರೆ ತೆಗೆದು ಪಾತ್ರೆ ತೊಳೆದಳು. ತೃಪ್ತಿಯಿಂದ ತನ್ನ ಸ್ಥಳವಾದ ಕೊಟ್ಟಿಗೆಯ ಬಳಿ ಮಲಗಿಕೊಂಡಳು.
ಆದರೆ ಮಲತಾಯಿ ಮತ್ತು ಒಕ್ಕಣ್ಣಿ ಮುಕ್ಕಣ್ಣಿಯರು ಮಲಗಲಿಲ್ಲ. ಪಡುಕೋಣೆಯಲ್ಲಿ ಗುಪ್ತಸಭೆ ಸೇರಿ ಮಾತಾಡಿಕೊಂಡರು.
ಮುಕ್ಕಣ್ಣಿ : ಇದರಲ್ಲೇನೋ ಗುಟ್ಟಿದೆಯೇ ಒಕ್ಕಣ್ಣಿ.
ಒಕ್ಕಣ್ಣಿ : ಹೌದಕ್ಕಾ ಹಾಕಿದ ತಂಗಳನ್ನಾನ್ನ ನಾಯೀ ಹಾಗೆ ಗಬಗಬ ತಿಂಬೋಳು, ಇವತ್ತು ಅನ್ನ ನೋಡಿ ತನಗೆ ಹಸಿವಿಲ್ಲ ಅಂತಾಳೆ!
ಆಗ ಮಲತಾಯಿ ಹೇಳಿದಳು :
“ಒಕ್ಕಣ್ಣಿ ಒಂದು ಕೆಲಸ ಮಾಡು. ನಾಳೆ ಅವಳು ಹಸು ಹೊಡೆದುಕೊಂಡು ಕಾಡಿಗೆ ಹೋಗ್ತಾಳಲ್ಲವೆ? ಅವಳಿಗೆ ಗೊತ್ತಾಗದ ಹಾಗೆ ಹಿಂದಿನಿಂದ ನೀನು ಹೋಗು. ಅವಳ ಗುಟ್ಟೇನಿದೆ ಅಂತ ತಿಳಿದುಕೊಂಡು ಬಾ. ಆಮೇಲೆ ನೋಡೋಣ ಇವಳಾಟ!”
ಮಾರನೇ ದಿನ ಮಲ್ಲಿಗೆ ಕಪಿಲೆಯೊಂದಿಗೆ ಕಾಡಿಗೆ ಹೊರಟಳು. ತನ್ನ ಹಿಂದೆ ಒಕ್ಕಣ್ಣಿ ಕದ್ದು ಬಂದುದು ಅವಳಿಗೆ ಗೊತ್ತಿತ್ತು. ಆದ್ದರಿಂದ ಬಹಿರಂಗವಾಗಿಯೇ ಅವಳನ್ನು ಆಟಕ್ಕೆ ಕರೆದಳು. ಮೊದಲೇ ನಡೆದು ದಣಿದಿದ್ದ ಒಕ್ಕಣ್ಣಿ ಇನ್ನಷ್ಟು ದಣಿದು ಮರದ ತಂಪು ನೆರಳಲ್ಲಿ ನಿದ್ದೆಹೋದಳು. ಮಲ್ಲಿಗೆ ಮೆಲ್ಲಗೆ ಹೋಗಿ ಕಪಿಲೆಯ ಬೆನ್ನ ಮೇಲೆ ಕೈಯಾಡಿಸಿ, ಹಾಡಿ ಸಿಹಿಯಾದ ಊಟ ತಿಂಡಿಗಳನ್ನ ಪಡೆದು ತಿಂದು ಬಂದಳು. ಒಕ್ಕಣ್ಣಿಯಿನ್ನೂ ಗೊರಕೆ ಹೊಡೆಯುತ್ತಿದ್ದಳು. ಸಂಜೆಯಾಗುತ್ತಲೂ ಅವಳನ್ನು ಎಬ್ಬಿಸಿ ಮನೆಯ ಕಡೆಗೆ ನಡೆದರು.
ಅಕ್ಕ, ಮಲತಾಯಿ ಒಕ್ಕಣ್ಣಿಯನ್ನು ಒಳಗೆ ಕರೆದೊಯ್ದು,
“ಹೇಳೇ ಒಕ್ಕಣ್ಣಿ, ಏನೇನು ನಡೆಯಿತು?” ಎಂದರು
“ನನಗೆ ಗೊತ್ತಿಲ್ಲ.”
“ಛೀ ದಡ್ಡಿ, ನಿನಗೆ ಒಂದು ಕಣ್ಣಿದ್ದದ್ದೂ ಕೇಡು.”
“ನೀನ್ಯಾಕೆ ಅವಳ ಹಿಂದಿನಿಂದ ಹೋಗಿದ್ದೆ ಅದಾದರೂ ನೆನಪಿದೆಯೆ?”
“ನೆನಪಿದೆ. ಆದರೆ ಅಲ್ಲೀತನಕ ನಡೆದು ದಣಿವಾಗಿತ್ತು, ಆಮೇಲೆ ಆಟ ಆಡಿ ಇನ್ನಷ್ಟು ದಣಿವಾಯಿತು. ಮಲಗಿಬಿಟೆ, ನಿದ್ದೆ ಹತ್ತಿದ ಮೇಲೆ ಅವಳೇನು ತಿಂದಳೋ ಬಿಟ್ಟಳೋ ಗೊತ್ತಿಲ್ಲ. ನನಗೆ ಎಚ್ಚರವಾದಾಗ ಸಂಜೆಯಾಗಿತ್ತು. ಮನೆಗೆ ಬಂದಿವಿ.”
ನಿರಾಸೆಯಿಂದ ತಾಯಿ ಮುಕ್ಕಣ್ಣಿಗೆ “ನಾಳೆ ಅವಳ ಹಿಂದಿನಿಂದ ನೀನೇ ಹೋಗಿ ಗುಟ್ಟು ತಿಳಿದು ಬಾರೇ” ಎಂದು ಹೇಳಿದಳು.
ಮಾರನೇ ದಿನವೂ ಮಲ್ಲಿಗೆ ಮನೆಯಲ್ಲಿ ಊಟ ಮಾಡದೇ ಹಸುಬಿಟ್ಟುಕೊಂಡು ಕಾಡಿಗೆ ಹೊರಟಳು. ಉಪಾಯ ಮಾಡಿಕೊಂಡಂತೆ ಈ ದಿನ ಮುಕ್ಕಣ್ಣಿ ಜೊತೆ ಬಂದಳು. ಹಸುವ ಮೇಯುವುದಕ್ಕೆ ಬಿಟ್ಟು ಇಬ್ಬರೂ ಕಣ್ಣುಮುಚ್ಚಾಲೆ ಆಟ ಆಡಿದರು. ಮುಕ್ಕಣ್ಣಿ ದಣಿದು ಮರದ ನೆರಳಲ್ಲಿ ಮಲಗಿಕೊಂಡಳು. ನಿದ್ರಿಸುವಾಗ ಅವಳ ಎರಡೂ ಕಣ್ಣು ಮುಚ್ಚಿಕೊಂಡಿದ್ದವು. ಆದರೆ ಮೂರನೇ ಕಣ್ಣು ತೆರೆದಿತ್ತು. ಮಲ್ಲಿಗೆ ಅದನ್ನು ಗಮನಿಸದೆ ಕಪಿಲೆಯ ಕುರಿತು ಹಾಡಿ, ಅದರಿಂದ ಬಿಸಿಬಿಸಿಯಾದ ಸಿಹಿ ಊಟ ತರಿಸಿ ತಿಂದಳು. ಹೊಟ್ಟೆ ತುಂಬಿದ ಮೇಲೆ ‘ಸಾಕಮ್ಮ ನಿನ್ನ ದಯೆ’ ಹಾಡಿ ಮನೆಗೆ ಹೊರಡುವ ಮುನ್ನ ಮುಕ್ಕಣ್ಣಿಯನ್ನ ಎಬ್ಬಿಸಿದಳು.
ನಿನ್ನೆಯಂತೆ ಈ ದಿನವೂ ‘ನನ್ನ ಹೊಟ್ಟೆ ತುಂಬಿದೆ ಹಸಿವೆಯಿಲ್ಲ’ ಎಂದಳು. ತಕ್ಷಣ ಮುಕ್ಕಣ್ಣಿ ಮುಂದೆ ಬಂದು,
“ಇವಳು, ಹೇಳೋದೆಲ್ಲ ಸುಳ್ಳು ಕಣಮ್ಮ. ನಾನು ಆಟ ಆಡಿ ಮಲಗಿದ್ದೇನೆ ಅಂತ ಇವಳು ನಂಬಿದಳು. ಇವಳು ನಂಬಿದ ಹಾಗೆ ನನ್ನ ಎರಡೂ ಕಣ್ಣುಗಳು ಮಲಗಿದ್ದು ನಿಜ. ಆದರೆ ಮೂರನೇ ಕಣ್ಣು ಎಚ್ಚರಿತ್ತು. ಎಲ್ಲಾ ನೋಡಿದೆ!”
ಎಂದಳು. ತಾಯಿ, “ಅದೇನು ನೋಡಿದೆ ಬೇಗ ಹೇಳೇ” ಎಂದಳು.
“ಇವಳು ಹಸುವಿನ ಹತ್ತಿರ ಹೋಗಿ ಅದರ ಮೈಮೇಲೆ ಕೈಯಾಡಿಸುತ್ತ ಒಂದು ಹಾಡು ಹೇಳಿದಳಮ್ಮ. ಹಾಡು ಮುಗಿದ ಮ್ಯಾಕೆ ರುಚಿರುಚಿಯಾದ ಬಿಸಿ ಊಟ ಬಂತು. ನನ್ನ ಕರೆಯಲೇ ಇಲ್ಲ. ಎಲ್ಲವನ್ನು ತಾನೇ ಊಟ ಮಾಡಿ ನನ್ನ ಎಬ್ಬಿಸಿದಳು. ಈ ಕಡೆ ಬಂದಿವಿ. ಇವಳು ಮೂರು ದಿನಗಳಿಂದ ಮನೇಲಿ ಊಟ ಮಾಡದಿರೋ ಗುಟ್ಟು ಇದೇ ಕಣಮ್ಮ!”
ಕೇಳಿ ತಾಯಿ ಕೆಂಡಾಮಂಡಲವಾದಳು.
“ಎಲಾ ಹಾಳಾದವಳೇ! ಇವಳು ಮದ್ದು ಮಾಟದವಳು ಅಂತ ಎಷ್ಟು ಹೇಳಿದೆ ಆ ನಿಮ್ಮ ದರಿದ್ರ ತಂದೆಗೆ. ನನ್ನ ಮಾತನ್ನ ನಂಬಲೇ ಇಲ್ಲ. ಬರಲಿ ಮೊದಲು ಆ ಹಸುವನ್ನ ಕೊಲ್ಲಿಸೋಣ!”
ಆದರೆ ಮುಕ್ಕಣ್ಣಿಗೆ ಅವಸರ “ಅಪ್ಪ ಯಾಕಮ್ಮ ಹಸುವನ್ನ ಕೊಲ್ಲಬೇಕು? ನಾನೇ ಇದ್ದೀನಲ್ಲ! ಬೇಕಾದರೆ ಈಗಲೇ ಕೊಂದುಬಿಡ್ತೀನಿ ತಾಳು, ಮಚ್ಚು ತರ್ತೀನಿ.” ಎಂದಳು.
ಮಲ್ಲಿಗೆ ಕೊಟ್ಟಿಗೆಗೆ ಓಡಿಬಂದು ದುಃಖ ಶೋಕವ ಮಾಡುತ್ತ ಕಪಿಲೆಯನ್ನು ತಬ್ಬಿಕೊಂಡಳು:
“ಯಾಕೆ ದುಃಖಿಸುತ್ತೀ ಮಗಳೆ?” ಎಂದಿತು ಕಪಿಲೆ.
“ಕಪಿಲೆ ನಿನ್ನನ್ನ ಕೊಲ್ಲಬೇಕಂತ ಇದ್ದಾರೆ.”
“ನನಗದು ಗೊತ್ತು. ಅವರು ನನ್ನನ್ನು ಕೊಂದು ತಿನ್ನುವುದು ಖಚಿತ. ನೀನು ದುಃಖಿಸಬೇಡ. ನೀನು ನನ್ನ ಮಾಂಸ ತಿನ್ನಬೇಡ” “ದಯಮಾಡಿ ನನಗೊಂದು ಮೂಳೆಯನ್ನಾದರೂ ಕೊಡಿ” ಅಂತ ಕೇಳಿಕೊ. ಅದನ್ನೆತ್ತಿ ಅಂಗಳದಲ್ಲಿ ಹೂತುಬಿಡು. ಅಗೋ ಆ ಮಾಡು ಇದೆಯಲ್ಲ, ಅಲ್ಲಿ ನಿನ್ನ ತಾಯಿ ಇಟ್ಟ ಬೀಜ ಇದೆ. ನನ್ನ ಮೂಳೆಯ ಹೂತ ಜಾಗದಲ್ಲಿ ಆ ಬೀಜವ ಹಾಕಿ ನೀರು ಹಾಕು. ಹಣ್ಣಿನ ಮರ ಬೆಳೆಯುತ್ತದೆ. ಮುಂದಿನ ನಿನ್ನ ಯೋಗಕ್ಷೇಮವನ್ನ ಆ ಹಣ್ಣಿನ ಮರವೇ ನೋಡಿಕೊಳ್ಳುತ್ತದೆ.”
ಕಪಿಲೆ ಹೇಳಿದ ಹಾಗೇ ಮಾಡಿದ ಮಲ್ಲಿಗೆ ಹಸುವನ್ನು ಕಳೆದುಕೊಂಡಿದ್ದಕ್ಕೆ ಕಣ್ಣಿರ ಕೊಳದಲ್ಲಿ ಮುಳುಗೇಳುತ್ತ ಮಲಗಿದಳು.
ಮಾರನೇ ಬೆಳಿಗ್ಗೆ ಕೋಳಿ ಕೂಗಿ ಬೆಳಗಾಗಿ ಒಕ್ಕಣ್ಣಿ ಮುಕ್ಕಣ್ಣಿ ಮೊದಲು ಹೊರಬಂದು ನೋಡಿದರೆ ಅಂಗಳದಲ್ಲಿ ಎತ್ತರವಾದ ಸುಂದರವಾದ ಮರವೊಂದು ಎಳೆಬಿಸಿಲಲ್ಲಿ ಹಣ್ಣು ಹೂಗಳಿಂದ ನಳನಳಿಸುತ್ತ ತಂಗಾಳಿಗೆ ತೂಗಾಡುತ್ತಿದೆ! ಒಕ್ಕಣ್ಣಿ ಆನಂದದಿಂದ ಕಿಟಾರನೆ ಕಿರಿಚಿ ಹಣ್ಣು ಕೀಳು ಮರವೇರಿದಳು. ಕೈ ಜಾರಿ ಹಾಗೇ ಕೆಳಗೆ ಬಿದ್ದಳು. ಆಗಷ್ಟೆ ಹೊರಬಂದ ನಗುತ್ತಿರುವ ಮಲ್ಲಿಗೆಯ ಕೂದಲು ಜಗ್ಗಿ ಹೊಡೆಯತೊಡಗಿದಳು.
ಅಷ್ಟರಲ್ಲಿ ಶಿವಶಿವಾ – ರಾಜಕುಮಾರ ಮತ್ತು ಮಂತ್ರಿ ಅದೇ ದಾರಿಯಿಂದ ಹೊರಟವರು ಮರದಿಂದ ಆಕರ್ಷಿತರಾಗಿ ಅಲ್ಲಿಗೇ ಬರೋಣವೆ! ಅವರನ್ನ ನೋಡಿದ ತಕ್ಷಣ ಮಲತಾಯಿ ಅವಸರ ಮಾಡಿ ಅಂಗಳದಲ್ಲಿ ಬುಟ್ಟಿಯ ಕೆಳಗೆ ಇಟ್ಟಿದ್ದ ಕೋಳಿಯ ಹೊರಹಾಕಿ ಅದೇ ಸ್ಥಳದಲ್ಲಿ ಮಲ್ಲಿಗೆಯ ಕೂರಿಸಿ ಬುಟ್ಟಿಯ ಡಬ್ಬು ಹಾಕಿದಳು. ಇಬ್ಬರೂ ಆಗಂತುಕರು ಇದನ್ನು ಗಮನಿಸಿದರಾದರೂ ಮರದ ಸೌಂದರ‍್ಯದಲ್ಲಿ ಮೈಮರೆತರು. ರಾಜಕುಮರನೋ ಆಶ್ಚರ್ಯದಿಂದ ಮರನೋಡುತ್ತ, ಕಣ್ಣು ಅಗಲಿಸಿದವನು ಮುಚ್ಚದೆ,
“ಇದೇನಿದು ಮಂತ್ರಿಗಳೆ! ಇಂಥ ಹಣ್ಣಿನ ಮರವನ್ನು ನಾನು ಇದುವರೆಗೆ ಕಂಡಿಲ್ಲ. ಅಬ್ಬ! ಎಷ್ಟು ಸುಂದರ! ಯಾವ ಮರ ಇದು? ಒಂದು ಹಣ್ಣು ಕೊಡುವರೆ? ವಿಚಾರಿಸಿ”
ಎಂದ. ಮಂತ್ರಿ, “ಇದು ಯಾರ ಮನೆ?” ಅಂದುದಕ್ಕೆ ಮಲತಾಯಿ ಮುಂದೆ ಬಂದು “ಗೊತ್ತಾಗೋದಿಲ್ಲವೆ? ನಮ್ಮ ಅಂಗಳದಲ್ಲಿದೆ, ನಮ್ಮದೇ ಮರ” ಅಂದಳು.
“ಬಹಳ ಚಂದವಾದ ಮರ ನೋಡಿ ಇವರೆ, ಇವರು ರಾಜಕುಮಾರರು, ಇವರಿಗೆ ಒಂದು ಹಣ್ಣು ಕಿತ್ತುಕೊಡುವಿರಾ?”
“ಓಹೋ ಅದಕ್ಕೇನಂತೆ ಈಗಲೇ ಕೊಡ್ತೀನಿರಿ.”
ಎಂದು ಹೇಳಿ ಮುಕ್ಕಣ್ಣಿ ಮರ ಹತ್ತಿದಳು. ಅವಳು ಹತ್ತಿದಂತೆ ಮರ ಬೆಳೆಯುತ್ತಾ ಹೋಯಿತು. ಕೈಗೆ ಹಣ್ಣು ಸಿಕ್ಕಲೇ ಇಲ್ಲ. ಎತ್ತರ ಏರಿ ಅಲ್ಲಿಂದ ಜಾರಿ ಬಿದ್ದಳು. ತಾಯಿ ಪ್ರಯತ್ನಿಸಿದಳು. ಅವಳು ಹಾಗೆಯೇ ಬಿದ್ದಳು.
ಆಗ ಆ ರಾಜಕುಮಾರನಿಗೆ ಆಶ್ಚರ್ಯವಾಯಿತು. ಮಂತ್ರಿಗೆ ಸಂಶಯ ಬಂತು.
“ಆಶ್ಚರ್ಯ! ನೀವು ಮೂವರೂ ಪ್ರಯತ್ನಿಸಿದರೂ ಮರ ಬೆಳೆಯುತ್ತ ಹಣ್ಣು ಎತ್ತರಕ್ಕೆ ಹೋದವು. ನಿಮ್ಮ ಮನೆಯಲ್ಲಿ ಪ್ರಯತ್ನಿಸಿಬಲ್ಲವರು ಬೇರೆ ಯಾರೂ ಇಲ್ಲವೆ?”
ತಕ್ಷಣ ಮಲತಾಯಿ ಡಬ್ಬು ಹಾಕಿದ ಬುಟ್ಟಿ ತೆಗೆದಳು. ಮಲ್ಲಿಗೆ ಹೊರಬಂದಳು. “ರಾಜಕುಮಾರನಿಗೊಂದು ಹಣ್ಣು ಕಿತ್ತುಕೊಡೇ” ಎಂದಳು.
ಮಲ್ಲಿಗೆ ಕೈಚಾಚಿದರೆ ಎತ್ತರವಾದ ಹಣ್ಣಿನಮರ ಅವಳ ಕೈಯಳತೆಗೆ ಬಾಗಿ ಬಂತು. ಮಾಗಿದ ಹಣ್ಣು ಕಿತ್ತು ರಾಜಕುಮಾರನಿಗೂ ಮಂತ್ರಿಗೂ ಕೊಟ್ಟಳು. ಆನಂದಪಟ್ಟ ರಾಜಕುಮಾರ ಕೇಳಿದ :
“ಉಪಕಾರ ಮಾಡಿದ ಹುಡುಗಿ! ಹೇಳು ನಾವು ನಿನಗೇನನ್ನ ಕೊಡಬಹುದು?”
ಮಂತ್ರಿಯೇ ನಡುವೆ ಬಂದು ಬಾಯಿ ಹಾಕಿದ –
“ಕೇಳೋದೇನಿದೆ ಪ್ರಭು? ಈ ಮಗು ಸ್ವಯಂ ಮಹಾರಾಣಿಯಾಗುವುದಕ್ಕೆ ಯೋಗ್ಯಳು. ತಮ್ಮ ಕಣ್ಣೆದುರಿನಲ್ಲಿಯೇ ತನ್ನ ಸತ್ಯವನ್ನು ಪ್ರಕಟಪಡಿಸಿದಳು. ಬುಟ್ಟಿಯಿಂದ ಹೊರಬಂದು ತಾನೆಂಥ ಸ್ಥಿತಿಯಲ್ಲಿದ್ದೇನೆಂದು ತೋರ್ಪಡಿಸಿದಳು.”
ಎಂದು ಹೇಳಿ, ಮಲತಾಯಿಯ ಕಡೆಗೆ ಮುಖ ಮಾಡಿ,
“ಇವಳು ನಿನಗೆ ಮಲಮಗಳಲ್ಲವೆ ತಾಯಿ?” ಅಂದ. ಅದಕ್ಕೆ ಮಲತಾಯಿ,
“ಹೌದು ಹೌದು. ಈ ದರಿದ್ರ ನನ್ನ ಮಗಳಲ್ಲ, ನನ್ನ ಸವತಿಯ ಮಗಳು. ಈ ಕರ್ಮವ ನನಗೆ ಬಿಟ್ಟು ಸತ್ತುಹೋದಳು ಹಾಳಾದವಳು?”
ಎಂದು ಲಟಿಕೆ ಮುರಿದೊಂದು ಶಾಪವನ್ನೂ ಒದರಿದಳು. ಮಂತ್ರಿ ಹೇಳಿದ:
“ಗೊತ್ತಾಯಿತಲ್ಲ ಪ್ರಭು, ತಾವು ದೊಡ್ಡಮನಸ್ಸು ಮಾಡಿ ಮದುವೆಯಾದರೆ – ಇವಳ ಕಥೆಗೊಂದು ಸುಖಾಂತ್ಯ ಸಿಗುತ್ತದೆ?”
“ನನ್ನ ಮನಸ್ಸಿನಲ್ಲಿದ್ದುದನ್ನೇ ಹೇಳಿದಿರಿ ಮಂತ್ರಿಗಳೇ. ಇವು ಈಗಲೇ ನಮ್ಮೊಂದಿಗೆ ಬರಲಿ”
ಆಗ ಮಲತಾಯಿ, “ಈಗಲೇ ಇವಳನ್ನು ಕರೆದೊಯ್ಯಿರಿ, ಮರವೊಂದಿದ್ದರೆ ಸಾಕು” ಎಂದು ಹೇಳಿ ಮಂತ್ರಿ, ರಾಜಕುಮಾರ ಮತ್ತು ಮಲ್ಲಿಗೆ ರಾಜಧಾನಿಗೆ ಹೊರಟರು.
ಅವರು ಹೋದಮೇಲೆ ರಾಜಕುಮಾರನೇನೋ ನಮ್ಮ ಕಥೆಗೆ ಸುಖಾಂತ್ಯ ಕೊಡುವುದಕ್ಕಾಗಿ ಮಲ್ಲಿಗೆಯನ್ನು ಕರೆದೊಯ್ದ. ಆಮೇಲೆ ಮರವೂ ಅವರ ಬೆನ್ನು ಹತ್ತಿತೆಂದೂ “ಮರವೇ ಮರ್ಮರವೇ…” ಎಂದು ಕಿರುಚುತ್ತ ಒಕ್ಕಣ್ಣಿ ಮತ್ತು ಮುಕ್ಕಣ್ಣಿ ಮಲತಾಯಿ ಕೂಡ ಬೆನ್ನು ಹತ್ತಿದರೆಂದೂ ಈಗಲೂ ಓಡುತ್ತಿದ್ದಾರೆಂದೂ ಕಥೆಗಾರ ಹೇಳುತ್ತಾನೆ. ನಿಮಗೆ ಅವರು ಸಿಕ್ಕರೆ ಹೇಳಿ: “ ಆ ಮರ ಈಗಲೂ ನಿಮ್ಮ ಅಂಗಳದಲ್ಲೇ ಇದೆ, ಹೋಗಿ ನೋಡಿಕೊಳ್ಳಿ.”
* * *
ಮರವೇ ಮರ್ಮರವೇ : ಅಬ್ಬೇಪಾರಿ
ಒಂದಾನೊಂದು ಕಾಲದಲ್ಲಿ ಶಿವಾಪುರ ಅಂತ ಪಟ್ಟಣ. ಅಲ್ಲಿ ಬಲ್ಲಿದರಾಯ, ಬಡತಿಮ್ಮ ಅಂತ ಇಬ್ಬರು ಅಣ್ಣ ತಮ್ಮ ಇದ್ದರು. ಬಲ್ಲಿದರಾಯ ಅಣ್ಣ. ಶ್ರೀಮಂತ. ತಮ್ಮ ಬಡವನಾದ್ದರಿಂದ ಅವನಿಗೆ ಬಡತಿಮ್ಮನೆಂದೇ ಎಲ್ಲರೂ ಕರೆಯುತ್ತಿದ್ದರು. ಅದು ಪಟ್ಟಣವಾದ್ದರಿಂದ ಜನ ಸಂತೋಷದಿಂದ ಇರಲಿಲ್ಲ. ಅವರಿಗೆ ಬುದ್ಧಿ ಹೇಳಿ ಮಾರ್ಗದರ್ಶನ ಮಾಡುವಂಥ ನೆನಪುಗಳೂ ಇರಲಿಲ್ಲ. ಗಾದೆಗಳೂ ಇರಲಿಲ್ಲ. ನೆನಪು ಗಾದೆಗಳೇ ಇಲ್ಲವೆಂದ ಮೇಲೆ ಒಂದಾನೊಂದು ಕಾಲದ ಕಥೆಗಳಿಗೆ ಅವಕಾಶವೆಲ್ಲಿ?
ಹೀಗಿರುತ್ತ ಬಡತಿಮ್ಮ ತನ್ನ ಹೊಲದಲ್ಲಿ ಬೆಳೆದ ಸೌತೇಕಾಯಿ ಮಾರಲು ಸಂತೇದಿವಸ ಶಿವಾಪುರಕ್ಕೆ ಬಂದ. ಬಂದು ಸಂತೆಯ ಅಂಚಿನಲ್ಲಿ ನಿಂತು ತನ್ನ ಸೌತೇಕಾಯಿ ಚೀಲ ಬಿಚ್ಚಿದ್ದೇ ತಡ ತಾಜಾ ಸೌತೇಕಾಯಿ ನೋಡಿ ಗಿರಾಕಿಗಳು ಮುಗಿಬಿದ್ದರು. ನನಗೆ ತನಗೆ ಎಂದು ಸೌಕೇಕಾಯಿ ಕೊಳ್ಳುತ್ತಿರುವಾಗ ಅಲ್ಲೇ ಅಂಗಡಿ ಇಟ್ಟುಕೊಂಡಿದ್ದ ಬಲ್ಲಿದರಾಯ ಬಂದು ಗಿರಾಕಿಗಳಿಗೆ ಹೇಳಿದ.
ಬಲ್ಲಿದರಾಯ : ತಡೆಯಿರಿ, ತಡೆಯಿರಪ್ಪಾ, ನೀವು ತಗೊಂಡ ಸೌತೇಕಾಯಿಗಳಲ್ಲಿ ಕಹಿ ಯಾವುದು? ಸಿಹಿ ಯಾವುದು ಅಂತ ಗೊತ್ತೊ?
ಗಿರಾಕಿ : ಇಲ್ಲ. ಅದನ್ನು ಯಾರು ಹೇಳಲಾದೀತು?
ಬಲ್ಲಿದ : ಯಾಕೆ ನಾನಿಲ್ಲವ? ಇರಿ. ಈ ಸೌತೇಕಾಯಿ ಎಂಥ ಮಣ್ಣಲ್ಲಿ ಎಂಥ ನೀರುಂಡು ಬೆಳೀತು ಅಂತ ನಿಮಗ್ಗೊತ್ತೊ?
ಗಿರಾಕಿ : ಗೊತ್ತಿಲ್ಲ, ಅದು ಈ ರೈತನಿಗೆ ಗೊತ್ತು.
ಬಲ್ಲಿದ : ಆದರೆ ನಿಮಗೆ ಗೊತ್ತಿಲ್ಲವಲ್ಲ! ಅವನು ಸುಳ್ಳು ಹೇಳಬಹುದು.
ಗಿರಾಕಿ : ಸರಿ, ಮುಂದೆ?
ಬಲ್ಲಿದ : ಈ ಸೌತೇಕಾಯಿ ಆರೋಗ್ಯಕ್ಕೆ ಒಳ್ಳೆಯದೆ? ಅಪಾಯಕಾರಿಯೆ? ನಿಮಗೇನಾದರೂ ಗೊತ್ತೊ?
ಗಿರಾಕಿ : ಗೊತ್ತಿಲ್ಲ.
ಬಲ್ಲಿದ : ಗೊತ್ತು ಮಾಡಿಕೋಬೇಕಾದ್ದು ಅಗತ್ಯ ತಾನೇ? ಯಾಕಂತೀನಿ, ಈ ಸೌತೇಕಾಯಿ ನೀವು ತಿಂತೀರಿ. ಎಳೇಮಕ್ಕಳು ತಿಂತಾವೆ. ನಿಮ್ಮ ಮಡದಿ ತಿಂತಾಳೆ. ನೀವೇನು ತಿಂತೀರಿ ಅಂತ ಗೊತ್ತಿರಬೇಕು ತಾನೆ? ಯಾಕಂತೀನಿ, ಹೆಸರು ಗೊತ್ತಿಲ್ಲದ ಥರಾವರಿ ರೋಗಗಳು ಬರ‍್ತಾ ಇವೆ ದಿನ ನಿತ್ಯ. ಆ ಬಗ್ಗೆ ಕಾಳಜಿ ಬೇಡವೆ?
ಗಿರಾಕಿಗೆ ಇವನ ಮಾತಿನಿಂದ ಬೇಜಾರಾಗಿ “ಸ್ವಾಮಿ, ಒಟ್ಟಿನಲ್ಲಿ ನೀವೂ ಹೇಳೋದೇನು?” ಅಂದ.
“ಯಾವ ಸೌತೇಕಾಯಿ ಒಳ್ಳೇದು, ಯಾವುದು ಕೆಟ್ಟದ್ದು, ಯಾವುದನ್ನ ಕೊಳ್ಳಬೇಕು ಅಂತ ನಾನು ಹೇಳ್ತೀನಿ ಬನ್ನಿರಪ್ಪ” ಎಂದು ಹೇಳುತ್ತ ತನ್ನೊಂದಿಗೆ ಆ ಗಿರಾಕಿಗಳನ್ನು ಕರೆದುಕೊಂಡು ತನ್ನ ಅಂಗಡಿಗೆ ಹೋಗೇ ಬಿಟ್ಟ. ಹಾಗೆಯೇ ಸೌತೇಕಾಯಿ ಕೊಳ್ಳಬಂದ ಬೇರೊಬ್ಬ ಗಿರಾಕಿಯನ್ನೂ ತನ್ನೊಂದಿಗೆ ಕರೆದೊಯ್ದ. ಬಡತಿಮ್ಮ ನಿಬ್ಬೆರಗಾಗಿ “ಇಂಥಾ ಸೌತೇಕಾಯಿಗೆ ಹೆಸರಿಟ್ಟನಲ್ಲಾ ನಮ್ಮಣ್ಣ; ಆಯ್ತು ಇವನಲ್ಲ ಇನ್ನೊಬ್ಬ ಬಂದಾನು” ಎಂದು ಕಾಯುತ್ತಾ ಕೂತ. ಬಂದ ಇನ್ನೊಬ್ಬನೂ ಅಣ್ಣನ ಬಳಿಗೇ ಹೋದ. ಇವನು ಮತ್ತೊಬ್ಬನಿಗಾಗಿ ಮಗದೊಬ್ಬನಿಗಾಗಿ ಕಾಯುತ್ತ ಕೂತೇ ಕೂತ.
ಬಡತಿಮ್ಮ ಸಂಜೆಯವರೆಗೆ ಕೂತರೂ  ಯಾರೂ ಬರಲಿಲ್ಲ. ಸಂಜೆ ಮುಗಿಯಿತು. ಆಸು ಪಾಸು ಕೂತಿದ್ದ ತರಕಾರಿ ಮಾರಲು ಬಂದ ರೈತರು ತಂತಮ್ಮ ಹಳ್ಳಿಗಳಿಗೆ ಹೊರಟರು. ನಿರಾಸೆಯಿಂದ ಇವನೂ ಸೌತೇಕಾಯಿ ಮೂಟೆ ಹೊರಬೇಕೆನ್ನುವಷ್ಟರಲ್ಲಿ ಬಲ್ಲಿದರಾಯ ಇವನನ್ನ ತನ್ನ ಅಂಗಡಿಗೆ ಕರೆದ.
“ಸೌತೇಕಾಯಿ ಮಾರಾಟವಾಗಲಿಲ್ಲ ಅಂತ ಬೇಜಾರು ಮಾಡಿಕೋಬೇಡ ತಮ್ಮಾ, ಹೇಳು ನಿನ್ನ ಸೌತೇಕಾಯಿಗೆ ಎಷ್ಟು ಹೇಳ್ತೀಯಾ?”
ತಿಮ್ಮ : ಇದೊಳ್ಳೇದಾಯ್ತು! ನನ್ನ ಹತ್ತಿರ ಬಂದ ಗಿರಾಕಿಗಳನ್ನ ಕಹಿಕಾಯಂತ ಹೇಳಿ ಕರಕೊಂಡ್ಹೋದೆ!
ಬಲ್ಲಿದ : ಹೌದು, ಇದರಲ್ಲಿ ಕಹಿ ಕಾಯಿ ಕೂಡ ಇರಬಹುದಲ್ಲವೆ?
ತಿಮ್ಮ : ಹಾಗಂತ ಸೌತೇಕಾಯಿ ತಿನ್ನೋದನ್ನ ಬಿಡಬಹುದ?
ಬಲ್ಲಿದ : ಬಿಡಬಾರದು. ಅದಕ್ಕೆ ನಿನ್ನನ್ನು ಬಳಿಗೆ ಕರೆದೆ. ಹೇಳು, ನೀನು ನನಗೆ ಮೂಟೆಯನ್ನೇ ಕೊಟ್ಟರೆ ಹೊತ್ತುಕೊಂಡು ಹೋಗೋದೂ ತಪ್ಪುತ್ತದೆ. ನಾಳೆ ತರಬೇಕಿಲ್ಲ. ಮಾಲು ಕೊಡು, ಹಣ ತಗೊ. ಹೇಳು ಮೂಟೆಗಷ್ಟು?
ತಿಮ್ಮ : ಹತ್ತು ಹಣ.
ಬಲ್ಲಿದ : ಹತ್ತು ಹೆಚ್ಚಾಯಿತಲ್ಲ ತಮ್ಮ. ಎರಡು ಹಣ ತಗೊ. ಮೂಟೆ ತಿರುಗಾ ಮನೆಗೊಯ್ದು ಇನ್ನೊಂದು ವಾರದ ತನಕ ಕಾಯಬೇಕು, ಅಷ್ಟರಲ್ಲಿ ಅವೆಲ್ಲ ಕೊಳೀತಾವೆ, ತಿಪ್ಪೆಗೆಸೆಯಬೇಕು. ಅದರ ಬದಲು ಹೊಸ ಹಣ ಕೊಡ್ತೀನಿ. ತಗೊಂಡು ರಾಜನ ಹಾಗೆ ಸಿಳ್ಳೆ ಹಾಕ್ಕೊಂಡು ಮನೆಗೆ ಹೋಗು.
ತಿಮ್ಮ : ಇಡೀ ಆರು ತಿಂಗಳು ಬೆಳೆದ ಸೌತೇಕಾಯಿಗೆ ಎರಡೇ ಹಣ!
ಬಲ್ಲಿದ : ಸರಿಯಪ್ಪ, ಗೊಣಗಬೇಡ, ನೀನು ನನ್ನ ತಮ್ಮನಾದ್ದರಿಂದ ನಾನೇ ಉದಾರನಾಗ್ತೀನಿ.  ಮೂರು ಹಣ ತಗೊ. ಲೇ ಮೂಟೆ ಇಳಿಸಿಕೊಳ್ರಯ್ಯ.
ಅಂತ ಆಳುಗಳಿಗೆ ಹೇಳಿದ. ಆಳು ಬಂದು ಸೌತೇಕಾಯಿ ಮೂಟೆ ತಗೊಂಡು ಇಟ್ಟ. ತಿಮ್ಮನಿಗೆ ಬೆಳ್ಳಿಗೆಯಿಂದ ಬಿಸಿಲಿನಲ್ಲಿ ಕೂತ ಆಯಾಸ, ಹಸಿವಾಗಿತ್ತು. ಒಂದು ಲೋಟ ನೀರು ತರಿಸಿ ಕುಡಿದು ಇನ್ನೇನು ಹೊರಡುವಷ್ಟರಲ್ಲಿ ಒಬ್ಬ ಗಿರಾಕಿ ಕುದುರೆಗಾಡಿಯಲ್ಲಿ ಬಂದು ಅಂಗಡಿ ಮುಂದೆ ನಿಲ್ಲಿಸಿ ಇಳಿದ.
ಗಿರಾಕಿ : ಏನು ಸಾವ್ಕಾರ‍್ರೇ, ಅರಮನೆಗೆ ಒಂದು ಮೂಟೆ ಸೌತೇಕಾಯಿ ಬೇಕಲ್ಲ; ಇದೆಯೊ?
ಬಲ್ಲಿದ : ಇಕಾ ರಾಜರಿಗೋಸ್ಕರವೇ ಕೊಂಡೆ ಸ್ವಾಮಿ, ಇಲ್ಲೇ ಇದೆ. ಈಗಷ್ಟೆ ತೋಟದಿಂದ ಬಂದದ್ದು.
ಗಿರಾಕಿ : ಎಷ್ಟು ಹಣ?
ಬಲ್ಲಿದ : ನೂರೈವತ್ತು ಹಣ.
ಗಿರಾಕಿ : ನೂರೈವತ್ತು ಹೆಚ್ಚಾಯಿತಲ್ಲ; ಅಲ್ಲದೆ ಇರದಲ್ಲಿ ನಮಗೂ ಅಷ್ಟಿಷ್ಟು ಮಿಗಬೇಕಲ್ಲವೆ? ನೂರಿಪ್ಪತ್ತು ತಗೊಳ್ಳಿ.
ಎಂದು ಹಣ ಕೊಟ್ಟು ಸೌತೇಕಾಯಿ ತಗೊಂಡು ಹೋಗೇ ಬಿಟ್ಟ! ತಿಮ್ಮನಿಗೆ ಬಹಳ ಅಸಮಾಧಾನವಾಯ್ತು.
“ಇದು ನ್ಯಾಯವೇ ಅಣ್ಣ? ಆರು ತಿಂಗಳು ಮನೇ ಮಂದಿ ಕಷ್ಟಪಟ್ಟು ಬೆಳೆದ ಬೆಳೆಗೆ ಮೂರೇ ಹಣ! ನೀನು ಈಗಲೇ ಕೊಂಡು ಇಲ್ಲೇ ಕೂತು ಈಗಷ್ಟೇ ಮಾರಿದ್ದಕ್ಕೆ ನೂರಿಪ್ಪತ್ತು ಹಣ!”
ಬಲ್ಲಿದರಾಯ : ನಿಮ್ಮ ಆರು ತಿಂಗಳ ಶ್ರಮಕ್ಕೆ ನನ್ನ ಮೂರು ಮಾತು ಸಮ.
ತಿಮ್ಮ : ಇದು ನ್ಯಾಯವೇ?
ಬಲ್ಲಿದ : ಈಗಿನ ಕಾಲದಲ್ಲಿ ನ್ಯಾಯ ಎಲ್ಲಿದೆಯಪ್ಪಾ? ಎಲ್ಲೆಲ್ಲೂ ಇರೋದು ಅನ್ಯಾಯ ಮಾತ್ರ. ಅನ್ಯಾಯದಲ್ಲಿ ಬದುಕೋದೇ ಲೇಸು.
ತಿಮ್ಮ : ಉಂಟೆ ಉಂಟೆ? ಅನ್ಯಾಯಕ್ಕೆ ತಾತ್ಕಾಲಿಕ ಸುಖ ಸಿಕ್ಕಬಹುದು. ಆದರೆ ಕೊನೇತನಕ ಬದುಕೋದು ನ್ಯಾಯ ಮಾತ್ರ!
ಬಲ್ಲಿದ : ಆಯಿತಯ್ಯ, ನಿನಗೆ ಆ ರೀತಿ ನಂಬಿಕೆ ಇದ್ದರೆ ನನ್ನ ತಕರಾರಿಲ್ಲ. ನನ್ನ ನಂಬಿಕೆಯಂತೆ ನಾನು ಬದುಕಿದರೆ ನಿಂದೇನೂ ತಕರಾರಿಲ್ಲ ತಾನೆ?
ತಿಮ್ಮ : ಹಾಗಿದ್ದರೆ ನೀನು ನನಗೆ ಅನ್ಯಾಯ ಮಾಡಿದ್ದೀ ಅಂತ ಒಪ್ಪಿಕೊಂಡ ಹಾಗಾಯ್ತಲ್ಲ?
ಬಲ್ಲಿದ : ಇರಬಹುದು, ಮೋಸಗಾರನ ಮುಖದ ಮುಂದೇ ಮೋಸಗಾರ ಅಂತ ಹೇಳಿ ಅವಮಾನ ಮಾಡೋದು ಅಪಾಯ ಕಣಪ್ಪ.
ತಿಮ್ಮ : ಅದೇನೋ ನನಗೆ ಗೊತ್ತಿಲ್ಲ. ಆ ನೂರಿಪ್ಪತ್ತು ಹಣದಲ್ಲಿ ನನಗಿನ್ನೂ ಪಾಲಿದೆ, ಕೊಡು. ಅದು ನ್ಯಾಯ.
ಬಲ್ಲಿದ : ನನ್ನದು ಅನ್ಯಾಯ ಅಂತ ಹೇಳಿದ ಮೇಲೆ ನ್ಯಾಯದ ಮಾತ್ಯಾಕೆ ಆಡಬೇಕು? ಇನ್ನೊಮ್ಮೆ ಹೇಳುತ್ತೇನೆ ಕೇಳು. ಈ ಪ್ರಪಂಚದಲ್ಲಿರೋದು ಅನ್ಯಾಯ ಮಾತ್ರ. ಆದ್ದರಿಂದ ಬದುಕುತ್ತೇನೆ. ನ್ಯಾಯವಂತನಾದ ನೀನು ನನ್ನಿಂದ ಇನ್ನಷ್ಟು ಹಣ ಬಯಸಬಾರದು.
ಬಲ್ಲಿದರಾಯನ ವಾದವನ್ನು ಒಪ್ಪುವುದು ತಿಮ್ಮನಿಗೆ ಸಾಧ್ಯವಾಗಲೇ ಇಲ್ಲ. ಕಣ್ಣೆದುರಿನಲ್ಲೇ ನಡೆದ ಈ ವ್ಯವಹಾರ ಅವ್ಯವಹಾರ ಅಂದ. ಅನ್ಯಾಯ ಅಂದ. ಜಗಳವಾಡಿದ. ಆಗಲೂ ಅಣ್ಣ ದಾರಿಗೆ ಬರಲಿಲ್ಲ. ಕೊನೆಗೆ ಬಲ್ಲಿದರಾಯ ಉಪಾಯ ಮಾಡಿ ಹೇಳಿದ :
“ಒಂದು ಕೆಲಸ ಮಾಡೋಣವ? ಪ್ರಪಂಚದಲ್ಲಿರೋದು ನ್ಯಾಯವೋ? ಅನ್ಯಾಯವೋ? ಅಂತ ಪಣ ಕಟ್ಟೋಣ. ನೀನೇ ಒಪ್ಪಿದ ಮೂರು ಜನರನ್ನ ಕೇಳೋಣ. ಅವರು ನಿನ್ನ ಪರವಾಗಿ ಹೇಳಿದರೆ ಇಗೋ ಈ ನೂರಿಪ್ಪತ್ತು ಹಣವೆಲ್ಲಾ ನಿನ್ನದು ಆದೀತೊ?”
ತಮ್ಮನಿಗೆ ಏನು ಹೇಳಬೇಕೆಂದು ತಿಳಿಯದೆ “ಆಗಬಹುದು” ಎಂದು.
“ಆ ಮೂರೂ ಜನ ನನ್ನ ಪರವಾಗಿ ಮಾತಾಡಿದರೆ?”
ಎಂದು ಮೆಲ್ಲಗೆ ಬಲ್ಲಿದ ಹೇಳಿ ವ್ಯಂಗ್ಯ ನಕ್ಕ. ತಿಮ್ಮನಿಗೆ ಅವಮಾನವಾದಂತಾಗಿ ಹೇಳಿದ: “ಮೂವರಲ್ಲಿ ಒಬ್ಬನೂ ನ್ಯಾಯದ ಪರವಾಗಿ ಮಾತಾಡದಿದ್ದರೆ ನನ್ನ ಆಸ್ತಿಯನ್ನೆಲ್ಲಾ ನಿನಗೇ ಬಿಟ್ಟುಕೊಡುತ್ತೇನೆ” ಅಂದ! ಪರೀಕ್ಷೆಗೆ ಇಬ್ಬರೂ ಹೊರಟರು.
೨
ಇಂತೆಂಬ ಪಂಥವ ಕಟ್ಟಿ ಇಬ್ಬರೂ ಬರುತ್ತಿರಲಾಗಿ ಎದುರಿಗೊಬ್ಬ ಕಡುಬಡವ ಬಂದ. “ಈ ಬಡವ ಇಷ್ಟು ನೊಂದವನಾದರೂ ಬೆವರು ಸುರಿಸಿ ದುಡಿಯುತ್ತಾನಲ್ಲ, ಇವನೂ ನನ್ನಂಥವನೇ ಇರಬೇಕೆಂದು ತಮ್ಮ ಕೇಳಿದ:
“ಅಯ್ಯಾ ಈ ಪ್ರಪಂಚದಲ್ಲಿ ನ್ಯಾಯ ಇದೆಯಾ? ಅನ್ಯಾಯ ತುಂಬಿದೆಯಾ? ನಾವು ಬಾಳಬೇಕಾದ್ದು ನ್ಯಾಯದಿಂದಲೊ? ಅನ್ಯಾಯದಿಂದಲೋ?
ಪ್ರಶ್ನೆ ಕೇಳಿದ್ದೇ ಬಡವನಿಗೆ ತಿಮ್ಮನನ್ನು ನೋಡಿ ಕರುಣೆ ಬಂತು.
“ಅಯ್ಯೋ ಪುಣ್ಯಾತ್ಮ! ಈಗಿನ ಕಾಲದಲ್ಲಿ ನ್ಯಾಯ ಎಲ್ಲಿ ಸಿಗುತ್ತದೆ ನಿನಗೆ? ನನ್ನನ್ನೇ ನೋಡು, ಇಪ್ಪತ್ತು ವರ್ಷಗಳಿಂದ ದುಡಿಯುತ್ತಿದ್ದೇನೆ. ದುಡಿದದ್ದು ಹೊಟ್ಟೆಗೂ ಸಾಲದು. ಬಟ್ಟೆಗೂ ಸಾಲದು. ಸಿಗೋ ಅಲ್ಪದರಲ್ಲಿ ಯಜಮಾನ ಒಂದಿಷ್ಟು ಕದೀತಾನೆ. ದೇವರ ದಯದಿಂದ ಹೆಂಡತಿ, ಮಕ್ಕಳಿಲ್ಲ. ಅವರೂ ಇದ್ದಿದ್ದರೆ ಉತ್ತರ ಹೇಳೋದಕ್ಕೆ ನಿನ್ನ ಮುಂದೆ ನಾನೂ ಇರ‍್ತಿರಲಿಲ್ಲ! ಇಂಥಾ ಕಾಲದಲ್ಲಿ ಅನ್ಯಾಯದಿಂದ ಬದುಕೋದೆ ಮೇಲು;”
ಎಂದು ಹೇಳಿ ಪ್ರತಿಕ್ರಿಯೆಗೂ ಕಾಯದೆ ಹೋಗಿಬಿಟ್ಟ. ಒಳ್ಳೆಯ ವಾಕ್ಯ ಹೇಳುವನೆಂದು ನಂಬಿಕೆ ಮೂಡಿಸಿದ್ದ ಕಡುಬಡವ ಮುಖಕ್ಕೆ ಮಸಿ ಹಚ್ಚಿದ ಹಾಗೆ ಮಾತಾಡಿ ಮಾಯವಾದ. ತಿಮ್ಮ ಬೆಕ್ಕಸ ಬೆರಗಾಗಿ ನಿಂತಿದ್ದಾಗ “ನನ್ನ ಮಾತು ನಿಜ ಅನ್ನೋದಕ್ಕೆ ಒಂದನೇ ಪುರಾವೆ ಸಿಕ್ಕಿತಲ್ಲ ತಮ್ಮಾ!” ಎಂದು ಹೇಳಿ ಬಲ್ಲಿದರಾಯ ಕೊಂಕು ನಗೆ ನಕ್ಕ.
ಮತ್ತೆ ಮುಂದೆ ಬಂ‌ದರು. ಗಳಿಗೆ ಸಮಯದಲ್ಲಿ ದೊಡ್ಡಂಗಡಿ ಸಾವ್ಕಾರ ಬಂದ. ಆತ ಆ ತಗ್ಗಿನಲ್ಲಿ ಪ್ರಾಮಾಣಿಕತೆಗೆ ಪ್ರಮಾಣವಾದಾತ. ನಿಜಕ್ಕೆ ನಿಜಗುಣಿಯೆಂದು ಹೆಸರು ಮಾಡಿಕೊಂಡಾತ.ತಿಮ್ಮ ಬಂದು ನಮಸ್ಕಾರ ಮಾಡಿ “ಸ್ವಾಮೀ ನೀವು ದೊಡ್ಡವರು. ನಮ್ಮ ಪ್ರಶ್ನೆಗೆ ಬೆಲೆಯುಳ್ಳ ಉತ್ತರ ಕೊಡಿರಿ” ಎಂದು ನ್ಯಾಯನ್ಯಾಯಗಳ ಬಗ್ಗೆ ಕೇಳಿದ. ಆತ ಕಡ್ಡಿ ಮುರಿದು ಎರಡು ತುಂಡು ಮಾಡಿ ಒಂದನ್ನು ತಾನಿಟ್ಟುಕೊಂಡು ಇನ್ನೊಂದನ್ನು ತಿಮ್ಮನ ಕೈಗಿಟ್ಟು ಹೇಳಿದ:
“ತಿಮ್ಮ, ನಾನು ವ್ಯಾಪಾರಕ್ಕಿಳಿದಾಗಿನಿಂದ ನಿಜ ಹೇಳ್ತಿರೋದು ಇದೇ ಮೊದಲ ಸಲ. ನನ್ನ ಮಾತು ಕೇಳು: ಈ ಪ್ರಪಂಚದಲ್ಲಿ ನ್ಯಾಯ ಅಂಬೋದು ಇಲ್ಲ. ಮೈತುಂಬಿದ ದೇವರೇ ಸುಳ್ಳು ಹೇಳ್ತಾವೆ. ವ್ಯಾಪಾರ ಮಾಡಬೇಕಾದರೆ ನಿಜವಾಗಿ ನಿಜ ಹೇಳ್ತಿದ್ದೇನೆ ಅಂತಲೇ ಸಾವಿರ ಸುಳ್ಳು ಹೇಳಬೇಕಾಗುತ್ತದೆ. ಸಾವಿರ ವಂಚನೆ ಸಾವಿರ ದ್ರೋಹ ಮಾಡಬೇಕಾಗುತ್ತದೆ. ಇಲ್ಲಾ ಅಂದರೆ ಜೀವನ ಸಾಗೋದಿಲ್ಲ. ಆದ್ದರಿಂದ ಅನ್ಯಾಯದಿಂದ  ಬದುಕೋದು ಮೇಲು ಕಣಪ್ಪ.”
ಬಲ್ಲಿದರಾಯನಿಗೆ ಇದನ್ನು ಕೇಳಿ ಸಂತೋಷವಾಯಿತು. “ಭಲೇ ಸಾವ್ಕಾರ‍್ರೇ” ಅಂದ. “ತಮ್ಮಾ ನನ್ನ ಮಾತಿಗೆ ಎರಡನೇ ಪುರಾವೆ ಸಿಕ್ಕಿತು ಎಂದು ವಿಜಯದ ನಗೆ ನಕ್ಕ. “ಇನ್ನೂ ಒಂದು ಬಾಕಿ ಇದೆ ಇರಪ್ಪಾ” – ಅಂದ ತಿಮ್ಮ.
ಈ ಸಲ ಬಹಳ ಕಾಳಜಿಯಿಂದ ಮೂರನೆಯ ವ್ಯಕ್ತಿಯನ್ನು ಆರಿಸಬೇಕಾಯಿತು. ಅಂಥಿಂಥವರು ಎದರುಗೆ ಬಂದರೂ ತಿಮ್ಮ ನಿವಾರಿಸಿದ. ಬಹಳ ಹೊತ್ತು ಕಳೆದ ಮೇಲೊಬ್ಬ ಸನ್ಯಾಸಿ ಎದುರಾದ. ತಿಮ್ಮನಿಗೆ ಸಂತೋಷವಾಯಿತು. ಆತ ದೊಡ್ಡ ಮಠವೊಂದರಲ್ಲಿ ನ್ಯಾಯನೀತಿಗಳ ಬಗ್ಗೆ ಪ್ರವಚನ ಭಾಷಣ ಮಾಡುವುದನ್ನ ಕೇಳಿದ್ದ. ತಿಮ್ಮ ಓಡಿಹೋಗಿ ಅವನ ಕಾಲು ಮುಟ್ಟಿ ನಮಸ್ಕರಿಸಿ ನೀವಾದರೂ ಸರಿಯಾದ ಉತ್ತರ ಹೇಳಿರೆಂದು ಅಂಗಲಾಚಿ ಪ್ರಶ್ನೆ ಕೇಳಿದ. ಸನ್ಯಾಸಿ ವಿಚಾರ ಮಾಡಿ ಕೇಳಿದ:
“ನಿಜ ಹೇಳಬೇಕೋ? ಸುಳ್ಳು ಹೇಳಬೇಕೋ?”
“ದಯಮಾಡಿ ನಿಜ ಹೇಳಿ ಗುರೂಜಿ”
“ಹಾಗಿದ್ದರೆ ಕೇಳು. ಈ ಪ್ರಪಂಚದಲ್ಲಿ ನ್ಯಾಯ ನೀತಿ ಇಲ್ಲ. ನೀನು ಅಂಗಲಾಚಿದ್ದರಿಂದ ನಿಜ ಹೇಳಿದೆ! ನಿಮ್ಮ ಪ್ರವಚನದಲ್ಲಿ ‘ನ್ಯಾಯನೀತಿ’ ಇದೆ ಅಂತೀರಲ್ಲ? ಅಂತ ಮಾತ್ರ ಕೇಳಬೇಡ.”
ಎಂದು ಹೇಳಿ ಸರ ಸರ ಮುಂದೆ ಹೋದ. ತಿಮ್ಮ ಆಘಾತ ಹೊಂದಿ, ತಲೆ ಮೇಲೆ ಕೈಹೊತ್ತು ಕೂತ.
ಬಲ್ಲಿದರಾಯ ಉತ್ಸಾಹದಿಂದ ಹಾರಾಡಿದ, ಆದರೂ ಸಹಾನುಭೂತಿಯ ಅಭಿನಯ ಮಾಡುತ್ತ ಹೇಳಿದ:
“ನೋಡು ತಿಮ್ಮಾ,  ನಿನ್ನ ಹೊಲ ಮನೆ ಮಾರಿದರೂ ನೂರು ಹಣ ಸಿಗೋದಿಲ್ಲಂತ ನನಗ್ಗೊತ್ತು. ಆದರೂ ಅಷ್ಟಾಯ್ತು ಅಂತ ನಾನು ದಯಮಾಡಿ ತಿಳಿದುಕೊಳ್ತೇನೆ. ಅದು ಬಿಟ್ಟು ನಿನ್ನ ಹತ್ತಿರ ಏನಿಲ್ಲ ಅಂತಲೂ ನನಗ್ಗೊತ್ತು. ನಾನಾಗಲೇ ಕೊಟ್ಟ ಮೂರು ಹಣವನ್ನಾದರೂ ಕೊಡು. ಪಣ ಗೆದ್ದುದಕ್ಕೆ ಅಷ್ಟಾದರೂ ಬರಲಿ. ಮನೆ ನೀನೇ ಇಟ್ಟುಕೊ. ಮುಂದೆ ಅನುಕೂಲವಾದಾಗ ಬೇರೆ ಕಡೆ ಹೋಗೀಯಂತೆ. ಸದ್ಯಕ್ಕೆ ನನಗದು ಬೇಡ. ಮನೆ ಬಿಟ್ಟದ್ದಕ್ಕೆ ವಂದನೆ ಹೇಳಪ್ಪಾ. ಅದಿರಲಿ ನಿನ್ನ ಹೊಲ ಮಾತ್ರ ಇಂದಿನಿಂದ ನನ್ನದೇ. ಆಯ್ತು ನಾಳೆಯಿಂದ ಹೊಲದ ಕಡೆಗೆ ಸುಳಿಯಬೇಡ”
ಎಂದು ಹೇಳಿ ತಿಮ್ಮನ ಜೇಬಿಗೆ ಕೈಯಿಳಿಸಿ ತಾನು ಕೊಟ್ಟಿದ್ದ ಮೂರೂ ಹಣಗಳನ್ನು ತಕ್ಕೊಂಡು ನಗುತ್ತ ತನ್ನಂಗಡಿಗೆ ಹೋದ. ತಿಮ್ಮ ತಲೆ ತಗ್ಗಿಸಿಕೊಂಡು ಮನೆಯ ಕಡೆಗೆ ಹೊರಟ.
೩
ಮನೆಯಲ್ಲಿದ್ದ ತಿಮ್ಮನ ಹೆಂಡತಿಗೆ ವಿಷಯ ತಿಳಿದು ಕೆಂಡವಾದಳು. “ನೂರು ಹಣದ ಸೌತೇಕಾಯಿಗಳನ್ನು ಮೂರು ಹಣಕ್ಕೆ ಕೊಂಡು ಆ ಮೂರನ್ನೂ ಪಣ ಕಟ್ಟಿ ಕಸಿದುಕೊಂಡದ್ದು ಸಾಲದೆ? ಪಣ ಕಟ್ಟಿ ಸೋಲಿಸಿ ಮನೆ ಹೊಲಗಳನ್ನು ಕಸಿಯೋದ! ದೇವರೇ ದೇವರೇ, ನಿನಗೆ ಕಣ್ಣಿಲ್ಲವೆ? ಇದಕ್ಕಿಂತ ಅನ್ಯಾಯ ಬೇಕೆ? ಈಗ ಮಕ್ಕಳು ಹಸಿದಿವೆ. ಅವಕ್ಕೇನು ಹಾಕೋಣ?” – ಎಂದು ತನ್ನಲ್ಲಿದ್ದ ಎಲ್ಲಾ ಕಣ್ಣೀರನತ್ತಳು. ನಿಮ್ಮಣ್ಣನ ಭಾಗ್ಯ ಬೂದಿಯಾಗಲೆಂದು ನೆಲ ಬಡಿದು ಶಾಪಹಾಕಿದಳು. ಅಷ್ಟರಲ್ಲಿ ತಮ್ಮನೇ ಮುಂದಾಗಿ ಬಂದು “ನಮ್ಮ ದುರ್ದೈವಕ್ಕೆ ಅವನಿಗ್ಯಾಕೆ ಶಾಪ ಹಾಕುತ್ತೀ?” ಎಂದು ಸಮಾಧಾನ ಹೇಳಿದ. ಅವಳಿಗೂ ನಿಜವೆನಿಸಿ “ಆಯ್ತಲ್ಲ, ಹೋಗಿ ಅದೇ ನಿಮ್ಮ ಅಣ್ಣನ ಹತ್ತಿರ ಒಂದು ಬೊಗಸೆ ಹಿಟ್ಟನ್ನಾದರೂ ಕಡ ತನ್ನಿರಿ. ಮಕ್ಕಳಿಗೆ ಗಂಜಿ ಅಂಬಲಿಯನ್ನಾದರೂ ಕುದಿಸಿ ಹಾಕೋಣ” ಎಂದಳು. ತಮ್ಮ ವಾದ ಮಾಡದೆ ಬುಟ್ಟಿ ತಗೊಂಡು ಅಣ್ಣನ ಮನೆಗೆ ನಡೆದ.
ಬಡತಿಮ್ಮ ಸಂಕೋಚದಿಂದಲೇ ನಾಲ್ಕು ಮೆಟ್ಟಲೇರಿ ಮರದ ಕುದುರೆ ಬಾಗಿಲು ದಾಟಿದ. ಬಣ್ಣದ ಚಾವಡಿಯಲ್ಲಿ ನಾಲ್ಕು ಕಾಲಿನ ಗದ್ದಿಗೆಯ ಮೇಲೆ ತನ್ನ ಪ್ರೀತಿಯ ಮಗಳೊಡನೆ  ಚದುರಂಗದ ಕಾಯಿ ನಡೆಸುತ್ತ ಅವಳಿಗೆ ಕಲಿಸುತ್ತ ಬಲ್ಲಿದರಾಯ ಕೂತಿದ್ದ. ಬಡತಿಮ್ಮ ಎದುರು ಬಂದು ವಂದೆನ ಸಲ್ಲಿಸಿದ. ಬಲ್ಲಿದರಾಯ ದಯಮಾಡಿ “ಏನಯ್ಯಾ ತಮ್ಮಾ ಇಲ್ಲೀತನಕ ಬಂದೆ?” ಅಂದ. ತಮ್ಮ ಹೇಳಿದ:
“ಅಣ್ಣಾ ಇದ್ದ ಹೊಲ ತಗೊಂಡೆ. ಕೈಲಿರೋ ಮೂರೂ ಹಣ ಕಿತ್ತುಕೊಂಡೆ. ಮಕ್ಕಳು ಹಸಿದಿವೆ. ಮನೆಯಲ್ಲಿ ಒಂದು ಬೊಗಸೆ ಹಿಟ್ಟಿಲ್ಲ. ಒಂದು ಪಾವು ಹಿಟ್ಟು ಕಡ ಕೊಟ್ಟಿರುತ್ತೀಯ?”
ಬಲ್ಲಿದ : ಅಯ್ಯೋ ಪಾಪ ಹೀಗಾಯ್ತೇನಯ್ಯಾ? ಇಂಥ ಸಂದರ್ಭದಲ್ಲಿ ಸಹಾಯ ಮಾಡದಿದ್ದರೆ ಹ್ಯಾಗಪ್ಪಾ? ನೀನಲ್ಲದಿದ್ದರೂ ನಿನ್ನ ಮಕ್ಕಳಿಗಾಗಿಯಾದರೂ ಮರುಗಲೇಬೇಕಲ್ಲ. ಹೋಗಲಿ ಆಡ ಇಡೋದಕ್ಕೆ ಏನಾದರೂ ತಂದಿದ್ದೀಯಾ?
ತಿಮ್ಮ : ನನ್ನ ಹತ್ತಿರ ಏನಿದೆ ಅಣ್ಣಾ? ಇದ್ದೊಂದು ಹೊಲ ನೀನೇ ತಗೊಂಡೆ. ಮನೆ ನೀನೇ ಕೊಟ್ಟಿದ್ದರಿಂದ ಅದೊಂದು ಸೂರಿನ ನೆರಳು ಇನ್ನೂ ಇದೆ. ಅಡ ಏನು ತರಲಿ?
ಬಲ್ಲಿದರಾಯ ಈಗ ಮಗಳನ್ನು ಒಳಗೆ ಕಳಿಸಿ ಹೇಳಿದ:
ಬಲ್ಲಿದ : ನೋಡಯ್ಯಾ, ನ್ಯಾಯದಿಂದ ಬದುಕೋನು ನೀನು. ನಾನಾದರೋ ಅನ್ಯಾಯದಿಂದ ಬದುಕೋನು. ನಿನಗೆ ಸಹಾಯ ಮಾಡಬೇಕಂತ ದೊಡ್ಡ ಮನಸ್ಸು ಮಾಡಿಬಿಟ್ಟಿದ್ದೀನಿ. ಆದರೆ ಅಡಿಲ್ಲದೆನಾ ನೇನೂ ಕೊಡಲಾರೆನಯ್ಯಾ.
ತಿಮ್ಮ : ದಮ್ಮಯ್ಯಾ ಅಂತೀನಿ ಇಲ್ಲ ಅನ್ನಬೇಡಣ್ಣಾ.
ಬಲ್ಲಿದ : ಮಕ್ಕಳು ಹಸಿದು ಸಾಯುವ ದೃಶ್ಯ ಕಲ್ಪಿಸಿದರೇ ಹೃದಯ ನಡುಗುತ್ತಯ್ಯಾ. ಅಂಥಾದ್ದರಲ್ಲಿ ನೀನು ನಿನ್ನ ಮಕ್ಕಳು ಹಸಿದು ಹಲುಬುವ ದೃಶ್ಯವನ್ನು ಕಣ್ಣಾರೆ ಕಂಡವನು. ನಿನ್ನ ವೇದನೆ ನನಗೆ ಅರ್ಥವಾಗುತ್ತದೆ. ನಿನಗೇನಾದರೂ ಸಹಾಯ ಮಾಡೇಬಿಡೋಣ ಅನ್ನಿಸ್ತಿದೆ. ಒಂದು ಕೆಲಸ ಮಾಡ್ತೀಯಾ?
ತಿಮ್ಮ : ಅಗತ್ಯವಾಗಿ ಹೇಳಣ್ಣಾ.
ಬಲ್ಲಿದ : ನಿನ್ನ ಕಣ್ಣುಗಳನ್ನು ಕಿತ್ತುಕೊಡು. ಅವನ್ನಿಟ್ಟುಕೊಂಡು ಹಿಟ್ಟು ಕೊಡ್ತೀನಿ.
ತಿಮ್ಮಾ : ಅಣ್ಣ!
ಬಲ್ಲಿದರಾಯನಿಗೀಗ ಬಲ ಬಂತು. ಅವಮಾನದ ಸೇಡು ಕೆರಳಿ, ಕೊನೆಗಣ್ಣು ಸಂಕುಚಿತಗೊಳಿಸಿ ಹೇಳಿದ :
ಬಲ್ಲಿದ : ಇಲ್ಲಂದರೆ ನಿನ್ನಿಷ್ಟ ಕಣಯ್ಯ. ನೀನೂ ಸ್ವಾಭಿಮಾನಿ. ನ್ಯಾಯದಿಂದ ಬದುಕಿದವ. ಪುಕ್ಕಟೆ ಹಿಟ್ಟನ್ನು ನೀನೂ ಇಷ್ಟಪಡಲಾರೆ. ನಾನೂ ವ್ಯವಹಾರಸ್ಥ: ಪುಕ್ಕಟೆ ಕೊಡೋದಕ್ಕೆ ನನ್ನ ವ್ಯವಹಾರ ಧರ್ಮವೂ ಬಿಡೋದಿಲ್ಲ. ಇಬ್ಬರಿಗೂ ಉಪಾಯ ಹೇಳಿಕೊಟ್ಟೆ ಅಷ್ಟೆ. ಹಿಟ್ಟು ಬೇಕಾ? ಅಷ್ಟು ಮಾಡು. ಇಲ್ಲವೋ ಹೊರಡು. ಯಾರಪ್ಪಾ ಅಲ್ಲಿ?
ಅಂದ, ಸೇವಕ ಬಂದೊಡನೆ “ಇವನಿಗೆ ಹೋಗೋ ದಾರಿ ತೋರಿಸು” ಎಂದು ಹೇಳಿ ಹೊರಟು ನಿಂತ. ತಿಮ್ಮ ಬೇರೇನೂ ದಾರಿಗಾಣದೆ “ಆಯ್ತಣ್ಣಾ ಕಣ್ಣು ತಗೊಂಡು ಹಿಟ್ಟು ಕೊಡು” ಅಂದ. ಬಲ್ಲಿದರಾಯ “ನ್ಯಾಯವಂತ” ಎಂದು ವ್ಯಂಗ್ಯವಾಡುತ್ತ ಒಳಕ್ಕೆ ಹೋದ.
೪
ಆಮೇಲೆ ಹೆಚ್ಚಿಗೇನೂ ನಡೆಯಲಿಲ್ಲ. ಬಲ್ಲಿದರಾಯನಿಗೆ ಕರುಣೆ ಬರಲಿಲ್ಲ. ತಮ್ಮ ಕೇಳಲಿಲ್ಲ. ಕಣ್ಣು ಕಳೆದುಕೊಂಡು ಪಾವು ಹಿಟ್ಟು ಹಿಡಿದುಕೊಂಡು ಬರುತ್ತಿದ್ದ. ಎಲ್ಲರೂ ಬಲ್ಲಿದರಾಯನ ಹಾಗಿರುವುದಿಲ್ಲವಲ್ಲ. ಬಲ್ಲಿದರಾಯನ ಮನೆಯಲ್ಲೇ ಚಾಕರಿಗಿದ್ದ ಒಬ್ಬ ಆಳು ಕಣ್ಣಿಲ್ಲದ ತಮ್ಮನನ್ನು ನಡೆಸಿಕೊಂಡು ಬಂದ. ತಮ್ಮ ಅವನನ್ನೇ ಕೇಳಿದ –
ತಿಮ್ಮ : ಅಯ್ಯಾ, ನೀನು ಬಲ್ಲಿದರಾಯನಲ್ಲಿ ಚಾಕರಿ ಮಾಡುವಾತ. ನನ್ನ ಹಾಗೇ ಬಡವನಲ್ಲವೆ?
ಆಳು : ಹೌದು.
ತಿಮ್ಮ : ಹಾಗಾದರೆ ಈ ಕುರುಡನ ಒಂದು ಮಾತು ನಡೆಸಿ ಕೊಡ್ತಿಯೇನಪ್ಪಾ?
ಆಳು : ಆದೀತು.
ತಿಮ್ಮ : ನಾನು ಹೀಗೆ ಕಣ್ಣು ಕಳೆದುಕೊಂಡು ಮನೆಗೆ ಹೋದರೆ ಮನೆಯವರ ದುಃಖ ಹೆಚ್ಚಾದೀತು. ಆದ್ದರಿಂದ ನೀನು ನಮ್ಮ ಮನೆಗೆ ಹೋಗಿ ನಿಮ್ಮ ಸಾವ್ಕಾರರು ದಯಮಾಡಿ ಕೊಟ್ಟ ಈ ಹಿಟ್ಟನ್ನು ನನ್ನ ಹೆಂಡತಿ ಮಕ್ಕಳಿಗೆ ತಲುಪಿಸು. ನಾನು ಅಲ್ಲಿ ಇಲ್ಲವಾದರೆ ಒಬ್ಬನ ಹಿಟ್ಟಾದರೂ ಉಳಿದರೆ ಅದನ್ನವರು ಇನ್ನೊಂದು ಹೊತ್ತು ಉಂಡಾರು. ನಾನು ಹ್ಯಗೋ ಅಡವಿ ಸೇರುತ್ತೇನೆ. ಕಣ್ಣು ಕಳೆದುಕೊಂಡ ನನ್ನಿಂದ ನನ್ನ ಕುಟುಂಬಕ್ಕೆ ದುಃಖವೇ ಹೊರತು ಸಹಾಯವಾಗಲಾರದು. ದಯಮಾಡಿ ದೇವರ ಹೆಸರಿನಲ್ಲಿ ಇಷ್ಟು ಮಾಡುತ್ತೀಯಾ ಅಣ್ಣಾ?
ಆಳು : ನೀನು ಹೇಳಿದ್ದೂ ನಿಜವೇ. ನಾನು ಹಿಟ್ಟು ಕೊಟ್ಟಾಗ  ನಮ್ಮಪ್ಪ ಎಲ್ಲಿ? ಅಂತ ನಿನ್ನ ಮಕ್ಕಳು ಕೇಳಿದರೆ ಏನು ಹೇಳಲಿ?
ತಿಮ್ಮ : ಪಕ್ಕದ ಹಳ್ಳಿಗೆ ಕೆಲಸಕ್ಕಾಗಿ ಹೋಗಿದ್ದಾನೆ ಅನ್ನು. ಕಣ್ಣು ಕಳೆದುಕೊಂಡ ವಿಚಾರವನ್ನು ಮಾತ್ರ ಹೇಳಲೇಬೇಡ. ಸರಿಯ ಅಣ್ಣಾ?
ಆಳು : ಆಯ್ತು. ದೇವರು ನಿನಗೆ ಒಳ್ಳೇದು ಮಾಡಲಿ.
ಎಂದು ತಿಮ್ಮನನ್ನು ಬೀಳ್ಕೊಂಡ.
೫
ತಿಮ್ಮ ಕೋಲೂರಿಕೊಂಡು ಊರಾಚೆ ಬಂದ. ಕಣ್ಣಿರಲಿಲ್ಲವಾದ್ದರಿಂದ ಕತ್ತಲಾದದ್ದು ತಿಳಿಯಲಿಲ್ಲ. ತಾನೊಂದು ಅಡವಿಗೆ ಬಂದ ವಿಚಾರವೂ ಗೊತ್ತಾಗಲಿಲ್ಲ. ಈಗ ಪ್ರಾಣಿಗಳ ದನಿ ಕೂಡ ಕೇಳಿಸುತ್ತಿರುಲಿಲ್ಲವಾದ್ದರಿಂದ ಜನರಿಲ್ಲದ ಸ್ಥಳಕ್ಕೆ ಬಂದದ್ದು ಗೊತ್ತಾಯಿತು. ಹಾಗೆ ಮುಂದೆ ಬಂದಾಗ ಒಂದು ಮರ ಸಿಕ್ಕಿತು. ಮರದ ಮೇಲೆ ಕೈಯಾಡಿಸಿ “ಯಾರಾದರೂ ಪುಣ್ಯಾತ್ಮರು ಬರೋತನಕ ಇಲ್ಲೇ ಮರದಲ್ಲಿರ್ತೀನಿ ಎಂದು ಹತ್ತಿ ಹೆಂಡತಿ ಮಕ್ಕಳ ಚಿಂತೆಯಲ್ಲಿ ಬೇಯುತ್ತ ಕೂತ.
ಸರಿರಾತ್ರಿ ಸಮಯಕ್ಕೆ ಅದೇ ಮರಕ್ಕೆ ಮೂರು ದಿಕ್ಕುಗಳಿಂದ ಮೂವರು ಸೇಡುಮಾರಿಯರು ತಮ್ಮ ನಾಯಕನೊಂದಿಗೆ ಬಂದು ಮರದಡಿ ಕೂತವು. ಮೂವರೂ ಮಾಡಿದ ‘ಸತ್ಕಾರ್ಯಗಳ’ ಬಗ್ಗೆ ನಾಯಕನಿಗೆ ವರದಿ ಒಪ್ಪಿಸತೊಡಗಿದರು.
ಸೇಡುಮಾರಿ ನಾಯಕ : ನೀನೇನೇ ಮಾಡಿದೆ ಇವತ್ತು?
ಸೇಡುಮಾರಿ – ೧ : ಒಬ್ಬ ಶ್ರೀಮಂತ, ಹೆಸರು ಬಲ್ಲಿದರಾಯ ಅಂತ, ಹಣದ ಆಸೆಯಿಂದ ಪಾವು ಹಿಟ್ಟು ಕೊಟ್ಟು ಬಡರೈತನ ಕಣ್ಣು ಕೀಳೋ ಹಾಗೆ ಮಾಡಿದೆ.
ನಾಯಕ : ಅದೇನಂಥ ದೊಡ್ಡ ಕೆಲಸ ಅಲ್ಲ ಬಿಡು. ಕಣ್ಣು ಕಳೆದುಕೊಂಡ ರೈತ ತನ್ನ ಕಣ್ಣುಗಳಿಗೆ ಈ ಮರದ ಕೆಳಗಿನ ಹುಲ್ಲಿನ ಮ್ಯಾಲೆ ಬಿದ್ದಿರುವ ಇಬ್ಬನಿ ಹಚ್ಚಿಕೊಂಡರೆ ಅವನಿಗೆ ಮತ್ತೆ ಕಣ್ಣು ಬರುತ್ತವೆ. ನೀನೇನು ಮಾಡಿದೆ?
ಎಂದು ಎರಡನೆಯ ಸೇಡುಮಾರಿಯನ್ನು ಕೇಳಿದ ನಾಯಕ.
ಸೇಡುಮಾರಿ – ೨ : ನಾನು ಈ ಊರಿನೊಳಗಿನ ನೀರನ್ನೆಲ್ಲ ಒಣಗಿಸಿ ಬಿಟ್ಟೆ. ಒಂದು ಹನಿ ನೀರೂ ಕೂಡ ಬಿಡಲಿಲ್ಲ. ಅಲ್ಲಿ ಜನ ಈಗ ನೀರು ತರಬೇಕಾದರೆ ಬಲು ದೂರದಿಂದ ತರಬೇಕು. ಇಲ್ಲಾಂದರೆ ಅದೇ ಬಲ್ಲಿದರಾಯ ಇದ್ದಾನಲ್ಲ. ಅವನು ಮಾರುವ ಉಪ್ಪಿನ ನೀರು ಕುಡಿದುಕೊಂಡಿರಬೇಕು.
ನಾಯಕ : ಇದೂ ಹೇಳಿಕೊಳ್ಳುವಂಥ ಕೆಟ್ಟ ಕೆಲಸ ಅಲ್ಲ ಬಿಡೆ.
ಸೇಡುಮಾರಿ – ೨ : ಯಾಕಂದೆ?
ನಾಯಕ : ಈ ಊರಿನ ಪಡುಬೆಟ್ಟದ ಕೆಳಗೆ ಒಂದು ಕೆಂಪು ಬಂಡೆ ಇದೆಯಲ್ಲ, ಅದನ್ನ ಯಾರಾದರೂ ಪಕ್ಕಕ್ಕೆ ಸರಿಸಿದರಾಯ್ತು ನೀರು ನುಗ್ಗಿ ಬರ‍್ತದೆ. ನೀನೇನು ಮಾಡಿದೆ? ಎಂದು ಮೂರನೆಯ ಸೇಡುಮಾರಿಯನ್ನು ಕೇಳಿದ.
ಸೇಡುಮಾರಿ – ೩ : ಅದೇ ಶ್ರೀಮಂತ ಬಲ್ಲಿದರಾಯ ಅದಾನಲ್ಲ? ಅವನಿಗೆ ಹುಚ್ಚು ಹತ್ತೋ ಹಾಗೆ ಮಾಡಿದ್ದೀನಿ. ಅದನ್ನ ಗುಣ ಪಡಿಸೋದಕ್ಕೆ ಯಾರಿಂದಲೂ ಸಾಧ್ಯವಿಲ್ಲ.
ನಾಯಕ : ಅದೆಂಗೆ ಮಾಡಿದೆ ? ಈ ಸೇಡುಮಾರಿ ನಿನ್ನಕ್ಕ ಅವನ ಮನಸ್ಸನ್ನ ಹಾಳುಮಾಡಿ ರೈತನ ಕಣ್ಣು ಕಿತ್ತುಕೊಳ್ಳೋ ಹಾಗೆ ಮಾಡಿದಳು. ನೀನ್ಯವಾಗ ಅವನಿಗೆ ಹುಚ್ಚು ಹತ್ತಿಸಿದೆ?
ಸೇಡುಮಾರಿ ೩ : ಕಣ್ಣು ಕಿತ್ತುಕೊಂಡು ಕಳಿಸಿದಳಲ್ಲ? ಇವನು ನಗ್ತಾ ಹೋದ.  ಆಮ್ಯಾಕೆ ನಾನ್ಹೋದೆ ನೋಡು – ಅವನಿನ್ನೂ ಕಣ್ಣು ಕಿತ್ತುಕೊಂಡ ಖುಷಿಯಲ್ಲೇ ಇದ್ದ. ಕೈಯಲ್ಲಿ ಹಣ ಹಿಡಿದುಕೊಂಡಿದ್ದ. ಒಬ್ಬ ಸಜ್ಜನನ ವೇಷ ಹಾಕಿಕೊಂಡು ಹೋದೆ. ಗಹಗಹಿಸಿ ಆಕಾಶ ಪಾತಾಳ ಒಂದಾಗೋ ಹಾಗೆ ಬಿದ್ದು ಬಿದ್ದು ನಗುತ್ತಿದ್ದ. ‘ಏನು ಸಾವ್ಕಾರರೇ ಈ ಪರಿ ನಗ್ತಿದ್ದೀರಲ್ಲ?’ – ಅಮದೆ.
“ಮಾತಿಗೊಂದು ಹೊಲ! ಹಿಟ್ಟಿಗೆರಡು ಕಣ್ಣು! ಏನು ಹೇಳು ನೋಡೋಣ?” ಅಂದ.
“ಆ ಏನು ಸಾವ್ಕಾರರೇ, ಅದೊಂದು ನೂರು ಹಣ, ಒಂದು ಬೀಳು ಹೊಲ ಸಿಕ್ಕಿತಂತ ಇಷ್ಟು ಸಂತೋಷ ಪಡ್ತೀರಲ್ಲ? ನಾನೊಂದು ನಿಧಿ ತೋರಿಸಿದರೆ ಏನಂತೀರೋ!” ಅಂತ ಪಕ್ಕದಲ್ಲಿದ್ದ, ಅವನ ಸವಳು ನೀರಿನ ಬಾವಿಗೆ ಕರೆದೊಯ್ದು ಇಣಿಕಿ ಹಾಕಲು ಹೇಳಿದೆ. ನೋಡಿದನೋ ಇಲ್ಲವೊ…. ಫಳ್ಳನೆ ಕಣ್ಣೊಳಗೆ ಮಿಂಚು ಹೊಡೆಯಿತಣ್ಣ!  ಅವಸರದಿಂದ ಬಾವಿಯಲ್ಲಿ ಜಿಗಿಯಲ್ಲಿದ್ದ. “ಅದಾಗೋದಿಲ್ಲ ಸ್ವಾಮಿ” – “ನಿಧಿ ಇವತ್ತಷ್ಟೇ ಕಾಣಿಸಿಕೊಂಡಿದೆ. ಅದರ ಮೇಲೆ ಅಧಿಕಾರ ಬರಬೇಕಾದರೆ ಬಲಿ ಕೊಡಬೇಕು” ಅಂದೆ.
“ಕೊಡ್ತೀನಿ”
“ನಿಮ್ಮಿಂದಾಗೋದಿಲ್ಲ ತಗೀರಿ ಸ್ವಾಮಿ” ಅಂದೆ.
“ಹೇಳೇ ಏನು ಬಲಿ ಕೊಡಬೇಕು?”
“ನಿಜವಾಗಿ ಕೊಡ್ತೀರಾ?”
“ನಿಜವಾಗಿ! ನೀನೇನು ಹೇಳಿದರೂ, ಬೇಕಾದರೆ ಪ್ರಾಣಾನೂ ಕೊಡ್ತೀನಿ?” – ಅಂದನೆ!
ನಾನಂದೆ:
“ನಿಮ್ಮ ಪ್ರಾಣ ಬೇಡ. ನಿಮ್ಮ ಮಗಳ ಬಲಿ ಕೊಟ್ಟರೆ ನೋಡಿ. ಆ ನಿಧಿ ಇವತ್ತೇ ನಿಮ್ಮ ಕೈವಶವಾಗ್ತದೆ!”
“ಕೊಟ್ಟೆ ಬಿಡು ಇವತ್ತೇ!”
ಅಂತಂದು ಮನೆ ಕಡೆ ನಡೆದ. ಆಮೇಲೆ ಒಂದು ಗಂಟೆ ಹೊತ್ತು ನಾನು ಆ ಕಡೆ ಹೋಗಲಿಲ್ಲ. ಆಮೇಲೆ ಪೇಟೆಯಲ್ಲಿ ನೋಡುತ್ತೇನೆ. ಬಲ್ಲಿದರಾಯ ಹಣ ಹಣ ಅಂತ ಕುಣಿಯುತ್ತಿದ್ದಾನೆ! ಯಾಕಪ್ಪ ಹೀಗೆ ಅಂತ ವಿಚಾರಿಸಿದಾಗ ತಿಳಿಯಿತು : ಮಗಳನ್ನು ಬಲಿಕೊಡುವ ವಿಚಾರ ಗೊತ್ತಾಗಿ ಅವನ ಹೆಂಡತಿ ಮಗಳನ್ನು ಕರೆದುಕೊಂಡು ತೌರಿಗೆ ಓಡಿಹೋದಳಂತೆ. ಈತ ಹುಚ್ಚನಗಿ ಹೀಗೆ ಕುಣಿಯುತ್ತಿದ್ದಾನೆ” ಅಂತ. ಸಾಕೇನಣ್ಣಾ? ಇದಕ್ಕಿಂತ ಕೇಡಿನ ಕೆಲಸ ಬೇಕೆ?”
ಆವಾಗ ನಾಯಕ ಹೇಳಿದ : “ಇದೂ ಅಂಥ ದೊಡ್ಡ ಶಿಕ್ಷೆಯಲ್ಲ ಬಿಡೆ. ಯಾಕಂತೀಯೊ? ಯಾವನಾದರೊಬ್ಬ ಪುಣ್ಯಾತ್ಮ ಆನೆಮುಖದವನ ತಂದೆಯ ಹೆಸರು ಹೇಳಿ ಈ ಮರದ ಬುಡದಲ್ಲಿ ಬಳ್ಳಿಯಿದೆಯಲ್ಲ – ಅದರ ಸೊಪ್ಪನ್ನ ಆತನ ನೆತ್ತಿಗೆ ತಿಕ್ಕಿದರೆ ಹುಚ್ಚು ಇಳಿದು ಸಾಚಾ ಮನುಷ್ಯನಾಗ್ತಾನೆ; ಅಷ್ಟೆ. ಅಲ್ಲೀತನಕ ಅವನಾಟ ನೋಡಬಹುದಲ್ಲ, ಬನ್ನಿ” ಎಂದು ಸೇಡುಮಾರಿಯರನ್ನ ಕರೆದುಕೊಂಡು ಹೊರಟ.
ಬಡತಿಮ್ಮ ಅಂದರೆ ನಮ್ಮ ರೈತನಾಯಕ ಸೇಡುಮಾರಿಯರು ಮತ್ತು ಅವರ ನಾಯಕನ ಮಾತುಗಳನ್ನು ಕದ್ದು ಕೇಳಿಸಿಕೊಂಡ. ಅವರು ಮಾಯವಾಗುವತನಕ ಅಲ್ಲೇ ಕೂತಿದದ. ಆಮೇಲೆ ಬೆಳ್ಳಿ ಮೂಡಿ ಬೆಳಗಾದದ್ದನ್ನ ಹಕ್ಕಿಗಳು ಸಾರಿದವು. ಸೂರ್ಯೋದಯವಾಗುತ್ತಲೂ ಮೆಲ್ಲಗೆ ಮರದಿಂದ ಕೆಳಗಿಳಿದು ಕೈಯಾಡಿಸುತ್ತ ಹುಲ್ಲಿನ ತನಕ ಬಂದು ಅದರ ಮೇಲಿನ ಇಬ್ಬನಿಯನ್ನ ಕಣ್ಣಿಗೆ ಲೇಪಿಸಿಕೊಂಡ. ಕಳೆದುಕೊಂಡಿದ್ದ ದೃಷ್ಟಿ ಬಂತು! “ದೇವರೇ!” ಎಂದು ಸಂತೋಷದಿಂದ ಕೂಗಿ ಸುತ್ತೂ ದೇವರಿಗೆ ಕಯ ಮುಗಿದ. “ಕೊನೆಗೂ ನ್ಯಾಯವೇ ಗೆಲ್ಲುವ ಹಾಗೆ ಮಾಡಿದಿರಿ ತಂದೇ” ಎಂದು ಹೇಳುತ್ತ ಆಕಾಶಕ್ಕೆ ಕಾಡಿಗೆ ಮರಕ್ಕೆ ಸೂರ್ಯನಿಗೆ ನಮಸ್ಕಾರ ಮಾಡಿದ. ಮರದ ಬುಡದ ಬಳ್ಳಿಯ ಸೊಪ್ಪನ್ನು ಮರೆಯದೆ ಕಿತ್ತುಕೊಂಡು ಬಂದ.
ಬಂದಮೇಲೆ ಊರಿಗೆ ನೀರು ಬರುವಂತೆ ಮಾಡಿದ. ಬಲ್ಲಿದರಾಯನ ನೆತ್ತಿಗೆ ತಂದ ಸೊಪ್ಪನ್ನುಜ್ಜಿ ಅವನ ಹುಚ್ಚು ಬಿಡಿಸಿದ. ಆಗ ಮಾತ್ರ ಬಲ್ಲಿದರಾಯ ನಿಜವಾದ ಪಶ್ಚಾತ್ತಾಪದಿಂದ ಬಡತಮ್ಮನ ಕಾಲುಮುಟ್ಟಿ ನಮಸ್ಕರಿಸಿ ಕ್ಷಮೆ ಕೇಳಿದ.
ಈ ಕಥೆಯನ್ನು ಹೇಳುವ ಅನೇಕರ ಪ್ರಕಾರ ಅವನು ಕ್ಷಮೆ ಕೇಳಲಿಲ್ಲವಂತೆ. ಆದರೂ ಕಥೆ ಮುಗಿಸುವುದಕ್ಕಾದರೂ ಹಾಗೆ ಹೇಳುವುದು ಒಳ್ಳೆಯದಲ್ಲವೆ?
* * *
ಮರವೇ ಮರ್ಮರವೇ : ಬಿದಿರಿನ ಚೆದುರೆ
೧
ಒಂದಾನೊಂದು ಕಾಲದಲ್ಲಿ ಪಟ್ಟಣದ ಬದಿಯಲ್ಲಿ ಒಂದಾನೊಂದು ಹಳ್ಳಿ. ಒಂದಾನೊಂದು ಹಳ್ಳಿಯಲ್ಲ ಒಬ್ಬಾನೊಬ್ಬ ಹುಡುಗ, ಹೆಸರು ಮುನಿಯ. ಮುನಿಯನ ಮನೆಯಲ್ಲಿ ಅವನನ್ನು ಬಿಟ್ಟು ಹೇಳುವ, ಕೇಳುವ ಹಿರಿಕಿರಿಯರ್ಯಾರೂ ಇರಲಿಲ್ಲ. ಹಿರಿಯರಿಂದ ಬಂದ ಅದೊಂದು ಮನೆಯಿತ್ತು. ಮನೆಯ ಹಿಂದೊಂದು ಹಿತ್ತಿಲು; ಹಿತ್ತಿಲಲ್ಲೊಂದು ಬಿದಿರು ಮೆಳೆ – ಇಷ್ಟಾದರಾಯ್ತು. ಅವನಿಗೆ ಅಡವಿಯಲ್ಲಿ ಹೊಲ ಗದ್ದೆ ಇರಲಿಲ್ಲ. ಮಾಡುವುದಕ್ಕೆ ಕೆಲಸ ಇರಲಿಲ್ಲ. ಮುನಿಯ ದಿನಾಲು ಮುಂಜಾನೆ ಪಟ್ಟಣಕ್ಕೆ ಕೆಲಸ ಹುಡುಕಿಕೊಂಡು ಹೋಗುತ್ತಿದ್ದ. ಕೆಲಸ ಸಿಕ್ಕದೆ ಬರಿಗೈಯಲ್ಲಿ ಸಂಜೆಗೆ ಮನೆಗೆ ಬರುತ್ತಿದ್ದ.
ಮುನಿಯ ಪಟ್ಟಣಕ್ಕೆ ಹೋಗಿ ನಿರಾಸೆಯಾಗಿ ಒಂದು ದಿನ ತನ್ನ ಮನೆಯಂಗಳದ ಕಟ್ಟೆಯ ಮೇಲೆ ಮೊಳಕಾಲಿಗೆ ಕೈ ಕಟ್ಟಿಕೊಂಡು ಕೂತಿದ್ದ. ಇವನನ್ನು ನೋಡಿದ ನೆರೆಮನೆ ಮುದುಕಿ ಬಂದಳು. ನಿರಾಸೆಯಿಂದ ಕೂತಿದ್ದ ಮುನಿಯನ ನೋಡಿ ಕೇಳಿದಳು:
ಮುದುಕಿ : ಏನೋ ಮುನಿಯ ನಿನಗಿನ್ನೂ ಕೆಲಸ ಸಿಗಲಿಲ್ಲವೇನೊ?
ಮುನಿಯ : ಇಲ್ಲವಮ್ಮಾ.
ಮುದುಕಿ : ಇಷ್ಟು ದಿನ ಅಲೆದರೂ ನಿನಗೆ ಬುದ್ಧಿ ಬರಲಿಲ್ಲವಲ್ಲ. ಬೇಗ ಬುದ್ಧಿ ಕಲಿತರೋ ಸರಿ, ಇಲ್ಲದಿದ್ದರೆ ಉಪವಾಸ ಸಾಯಬೇಕಾಗುತ್ತದೆ.
ಮುನಿಯ : ಬುದ್ಧಿ ಕಲಿಯೋದು ಅಂದರೆ ಏನು ಮಾಡೋದಮ್ಮಾ?
ಮುದುಕಿ : ಏನು ಅಂದರೆ – ? ಏನಾದರೂ ಮಾಡು. ಅಕಾ ಅಕಾ ನಿನ್ನ ಹಿತ್ತಿಲಲ್ಲೇ ಬಿದಿರು ಮೆಳೆಯಿದೆಯಲ್ಲ, ಬಿದಿರಿನಿಂದ ಬುಟ್ಟೀನೇ ಮಾಡಿ ಮಾರಿ ಹೊಟ್ಟೆ ಹೊರೆಯಬಹುದಲ್ಲ! ಕಾಡಿನ ತಾಯಿ ತನ್ನ ಮಕ್ಕಳನ್ನ ಉಪವಾಸ ಸಾಯಿಸೋದಿಲ್ಲಪ್ಪ! ನಿನ್ನ ಆಲಸ್ಯ ಮತ್ತು ಸೊಕ್ಕಿನಿಂದ ನೀನು ಸಾಯಬೇಕಷ್ಟೆ.
– ಎಂದು ಹೇಳಿ ಮುದುಕಿ ಸರ ಸರ ಹೋದಳು. ಮುನಿಯ ತನ್ನ ಬಿದಿರ ಮೆಳೆಯ ಕಡೆಗೆ ಮೊಟ್ಟಮೊದಲ ಸಲ ನೋಡುತ್ತಿರುವಂತೆ ನೋಡಿದ. ಬಿದಿರಿನ ಮರ ಗಾಳಿ ತುಂಬಿ ಇದನನ್ನ ಕೈ ಮಾಡಿ ಕರೆಯುವಂತೆ ಗಾಳಿ ತುಂಬಿ ಲಯಬದ್ಧವಾಗಿ ಅಲುಗಾಡಿತು. ಅಲುಗಿದ ರಭಸಕ್ಕೆ ಒಂದು ಗಳು ಮರದಿಂದ ಹೊರಗೆ ಬಿತ್ತು. ಅದನ್ನು ನೋಡುತ್ತಿರುವಂತೆ ಮುನಿಯನ ಕಣ್ಣು ಹೊಳೆದವು.
ಹೋಗಿ ಸಿಡಿದುಬಿದ್ದ ಆ ಗಳುವನ್ನ ನೋಡಿದ : ನೆರವಾಗಿದ್ದ ಆ ಗಳು ಕಲಾಕೃತಿಯ ತಯಾರಿಕೆಗಾಗಿ ಹುಟ್ಟಿದ ಮರದಂತೆ ಕಾಡಿತು. ಅದು ಹುಟ್ಟಾ ಕಸಬುದಾರನಾದ ಮುನಿಯನನ್ನು ಕೆರಳಿಸಿತು. ಮಚ್ಚು ತಂದವನೇ ಉಮೇದಿಯಿಂದ ಕಸಬುದಾರನಾದ ಮುನಿಯನನ್ನು ಕೆರಳಿಸಿತು. ಮಚ್ಚು ತಂದವನೇ ಉಮೇದಿಯಿಂದ ಸೀಳಿ ಸೀಳಿ ಸಿಬಿರು ಮಾಡಿ, ಬುಟ್ಟಿ ಹೆಣೆದ. ಒಂದಾಗಿ ಎರಡನೇ ಬುಟ್ಟಿ ಹೆಣೆದ. ಮೂರಾಯ್ತು, ಐದಾಯ್ತು. ಎಷ್ಟು ಬುಟ್ಟಿ ಹೆಣೆದರೂ ಮುನಿಯನಿಗೆ ದಣಿವಾಗಲಿಲ್ಲ. ಕೊನೆಗೆ ಸುಂದರವಾದ ಹತ್ತು ಬುಟ್ಟಿ ಹೆಣೆದು ಮಾರಾಟಕ್ಕೆ ಪೇಟೆಗೊಯ್ದ.
ಅಂಗಡಿಯ ಸಾವ್ಕಾರರಿಗೆ ಬುಟ್ಟಿ ಮಾರಿಬಂದ ಹಣದಲ್ಲಿ ಮನೆ, ಸಾಮಾನು ತಗಂಬಂದು ಮನೆಯಲ್ಲಿಟ್ಟು ಸ್ನಾನ ಮಾಡಿ ಅಡಿಗೆ ಮಾಡಿಕೊಂಡರಾಯ್ತೆಂದು ನದಿಗೆ ಹೋದ.
ಮುನಿಯ ವಾಪಸಾದಾಗ ಅಡಿಗೆಯ ಘಮ ಘಮ ವಾಸನೆ ಮನೆ ತುಂಬ ಇಡಗಿತ್ತು! ಮೂಗರಳಿಸಿ ಆಘ್ರಾಣಿಸುತ್ತ ಮನೆ ತುಂಬ ನೋಡಿದ, ಮನೆ ಸ್ವಚ್ಛವಾಗಿದೆ! ಚೆಲ್ಲಾಪಿಲ್ಲಿಯಾದ ಸಾಮಾನುಗಳನ್ನ ಯಾರೋ ನೀಟಾಗಿ ಇಟ್ಟಿದ್ದಾರೆ! ಒಲೆಯ ಬಳಿ ಊಟ ಬಡಿಸಿದ ತಟ್ಟೆ ಕೂಡ ಸಿದ್ಧವಾಗಿದೆ! ಯಾರು ಇದನ್ನೆಲ್ಲ ಮಾಡಿರಬಹುದು? ಸುತ್ತ ಕಣ್ಣರಳಿಸಿ ನೋಡಿದ. ಯಾರಿರಲಿಲ್ಲ. ಹೊರಗೂ ಬಂದು ಹುಡುಕಿದ. ಯಾರಿರಲಿಲ್ಲ. ಹಸಿವಾಗಿತ್ತು, ಒಳಬಂದು ಅಡಿಗೆಯ ರುಚಿ ನೋಡಿದ. ಅದ್ಭುತವಾಗಿತ್ತು. ಯಾರು ಇದನ್ನೆಲ್ಲ ತಯಾರಿಸಿದವರೆಂದು ಮತ್ತೊಮ್ಮೆ ಹುಡುಕಿದ. ಹೊರಕ್ಕೆ ಬನ್ನಿ ಎಂದು ಕರೆದ. ಯಾರೂ ಬರಲಿಲ್ಲ. ಹಸಿವು ತಡೆಯಲಾರದೆ ತಿಂದು ಪುನಃ ಹುಡುಕಿದ. ಯಾರೂ ಸಿಗಲಿಲ್ಲವಾದ್ದರಿಂದ ಅದನ್ನೇ ಯೋಚಿಸುತ್ತ ಮಲಗಿದ.

ಮಾರನೇ ದಿನವೂ, ಅದರ ಮಾರನೇ ದಿನವೂ ಹಾಗೇ ಆಯಿತು. ಮುನಿಯ ಬುಟ್ಟಿ ಮಾರಿ ಸಾಮಾನು ತಂದಿಟ್ಟು ಮಿಂದು ಬರಲು ನದಿಗೆ ಹೋಗುವುದು, ಬರುವುದರೊಳಗೆ ಘಮ ಘಮ ಅಡಿಗೆ ಸಿದ್ಧವಾಗಿ, ಮಾಡಿದವರನ್ನು ಹುಡುಕುವುದು … ಅವರ್ಯಾರೆಂದು ಮಾತ್ರ ಪತ್ತೆ ಆಗಲೇ ಇಲ್ಲ.
ಒಂದು ದಿನ ಮುನಿಯ ದಿನಕ್ಕಿಂತ ಹೆಚ್ಚಿಗೆ ಬುಟ್ಟಿ ಮಾರಿ ಬಂದು ಸಾಮಾನು ಮನೆಯಲ್ಲಿಟ್ಟು ನದಿಗೆ ಹೋದ. ಕೂಡಲೇ ವಾಪಸು ಬಂದು ಬಾಗಿಲು ಕಿಂಡಿಯಿಂದ ಒಳಗೆ ಇಣುಕಿದ. ನೋಡಿದರೆ ಬಂಗಾರ ಕೂದಲಿನ ಚೆಲುವಾತಿ ಚೆಲುವೆಯೊಬ್ಬಳು ಮನೆ ಗುಡಿಸಿ ಸ್ವಚ್ಛ ಮಾಡುತ್ತಿದ್ದಾಳೆ! ಅಡಿಗೆ ಮಾಡಿ, ಸಾಮಾನುಗಳನ್ನ ಜೋಡಿಸಿಟ್ಟು, ಮೂಲೆಗೆ ನಿಂತಿದ್ದ ಒಂದು ಬಿದಿರಿನಲ್ಲಿ ಮಾಯವಾದಳು. ಆಮೇಲೆ ಆ ಬಿದಿರು ಮನುಷ್ಯರಂತೆ ಸರಿಯುತ್ತ ಬಾಗಿಲು ತೆರೆದು ಹಿತ್ತಲಿನ ಬಿದಿರ ಮೆಳೆಯಲ್ಲಿ ಮಾಯವಾಯಿತು! ಗಾಬರಿಯಾದ ಮುನಿಯ ಓಡಿ ಹೋಗಿ ಪೂಜಾರಿಯ ಆಶ್ರಮಕ್ಕೆ ಹೋಗಿ ಕಾಲು ಗಟ್ಟಿಯಾಗಿ ಹಿಡಿದುಕೊಂಡು “ಕಾಪಾಡು ತಂದೇ!” ಎಂದು ಕೂಗಿದ. ಮುನಿಯನ ಮನೆಯಲ್ಲಿ ನಡೆಯುತ್ತಿದ್ದ ವಿದ್ಯಮಾನಗಳ ಕೇಳಿಕೊಂಡ ಪೂಜಾರಿ ಕೊನೆಗೆ ಹೇಳಿದ :
“ಇದು ಭೂತಬಾಧೆ ಮಾರಾಯಾ! ಆ ನಿನ್ನ ಮನೆ ಹಿತ್ತಿಲದ ಬಿದಿರಿನ ಭೂತವೇ ಚೆದುರೆಯಾಗಿ ಬಂದು ಕಾಡುತ್ತಿದೆ. ನೀನು ನೇರ ನನ್ನ ಬಳಿಗೇ ಬಂದುದು ಒಳ್ಳೆಯದಾಯಿತು. ಅದು ಭಯಂಕರ ಭೂತ. ಚಂಡೀ ಯಾಗ ಮಾಡಬೇಕು. ಅದನ್ನೂ ಮಾಡುವಾ. ನಿನಗೇನೂ ಅಪಾಯವಾಗದ ಹಾಗೆ ಕತ್ತಿನಲ್ಲಿ ಚೀಟಿ ಕಟ್ಟಿರುತ್ತೇನೆ. ಇವತ್ತಿನ ಹಾಗೆ ನಾಳೇನೂ ನೀನು ಕದ್ದು ಮನೆಗೆ ಹೋಗು. ಆ ಭೂತ ಕೆಲಸ ಮಾಡುತ್ತ ಇರುತ್ತದಲ್ಲ, ಆವಾಗ ಅದಕ್ಕೆ ಗೊತ್ತಾಗದ ಹಾಗೆ ಒಳಕ್ಕೆ ಹೋಗಿ ಆ ಬಿದಿರು ಸುಟ್ಟು ಹಾಕಿ ಬಿಡು, ಆಮೇಲೆ ಅದೇನು ಮಾಡುತ್ತದೋ ನೋಡುವಾ”
ಮಾರನೇ ದಿನ ಮುನಿಯ ಪೂಜಾರಿ ಹೇಳಿದಂತೆ ಬುಟ್ಟಿ ಮಾರಿ ಬಂದು ಸಾಮಾನು ಒಳಗಿಟ್ಟು ಮಿಂದು ಬರಲು ಹೋದವನಂತೆ ಹೊರಗೆ ಹೋದ. ಹೋದವನು ತಕ್ಷಣ ಹಿಂದಿರುಗಿ ಬಂದು ಅಡಗಿ ನಿಂತುಕೊಂಡು ಕಿಂಡಿಯಿಂದ ನೋಡಿದ. ಹಿತ್ತಿಲ ಕಡೆಯಿಂದ ಬಿದಿರ ಗಳುವೊಂದು ಮನೆಯೊಳಕ್ಕೆ ಬಂದು ಬಾಗಿಲಿಕ್ಕಿಕೊಂಡಿತು. ಅಡಿಗೆ ಮನೆಗೆ ಬಂದೊಡನೆ ಆ ಗಳುವಿನಿಂದ ಒಬ್ಬ ಅಪ್ರತಿಮ ಚೆಲುವೆ ಹೊರಬಂದಳು! ಗಳುವನ್ನು ಮೂಲೆಗಿಟ್ಟು ಮನೆಯ ಕಸಗುಡಿಸಿದಳು. ಮುನಿಯ ತಂದಿಟ್ಟ ಕಾಳು ಹಸನು ಮಾಡಿದಳು. ಆಮೇಲೆ ಒಲೆ ಹೊತ್ತಿಸಿ ಅಡಿಗೆಗಿಟ್ಟಳು. ಇದನೆಲ್ಲ ಕದ್ದು ನೋಡುತ್ತಿದ್ದ ಮುನಿಯ ಅವಳು ನೀರಿಗಾಗಿ ಹಿತ್ತಲ ಬಾವಿಗೆ ಹೋಗುವುದನ್ನೇ ಕಾಯುತ್ತಿದ್ದ. ಅವಳು ಬಿಂದಿಗೆ ತಗೊಂಡು ಹೊರಗೆ ಹೋದ ತಕ್ಷಣ ಇವನು ಅವಸರದಲ್ಲಿ ಒಳಹೊಕ್ಕು, ಅವಳು ಕಳಚಿಟ್ಟ ಬಿದಿರನ್ನು ತಗೊಂಡು ತುಂಡುಮಾಡಿ ಒಲೆಯಲ್ಲಿ ಹಾಕಿದ. ಅದು ಸುಟ್ಟು ಉರಿಯುತ್ತಿದ್ದಂತೆ ಆ ಚೆಲುವೆ ನೀರಿನೊಂದಿಗೆ ಒಳಬಂದು ಇವನನ್ನು ನೋಡಿ ಚಕಿತಳಾಗಿ ನಿಂತಳು. ಮುನಿಯ ಇದ್ದ ಬಿದ್ದ ಧೈರ್ಯದಿಂದ “ಎಲ ಎಲಾ ಭೂತವೇ! ಇಕೊ ನಿನ್ನ ಕವಚದ ಬಿದಿರು ಸುಟ್ಟುಹೋಯಿತು, ಇನ್ನು ಮೇಲೆ ನಿನ್ನ ಆಟ ನನ್ನ ಮುಂದೆ ನಡೆಯಲಾರದು. ಹೇಳು, ಇಲ್ಲಿಗ್ಯಾಕೆ ಬಂದೆ? ಏನು ಬೇಕು ನಿನಗೆ? ಯಾರ ಭೂತ ನೀನು?” ಎಂದ. ಆ ಚೆಲುವೆ ತನ್ನ ಬಿದಿರಿನ ಕವಚ ಒಲೆಯಲ್ಲಿ ಸುಡುತ್ತಿರುವುದನ್ನು ಕಂಡು ಹತಾಶಳಾಗಿ ಸಂಕಟಪಟ್ಟಳು. ಇವನೋ ಯುದ್ಧ ಗೆದ್ದವರಂತೆ ಸಂಭ್ರಮಿಸುತ್ತಿದ್ದ. ಆಕೆ ಶಾಂತವಾಗಿ ಹೇಳಿದಳು :
“ನಾನು ಭೂತವೂ ಅಲ್ಲ; ಪ್ರೇತವೂ ಅಲ್ಲ. ನಿನ್ನ ಹಿತ್ತಿಲಲ್ಲಿರುವ ಬಿದಿರು ನಾನು. ನನ್ನ ಹೆಸರು ಬಿದಿರಿನ ಚೆದುರೆ. ನಿನ್ನ ಕರಕೌಶಲ ನೋಡಿ ಮೆಚ್ಚಿ, ನಿನಗೆ ಸಹಾಯ ಮಾಡಲೆಂದೇ ಈ ರೂಪ ತಾಳಿ ಬಂದೆ. ನನ್ನ ಬಿದಿರಿನ ಕವಚವನ್ನು ನೀನು ನಾಶ ಮಾಡಿದ್ದರಿಂದ ನಾನಿನ್ನು ನಿನ್ನನ್ನ ಬಿಟ್ಟು ಹೋಗಲಾರೆ. ಆದರೆ ಆ ಪೂಜಾರಿ ನಂಬಿಕೆಗೆ ಯೋಗ್ಯನಲ್ಲ.”
ಮುನಿಯನಿಗೆ ಈಗ ಅರ್ಥವಾಯಿತು. ಬಿದಿರಿನ ಚೆದುರೆಯೊಂದಿಗೆ ಲಗ್ನವಾಗಿ ಬಿದಿರಿನ ಬುಟ್ಟಿಗಳ ಮಾಡಿ ಮಾರಿ ಇಬ್ಬರೂ ಸುಖವಾಗಿದ್ದರು.
ಆದರೆ ಪೂಜಾರಿ ಸುಮ್ಮನಿರಲಿಲ್ಲ, “ಭೂತಬಾಧೆ ಅಂತ ಬಂದ ಮುನಿಯ ಆಮೇಲೆ ಬರಲೇ ಇಲ್ಲವಲ್ಲ! ಯಾಕೆ?” – ಅಂತ ತನ್ನ ಶಿಷ್ಯನನ್ನ ಕೇಳಿದ.
ಶಿಷ್ಯ : ಅವನಾಗಲೇ ತನ್ನೆಂಡ್ರ ಜೊತೆ ಸುಖವಾಗಿದ್ದಾನಲ್ಲ ಗುರುವೇ.
ಪೂಜಾರಿ : ಹೆಂಡತಿ ? ಅವನ್ಯಾವಾಗಯ್ಯಾ ಮದುವೆ ಆದ?
ಶಿಷ್ಯ : ಗೊತ್ತಿಲ್ಲ ಗುರುವೇ, ಆದರೆ ಅವನೆಂಡ್ತಿ ಜೊತೆಗೇ ಅವನಿರೋದು.
ಪೂಜಾರಿ : ಹೌದೆ? ಬಾ ನೋಡಿ ಬರುವಾ.
ಎಂದು ಮಾತಾಡಿಕೊಂಡು ಇಬ್ಬರೂ ಮುನಿಯನ ಮನೆಗೆ ಹೋದರು.

ಪೂಜಾರಿ ಮತ್ತವನ ಶಿಷ್ಯ ಬಂದಾಗ ಮುನಿಯ ಮನೆಯಲ್ಲಿರಲಿಲ್ಲ. ಬಾಗಿಲು ಹಾಕಿಕೊಂಡಿತ್ತು. ಪೂಜಾರಿ ಕಿಂಡಿಯೊಳಗಿಂದ ನೋಡಿದ. ಬಿದಿರಿನ ಚೆದುರೆ ಮನೆಗೆಲಸ ಮಾಡುತ್ತಿದ್ದಳು. ಅವಳ ರೂಪಕ್ಕೆ ಮನಸೋತು ಪೂಜಾರಿಯ ಬಾಯಲ್ಲಿ ನೀರು ಬಂತು. ಶಿಷ್ಯನ ಕಿವಿಯಲ್ಲಿ ಮತಲಬಿಯ ಮಾತಾಡಿದ, ಶಿಷ್ಯ ಸಿದ್ಧನಾದ. ಪೂಜಾರಿ ಬಾಗಿಲು ತಟ್ಟಿದ. ಬಾಗಿಲು ತೆರೆಯಿತು. “ಮುನಿಯ ಇಲ್ಲವೆ?” ಎನ್ನುತ್ತ ಇಬ್ಬರೂ ಒಳಕ್ಕೆ ನುಗ್ಗಿ ಬಿದಿರಿನ ಚೆದುರೆಯ ಬಾಯಿ ಕಟ್ಟಿದರು. ಅಲ್ಲೇ ಇದ್ದ ಬಿದಿರಿನ ಪೆಟ್ಟಿಗೆಯಲ್ಲಿ ಅವಳನ್ನು ಹಾಕಿ ಬಾಗಿಲಿಕ್ಕಿದರು. ಆಮೇಲೆ ಪೂಜಾರಿ ಆ ಪೆಟ್ಟಿಗೆಯನ್ನು ಶಿಷ್ಯನ ತಲೆಯ ಮೇಲೆ ಹೊರಿಸಿ, “ಆಶ್ರಮಕ್ಕೆ ನಡೆ, ಮಧ್ಯೆ ಎಲ್ಲಿಯೂ ನಿಲ್ಲಬೇಡ; ಪೆಟ್ಟಿಗೆಯ ಬಾಗಿಲು ತೆರೆಯಬೇಡ.” ಎಂದು ತಾಕೀತು ಮಾಡಿ ಕಳಿಸಿದ.
ಶಿಷ್ಯ ಪೆಟ್ಟಿಗೆ ಹೊತ್ತುಕೊಂಡು ಕಾಡಿನಲ್ಲಿ ಹೋಗುತ್ತಿದ್ದಾಗ ದಾರಿಯಲ್ಲಿ ಮಡು ಸಿಕ್ಕಿತು. ಭಾರ ಹೊತ್ತು ಬಾಯಾರಿಕೆಯಾಗಿದ್ದರಿಂದ ಪೆಟ್ಟಿಗೆ ಇಳಿಸಿ ನೀರು ಕುಡಿಯಲು ಹೋದ. ಅಷ್ಟರಲ್ಲಿ ಒಂದು ಕೋತಿ ಬಂದು ತನ್ನ ಸಹಜ ಕುತೂಹಲದಿಂದ ಪೆಟ್ಟಿಗೆಯ ಬಾಗಿಲು ತೆರೆಯಿತು. ತಕ್ಷಣ ಬಿದಿರಿನ ಚೆದುರೆ ಹೊರಬಂದು ಅದೇ ಕೋತಿಯನ್ನು ಪೆಟ್ಟಿಗೆಯಲ್ಲಿಟ್ಟು ಪಾರಾದಳು. ನೀರು ಕುಡಿದ ಶಿಷ್ಯ ಮತ್ತೆ ಪೆಟ್ಟಿಗೆ ಹೊತ್ತುಕೊಂಡು ಆಶ್ರಮದ ದಾರಿ ಹಿಡಿದ,
ಆಶ್ರಮದಲ್ಲಿ ಆಗಲೇ ಪೂಜಾರಿ ಶಿಷ್ಯನಿಗಾಗಿ ಕಾಯುತ್ತಿದ್ದ. ಶಿಷ್ಯ ಬಂದು ಪೆಟ್ಟಿಗೆ ಇಳಿಸಿದ ಮೇಲೆ ಶಿಷ್ಯನಿಗೆ ಹೇಳಿದ : –
“ಈಗ ನೀನು ಹೊರಡು. ಇವತ್ತು ರಾತ್ರಿ ಈ ಕಡೆ ಬರಬೇಡ. ವಿಶ್ರಾಂತಿ ತಗೊ, ರಾತ್ರಿ ಇಲ್ಲಿ ಏನೇ, ಎಷ್ಟೇ ಗಲಾಟೆ ಆಗಲಿ ನಾನು ನೋಡಿಕೊಳ್ಳುತ್ತೇನೆ. ನೀನು ಮಾತ್ರ ಜಪ್ಪಯ್ಯಾ ಎಂದೂ ಈ ಕಡೆ ತಲೆ ಹಾಕಬೇಡ. ನಾನೇ ಕಿರಿಚಿದರೂ – ಈ ಕಡೆ ಬರಬೇಡ. ತಿಳಿಯಿತೊ? ಇನ್ನು ಹೊರಡು.”
ಮಾರನೇ ದಿನದಿಂದ ಮೈತುಂಬ ಗಾಯಗಳಾಗಿದ್ದ ಆ ಪೂಜಾರಿ ಯಾರ ಕಣ್ಣಿಗೂ ಬೀಳಲಿಲ್ಲ. ನಿಮ್ಮ ಗುರು ಎಲ್ಲಿ ಹೋದ? ಎಂದು ಯಾರೋ ಕೇಳಿದ್ದಕ್ಕೆ “ಕಠಿಣವಾದ ತಪಸ್ಸು ಮಾಡುತ್ತಿದ್ದಾರೆಂದು ಶಿಷ್ಯ ಹೇಳಿದನಂತೆ.”
* * *
ಮರವೇ ಮರ್ಮರವೇ : ಆತ್ಮಹತ್ಯೆ

ನಮ್ಮೂರು ಶಿವಾಪುರದ ಅಂಚಿನಲ್ಲಿ, ಮರಡಿ ಸುರುವಾಗುವಲ್ಲಿ ವಿಚಿತ್ರವಾದ ಒಬ್ಬ ಮುದುಕ ಕೂತಿರುತ್ತಾನೆ. ಅವನು ಯಾವಾಗಲೂ ತಲೆಯ ಮ್ಯಾಲೆ ಕೈಹೊತ್ತುಕೊಂಡು ಇನ್ನೇನು ಆಕಾಶ ತನ್ನ ತಲೆಮೇಲೇ ಹರಿದು ಬೀಳುತ್ತದೆ ಎಂಬಂತೆ ಭೀತನಾಗಿ ಕೂತಿರುವುದೇ ಅವನ ವಿಶೇಷ. ನಾವು ಯಾರಾದರೂ ಆ ಕಡೆ ಸುಳಿದರೆ “ಎಷ್ಟು ನಿರಾತಂಕವಾಗಿ ಅಲೆದಾಡುತ್ತೀರೋ! ಆಕಾಶ ಹರಿದು ಬೀಳುವ ವಿಚಾರ ನಿಮಗೆ ತಿಳಿಯದೆ?” ಎಂಬಂತೆ ಕ್ರೂರವಾಗಿ ನೋಡುತ್ತಾನೆ. ನಾವು ಅವನನ್ನು ನಿರ್ಲಕ್ಷಿಸಿ ನಡೆದರೆ ತಲೆಯ ಮೇಲಿನ ಕೈ ತೆಗೆದು ಹಣೆ ಹಣೆ ಗಿಟ್ಟಿಸಿಕೊಂಡು ಮತ್ತೆ ಅದೇ ಜಾಗದಲ್ಲಿ ಅಂದರೆ ತಲೆಯ ಮ್ಯಾಲೇ ಇಟ್ಟುಕೊಳ್ಳುತ್ತಾನೆ. ಈಗೀಗ ಕೋಪದಲ್ಲಿ ಜುಪ್ಪರಿ ಕಿತ್ತಿಕೊಳ್ಳೋದೂ ಸುರುವಾಗಿದೆ. ಒಂದು ದಿನ ನಿಮ್ಮಂಥವನೊಬ್ಬ “ಯಾಕೆ ಹೀಗೆ ಮಾಡುತ್ತಿ?” ಅಂತ ಸಹಾನುಭೂತಿಯಿಂದ ಕೇಳಿದಾಗ ಆತ ಹೇಳಿದ ಕತೆ ಇದು:
ಇದು ಒಂದಾನೊಂದು ಕಾಲದಲ್ಲಿ ನಡೆದ ಕತೆಯಲ್ಲಪ್ಪ. ನಿನ್ನೆ ಮೊನ್ನೆ ನಡೆದ ಕತೆ. ಕತೆ ಅಂದ ಮೇಲೆ ಅದು ಒಂದಾನೊಂದು ಕಾಲದಲ್ಲಿ ನಡೆಯಬೇಕಲ್ಲ? ಏನೊ ನಿನ್ನ ಒಂದಾನೊಂದು ಕಾಲದಲ್ಲಿ ನಿನ್ನಂತವನೇ ಒಬ್ಬಾನೊಬ್ಬ ಬಡವ ಇದ್ದ, ಹೆಸರು ತಿಮ್ಮರಾಯ. ಬಡವನಾದ್ದರಿಂದ ಹಳ್ಳಿಯಲ್ಲಿ ಮಳೆ ಇಲ್ಲದೆ ಪಟ್ಟಣಕ್ಕೆ ಹೋಗಿ ದುಡಿಯೋಣವೆಂದು ಕೊಂಡು ಪಯಣವಾದ. ಕೆಟ್ಟು ಪಟ್ಟಣ ಸೇರು ಅಂತಾರಲ್ಲ, ಹಾಗೆ ಇವನೂ ಅಷ್ಟೋ ಇಷ್ಟೋ ಕೆಟ್ಟೇ ಪಟ್ಟಣಕ್ಕೆ ಹೊರಟ.
ಮಳೆ ಇರಲಿಲ್ಲವಾದ್ದರಿಂದ ರಣ ರಣ ಬಿಸಿಲು, ರೊಟ್ಟಿ ಹಂಚಿನಂತೆ ಸುಡುವ ನೆಲ, ಬಿಸಿಯುಸಿರಿನಂಥ ಗಾಳಿ. ಸತ್ತೆನೋ ಕೆಟ್ಟೆನೋ ಅಂತ ನಡೆದು ದಣಿದು ಹೈರಾಣಾಗಿ ಬರುತ್ತಿದ್ದ. ದಾರಿಯಲ್ಲಿ ಒಂದು ದೊಡ್ಡ ಮರ ಸಿಕ್ಕದ್ದೇ ತಡ ನೆರಳಲ್ಲಿ ತಂಗಿದ. ಕರುಳನ್ನೇ ಹರಿದು ತಿನ್ನುವ ಹಸಿವು, ಬಾಯಾರಿಕೆ. ಬಾಯಿ ಬಾಯಿ ಬಿಡುತ್ತ ಆ ಕಡೆ ನೋಡಿದ. ಮರದ ಇನ್ನೊಂದು ಬದಿಯಲ್ಲಿ ಒಬ್ಬಳು ಹಣ್ಣು ಹಣ್ಣು ಮುದುಕಿ ತನ್ನ ನಾಯಿಯೊಂದಿಗೆ ಕೂತಿದ್ದಳು.
ತಿಮ್ಮರಾಯ : ಗುಟುಕು ಅಂಬಲಿ ಇದೆಯಾ ಅಜ್ಜಿ?
ಎಂದು ಅಂಗಲಾಚಿದ.
ಮುದುಕಿ ನಾತಿ ದೂರ ನಾತಿ ಸಮೀಪದ ಒಂದು ಮರ ತೋರಿಸಿ,
ಮುದುಕಿ : ಆ ಮರದಲ್ಲಿ ಹಣ್ಣಿದೆ. ಹಸಿವು ತೀರುವಷ್ಟು ಹರಿದು ತಿನ್ನು.
ತಿಮ್ಮ ಈ ಮಾತು ಕೇಳಿದ್ದೇ ಎದ್ದ. ಆ ಮರದ ತುಂಬ ಹಣ್ಣಿದ್ದವು. ಅವಸರವಸರವಾಗಿ ಹೋಗಿ ತೃಪ್ತಿಯಾಗುವತನಕ ಹಣ್ಣು ತಿಂದು ಬಂದು –
ತಿಮ್ಮರಾಯ : ತೊಟ್ಟು ನೀರಿದೆಯಾ ಅಜ್ಜಿ?
ಎಂದ. ಆ ಮುದುಕಿ ಹಣ್ಣಿನ ಮರದಾಚೆ ನಾತಿ ದೂರ ನಾತಿ ಸಮೀಪದ ಇನ್ನೊಂದು ಮರ ತೋರಿಸಿ
ಮುದುಕಿ : ಆ ಮರಕ್ಕೆ ಕೊಡಲಿಯಿಂದ ಒಂದೇಟು ಹಾಕು; ನೀರು ಸುರಿಸುತ್ತದೆ.
ಹಾಗೇ ಮಾಡಿ ತೃಪ್ತಿಯಾಗುವಷ್ಟು ನೀರು ಕುಡಿದು, ಅಜ್ಜಿಗೆ ಕೃತಜ್ಞತೆ ಹೇಳಿ, ಮರದ ನೆರಳಲ್ಲಿ ಒರಗಿದ.
ಸಂಜೆ ಪಟ್ಟಣಕ್ಕೆ ಹೋಗದೇ ತನ್ನ ಮನೆಗೇ ವಾಪಸಾಗುವಾಗ ಅಜ್ಜಿಗೆ ಹೇಳಿದ:
ತಿಮ್ಮರಾಯ : ಅಜ್ಜೀ ಕುಟುಂಬ ರಕ್ಷಣೆಗಾಗಿ ಪಟ್ಟಣಕ್ಕೆ ಹೋಗೋಣ ಅಂತಿದ್ದೆ. ಆದರೆ ಅಲ್ಲಿಗಿಂತ ಇಲ್ಲಿಯೇ ಹೆಚ್ಚು ನೆಮ್ಮದಿಯಿದೆ. ಕುಟುಂಬ ಸಮೇತ ನಾನಿಲ್ಲಿ ಇರಬಹುದ?
ಮುದುಕಿ : ಇರಪ್ಪ ಅದಕ್ಕೇನಂತೆ.
೨
ತಿಮ್ಮರಾಯ ಹಳ್ಳಿಗೆ ಹೋಗಿ ಮಕ್ಕಳು ಮರಿ ಸಮೇತ ಅದೇ ಮರಕ್ಕೆ ಬಂದು ಹಾಜರಾದ.
ಮುದುಕಿ ಈಗಲೇ ಅದೇ ಮರದಡಿ ಕೂತಿದ್ದಳು. ತಿಮ್ಮರಾಯನ ಹೆಂಡತಿ, ಮಕ್ಕಳನ್ನು ನೋಡಿ ಸಂತೋಷಪಟ್ಟಳು. ಅವನನ್ನು ಕರೆದು ಹೇಳಿದಳು.

ಮುದುಕಿ : ನೋಡಪ್ಪ, ಈ ಕಾಡಿನಲ್ಲಿರಬೇಕಾದರೆ ನೀನು ತಿಳಿದಿರಲೇಬೇಕಾದ ಸೀಮೆಗಳಿವೆ. ಸೀಮೆ ಮೀರಿ ನೀನು ಬಂದರೆ ನಿನಗೂ ಒಳ್ಳೆಯದಲ್ಲ. ನನಗೂ ಒಳ್ಳೆಯದಲ್ಲ. ಅದಕ್ಕೇ ಹೇಳ್ತೇನೆ ಕೇಳು; ಅಕಾ ಆ ನೀರು ಕೊಡುವ ಮರ ಇದೆಯಲ್ಲ, ಒಂದೇಟು ಹಾಕಿದರಾಯ್ತು, ನೀರು ಕೊಡುತ್ತದೆ. ಬೇಕಾದಷ್ಟು ನೀರು ಕುಡಿಯಬಹುದು. ಅದು ನೀರಿನ ಮರ.
ಅದರಾಚೆ ನಾತಿ ದೂರ ನಾತಿ ಸಮೀಪದ ಹಣ್ಣಿನ ಮರ ಇದೆ. ನೀನು ಮಕ್ಕಳೊಂದಿಗೆ, ನಿಮಗೆ ಸಾಕಾಗುವಷ್ಟು ಹಣ್ಣು ಕೊಡುತ್ತದೆ. ಹಣ್ಣಿನ ಮರದಾಚೆ ನಾತಿ ದೂರ ನಾತಿ ಸಮೀಪ ಇನ್ನೊಂದು ಮರ ಇದೆಯಲ್ಲ. ಆ ಮರಕ್ಕೆ ನೀನು ಒಂದೇಟು ಹಾಕಿದರೆ ನಿನ್ನ ಕುಟುಂಬಕ್ಕೆ ಸಾಲುವಷ್ಟು ಹಾಲು ಸುರಿಸುತ್ತದೆ. ಅದು ಹಾಲಿನ ಮರ. ಇಲ್ಲಿಗೆ ನಿನ್ನ ಸೀಮೆ ಮುಗಿಯಿತಪ್ಪ. ನೆನಪಿನಲ್ಲಿಡು ಹಣ್ಣಿನ ಮರ ಕಡಿಯಲೇ ಬೇಡ. ನೀರಿನ ಮರಕ್ಕೆ ಒಂದಕ್ಕಿಂತ ಹೆಚ್ಚಿಗೆ ಏಟು ಹಾಕಲೇಬೇಡ. ಆದರೆ ನೆನಪಿರಲಣ್ಣ – ಮೂರನೇ ಹಾಲಿನ ಮರಕ್ಕೆ ಒಂದಕ್ಕಿಂತ ಹೆಚ್ಚು ಏಟು ಹಾಕಿದರೆ ನನ್ನ ನಾಯಿ ಬೊಗಳುತ್ತದೆ. ಆಗ ನನಗೆ ಕೋಪ ಬರುತ್ತದೆ. ಇದಿಷ್ಟು ನಿನ್ನ ಸೀಮೆ, ತಿಳಿಯಿತೇನಪ್ಪ?”
ತಿಮ್ಮರಾಯ : ನೆನಪಿನಲ್ಲಿದೆ ತಾಯಿ, ತಪ್ಪಿ ಕೂಡ ನೀನು ತೋರಿಸಿದ ಗೆರೆಗಳನ್ನು ದಾಟಲಾರೆ.
ಎಂದು ಮಾತು ಕೊಟ್ಟು ಮರದಡಿ ಸಂಸಾರ ಮಾಡಿಕೊಂಡಿದ್ದ.
೩
ಇಂತೀ ರೀತಿಯಲ್ಲಿ ತಿಮ್ಮರಾಯ ಅನೇಕ ದಿವಸ ಮುದುಕಿ ಹೇಳಿದಂತೆ ಸುಖವಾಗಿದ್ದ. ಆದರೆ ಆಮೇಲಾಮೇಲೆ ಮಕ್ಕಳು ಹೆಚ್ಚಾಗಿ, ಆಸೆ ಮಿತಿಮೀರಿ ನಾಯಿ ಬೊಗಳಿದರೂ ಕ್ಯಾರೇ ಮಾಡದ ಸ್ಥಿತಿಗೆ ಬಂದ. ಹಾಲಿನ ಮರಕ್ಕೆ ಮತ್ತೆ ಮತ್ತೆ ಎರಡನೇ, ಹಲವೇಟು ಹಾಕಿ ಪಟ್ಟಣಕ್ಕೊಯ್ದು ಹಾಲು ಹಣ್ಣು ಮಾರತೊಡಗಿದ. ಮುದುಕಿ ಕೋಪ ಮಾಡಿಕೊಂಡರೆ ಮತ್ತೆ ಏಟು ಹಾಕುತ್ತಿದ್ದ. ಒಂದು ದಿನ ಹಾಲು ಸಾಲದೆ ಮುದುಕಿಯ ಎದುರಿನಲ್ಲೇ ಹಾಲಿನ ಮರಕ್ಕೆ ನೂರೇಟು ಹಾಕಿದ. ಮರ ಕೆಳಗುರುಳಿ ಬಿದ್ದು ಅದರೊಳಗಿಂದ ಹಾಲಿನ ಬದಲು ರಕ್ತ ಚಿಮ್ಮತೊಡಗಿತು! ರಕ್ತ ಮಡುಗಟ್ಟಿ ಕೆರೆಯಾಗಿ ಹಳ್ಳ ಕೊಳ್ಳ ತೊರೆ ನದಿಯಾಗಿ ಕೊನೆಗೆ ಸಮುದ್ರವೂ ಆಗಿ ಭೂಮಿಯೆಲ್ಲ ರಕ್ತದ ಕಡಲಿನಲ್ಲಿ ಮುಳುಗಿ ಹೋಯಿತು. ಅದರಲ್ಲಿ ತಿಮ್ಮನೂ ಮುಳುಗಿ ಸತ್ತುಹೋದನೆಂದು ಹೇಳಲೇಬೇಕಿಲ್ಲವಲ್ಲ!
ಕತೆ ಮುಗಿದ ಮೇಲೆ ಮುದುಕ ಹೇಳಿದ:
ನೋಡ್ರೆಪಾ ಕತೆಯಲ್ಲಿಯ ‘ರಕ್ತದ ಮಡುವಿನಲ್ಲಿ ಭೂಮಿ ಮತ್ತು ತಿಮ್ಮನ ಸಂಸಾರ ಮುಳುಗಿ ಹೋದರು’ ಅಂತಲ್ಲವ ಕತೆಯ ಕೊನೆಯಲ್ಲಿ ಹೇಳಿದ್ದು? ಕತೆಗೊಂದು ಕೊನೆ ಕೊಡಬೇಕೆಂದು ಹಾಗೆ ಹೇಳಿದ್ದು. ನಿಜ ಸಂಗತಿ ಏನೆಂದರೆ; ಆ ತಿಮ್ಮ ಇನ್ನೂ ಜೀವಂತವಾಗಿದ್ದಾನೆ ನಿಮ್ಮ ಮಧ್ಯದಲ್ಲಿ! ನೀವೀಗಲೂ ದೊಡ್ಡ ಮನಸ್ಸು ಮಾಡಿ ಭೂಮಿಯನ್ನ ಮತ್ತು ನಿಮ್ಮನ್ನ ಉಳಿಸಿಕೊಳ್ಳಬಹುದು – ಹಾಲಿನ ಮರಕ್ಕೆ ಏಟು ಹಾಕುವುದನ್ನ ನಿಲ್ಲಿಸಿ! ಏನು ಮಾಡುತ್ತೀರೋ ನೋಡಿಕೊಳ್ರಿ!
* * *
ಮರವೇ ಮರ್ಮರವೇ : ಟಿಪ್ಪಣಿಗಳು
ಕುಂಬಳಬೀಜ
ಈ ಕಥೆಯಲ್ಲಿ ಸಮಾಂತರವೆನ್ನಬಹುದಾದ ಎರಡು ಕಥೆಗಳಿವೆ. ತಮ್ಮನ ಕಥೆ ಆದ ಮೇಲೆ ಅಣ್ಣನ ಕಥೆ ನಡೆಯುತ್ತದೆ. ದಾರಿ ಒಂದೇ ಆದರೂ ವಿವರಗಳಲ್ಲಿ ವ್ಯತ್ಯಾಸಗಳಿವೆ. ಮತ್ತು ಈ ವ್ಯತ್ಯಾಸಗಳಿಂದಾಗಿಯೇ ಪರಿಣಾಮವೂ ಭಿನ್ನವಾಗಿರುತ್ತದೆ.
ತಮ್ಮ ಶ್ರೀಮಂತನಲ್ಲವಾದ್ದರಿಂದ ನಿಸರ್ಗದ ಜೊತೆ ಒಂದಾಗಿ ಗುಡಿಸಲಲ್ಲಿ ಬಾಳುತ್ತಾನೆ. ಅದರಿಂದಾಗಿಯೇ ಮುಕ್ಕಿ ತಿನ್ನುವ ಬಡತನದಲ್ಲೂ ಮಾನವೀಯ ಗುಣಗಳನ್ನು ಹೊಂದಿದ್ದಾನೆ. ಬಿರುಗಾಳಿ ಬೀಸಿ ಗುಬ್ಬಿಯ ಮರಿ ಅನಾಥವಾಗಿದ್ದಾಗ ಅದರ ಬಗ್ಗೆ ಅನುಕಂಪದಿಂದ ಆರೈಕೆ ಮಾಡಿ ಸಾಕುತ್ತಾನೆ ಮತ್ತು ಸಿದ್ಧ ಪರಿಣಾಮವಾಗಿ ಗುಬ್ಬಿ ಕೂಡ ವರ ಕೊಡದೆ ಕುಂಬಳ ಬೀಜ ಕೊಡುತ್ತದೆ. ಅದು ಚಿಗುರಿ ಬಳ್ಳಿಯಾಗಿ ಹಬ್ಬಿ ಹಣ್ಣು ಕೊಟ್ಟದ್ದು ಅವನ ಪರಿಶ್ರಮದ ಫಲದಿಂದ. ಅದಕ್ಕೇ ಕಥೆ ಹೊಟ್ಟೆ ಎರಡಾದರೂ ದುಡಿಯುವ ಕೈ ನಾಲ್ಕಾದವು ಎನ್ನುತ್ತದೆ. ಅಂದರೆ ಪರಿಶ್ರಮ ಹಾಕದಿದ್ದಲ್ಲಿ ಹಣ ಸಿಗುತ್ತಿರಲಿಲ್ಲ. ಸಿಕ್ಕ ಹಣ್ಣುಗಳಲ್ಲಿ ಅಗತ್ಯ ಇದ್ದಷ್ಟನ್ನೇ ಬಳಸಿ, ಮೂರನೇ ಹಣ್ಣಿನ ಬಗ್ಗೆ ಉದಾಸೀನವಾಗಿಯೇ ಇರುತ್ತಾನೆ. ಮುಂದಕ್ಕೆ ಉಪಯೋಗ ಬರುತ್ತದೆಂದು ಈ ಹಣ್ಣನ್ನು ತೆಗೆದಿಡಲು ಅದೀಗ ಅಗತ್ಯ ಇಲ್ಲ ಎಂಬುದು ಮಾತ್ರ ಕಾರಣ.
ಅಣ್ಣನ ಕಥೆಯು ಅದೇ ದಾರಿಯಲ್ಲಿ ಸಾಗಿದರೂ ವಿವರಗಳು ಮಾತ್ರ ಬೇರೆ. ಅಣ್ಣ ನಮ್ಮ ಇಂದಿನ ಸೂಡೋ ಪರಿಸರವಾದಿಗಳಂಥವನು. ಅವನಿಗೆ ನಿಸರ್ಗವೂ ಬೇಕು, ಅದನ್ನು ಶೋಷಣೆ ಮಾಡಿ ಸಿಕ್ಕುವ ಲಾಭಗಳೂ ಬೇಕು. ಅವನೂ ಗುಡಿಸಲಲ್ಲಿ ಇರುತ್ತಾನೆ, ಅನಿವಾರ್ಯವಾದುದರಿಂದ ಅಲ್ಲ. ಅಥವಾ ನಿಸರ್ಗ ಪ್ರೀತಿಯಿಂದಲೂ ಅಲ್ಲ. ಗುಬ್ಬಿಯ ಮರಿಗೆ ಅವನು ಆರೈಕೆ ಮಾಡುತ್ತಾನೆ. ಸಹಜ ಸಹಾನುಭೂತಿಯಿಂದ ಅಲ್ಲ, ಕುಂಬಳ ಬೀಜ ತರುತ್ತದೆ ಎಂದು. ಬಿರುಗಾಳಿ ಬೀಸಲಿಲ್ಲವಾದುದರಿಂದ ಗುಬ್ಬಿಯ ಗೂಡು ಬೀಳಲಿಲ್ಲ. ಆದ್ದರಿಂದ ಗುಬ್ಬಿಯ ಮರಿಗೆ ಗಾಯ ಆಗಲಿಲ್ಲ. ಇವನಾಗಿ ಅದನ್ನೆಲ್ಲಾ ಮಾಡುತ್ತಾನೆ. ಗುಬ್ಬಿಯ ಮರಿಯನ್ನು ಹಾರಿ ಬಿಟ್ಟಿದ್ದು ಕೂಡ ಸುಖವಾಗಿ ಇರಲಿ ಎಂದಲ್ಲ. ಕುಂಬಳ ಬೀಜ ತರಲಿ ಎಂದು. ಸರಿ, ಅದು ಬೀಜ ತಂದಿತು. ಬಿತ್ತಿದ ಬಳ್ಳಿ ಹಬ್ಬಿ ಮೂರರ ಬದಲು ಒಂದೇ ಕಾಯಿ ಬಿಟ್ಟಿತು. ತಮ್ಮ ಮಾಡಿದ್ದನ್ನೆಲ್ಲ ಶಾಸ್ತ್ರವೆಂಬಂತೆ ಇವನೂ ಮಾಡುತ್ತಾನೆ. ಕೊನೆಗೆ ಕುಂಬಳದ ಹಣ್ಣು ಕೊಯ್ದರೆ ಒಳಗಡೆಯಿಂದ ಉರಿ ಬಂದು ಅವನು ಸಂಗ್ರಹಿಸಿದ್ದನ್ನೆಲ್ಲ ಸುಡುತ್ತದೆ.
ಆಹಾರ ಸಾಮಗ್ರಿ ಮತ್ತು ಆಭರಣಗಳ ಬದಲು ಕುಂಬಳದಿಂದ ಬೆಂಕಿ ಬಂದದ್ದು ಆಶ್ಚರ್ಯದ ಸಂಗತಿಯಾಗಿ ತೋರುತ್ತದೆ. ಇದು ಅಣ್ಣನ ಕೃತಕವಾದ ಅನುಕಂಪನೆಗೆ ಶಿಕ್ಷೆಯಾಗಿರಬಹುದು. ಆತ ಮಾಡುವ ನಿಸರ್ಗದ ಶೋಷಣೆಗೆ ಶಿಕ್ಷೆಯಾಗಿರಬಹುದು. ಅಥವಾ ಹಂಚಬೇಕಾದ ಸಮಯದಲ್ಲಿ ಸಂಗ್ರಹಿಸಿಟ್ಟುಕೊಂಡ ಆತನ ದುರ್ಬುದ್ಧಿಗೆ ಶಿಕ್ಷೆ ಆಗಿರಬಹುದು. ಅಂತೂ ಅಂತಿಮದಲ್ಲಿ ನಿಸರ್ಗ ನ್ಯಾಯ ಕೊಡುತ್ತದೆ. ಇಂಥದೇ ಇನ್ನೊಂದು ಕಥೆಯಲ್ಲಿ ಕುಂಬಳದಿಂದ ಹಾವು ಚೇಳು ಬರುತ್ತವೆ.
ಇದು ಕಮ್ಯುನಿಸ್ಟ್ ದೇಶಗಳಲ್ಲಿ ತುಂಬಾ ಪ್ರಚಾರದಲ್ಲಿರುವ ಕಥೆಯಾದ್ದರಿಂದ ಶ್ರೀಮಂತಿಕೆ ಮತ್ತು ಶೋಷಣೆಯ ವಿರುದ್ಧದ ತೀವ್ರ ಎಚ್ಚರವಾಗಿ ಕಥೆಯ ಅಂತ್ಯದಲ್ಲಿ ಬೆಂಕಿ ಬಂದಿರಬಹುದು. ಆದರೆ ಬೇರೆ ದೇಶದ ಕತೆಗಳಲ್ಲೂ ಆತನ ಶ್ರೀಮಂತಿಕೆ ನಾಶವಾಗಿ ಆತ ಪುನಃ ತಮ್ಮನ ಆಶ್ರಯಕ್ಕೆ ಬರುವುದಿದೆ. ಆದರೆ ವಿಧಾನ ಭಿನ್ನವಾಗಿರುತ್ತದೆ. ಉದಾಹರಣೆಗೆ : ಕುಂಬಳಕಾಯಿಯಿಂದ ಭೂತ ಬಂದು ಆತನನ್ನು ಶಿಕ್ಷಿಸಬಹುದು. ಅಣ್ಣ ಬಂದು ತಮ್ಮನ ಕ್ಷಮೆ ಕೇಳಬಹುದು. ಅಥವಾ ಇಬ್ಬರೂ ಸುಖವಾಗಿ ಇರಬಹುದು. ಅಥವಾ ತಮ್ಮ ಸುಖವಾಗಿ ಇದ್ದು ಅಣ್ಣ ಹಾಳಾಗಿ ಹೋಗಬಹುದು.ಇತ್ಯಾದಿ.
ಸಮಾಂತರ ಕಥೆಯ ಇನ್ನೊಂದು ಉಪಯೋಗವೂ ಇದೆ. ಅದು ಜನಪದ ಕಥೆಗಳ ಜೀವನಾಡಿಯಾದ ರಿಪಿಟೀಷನ್ ತಂತ್ರ. ಅಂದರೆ ಜನಪದ ಕಥೆಗಳ ಕಥನ ಪರಂಪರೆಯ ಮುಂದುವರಿಕೆ ಅನೇಕ ಸಾರಿ ಹೀಗೆ ಆಗುವುದಿದೆ. ಬಡ ತಮ್ಮನ ಕಥೆ ಹೀಗಾದರೆ ಶ್ರೀಮಂತ ಅಣ್ಣನ ಕಥೆ ಹೀಗಾಯಿತು. ಅಣ್ಣನ ಕತೆ ಹಿಗೆ ಆದ್ದರಿಂದ ನೀವು ಇನ್ನೊಮ್ಮೆ ತಮ್ಮನ ಕಥೆಯನ್ನು ಹೇಳಬೇಕು ಅಥವಾ ಕೇಳಬೇಕು. ಈ ಬಡ ತಮ್ಮನ ಕಥೆ ಹೀಗಾದರೆ ಶ್ರೀಮಂತ ಅಣ್ಣನ…. ಅಂದರೆ ಹೀಗೇ ಕಥೆಯ ಪರಂಪರೆಯನ್ನು ಅವಿಚ್ಛಿನ್ನವಾಗಿ ಮುಂದುವರಿಸಲು ಈ ಕತೆಗಾರಿಕೆಯ ಉಪಯೋಗ ಆಗುವುದಿದೆ. ಆಗಲಿ ಬಿಡಿ, ಒಳ್ಳೆಯದೇ ಆಯಿತು. ನಾವು ಇನ್ನೊಮ್ಮೆ ಈ ಕಥೆಯನ್ನು ಹೇಳಿಕೇಳಿದಂತಾಯ್ತು.
*
ಚಿನ್ನದಕಡ್ಡಿ
ತುಂಬಾ ಸರಳವಾದ ಕತೆ ಇದು. ಮರ ಮಾತಾಡಿದ್ದು ಮತ್ತು ಚಿನ್ನದ ಕಡ್ಡಿ ಇವೆರಡೇ ಮುಖ್ಯ ಕಥಾ ಪ್ರೇರಣೆಗಳು. ಸಾಮಾನ್ಯವಾಗಿ ಇಂಥ ಕಥೆಗಳಲ್ಲಾಗುವಂತೆ ಮರಕಟುಕನಿಗೆ ಸಮಾಂತರವಾದ ಇನ್ನೊಂದು ಕಥೆ ಇಲ್ಲಿಲ್ಲ. ಮರಗಳ ವಿನಂತಿಗೆ ಮರಕಟುಕ ಸ್ಪಂದಿಸಿದ್ದರಿಂದ ಕಾನನ ದೇವಿ ಇವನಿಗೆ ಚಿನ್ನದ ಕಡ್ಡಿ ಕೊಟ್ಟಳು. ಆದರೆ ಅದನ್ನು ಅವನು ದುರುಪಯೋಗ ಮಾಡಿಕೊಳ್ಳಲಿಲ್ಲ. ತನ್ನ ಹತ್ತಿರ ಚಿನ್ನದ ಕಡ್ಡಿ ಇದೆಯೆಂದು ಅತಿ ಆಸೆ ಮಾಡಲಿಲ್ಲ. ತನ್ನ ಅಗತ್ಯಗಳ ಪೂರೈಕೆಗ ಮಾತ್ರೆ ಬಳಸಿಕೊಂಡ. ಅವು ಕೂಡ ನಿತ್ಯದ ಅಗತ್ಯಗಳು, ಲಕ್ಷುರಿಗಳಲ್ಲ. ಹೆಂಡತಿಗೆ ಪಾಠ ಕಲಿಸಿದ್ದು ಹಾಸ್ಯ ಪ್ರಸಂಗ ಅಷ್ಟೇ. ಅದು ಕಥೆಯ ಗಂಭೀರವಾದ ಭಾಗವಾಗಬೇಕಿಲ್ಲ.
ಈವರೆಗೆ ಮರಗಳನ್ನು ಸ್ವಾರ್ಥ ದೃಷ್ಟಿಯಿಂದ ಮಾತ್ರ ನೋಡುತ್ತಿದ್ದ ಮರಕಟುಕನಿಗೆ ಇನ್ನೊಂದು ಹೊಸ ದೃಷ್ಟಿ ಬರುತ್ತದೆ. ಎಚ್ಚೆತ್ತವನೇ ಕಣ್ಣು ತೆರೆದು ನೋಡಿದರೆ ಒಂದೊಂದು ಮರಕ್ಕೂ ಅದರದ್ದೇ ಆದ ಚಂದ ಇದೆ. ಉಪಯುಕ್ತತೆ ಇದೆ. ಹೂವಿಂದಾಗಿ ಹಕ್ಕಿ ಹಾಡುತ್ತದೆ. ಹಕ್ಕಿ ಹಾಡಿದರೆ ಚಿಗುರು ಹೆಚ್ಚುತ್ತದೆ. ತಂಪು ನೆರಳಲ್ಲಿ ದನಕರು ಮಲಗಿ ಮೆಲುಕಾಡಿಸಿದರೆ ಮರಕ್ಕೆ ಸುಖದ ಅಮಲೇರುತ್ತದೆ. ಒಂದು ಇನ್ನೊಂದಕ್ಕೆ ಆಧಾರವಾಗುತ್ತಾ, ಇನ್ನೊಂದರ ಆನಂದಕ್ಕೆ ಕಾರಣವಾಗುತ್ತಾ ನೆಮ್ಮದಿಯಿಂದ ಮಲಗಿರುತ್ತವೆ. ಹುಡುಗ ಹುಡುಗಿಯರು ತನ್ನ ನೆರಳಲ್ಲಿ ನಲಿದರೆ ಮರ ನಾಲ್ಕು ಹೂವು ಹೆಚ್ಚಾಗಿ ಬಿಡುತ್ತದೆ. ಬರೀ ಉಪಯುಕ್ತತೆಯ ದೃಷ್ಟಿಯಿಂದ ನಿಸರ್ಗವನ್ನು ನೋಡಿದ ಮರಕಟುಕನ ಕಣ್ಣುಗಳಿಗೆ ಈಗ ಭಿನ್ನವಾದ, ಆಹ್ಲಾದಕರವಾದ, ಹೊಚ್ಚ ಹೊಸ ಹಸಿರು ಲೋಕವೇ ತೆರೆದುಕೊಳ್ಳುತ್ತದೆ. ಇದೇ ಈ ಕತೆಯ ಸೊಗಸು.
ಮಾವಿನ ಮರ ಮತ್ತು ಹೊಂಗೆಯ ಮರಗಳಾದರೆ ಅವೇ ಮಾತಾಡುತ್ತವೆ. ಮೂರನೇ ಸಂಪಿಗೆಯ ಮರ ತಲುಪುವ ವೇಳೆಗಾಗಲೆ ಮರಕಟುಕನಿಗೆ ಹೊಸ ಕಣ್ಣು, ಕಿವಿ ಬಂದಿದ್ದವು. ಸಂಪಿಗೆ ಮರದ ಮಾತಿನ ನೆರವು ಇಲ್ಲದೆ ಇವನೇ ಅದರ ಸೌಂದರ್ಯ ನೋಡಲು ಸಮರ್ಥನಾಗುತ್ತಾನೆ. ಮತ್ತು ಭೂತ ಬಾಧೆ ಇರಲಿ, ಇಲ್ಲದಿರಲಿ ಇನ್ನು ಮೇಲೆ ಮರ ಕಡಿಯಬಾರದೆಂದು ಸರಿಯಾದ ತೀರ್ಮಾನಕ್ಕೆ ಬರುತ್ತಾನೆ.
ಚಿನ್ನದ ಕಡ್ಡಿ ನಿಸರ್ಗದ ಔಚಿತ್ಯಪೂರ್ಣ ಬಳಕೆಗೆ ಸಾಧನವಾಗಿ, ಸಂಕೇತವಾಗಿ ಅರ್ಥಪೂರ್ಣವಾದ ಕೊಡುಗೆಯಾಗಿದೆ. ಅದನ್ನು ಎಲ್ಲಿ, ಹ್ಯಗೆ ಉಪಯೋಗಿಸಬೇಕೆಂಬ ವಿವೇಕ ಇರುವ ತನಕ ಮನುಷ್ಯ ಜೀವನಕ್ಕೆ ಅಪಾಯವಿಲ್ಲ. ದೇವತೆ ಕೊಟ್ಟ ಎಚ್ಚರವನ್ನು ಮೀರಿದರೆ ಅದರಿಂದಾಗುವ ಹಾನಿ ಅಷ್ಟಿಷ್ಟಲ್ಲ. ಅಂಥಿಂಥದಲ್ಲ. ಮಾನವ ಕುಲವೇ ನಾಶವಾದ ಮೇಲೆ ಅಂಥ ಹಾನಿಯನ್ನು ತುಂಬಲಿಕ್ಕೆ ಆಗುತ್ತದೆಯೆ? ಅಲ್ಲದೆ ಚಿನ್ನದ ಕಡ್ಡಿಯನ್ನು ದೇವತೆಗೆ ಕೊಟ್ಟವನು ಸೂರ್ಯನಾರಾಯಣ ಸ್ವಾಮಿ. ಜಗತ್ತು ನಡೆಯುವುದೂ ಅವನಿಂದಲೇ – ಎಂಬಂತಹ ಸರಳ ದರ್ಶನವೊಂದನ್ನು ಈ ಕಥೆ ಹೇಳಲು ಹವಣಿಸುವಂತಿದೆ. ನಿಸರ್ಗದೊಂದಿಗಿನ ಬಾಂಧವ್ಯದ ಮಿತಿಗಳನ್ನು ಮೀರಬಾರದು ಎಂಬ ಬುದ್ಧಿವಾದವನ್ನು ಈ ಕಥೆಯೇನೋ ಹೇಳುತ್ತದೆ. ಅದನ್ನು ಕೇಳಿಸಿಕೊಳ್ಳುವಂತಹ ವಿವೇಕ ಈಗ ನಮ್ಮಲ್ಲಿ ಮೂಡಬೇಕಾಗಿದೆ.
*
ಸಂಪಿಗೆರಾಣಿ
ಕಾಡು, ನಾಡುಗಳ ಸಂಬಂಧವನ್ನು ಕುರಿತ ಅಪರೂಪದ ಜನಪದ ಕಥೆ ಇದು. ನಾಲ್ಕು ಚಿಕ್ಕ ಕಲ್ಲುಗಳನ್ನು ಒಂದೊಂದಾಗಿ ಅವಳ ಮ್ಯಾಲೆಸೆದಂತೆ ಒಂದೊಂದು ಋತುಗಳನ್ನು ಅಭಿನಯಿಸುವ ಸಂಪಿಗೆ ಕಾಡಿನ ರೂಪಕವಾದರೆ ನಾಡಿನ ಬದುಕನ್ನು ಆಳುವ ರಾಜ ನಾಗರಿಕತೆಯ ಪ್ರತಿನಿಧಿಯಾಗುತ್ತಾನೆ. ನಾಡು ಕಾಡಿನಲ್ಲಿ ಅಕ್ರಮ ಪ್ರವೇಶ ಮಾಡಿ ಹಿಂಸೆಗೆ ತೊಡಗುವುದರಿಂದ ಕಥೆ ಶುರುವಾಗುತ್ತದೆ. ನಾಡಿನ ಬರ್ಬರತೆಯನ್ನು ಎದುರಿಸಲಾರದೆ ಸಂಪಿಗೆ ನಿಸ್ಸಹಾಯಕಳಾಗಿ, ಹಿಂಸೆಗೆ ತುತ್ತಾಗುವ ಮರವಾಗಿ ಮಾರ್ಪಟ್ಟು ದುಃಖದಿಂದ  ನಿಂತುಕೊಳ್ಳುತ್ತಾಳೆ. ವೈರಿ ಸೈನಿಕರು ಮರ ಕಡಿಯುವುದಕ್ಕೆ ಕಾರಣಗಳೇ ಇಲ್ಲ. ನಾಗರಿಕವೆಂದುಕೊಂಡವರ ಅನಾಗರಿಕತೆ ಅದು. ವನಪಾಲಕನ ಮೂಲಕ ಹುಡುಗಿಯಾಗಿ ಪರಿವರ್ತನೆಗೊಂಡ ಅವಳ ಸೌಂದರ್ಯ ಹಾಗೂ ಮುಗ್ಧತೆಗೆ ಮಾರುಹೋದ ರಾಜ ಅವಳನ್ನು ಹೃದಯದಲ್ಲಿಟ್ಟುಕೊಂಡು ಕಾಪಾಡುವುದಾಗಿ ಮಾತು ಕೊಟ್ಟು ಮದುವೆಯಾಗುತ್ತಾನೆ.
ಸಂಪಿಗೆ ರಾಣಿಗೆ ಅರಮನೆಯ ಬಗ್ಗೆ ಭ್ರಮನಿರಸನವಾಗುವುದು ತಡವಾಗಲಿಲ್ಲ. ಅದು ನಾಗರಿಕತೆಯ ಕೇಂದ್ರ. ಆಳುವ ಸ್ಥಳ. ಸಹಜವಾಗಿಯೇ ಅಲ್ಲಿ ನಾಗರಿಕತೆಯ ಕೃತಕತೆ, ದುಷ್ಟತನ, ಹಿಂಸೆಗಳೆಲ್ಲ ಮಡುಗಟ್ಟಿ ನಿಂತಿವೆ. ಪಶುಪಕ್ಷಿಗಳನ್ನು ವಿನೋದಕ್ಕಾಗಿ ಬಂಧಿಸಿಟ್ಟ ಜಾಗ ಅದು. ಅವುಗಳ ಶಾಪ ಕೂಡ ಅರ್ಥವಾಗದ ಸೊಕ್ಕಿನಲ್ಲಿ ಆ ನಾಗರಿಕತೆ ಮೆರೆಯುತ್ತಿದೆ. ಪಶುಪಕ್ಷಿಗಳ ಬಗ್ಗೆ ಹಾಗಿರಲಿ ಮನುಷ್ಯ ಮನುಷ್ಯರ ಸಂಬಂಧಗಳಾದರೂ ಹದುಳವಿದ್ದವೆ? ಮಹಾರಾಣಿ ಬಂಜೆ. ಅವಳಿಗೆ ಬಂಜೆತನದ ಅರಿವಾಗುವುದು ಕೂಡ ಸಂಪಿಗೆರಾಣಿ ಗರ್ಭವತಿಯಾದ ಮೇಲೆ. ಮತ್ತು ಆ ಕಾರಣಕ್ಕಾಗಿಯೇ ಅವಳು ಮಹಾರಾಣಿಯ ಅಸೂಯೆಗೂ ಕಾರಣಳಾಗುತ್ತಾಳೆ. ಅಸೂಯೆಯಿಂದ ಮಹಾರಾಣಿ ಎಷ್ಟು ಕುರುಡಿಯಾದಳೆಂದರೆ ಗಂಡನ ಮೇಲೆಯೇ ದಂಡೆತ್ತಿ ಬನ್ನಿರೆಂದು ತಂದೆಗೆ ಕಾಗದ ಬರೆಯುತ್ತಾಳೆ. ತಡ ಮಾಡಿದರೆ ನದಿಗೆ ತಳ್ಳುವನೆಂದೂ ಸುಳ್ಳಾಡುತ್ತಾಳೆ. ರಾಜ ಆ ಕಡೆ ಯುದ್ಧಕ್ಕೆ ಹೋದ ಸಂದರ್ಭ ನೋಡಿ ಈ ಕಡೆ ಸಂಪಿಗೆ ರಾಣಿಗೆ ಮರವಾಗುವ, ಹೂವು ಬಿಡುವ ಆಟ ತೋರಿಸೆಂದು ಕೇಳುತ್ತಾಳೆ. ಸಂಪಿಗೆ ರಾಣಿ ಸುಲಭವಾಗಿ ಮೋಸ ಹೋಗುತ್ತಾಳೆಂದು ಅವಳಿಗೆ ಗೊತ್ತು. ಮಹಾರಾಣಿ ಬಯಸಿದಂತೆಯೇ ಎಲ್ಲಾ ನಡೆಯುತ್ತದೆ. ಸಂಪಿಗೆ ರಾಣಿ ಮರವಾಗಿ ಹೂವು ಸುರಿಸಿದ ಮೇಲೆ ನಾಲ್ಕನೆಯ ಕಲ್ಲನ್ನು ಬೇರೆ ಕಡೆ ಎಸೆದು ಆ ಮರವನ್ನು ಕಡಿಯಲಿಕ್ಕೆ ಮರ ಕಟುಕರನ್ನು ಕಳುಹಿಸುತ್ತಾಳೆ. ಮನುಷ್ಯರಿಗೆ ಇಲ್ಲವೆಂದರೆ ಪಶುಪಕ್ಷಿಗಳಿಗೂ ಕರುಳು ಇರೋದಿಲ್ಲವೇ? ಸಹಜವಾಗಿಯೇ ಪಕ್ಷಿಗಳು ಬಂದು ಮರವಾದ ಸಂಪಿಗೆ ರಾಣಿಯನ್ನು ಉಳಿಸಿಕೊಳ್ಳುತ್ತವೆ.
ಹೀಗೆಂದು ಕಥೆ. ಆದರೆ ಈಗ ಅದು ಹುಸಿ ಹೋಗುವ ಸ್ಥಿತಿಯಲ್ಲಿ, ಪಶುಪಕ್ಷಿಗಳ ಬಣ್ಣದ ಬೆಳಕೂ ಕೂಡ ನಂದಿ ಹೋಗುವ ಸ್ಥಿತಿಯಲ್ಲಿ ನಾವಿದ್ದೇವೆ, – ಎನ್ನುವುದನ್ನು ಮರೆಯಬಾರದು. ಹಸಿರಿನಷ್ಟೇ ಮುಗ್ಧವಾದ, ಪರಸ್ಪರ ನಂಬುಗೆಯ, ಸೃಜನಶೀಲವಾದ ಹಸಿರುಲೋಕ ಒಂದು ಕಡೆ; ಬಂಜೆಯಾದ, ಹುಸಿ ವಂಚನೆಗಳನ್ನು ಉಳ್ಳ, ಪರಸ್ಪರ ಕೊಂದು ತಿಂಬುವ ಅನಾಗರಿಕ ಲೋಕ ಇನ್ನೊಂದು ಕಡೆ. ಈ ಮಧ್ಯೆ ರಾಜನಂಥ ವಿವೇಕಿಗಳು ಇದ್ದರೆ ನಾಗರಿಕ ಜಗತ್ತಿನ ಸುದೈವ. ಪಶುಪಕ್ಷಿಗಳಿಗೆ ರಾಜ ಕೃತಜ್ಞನಾಗಿ ಕಾಡನ್ನು ಕಾಪಾಡಿದನೆಂದು ಕಥೆ ಹೇಳುತ್ತದೆ. ಅವನೂ ಮಹಾರಾಣಿಯ ಹಾಗೆ ಕ್ರೂರಿಯಾಗಿದ್ದರೆ ಈ ಕಥೆ ಹೇಳಕೇಳುವುದಕ್ಕೆ ನಾವು ನೀವೂ ಕೂಡ ಇರುತ್ತಿರಲಿಲ್ಲ. ಈಗ ಯೋಚಿಸಿರಿ : ನಮ್ಮ ರಾಜಕಾರಣವೂ ಮಹಾರಾಣಿಯಂತೆ ಕ್ರೂರವಾದರೆ?
*
ಮಳೆರಾಯ
ಉತ್ತರ ಕರ್ನಾಟಕದ ಅನೇಕ ಹಳ್ಳಿಗಳಲ್ಲಿ ಕಥೆಯ ಮೊದಲ ಭಾಗ ಮಳೆರಾಯನ ಆಟವನ್ನು ಹುಡುಗಿಯರು ಆಡುತ್ತಿದ್ದರು ಅಥವಾ ಈಗಲೂ ಆಡುತ್ತಿರಬಹುದು ಸಣ್ಣ ಮಳೆ ಬರುವಾಗ –
ಮಳೆರಾಯಾ ಮಳೆರಾಯಾ
ಹಾರಿ ಹೋಗೊ ಮಳೆರಾಯಾ
ಕಾರ ಮಳೆಯೆ ಕಪ್ಪ ಮಳೆಯೆ
ಎಲ್ಲಿಂದ ಬಂದೆ, ಹ್ಯಾಗೆ ಬಂದೆ
ಹಳ್ಳ ಕೊಳ್ಳ ತಿರುಗಾಡಿ ಬಂದೆ
ಗುಡ್ಡ ಬೆಟ್ಟ ಹಾರಿ ಬಂದೆ
ಹೋ ಹೋ ಮಳೆರಾಯ ಮಳೆರಾಯ!!
– ಎಂದು ತಮ್ಮ ಮತ್ತು ಮಳೆರಾಯನ ಸಂಭಾಷೆಯನ್ನು ಹಾಡುತ್ತಿದ್ದರು ಮತ್ತು ಹಾಗೆ ಹಾಡುವಾಗ ಎರಡೂ ಕೈ ಚಾಚಿ ತಮ್ಮ ಸುತ್ತ ತಾವೇ ತಿರುಗುತ್ತಾ, ತಿರುಗುವ ಭೂಮಿಯನ್ನು ಅನುಕರಿಸುತ್ತಿದ್ದರು. ಅನುಕೂಲಕ್ಕಾಗಿ ಈ ಕಥೆಯಲ್ಲಿ ಎರಡು ಭಾಗ ಮಾಡಿಕೊಳ್ಳೋಣ; ಮಳೆರಾಯ ರಾತ್ರಿ ಬಂದು ಗುಳ್ಳವ್ವನ ಮನೆ ಬಾಗಿಲು ತಟ್ಟುವ ತನಕ ಒಂದು ಭಾಗ; ಅಲ್ಲಿಂದ ಮುಂದೆ ಎರಡನೆ ಭಾಗ. ಈ ಕಥೆಯ ಎರಡು ಪಾಠಗಳು ಕನ್ನಡದಲ್ಲಿ ಇವೆ. ಮೊದಲನೆ ಭಾಗ ಸಾಮಾನ್ಯವಾಗಿ ಎಲ್ಲ ಪಾಠಗಳಲ್ಲಿ ಇದೆ. ಎರಡನೆಯ ಭಾಗದ ಇನ್ನೊಂದು ಪಾಠ ಹೀಗಿದೆ.
ಒಮ್ಮೆ ಮಳೆರಾಯನ ಗಿಳಿಯ ಮೂಲಕ ನಾಯಕರಿಗೆ ಉಡುಗೊರೆ ಕಳುಹಿಸಿದ. ಆದರೆ ಮಳೆರಾಯನ ಪತ್ನಿ ಅಥವಾ ಸೂಳೆ ಅದಕ್ಕೆ ಮುಳ್ಳು ಹಚ್ಚಿ ಕಳುಹಿಸಿದಳು. ನಿಜ ಸಂಗತಿ ತಿಳಿಯದೆ ಕೋಪಗೊಂಡ ನಾಯಕಿ ಮಳೆರಾಯನೊಂದಿಗೆ ಮಾತು ಬಿಡುತ್ತಾಳೆ. ಆಕೆ ತನ್ನೊಂದಿಗೆ ಮಾತನಾಡುವಂತೆ ಮಾಡಲು ಮಳೆರಾಯ ಅವಳನ್ನು ಪರಿಪರಿಯಾಗಿ ಕಾಡಿಸಿದ. ಅವಳ ತವರಿಗೆ ಬಡತನ ಕೊಟ್ಟ, ಬರ ಕೊಟ್ಟ. ಆಕೆ ಬಾಯಾರಿದಾಗ ನೀರಾಗಿ ಹರಿದ, ಹಸಿದಾಗ ಹಣ್ಣಾಗಿ ಕಂಡ, ಅವಳು ಕಾಳು ಕಾಯುತ್ತಿದ್ದಾಗ ಕೋಳಿಯಾದ. ಕೊನೆಗೆ ಆಕೆಯ ಕೋಪದ ಕಾರಣ ತಿಳಿದು ನಿಜ ಸಂಗತಿ ಹೇಳಿ ಆಕೆಯ ಮನಸ್ಸನ್ನು ಗೆದ್ದ.
ಇದು ಶುದ್ಧಾಂಗವಾದ “ಜನಪದ ಅತಿಮಾನುಷ ಪತಿಯ ಕಥೆ”. ಉಡುಗೊರೆ ಅಂದರೆ ಏನು? ಮಳೆರಾಯನ ಇನ್ನೊಬ್ಬ ಪತ್ನಿ ಅಥವಾ ಸೂಳೆ ಅಂದರೆ ಯಾರು? ಇದಕ್ಕೆಲ್ಲ ಇಲ್ಲಿ ಅರ್ಥವೇ ಸಿಗುವುದಿಲ್ಲ. ಆಶ್ಚರ್ಯದ ಸಂಗತಿ ಎಂದರೆ ಮಳೆರಾಯನ ಬಗ್ಗೆ ಮೇಲಿರುವ ಹಾಡು, ಆಚರಣೆ, ಆಟ ಮುಂತಾದವುಗಳಿಗೂ ಈ ಕಥೆಗೂ ಏನೇನೂ ಸಂಬಂಧವಿಲ್ಲ.
ಮಳೆ ಬಾರದಿದ್ದಾಗ ಅದನ್ನು ಬರಿಸುವ ಉಪಾಯಗಳನ್ನು ಕುರಿತ ಮಂತ್ರಾಚರಣೆಗಳ ರಾಶಿಯೇ ನಮ್ಮಲ್ಲಿದೆ. ಆಷಾಢ ಮಾಸದಲ್ಲಿ ಹೆಣ್ಣುಮಕ್ಕಳು ಆಚರಿಸುವ ಗುಳ್ಳವ್ವನ (ಗೋಲವ್ವ?) ಆಚರಣೆಯೊಂದಿದೆ. ಪ್ರತಿ ಮಂಗಳವಾರ ಹುಡುಗಿಯರು ಹೊಲಗಳಿಗೆ ಹೋಗಿ ಜಿಗುಟು ಮಣ್ಣಿನ ಉಂಡೆ ಮಾಡಿ ಹೂಗಳಿಂದ ಅದನ್ನು ಅಲಂಕರಿಸಿ ಹಾಡು ಹೇಳಿಕೊಂಡು ಊರ ಕಡೆ ಬರುತ್ತಾರೆ. ಆವಾಗ ಎಳೆಯ ಹುಡುಗರು ಜೋಳದ ದಂಟುಗಳನ್ನು ಖಡ್ಗದಂತೆ ಹಿಡಿದು ಆ ಮಣ್ಣಿನ ಉಂಡೆಗಳನ್ನು ಹೊಡೆದು ಉರುಳಿಸುತ್ತಾರೆ. ಹುಡುಗಿಯರು ಅಂಗಲಾಚುತ್ತಾ ತಿಂಡಿ ಕೊಟ್ಟರೆ ಹುಡುಗರು ಸುಮ್ಮನಾಗುತ್ತಾರೆ. ಈ ಹುಡುಗರಿಗೆ ಭೂಪತಿಯ ದಂಡೆಂದು ಹೆಸರು. ಹೀಗೆಯೇ ಉತ್ತರ ಕರ್ನಾಟಕದ ಕೆಲವು ಭಾಗಗಳಲ್ಲಿ ತಲೆಯ ಮೇಲೆ ಮಣ್ಣಿನ ಉಂಡೆ ಇಟ್ಟುಕೊಂಡು ತಿರುಗುವ ಬಾಲಕನ ಮೇಲೆ ಜರಡಿಯ ಮೂಲಕ ನೀರು ಹುಯ್ದರೆ ಮಳೆ ಆಗುವುದೆಂದು ನಂಬಿಕೆ ಇದೆ. ಇದಕ್ಕೆ ಗುರ್ಚಿ ಎಂದು ಹೆಸರು. ಮಣ್ಣಿನ ಉಂಡೆ ಭೂಮಿಯನ್ನು, ಜರಡಿ ನೀರು ಮಳೆಯನ್ನ ಅನುಕರಿಸುವ ಆಚರಣೆಗಳೆಂದು ಬೇರೆ ಹೇಳಬೇಕಾದ್ದಿಲ್ಲ.
ಹಾಗೆಯೇ ಕಪ್ಪೆಗೂ ಮಳೆಗೂ ನಂಟು ಹೇಳುವ ಸುಮಾರು ಆಚರಣೆಗಳು ನಮ್ಮಲ್ಲಿವೆ. ಕಪ್ಪೆಗೆ ಮಳೆರಾಯನ ಸ್ನೇಹಿತನೆಂದೇ ಕರೆಯುವುದಿದೆ. ಕಪ್ಪೆಯನ್ನು ಹೊಡೆದು ಮನೆಯ ಮ್ಯಾಲೆಸೆದು ಆಕಾಶದ ಕಡೆ ಮುಖ ಮಾಡಿ ಬೊಬ್ಬೆ ಇಟ್ಟರೆ ಮಳೆ ಬರುತ್ತದೆಂದು ನಂಬಿಕೆಯಿದೆ. ಹೀಗೆ ಮಾಡಿದರೆ ತನ್ನ ಗೆಳೆಯ ಕಪ್ಪೆ ಒದ್ದಾಡುತ್ತಿದ್ದು ಜನ ತನ್ನನ್ನು ಬಯ್ಯುತ್ತಿದ್ದಾರೆಂದು ಮಳೆರಾಯನಿಗೆ ಅರಿವಾಗಿ ಕೆಳಗೆ ಸುರಿಯುತ್ತಾನಂತೆ. ಕರ್ನಾಟಕದ ಇನ್ನು ಕೆಲವು ಕಡೆ ಮಳೆ ಬಾರದಿದ್ದಾಗ ಹೆಂಗಸರು ಕೇರುವ ಮರಕ್ಕೆ ಒಂದು ಕಪ್ಪೆ ಕಟ್ಟಿ ಆ ಕಪ್ಪೆಗೆ ನೀರು ಬೇಕಾಗಿದೆ ಎಂಬ ಅರ್ಥ ಬರುವ ಹಾಡುಗಳನ್ನು ಹೇಳುತ್ತಾರೆ. ಆಮೇಲೆ ಜರಡಿಯ ಮೂಲಕ ಕಪ್ಪೆಯ ಮೇಲೆ ನೀರು ಸುರಿಯುತ್ತಾರೆ. ಇಂಥ ಇನ್ನೂ ಕೆಲವು ಉದಾಹರಣೆಗಳನ್ನು ಕೊಡಬಹುದು. ಹೀಗಿದ್ದೂ ಕಪ್ಪೆಯ ವಿಷಯವಾಗಲಿ, ಗುಳ್ಳವ್ವ, ಗುರ್ಚಿ, ಭೂಪತಿಯರ ವಿಷಯವಾಗಲಿ ಜನಪದ ಕಥೆಗಳಲ್ಲಿ ಬರುವುದಿಲ್ಲ. ಯಾಕೆಂದು ತಿಳಿಯುತ್ತಿಲ್ಲ. ಆದರೆ ಅವು ಮಳೆರಾಯನ ಪುರಾಣದ ತುಂಡುಗಳು ಎನ್ನುವುದು ಸ್ಪಷ್ಟವಾಗಿದೆ.
ನೀವು ಮ್ಯಾಲೆ ಓದಿದ ಕತೆಯ ಎರಡನೆಯ ಭಾಗದಲ್ಲಿ ಮಳೆರಾಯನ ಪುರಾಣದ ಚೂರುಗಳನ್ನು ಜೋಡಿಸುವ ಪ್ರಯತ್ನ ಮಾಡಿದ್ದೇನೆ. ನಿಮಗೆ ಜನಪದ ಕಥೆ ಇಷ್ಟವಾದರೂ ಸರಿ ಅಥವಾ ನನ್ನ ಕಥೆ ಇಷ್ಟವಾದರೂ ಸರಿ ಈ ಎರಡರಲ್ಲಿ ಯಾವುದನ್ನಾದರೂ ಕೊನೆಯ ಪಕ್ಷ ಇನ್ನೊಂದು ಮಗುವಿಗೆ ಹೇಳಿರಿ.
*
ಆತ್ಮಹತ್ಯೆ
ಈ ಜಾತಿಯ ಸುಮಾರು ಮೂವತ್ತು ಕಥೆಗಳನ್ನ ನಾನು ಓದಿದ್ದೇನೆ, ಕೇಳಿದ್ದೇನೆ. ಪ್ರತಿಯೊಂದು ಕಥೆಯಲ್ಲಿ ಅಷ್ಟಿಷ್ಟು ಬದಲಾವಣೆಗಳಾಗಿದ್ದರೂ ಪ್ರತಿಯೊಂದು ಕಥೆಯೂ
ಅ. ದುಃಖಕರವಾದ ಭಯಾನಕವಾದ ಘಟ್ಟಕ್ಕೆ ಬಂದು ಕೊನೆಗೊಳ್ಳುತ್ತದೆ.
ಬ. ಅಂಥ ಕೊನೆಗೆ ಮನುಷ್ಯ ಅತಿಯಾಸೆಯೇ ಕಾರಣವಾಗಿರುತ್ತದೆ.
ಕ. ಈ ಅತಿಯಾಸೆ ಕೂಡ ಅನಿವಾರ್ಯವಲ್ಲ. ಅದಕ್ಕೆ ಅವನ ಅವಿವೇಕವೇ ಕಾರಣವಾಗಿರುತ್ತದೆ.
ಡ. ಇವಷ್ಟೂ ಕತೆಗಳು ನಮ್ಮ ದೇಶದಲ್ಲೇ ಸಿಕ್ಕಿವೆ.
ಅಂದರೆ ಮರ ಕಡಿಯುವ ದುಷ್ಟ ಚಾಳಿ ನಮ್ಮಲ್ಲಿಯೇ ಹೆಚ್ಚೆಂದು ಹೇಳಿದಂತಾಯಿತಲ್ಲವೆ? ಮಹಾಭಾರತದಿಂದಲೇ ನಮ್ಮ ಅರಣ್ಯ ನಾಶದ ಚರಿತ್ರೆ ಸುರುವಾಗುತ್ತದೆ. ಕೃಷ್ಣಾರ್ಜುನರು ಸರ್ಪನಾಶಕ್ಕಾಗಿ ಖಾಂಡವದಹನ ಮಾಡಿದ ಪ್ರಸಿದ್ಧ ಕಥೆಯೇ ಇದಕ್ಕೆ ಸಾಕ್ಷಿ.
ಮಹಾಭಾರತ ಯುದ್ಧ ಮುಗಿದ ಮೇಲೆ ಕೃಷ್ಣ ದ್ವಾರಕೆಗೆ ಹೋದಾಗ ಅಲ್ಲಿಯ ಮರಗಳು ನಾಶವಾದುದನ್ನು ಕಂಡು ಮರುಗಿದ ಸಂಗತಿಯೂ ಅಲ್ಲೇ ದಾಖಲಾಗಿದೆ. ಆಮೇಲೆ ಅಥವಾ ಅದಕ್ಕಿಂತ ಮುನ್ನ ಹುಟ್ಟಿರಬಹುದಾದ ಕಥೆಗಳಿವು.
ಈ ಎಲ್ಲ ಕಥೆಗಳು ‘ಪರಿಸರವೆಂದರೆ ಮರ, ಮರ ಕಡಿಯುವುದೆಂದರೆ ಆತ್ಮಹತ್ಯೆ ಮಾಡಿಕೊಂಡಂತೆ’ ಎಂಬ ಸಂದೇಶವನ್ನು ಪರಿಣಾಮಕಾರಿಯಾಗಿ ಸಾರುತ್ತಿವೆ. ಆದರೂ ಪರಿಸರ ನಾಶ ನಿಂತಿಲ್ಲವೆಂಬ ಸಂಗತಿಯೂ ಅಷ್ಟೇ ನಿಜ.
ಸಾಮಾನ್ಯವಾಗಿ ಜನಪದ ಕಥೆಗಳು ನಮ್ಮ ಭಾಗದಲ್ಲಿ “ಅವರಲ್ಲಿ ಹಾಗಿದ್ದರು; ನಾವಿಲ್ಲಿ ಹೀಗಿದ್ದೀವಿ” ಎಂದು ಮುಗಿಯುತ್ತವೆ. ಹಾಗೇ ನಾನೂ ಮುಗಿಸುತ್ತಿದ್ದೇನೆ.
ಕಥಾನಾಯಕರು ಪರಿಸರ ನಾಶ ಮಾಡಿ ಆತ್ಮಹತ್ಯೆ ಮಾಡಿಕೊಂಡರು. ನಾವು ಆ ದಾರಿಯಲ್ಲಿ ಸಂತೋಷದಿಂದ ಸಾಗಿದ್ದೇವೆ!

